
Mukanda yai kele ve ya kuteka. Kubasika na yo kele mosi ya mitindu ya kisalu ya kulonga bantu Biblia na ntoto ya mvimba ya me simbama na makabu ya luzolo ya mbote.

Sambu na kupesa makabu, kota na www.jw.org.

Kana beto me zabisa yo ve, mikapu ya Biblia me katuka na Biblia—Mbalula ya Nsi-Ntoto ya Mpa ya Kikongo ya bilumbu yai.

ZULUNALU YAI, Nzozulu ya Nkengi, ke kumisaka Yehowa Nzambi, Mfumu ya luyalanganu. Yo ke pesaka bantu kikesa na nsadisa ya nsangu ya mbote yina ke monisaka nde kubika fioti Kimfumu ya Nzambi, yina ke yala na zulu, ta katula mambi yonso mpi ta kitula ntoto paladisu. Yo ke pusaka beto na kumonisa lukwikilu na Yezu Kristu, yina fwaka sambu beto baka luzingu ya mvula na mvula, mpi yina ke yala ntangu yai bonso Ntotila ya Kimfumu ya Nzambi. Bambangi ya Yehowa ke basisaka zulunalu yai konso ngonda tuka mvu 1879 mpi yo ke kotaka ve na mambu ya politiki. Sambu na yo, kaka Biblia kele na kiyeka ya nene.











Mambu ya Ke na Kati


DISOLO YINA KELE NA LUTITI YA ZULU

MUTINDU YA KUBAKA MAMBOTE MINGI NA KUTANGA BIBLIA

 3  Sambu na Nki Kutanga Biblia?

 4  Inki Mutindu Mono Lenda Yantika?

 5  Inki Ta Kumisa Yo Kitoko?

 6  Inki Mutindu Biblia Lenda Soba Luzingu na Mono?

MASOLO YA NKAKA

 8  BIBLIA KE SOBAKA LUZINGU YA BANTU
Mono Vandaka Ve Kuzola Kufwa!

10  LANDA MBANDU YA LUKWIKILU NA BO | ENOKI
“Yandi Pesaka Nzambi Kiese”

14  KETI YO KELE KAKA KUKONDA KUBAKISA YA FIOTI?

16  INKI MAMBU BIBLIA KE TUBAKA?









Bangogo ya Luyantiku




INKI NGE KE YINDULA?


Keti Biblia me manaka ngala? To keti yo ke kaka mfunu? Biblia ke tuba nde: “Masonuku yonso kele ya kupemama na Nzambi mpi yo kele mfunu.”—2 Timoteo 3:16, 17.

Nzozulu ya Nkengi yai ke tubila bambandu ya ke monisa mayele yina kele na Biblia mpi yo ke pesa bangindu ya ke monisa mutindu nge lenda baka mambote mingi ntangu nge ke tanga Biblia.











^ (2 Tim. 3:16, 17) Masonuku yonso kele ya kupemama na Nzambi mpi yo kele mfunu sambu na kulonga, sambu na kunganina, sambu na kusungika mambu, sambu na kupesa ndola na lunungu, 17 sambu muntu ya Nzambi kuvanda ya kukuka kibeni, mpi ya kufwana kibeni sambu na konso kisalu ya mbote.

Sambu na Nki Kutanga Biblia?


“Mu vandaka kuyindula nde Biblia ke mpasi na kubakisa.”—Jovy



“Mu vandaka kumona nde yo ta lembisa mono.”—Queennie



“Ntangu mu monaka mutindu Biblia kele nene, nzala ya kutanga yo manaka.”—Ezekiel








Keti nge me bakaka dezia dibanza ya kutanga Biblia kansi nge vutukaka nima sambu nge yindulaka bonso bantu yai ya beto me katuka kutubila? Sambu na bantu mingi, kutanga Biblia ke lembisaka nitu. Ebuna kana bo zabisa nge nde Biblia lenda sadisa nge na kuvanda ti luzingu mosi ya mbote mpi ya kiese? Ebuna kana bo songa nge nde kele ti bametode yina lenda sadisa nge na kutanga yo na mutindu yina lenda sepedisa nge? Keti nge ta zola kuzaba mambote yina Biblia lenda natila nge?

Beto tadila mambu yina bantu ya nkaka me tubaka sambu na mambote yina bo bakaka ntangu bo yantikaka kutanga Biblia.

Ezekiel yina me katuka kulungisa bamvula 20 ke tuba nde: “Mono vandaka ntete bonso muntu yina ke nata kamio kukonda kuzaba kisika yandi ke kwenda. Kansi kutanga Biblia me sadisaka mono na kuvanda ti luzingu mosi ya mbote. Yo kele ti bandongisila ya mbote yina mono lenda sadila konso kilumbu.”

Frieda, yina me katuka mpi kulungisa bamvula 20, ke tuba nde: “Mu vandaka kusala mambu kukonda kuyindula. Kansi kutanga Biblia me sadisaka mu na kudiyala mpi na kuwakana mbote ti bantu. Yo yina bubu yai mu me kumaka ti banduku mingi.”

Nkento mosi ya bamvula kuluta 50 na zina ya Eunice ke tuba mutindu yai sambu na Biblia: “Yo ke sadisaka mu na kukuma muntu ya mbote mpi na kusoba bikalulu na mu ya mbi.”

Mutindu bantu yai mpi bantu mingi ya nkaka ya ke tangaka Biblia me bakisaka yo, kutanga Biblia lenda sadisa nge na kuvanda ti luzingu ya mbote kuluta. (Yezaya 48:17, 18) Biblia lenda sadisa nge na (1) kubaka balukanu ya mbote, (2) kupona banduku ya mbote, (3) kudiyangisa ve kuluta ndilu, mpi (4) diambu ya kuluta mbote, kulonguka kieleka na yina me tala Nzambi. Bandongisila yina kele na Biblia me katukaka na Nzambi, yo yina yo ta natila nge kaka mambote kana nge sadila yo. Nzambi ke pesaka ve bandongisila ya mbi.

Diambu ya mfunu kele kuyantika kutanga Biblia. Inki bametode lenda sadisa nge na kuyantika kutanga Biblia kukonda mpasi mpi na mutindu yina lenda pesa nge kiese mingi?









^ (Yez. 48:17, 18) Yehowa, Muntu ya ke sumba nge diaka, Santu ya Izraele, me tuba nde: “Mono, Yehowa, mono kele Nzambi na nge, Muntu yina ke longa nge sambu na mambote na nge mosi,* Muntu yina ke twadisa nge na nzila yina nge fwete tambula. 18 A kana nge tula dikebi na bansiku na mono! Ebuna ngemba na nge ta kuma bonso nzadi Mpi lunungu na nge bonso bitembo ya nzadi-mungwa.

Na kisina, “sambu nge mosi kubaka mambote.”

Inki Mutindu Mono Lenda Yantika?

Inki metode lenda sadisa nge na kusepela kutanga Biblia mpi kubakila yo mambote mingi? Tula dikebi na bangindu tanu yina me sadisaka bantu mingi.

Sosa kisika ya mbote. Sosa kisika mosi ya pima. Katula bima yina lenda vwalangasa mabanza na nge sambu nge tula dikebi kaka na mambu yina nge ke tanga. Nsemo mpi mupepe ya mbote lenda sadisa nge na kubaka mambote mingi ntangu nge ke tanga Biblia.

Vanda ti mabanza ya mbote. Biblia me katukaka na Tata na beto ya zulu. Yo yina, nge ta baka mambote mingi kana nge kele ti mabanza bonso ya mwana-fioti yina kele ya kuyilama sambu tata na yandi ya zola kulonga yandi. Kana nge kele ti bangindu ya mbi sambu na Biblia, sala bikesa sambu na kukatula yo sambu Nzambi kulonga nge.—Nkunga 25:4.

Samba na ntwala ya kutanga. Biblia kele ti bangindu ya Nzambi. Yo yina, beto kele ti mfunu ya lusadisu na yandi sambu na kubakisa yo. Nzambi me sila nde yandi ta pesa “mpeve santu na bantu yina ke lombaka yandi yo.” (Luka 11:13) Mpeve santu lenda sadisa nge na kubakisa bangindu ya Nzambi. Na nima, yo ta kangula mabanza na nge sambu nge bakisa “ata mambu ya mudindu ya Nzambi.”—1 Bakorinto 2:10.

Tanga sambu na kubakisa. Kutanga ve kaka sambu na kumanisa kitini yina nge ke tanga. Yindulaka mbala na mbala mambu yina nge ke tanga. Kudiyula bangiufula bonso yai: ‘Inki bikalulu muntu yina mu ke tanga mambu na yandi monisaka? Inki mutindu mu lenda sadila mambu yai na luzingu na mono?’

Kuditudila balukanu yina nge ta lungisa. Kana nge ke zola kubaka mambote ntangu nge ke tanga Biblia, yantika na kulonguka mambu yina ta tomisa kibeni luzingu na nge. Nge lenda kuditudila balukanu bonso yai: ‘Mu ke zola kulonguka mambu mingi na yina me tala Nzambi.’ ‘Mu ke zola kukuma muntu ya mbote, bakala to nkento ya mbote.’ Na nima, pona baverse ya Biblia yina ta sadisa nge na kulungisa balukanu yina.*

Bangindu yai tanu ta sadisa nge na kuyantika. Kansi nki nge lenda sala sambu nge baka diaka kiese ya mingi ntangu nge ke tanga Biblia? Disolo ya ke landa ta tubila bangindu ya nkaka.







^ par. 8 Kana nge ke zaba ve inki baverse ya Biblia me fwana kibeni na diambu yai, Bambangi ya Yehowa ta vanda na kiese ya kusadisa nge.




BAKA MAMBOTE MINGI NTANGU NGE KE TANGA


	  Kutanga ve ntinu-ntinu



	  Kudikotisa na mambu ya nge ke tanga—mona yo na mabanza



	  Sosa kuzaba mutindu baverse ke wakana ti mambu yina bo ke tubila



	  Sosa malongi na mambu ya nge ke tanga













^ (Nk. 25:4) Songa mono banzila na nge, O Yehowa; Longa mono banzila na nge.



^ (Luka 11:13) Yo yina, kana beno, ata beno kele bantu ya mbi, beno me zaba kupesa bana na beno makabu ya mbote, beno fwete zaba kibeni nde Tata yina kele na zulu ta pesa mpeve santu na bantu yina ke lombaka yandi yo!”



^ (1 Bak. 2:10) Sambu, Nzambi me monisilaka beto yo na nzila ya mpeve na yandi, sambu mpeve ke fimpaka mambu yonso, ata mambu ya mudindu ya Nzambi.

Inki Ta Kumisa Yo Kitoko?





Sambu na nge, kutanga Biblia ke vandaka nki mutindu? Keti yo ke lembisaka nge? To keti yo ke pesaka nge kiese? Yo ke tadila mutindu nge ke tanga yo. Beto tala mambu yina nge lenda sala sambu nge sepela mingi na kutanga yo.

Pona Biblia ya mbote mpi yina kele na ndinga ya bilumbu yai. Kana nge ke tanga mukanda mosi ya me fuluka ti bangogo ya mpasi to bangogo ya ntama yina nge me zaba ve, ntembe kele ve nde nge ta sepela ve kutanga mukanda yina. Yo yina nge fwete sosa Biblia yina ke sadilaka ndinga yina nge ta bakisa kukonda mpasi mpi yina ta simba ntima na nge. Kansi yo fwete vanda mpi Biblia mosi ya bo me balula mbote-mbote mpi na siki-siki.*

Sadila ba-apareyi ya bilumbu yai. Bubu yai, nge lenda zwa Biblia ya bo me niema mpi yina bo me tula na apareyi. Nge lenda tanga ba Biblia ya nkaka na Internet, to nge lenda baka yo mpi kutula yo na ordinatere, na tableti to na telefone sambu na kutanga. Ba Biblia ya nkaka kele ti bisadilu yina lenda sadisa nge na kuzwa nswalu baverse ya nkaka ya ke tubila diambu yina nge ke tanga to nkutu yo lenda sadisa nge na kufwanisa bambalula mingi. Na bandinga ya nkaka, bo me salaka mpi Biblia ya kuwidikila kana nge ke zolaka ve kutanga. Bantu mingi ke sepelaka kuwidikila Biblia ntangu bo kele na bisi, ntangu bo ke yobisa bilele, to ntangu bo ke sala bisalu ya nkaka yina ke kanga bo ve nzila ya kuwidikila. Nge lenda meka mpi metode yina me fwana sambu na nge.

Sadila bisadilu ya kulongukila Biblia. Bisadilu ya kulongukila Biblia lenda sadisa nge na kubaka mambote mingi ntangu nge ke tanga Biblia. Bakarti ya bansi yina Biblia ke tubilaka ta sadisa nge na kuzaba bisika yina bo ke tubila na baverse ya nge ke tanga mpi mambu yina salamaka na bisika yango. Masolo ya nkaka mu mbandu yina kele na zulunalu yai to na kitini “La Bible et vous” ya site Internet jw.org lenda sadisa nge na kuzaba ntendula ya bitini mingi ya Biblia.

Soba bametode. Kana nge ke mona nde kutanga Biblia banda luyantiku tii na nsuka ke lembisa nge nitu, nge lenda yantika kutanga kitini yina ke sepedisaka nge mingi. Mpidina nge ta wa nzala ya kutanga. Kana nge ke zola kuzaba bantu yina Biblia ke tubilaka mingi, nge lenda tanga baverse yina ke tubila bo. Lupangu yina kele na luyantiku ya disolo yai ke tubila metode mosi. Ntu-diambu na yo kele “Zaba Bantu Yina Biblia Ke Tubilaka Sambu na Kubakisa Biblia Mbote.” To mbala ya nkaka nge lenda tanga disolo mosi-mosi ya Biblia to nge lenda tanga yo na ndonga yina mambu salamaka. Sambu na nki ve kumeka metode mosi na kati ya bametode yai?







^ par. 4 Bantu mingi me monaka nde Biblia—Mbalula ya Nsi-Ntoto ya Mpa kele ya siki-siki, ya mbote, mpi yo kele ve mpasi na kutanga. Bambangi ya Yehowa bantu me basisaka Biblia yai. Bo me basisaka yo na bandinga kuluta 130. Nge lenda baka yo na site Internet jw.org to nge lenda baka programe JW Library. To kana nge me zola, Bambangi ya Yehowa lenda kwisa kunatila nge Biblia na nzo.




ZABA BANTU YINA BIBLIA KE TUBILAKA SAMBU NA KUBAKISA BIBLIA MBOTE


Bankento ya nkaka ya kwikama


	Abigaile


	1 Samuele kapu 25




	Estere


	Estere kapu 2-5, 7-9




	Ana


	1 Samuele kapu 1-2




	Maria


	(Mama ya Yezu) Matayo kapu 1-2; Luka kapu 1-2; tala mpi Yoane 2:1-12; Bisalu 1:12-14; 2:1-4




	Rahabi


	Yozue kapu 2, 6; tala mpi Baebreo 11:30, 31; Yakobo 2:24-26




	Rebeka


	Kuyantika kapu 24-27




	Sara


	Kuyantika kapu 17-18, 20-21, 23; tala mpi Baebreo 11:11; 1 Piere 3:1-6







Babakala ya nkaka ya me zabanaka mingi


	Abrahami


	Kuyantika kapu 11-24; tala mpi 25:1-11




	Davidi


	1 Samuele kapu 16-30; 2 Samuele kapu 1-24; 1 Bantotila kapu 1-2




	Yezu


	Evanzile ya Matayo, ya Marko, ya Luka, mpi ya Yoane




	Moize


	Kubasika kapu 2-20, 24, 32-34; Kutanga kapu 11-17, 20, 21, 27, 31; Kulonga kapu 34




	Noa


	Kuyantika kapu 5-9




	Polo


	Bisalu kapu 7-9, 13-28




	Piere


	Matayo kapu 4, 10, 14, 16-17, 26; Bisalu kapu 1-5, 8-12











BISADILU YA KULONGUKILA BIBLIA YINA BAMBANGI YA YEHOWA ME BASISAKA


	  JW.ORG—Site Internet yai kele ti bisadilu mingi ya kulongukila Biblia, mu mbandu kitini “Questions Bibliques.” Yo ke songa mpi mambu yina nge fwete sala sambu na kubaka programe JW Library



	  “Voyez le bon pays”—Kamukanda yai ke monisa bakarti mpi bafoto ya bisika yina Biblia ke tubilaka



	  Étude perspicace des Écritures—Mukanda yai ke tendulaka bantu, bisika, mpi bangogo yina kele na Biblia. Yo kele na bitini zole



	  “Toute Écriture est inspirée de Dieu et utile”—Mukanda yai ya me fuluka ti nzayilu ke tendulaka inki ntangu, na wapi, mpi sambu na nki bo sonikaka konso mukanda ya Biblia mpi yo ke tubilaka na bunkufi mambu yina kele na konso mukanda ya Biblia



	  La Bible: Parole de Dieu ou des hommes ?—Mukanda yai ya fioti ya bo me sadilaka bansosa ya mbote-mbote kibeni, ke tubilaka banzikisa yina ke monisaka nde Biblia kele kibeni Ndinga ya Nzambi



	  La Bible: quel est son message ?—Kamukanda yai ya balutiti 32 ke tubilaka na bunkufi ntu-diambu ya Biblia ya mvimba











^ (Bis. 1:12-14) Ebuna bo katukaka na ngumba mosi yina bo ke bingaka Ngumba ya Banti ya Olive, mpi bo vutukaka na Yeruzalemi. Ngumba yina kele pene-pene ya Yeruzalemi, kiteso ya kilometre mosi* mpamba katuka na Yeruzalemi. 13 Ntangu bo kumaka, bo tombukaka na suku mosi ya zulu kisika bo vandaka kuvanda. Yo vandaka Piere, Yoane, Yakobo, ti Andre; Filipo ti Toma; Bartelemi ti Matayo; Yakobo mwana ya Alfeo, Simoni muntu ya kikesa, mpi Yudasi mwana ya Yakobo. 14 Bantu yai yonso vandaka kukwamina na kisambu ti lukanu mosi, kumosi ti bankento ya nkaka, Maria mama ya Yezu, mpi ti bampangi na yandi ya babakala.

Na Kigreki, “sabbatou . . . odon.”  Yo kele kitamina yina Muyuda lendaka kutambula na kisabatu.


^ (Bis. 2:1-4) Kansi, ntangu kilumbu ya Nkinsi ya Pantekoti vandaka kuluta, bo vandaka bo yonso kisika mosi. 2 Na mbala mosi makelele katukaka na zulu, bonso makelele ya mupepe yina ke bula ngolo, mpi yo fulukaka na nzo ya mvimba kisika bo vandaka. 3 Ebuna, baludimi bonso ya tiya monanaka na bo; yo kabwanaka, mpi mosi-mosi kwisaka kuvanda na zulu ya konso muntu na kati na bo, 4 ebuna bo yonso fulukaka ti mpeve santu mpi bo yantikaka kutuba na bandinga mingi, mutindu mpeve vandaka kupesa bo nzila ya kutuba.



^ (Baeb. 11:30, 31) Sambu na lukwikilu, bibaka ya Yeriko bwaka ntangu bantu manisaka kutambula na nziunga na yo bilumbu nsambwadi. 31 Sambu na lukwikilu, Rahabi, nkento ya ndumba, fwaka ve ti bantu yina lemfukaka ve, sambu yandi yambaka na ngemba bantu yina kwendaka kutala bwala.



^ (Yak. 2:24-26) Beno ke mona nde Nzambi ke bakaka muntu bonso muntu ya lunungu na nzila ya bisalu, kansi na nzila ya lukwikilu mpamba ve. 25 Mutindu mosi mpi, keti Nzambi ndimaka ve Rahabi nkento ya ndumba bonso muntu ya lunungu na nzila ya bisalu, ntangu yandi yambaka mbote binati-nsangu mpi yandi basisaka bo na nzila ya nkaka? 26 Ya kieleka, mutindu nitu ya me konda mpeve* kele ya kufwa, mutindu mosi mpi lukwikilu yina me konda bisalu kele ya kufwa.

To “mpema.”


^ (Baeb. 11:11) Sambu na lukwikilu mpi, Sara bakaka ngolo ya kubaka divumu sambu na kubuta mwana,* ata yandi lutaka mvula ya kubuta, sambu Sara vandaka kumona muntu yina silaka nde yandi kele muntu ya kwikama.*

Na kisina, “nkuna.”
To “ya bo lenda tudila ntima.”


^ (1 Pie. 3:1-6) Mutindu mosi beno bankento, beno lemfukila babakala na beno, sambu kana bankaka na kati na bo ke lemfuka ve na ndinga ya Nzambi, bo kuma kulemfuka na nzila ya bikalulu ya bankento na bo kukonda nde beno tuba ata kima mosi, 2 sambu bo ta mona na meso na bo mosi bikalulu na beno ya bunkete ti luzitu ya mingi. 3 Kitoko na beno kuvanda ve ya nganda—kutunga nsuki mpi kulwata bima ya wolo to bilele ya kitoko— 4 kansi yo vanda kimuntu ya kubumbana ya ntima na kitoko yina ke polaka ve ya kikalulu* ya pima mpi ya mawete, yina kele mfunu mingi na meso ya Nzambi. 5 Sambu bankento ya santu ya ntangu ya ntama yina vandaka kutula kivuvu na Nzambi vandaka kuditomisa mutindu yai, bo vandaka kulemfukila babakala na bo, 6 mutindu Sara vandaka kulemfukila Abrahami mpi kubinga yandi mfumu. Mpi beno ta vanda bana na yandi, kana beno ke landa kusala mambu ya mbote mpi ke wa boma ve.

Na kisina, “mpeve.”

Inki Mutindu Biblia Lenda Soba Luzingu na Mono?





Biblia kele ve mukanda bonso mikanda ya nkaka. Yo kele ti bandongisila yina me katuka na Ngangi na beto. (2 Timoteo 3:16) Nsangu na yo lenda vanda ti bupusi ya ngolo na luzingu na beto. Biblia ke tuba nde: “Ndinga ya Nzambi kele ya moyo mpi ngolo.” (Baebreo 4:12) Yo kele ti ngolo ya kusoba luzingu na beto na mitindu zole ya mfunu—yo lenda pesa beto lutwadisu sambu na luzingu ya konso kilumbu bubu yai mpi yo lenda sadisa beto na kuzaba Nzambi ti balusilu na yandi.—1 Timoteo 4:8; Yakobo 4:8.

Yo lenda soba luzingu na nge bubu yai. Biblia lenda sadisa nge na mambu ya luzingu na nge. Yo ke pesaka bandongisila ya mbote na mambu yai:

	  Bangwisana na nge ti bantu ya nkaka. —Baefezo 4:31, 32; 5:22, 25, 28, 33.



	  Mawi mpi mavimpi ya nitu.—Nkunga 37:8; Bingana 17:22.



	  Bikalulu ya mbote.—1 Bakorinto 6:9, 10.



	  Mambu ya mbongo.—Bingana 10:4; 28:19; Baefezo 4:28.*





Na Asie, bakala mosi ya me katuka kukwelana ti nkento na yandi monaka nde bandongisila ya Biblia kele mfunu. Bonso bantu mingi ya nkaka yina me katuka kukwelana, yo vandaka mpasi sambu bo yikana ti bikalulu na bo mpi bo solula kukonda mpasi. Kansi bo yantikaka kusadila mambu yina bo vandaka kutanga na Biblia. Inki salamaka na nima? Vicent ke tuba nde: “Mambu yina mu vandaka kutanga na Biblia sadisaka mu na kukanga ntima na zola yonso na bampasi yina beto vandaka kukutana ti yo na makwela na beto. Kuzitisa mambu ya Biblia ke tubaka me sadisaka beto na kuzinga na kiese.” Nkento na yandi Annalou ke tuba nde: “Kutanga bambandu yina kele na Biblia me sadisaka beto. Ntangu yai mu ke sepelaka na makwela na beto mpi na balukanu yina beto me kuditudilaka na luzingu.”

Yo lenda sadisa nge na kuzaba Nzambi. Katula mambu yina Vicent tubaka sambu na makwela, yandi ke tuba diaka nde: “Kutanga Biblia ke salaka nde mono kudiwa kibeni pene-pene ya Yehowa bubu yai.” Mambu yina Vicent me tuba ke benda dikebi na diambu mosi ya mfunu—Biblia lenda sadisa nge na kuzaba Nzambi. Kana nge sala mpidina, bandongisila ya Nzambi ta natila nge mambote mpi nge ta zaba yandi bonso nduku na nge. Nge ta bakisa mpi nde yandi ke tubila mutindu luzingu ta vanda mbote na bilumbu ke kwisa, ntangu yina nge lenda vanda ti “luzingu ya kieleka,” disongidila luzingu ya kukonda nsuka. (1 Timoteo 6:19) Yo kele ve ti mukanda ya nkaka yina lenda tubila diambu ya mutindu yai.

Kana nge yantika kutanga Biblia mpi nge landa kutanga yo, nge mpi lenda baka mambote yai—yo ta soba luzingu na nge bubu yai mpi nge ta zaba Nzambi. Kansi mutindu nge ke tanga Biblia, nge lenda kudiyula bangiufula mingi. Kana yo salama mpidina, yibuka mbandu ya mbote ya Mfumu mosi ya nsi ya Etiopia yina zingaka bamvula 2 000 me luta. Yandi vandaka ti bangiufula mingi na yina me tala Biblia. Ntangu bo yulaka yandi kana yandi vandaka kubakisa mambu yina yandi vandaka kutanga, yandi tubaka nde: “Inki mutindu mono lenda zaba kana muntu kutendudila mono ve?”* Na nima, yandi ndimaka na luzolo yonso nde Filipo kusadisa yandi. Filipo zabaka mbote-mbote Biblia mpi vandaka longoki ya Yezu. (Bisalu 8:30, 31, 34) Kiteso mosi, kana nge ke zola kuzaba mambu mingi na yina me tala Biblia, beto ke lomba nge na kufulusa formilere yina kele na www.jw.org to na kusonikila Bambangi ya Yehowa na adresi mosi yina kele na zulunalu yai. Nge lenda solula mpi ti Bambangi ya Yehowa yina kele pene-pene na nge to kukwenda na Nzo ya Kimfumu yina kele kisika nge ke zingaka. Keti nge lenda baka Biblia mosi bubu yai mpi kubika nde yo sadisa nge na kuvanda ti luzingu ya kuluta mbote?







Kana nge ke kudiyula kana nge fwete tudila Biblia ntima ya mvimba, tala video mosi ya nkufi yina ke tuba nde Comment être sûrs que la Bible vient de Dieu ? Sambu na kumona, kota na jw.org, bweta na Rechercher mpi sonika ntu-diambu ya video yai.



^ par. 8 Sambu na kuzwa bandongisila ya nkaka ya mbote yina kele na Biblia, kota na site Internet na beto, jw.org. Bweta na LA BIBLE ET VOUS, bweta diaka na QUESTIONS BIBLIQUES.


^ par. 11 Tala mpi disolo “Keti Yo Kele Kaka Kukonda Kubakisa ya Fioti?” ya kele na zulunalu yai.






^ (2 Tim. 3:16) Masonuku yonso kele ya kupemama na Nzambi mpi yo kele mfunu sambu na kulonga, sambu na kunganina, sambu na kusungika mambu, sambu na kupesa ndola na lunungu,



^ (Baeb. 4:12) Sambu ndinga ya Nzambi kele ya moyo mpi ngolo mpi yo kele makasi kuluta konso mbele ya bitumba ya makasi zole mpi yo ke kotaka tii na kukabisa moyo* ti mpeve,* mpi binkoso ti butomfu, mpi yo lenda sala luswaswanu na kati ya mabanza mpi bangindu ya ntima.

Tala Bantendula ya Bangogo.
Tala Bantendula ya Bangogo.


^ (1 Tim. 4:8) Sambu ngalasisi ya nitu kele mfunu na mambu fioti, kansi kukangama na Nzambi kele mfunu na mambu yonso, sambu yo kele ti lusilu ya luzingu ya ntangu yai mpi ya luzingu yina ke kwisa.



^ (Yak. 4:8) Beno kwenda pene-pene na Nzambi, ebuna yandi ta kwisa pene-pene na beno. Beno bansumuki, beno yobisa maboko na beno, mpi beno bantu ya ntima-zole, beno kumisa bantima na beno bunkete.



^ (Baef. 4:31, 32) Beno katula na kati na beno kimbeni ya ngolo ya mitindu yonso, makasi, nganzi, makelele, mafingu, mpi mambu yonso ya mbi. 32 Kansi beno monisa ntima ya mbote beno na beno, beto wila bantu ya nkaka mawa, beno lolulana na ntima ya mvimba mutindu Nzambi mpi me lolulaka beno na ntima ya mvimba na nzila ya Kristu.



^ (Baef. 5:22) Bankento kulemfuka na babakala na bo mutindu bo ke lemfukaka na Mfumu,



^ (Baef. 5:25) Babakala, beno landa kuzola bankento na beno, mutindu Kristu mpi zolaka dibundu mpi pesaka luzingu na yandi sambu na yo,



^ (Baef. 5:28) Babakala fwete zola bankento na bo mutindu yina, bonso nitu na bo mosi. Bakala yina ke zolaka nkento na yandi ke kudizolaka yandi mosi,



^ (Baef. 5:33) Kansi, konso muntu na kati na beno fwete zola nkento na yandi mutindu yandi ke kudizolaka; na ndambu ya nkaka, nkento fwete vanda ti luzitu ya mudindu sambu na bakala na yandi.



^ (Nk. 37:8) Yambula makasi mpi bikisa nganziL; Kuwa ve makasi mpi kusala ve mambu ya mbi.*



^ (Bing. 17:22) Ntima ya kiese kele nkisi ya mbote,* Kansi mabanza ya ke niokwama ke katulaka ngolo ya muntu.*

To “kele mbote sambu na kubeluka.”
To “ke yumisaka mikwa.”


^ (1 Bak. 6:9, 10) Keti beno ke zaba ve nde bantu ya kukonda lunungu ta baka ve* Kimfumu ya Nzambi? Beno kudikusa ve. Bantu ya ke salaka pite,* bantu ya ke sambilaka biteki, bantu ya ke salaka bizumba, babakala yina ke pesaka nzila nde bo vukisa nitu ti bo na mutindu yina me fwana ve, babakala yina ke ladisaka babakala ya nkaka,* 10 miyibi, bantu ya lukasi, bantu ya ke lawukaka malafu, bantu ya ke fingaka, to bantu ya ke botulaka bima ya bantu ya nkaka ta baka ve Kimfumu ya Nzambi.

Na kisina, “ta baka ve dikabu ya.”
Tala Bantendula ya Bangogo, “Mansoni.”
To “babakala yina ke vukisaka nitu ti babakala.” Na kisina, “babakala yina ke lalaka ti babakala.”


^ (Bing. 10:4) Maboko ya bumolo ta nata kinsukami, Kansi maboko ya ke salaka ngolo ke nataka bimvwama.



^ (Bing. 28:19) Muntu yina ke kunaka bima na ntoto na yandi ta vanda ti madia mingi, Kansi muntu yina ke landaka mambu ya kukonda mfunu ta vanda na kinsukami ya ngolo.



^ (Baef. 4:28) Bika muyibi kuyiba diaka ve, kansi yandi sala kisalu ya ngolo, yandi sala kisalu ya mbote ti maboko na yandi, sambu yandi zwa kima ya kupesa muntu yina me konda bima.



^ (1 Tim. 6:19) na kudibumbila fondasio ya mbote sambu na bilumbu ke kwisa, sambu bo simba ngolo luzingu ya kieleka.



^ (Bis. 8:30, 31) Filipo kwendaka ntinu na lweka na yo mpi waka muntu yina ke tanga mukanda ya mbikudi Yezaya na ndinga ya ngolo, mpi yandi tubaka nde: “Keti nge ke zaba* kibeni mambu ya nge ke tanga?” 31 Yandi tubaka nde: “Ya kieleka, inki mutindu mono lenda zaba kana muntu kutendudila mono ve?” Mpi yandi bondilaka Filipo na kumata mpi kuvanda ti yandi.

To “ke bakisa.”


^ (Bis. 8:34) Ebuna tongu yina tubilaka Filipo nde: “Mono ke bondila nge, mbikudi ke tuba mambu yai sambu na nani? Sambu na yandi mosi to sambu na muntu ya nkaka?”

MUTINDU MONO VANDAKA

 Mu butukaka na Paddington. Yo ke kartie mosi ya Londres na Angleterre, mpi yo ke vandaka ti bantu mingi. Mu vandaka kuzinga ti mama mpi bayaya na mu tatu ya bankento. Papa vandaka kunwa malafu mingi, yo yina yandi vandaka kutina beto sambu na mwa ntangu mpi kukwisa kuvutuka.

Ntangu mu vandaka mwana-fioti, mama longaka mu na kusamba konso mpimpa. Mu vandaka ti Biblia yina vandaka kaka ti mukanda ya Bankunga mpi mu kumisaka yo miziki sambu na kuyimba yo. Mu ke yibuka nde mono tangaka nsa mosi na mukanda mosi ya mu vandaka ti yo mpi yo bikalaka na mabanza na mu. Nsa yango vandaka kutuba nde: “Konso kima ke vandaka ti nsuka na yo.” Bangogo yai salaka nde mu lala ve mpimpa ya mvimba mpi mu yantika kuyindula luzingu na bilumbu ke kwisa. Mu yindulaka mutindu yai, ‘Luzingu ke sukaka ve kaka mutindu yai. Sambu na nki mu ke na luzingu?’ Mu vandaka ve kuzola kufwa.

Mu kumaka kusosa kuzaba mambu ya me tala bisalu ya bampeve ya mbi. Mu vandaka kumeka kusolula ti bafwa, kukwenda na maziamu ti banduku ya nzo-nkanda, mpi kutala bafilme ya ke pesaka boma. Beto vandaka kuyindula nde yo ke pesaka kiese mpi boma.

Mono yantikaka kukuma ntu-ngolo ntangu mu vandaka kaka ti bamvula kumi. Mono yantikaka kunwa makaya, mpi kukonda kusukinina mu kumaka mpika na yo. Na nima, mu kumaka kunwa diamba (marijuana). Ntangu mu kumaka ti bamvula 11, mu mekaka malafu ya ke lawusaka. Ata yo vandaka ve kitoko, mu vandaka kuzola yo sambu yo vandaka kulawusa. Diaka, mu vandaka kuzola miziki mpi kukina. Mu vandaka kukwenda na bafeti mpi na babare na mpimpa konso ntangu yina mu lendaka kusala yo. Mu vandaka kubasika na mayele na mpimpa mpi kuvutuka na ntwala nde suka kutana. Sambu mu vandaka ya kulemba kilumbu yina me landa, mu vandaka kutina nzo-nkanda mbala na mbala. Kana mu kwenda na nzo-nkanda, mbala mingi mu vandaka kunwa malafu ya ke lawusaka na ntwala nde longi ya nkaka kukota.

Na mvula ya nsuka ya nzo-nkanda, mu bakaka ve matonsi ya mbote. Mama lembaka nitu mpi waka makasi sambu yandi zabaka ve bikalulu na mu ya mbi. Beto swanaka, yo yina mu tinaka nzo. Mu kwendaka kuzinga mwa ntangu ti Tony, mwana-bakala yina mu vandaka kubasika ti yandi. Yandi vandaka muntu ya dibundu ya ba Rasta. Yandi vandaka muntu ya mubulu mpi vandaka kuteka diamba. Bantu zabaka nde yandi vandaka muntu mosi ya nku kibeni. Na nima ya ntangu fioti, mu bakaka divumu mpi mu butaka mwana-bakala. Mu vandaka kaka ti bamvula 16.






MUTINDU BIBLIA SOBAKA LUZINGU NA MONO

 Mu kutanaka ti Bambangi ya Yehowa na mbala ya ntete ntangu mu vandaka kuzinga na nzo yina bo vandaka kutula bamama yina me kwelaka ve ti bana na bo. Bamfumu pesaka mu shambre mosi na nzo yina. Bambangi ya Yehowa zole ya bankento vandaka kukwisa mbala na mbala kutala baleke ya nkaka ya bankento yina butaka. Kilumbu mosi ya bo vandaka kusolula, mu kwendaka kuvanda ti bo. Mu vandaka ti lukanu ya kumonisa nde Bambangi ya Yehowa kele na kifu. Kansi bo pesaka mvutu na bangiufula na mu yonso kukonda kuwa makasi mpi na pwelele yonso na nsadisa ya Biblia. Bo vandaka kibeni mawete mpi ntima-mbote. Yo sepedisaka mu mingi, yo yina mu ndimaka kulonguka Biblia ti bo.

Ntangu fioti na nima, mu longukaka kima mosi na Biblia mpi yo sobaka luzingu na mu. Banda mu vandaka mwana-fioti, mu vandaka kuwa boma ya lufwa. Kansi ntangu yai bo longaka mono malongi ya Yezu ya me tala lufutumuku. (Yoane 5:28, 29) Mono longukaka mpi nde Nzambi ke kudibanzaka sambu na mono. (1 Piere 5:7) Mambu yina kele na Yeremia 29:11 simbaka kibeni ntima na mu. Yo ke tuba nde: “‘Sambu mono me zaba mbote bangindu yina mono ke yindula sambu na beno,’ Yehowa muntu me tuba, ‘bangindu ya ngemba, kansi ya mpasi ve, sambu na kupesa beno makwisa mpi kivuvu.’” Mono yantikaka kundima nde mono lenda vanda ti kivuvu ya kuzinga kimakulu na Paladisu awa na ntoto.—Nkunga 37:29.

Bambangi ya Yehowa monisilaka mu zola ya masonga. Ntangu mu kwendaka na lukutakanu na bo na mbala ya ntete, bantu yonso vandaka na kiese mpi yo pesaka mono mpusa ya kuvukana diaka ti bo. Bo yonso vandaka bantu ya mawete. (Yoane 13:34, 35) Yo swaswanaka kibeni ti mutindu bantu ya dibundu mosi yina mu kwendaka sadilaka mu mambu. Bambangi ya Yehowa yambaka mu mbote ata mu vandaka kusala mambu ya mbi. Bo bikilaka mu ntangu mpi bo vandaka kudibanza sambu na mu, kutudila mu dikebi, mpi kusadisa mu mingi. Mu vandaka kumona nde mu vandaka na kati ya dibuta mosi ya nene mpi ya zola.

Ntangu mu vandaka kulonguka Biblia, mu bakisaka nde mu fwete sala bansoba na luzingu na mu sambu na kuzinga na kuwakana ti minsiku ya Nzambi ya me tala bikalulu ya mbote. Yo vandaka mpasi na kuyambula kunwa makaya. Kaka na ntangu yina, mu bakisaka nde miziki ya nkaka vandaka kukumisa ngolo mpusa na mu ya kunwa diamba yo yina mu buyaka kulanda miziki yango mpi kumaka kulanda miziki ya nkaka. Mu zolaka kuvanda ti mabanza ya mbote, yo yina mu yambulaka kukwenda na bafeti mpi na babare na mpimpa sambu mu lawuka diaka ve malafu. Mono sosaka mpi banduku ya nkaka yina zolaka kusadisa mono na kuyambula luzingu na mono ya ntama.—Bingana 13:20.

Na ntangu yina, Tony vandaka mpi kulonguka Biblia ti Bambangi ya Yehowa. Bo vandaka kusadila Biblia sambu na kupesa bamvutu na bangiufula na yandi, yo yina yandi ndimaka mpi nde mambu yina yandi vandaka kulonguka vandaka kieleka. Yandi salaka bansoba ya nene na luzingu na yandi. Yandi yambulaka banduku na yandi ya nku, yandi vandaka diaka ve muntu ya mubulu mpi yandi yambulaka kunwa diamba. Sambu na kusepedisa kibeni Yehowa, beto bakisaka nde beto fwete yambula luzingu na beto ya mansoni mpi kusadisa mwana na beto na kuyela na dibuta mosi ya mbote. Beto kwelanaka na 1982.

“Mu me kumaka kulala mbote na mpimpa mpi mu ke kudiyangisaka diaka ve sambu na bilumbu ke kwisa to lufwa”



Mono ke yibuka mutindu mono vandaka kusosa masolo ya Nzozulu ya Nkengi mpi ya Réveillez-vous !* yina vandaka kutubila bantu yina nungaka na kusala bansoba yina mono vandaka ti mpusa ya kusala. Bambandu na bo vandaka kupesa mu kikesa ya mingi. Mu bakaka kikesa sambu na kulanda kusala ngolo mpi kuyambula ve. Mu landaka kusamba Yehowa sambu yandi yambula mono ve. Mu ti Tony bakaka mbotika mpi kumaka Bambangi ya Yehowa na Yuli 1982.

MAMBOTE YA MONO ME BAKAKA

 Kusala kinduku ti Yehowa Nzambi me gulusaka luzingu na mono. Mono ti Tony me monaka mutindu Yehowa me sadisaka beto na ntangu ya mpasi. Beto me bakisaka nde beto fwete tula ntima na Nzambi na ntangu ya mpasi, mpi beto ke monaka nde yandi ke sadisaka beto ntangu yonso.—Nkunga 55:22.

Mono vandaka na kiese ya kusadisa mwana na beto ya bakala mpi ya nkento na kuzaba Yehowa mutindu mono ke zabaka yandi. Ntangu yai mono ke waka kiese ya mutindu mosi ntangu mono ke monaka nde bana ya bana na mono mpi ke landa na kuzaba Nzambi.

Mu me kumaka kulala mbote na mpimpa mpi mu ke kudiyangisaka diaka ve sambu na bilumbu ke kwisa to lufwa. Konso mposo, mono ti Tony ke kwendaka kutala mabundu ya Bambangi ya Yehowa sambu na kupesa bampangi kikesa. Beto ke kwendaka ti bo na kisalu ya kulonga bantu ya nkaka nde kana bo kwikila na Yezu, bo mpi lenda baka luzingu ya mvula na mvula.







^ par. 17 Yina Bambangi ya Yehowa me basisaka mpi.






^ (Yoa. 5:28, 29) Beno yituka ve na diambu yai, sambu ntangu ke kwisa ntangu bantu yonso yina kele na maziamu ya kuyibuka ta wa ndinga na yandi 29 mpi bo ta basika, bayina salaka mambu ya mbote sambu na lufutumuku ya luzingu, mpi bayina salaka mambu ya mbi sambu na lufutumuku ya kusambisa.



^ (1 Pie. 5:7) na ntangu beno ke losa basusi na beno yonso* na yandi sambu yandi ke kudibanzaka sambu na beno.

To “bampasi na beno yonso; mambu yonso ya ke yangisa beno.”


^ (Yer. 29:11) “‘Sambu mono me zaba mbote bangindu yina mono ke yindula sambu na beno,’ Yehowa muntu me tuba, ‘bangindu ya ngemba, kansi ya mpasi ve, sambu na kupesa beno makwisa mpi kivuvu.



^ (Nk. 37:29) Bantu ya lunungu ta baka ntoto, Mp[i bo ta zinga kimakulu na zulu na yo.



^ (Yoa. 13:34, 35) Mono ke pesa beno nsiku mosi ya mpa, nde beno zolana beno na beno; mutindu mono zolaka beno, beno mpi beno zolana beno na beno. 35 Na diambu yai, bantu yonso ta zaba nde beno kele balongoki na mono—kana beno ke zolana beno na beno.”



^ (Bing. 13:20) Muntu yina ke tambulaka ti bantu ya mayele ta kuma mayele, Kansi muntu yina kele na bangwisana ti bazoba ta suka mbi.



^ (Nk. 55:22) Losila Yehowa kizitu na nge, Ebuna yandi ta sadisa nge. Yandi ta pesa ve nzila ata fioti nde muntu ya lunungu kubwa.*

LANDA MBANDU YA LUKWIKILU NA BO | ENOKI

“Yandi Pesaka Nzambi Kiese”





ENOKI zingaka bamvula mingi. Yo lenda vanda mpasi na kundima, kansi yandi zingaka bamvula kiteso ya 365. Bamvula yai me luta mbala iya bamvula yina bantu ke zingaka bubu yai. Kansi kana beto fwanisa yo ti bamvula yina bantu vandaka kuzinga na ntangu na yandi, Enoki vandaka mpenza ve mununu. Na ntangu yina (bamvula kuluta 5 000 me luta), bantu vandaka kuzinga mingi kibeni kuluta na bilumbu na beto. Adami muntu ya ntete vandaka ti bamvula kuluta nkama sambanu ntangu Enoki butukaka, mpi na nima Adami zingaka diaka bamvula nkama tatu. Bana ya nkaka ya Adami zingaka nkutu bamvula mingi kuluta. Yo yina, ntangu Enoki vandaka ti bamvula 365, yo lenda vanda nde yandi vandaka ntete ngolo bonso muntu yina ta zinga diaka bamvula mingi. Kansi, yo salamaka ve mutindu yina.

Yo ke monana nde Enoki kele na kigonsa ya nene. Yindula mutindu yandi ke baka ntinu. Yandi ke kuka ve kuvila mutindu bantu yina yandi me katuka kuzabisa nsangu ya Nzambi me sala mambu. Bantu yango me wa makasi ya ngolo. Bo me menga yandi. Bo me buya nsangu na yandi mpi me vweza Nzambi yina tindaka yandi. Bo lenda nwanisa ve Yehowa Nzambi ya Enoki, kansi bo lenda nwanisa Enoki! Ziku Enoki vandaka kuyindula kana yandi ta mona diaka dibuta na yandi. Keti yandi vandaka kuyindula nkento na yandi, bana na yandi ya bankento, Metusela mwana na yandi ya bakala, to Lameki ntekolo na yandi? (Kuyantika 5:21-23, 25) Keti yo vandaka nsuka na yandi?

Biblia ke tuba ve mambu mingi ya me tala Enoki. Yo ke tubila yandi na mikanda tatu mpamba. (Kuyantika 5:21-24; Baebreo 11:5; Yude 14, 15) Kansi, mambu yina baverse yango ke tuba ke sadisa beto na kubakisa nde yandi vandaka ti lukwikilu ya ngolo. Keti nge kele ti dibuta? Keti nge me nwaninaka dezia mambu yina nge me zaba nde yo kele mbote? Kana mpidina, nge lenda baka malongi mingi na lukwikilu ya Enoki.






“ENOKI LANDAKA KUTAMBULA TI NZAMBI YA KIELEKA”


Ntangu Enoki butukaka, bantu vandaka kusala mambu ya mbi mingi. Yo vandaka ndonga ya nsambwadi ya bantu katuka na Adami. Ya kieleka, bantu vandaka pene-pene kibeni ya kimuntu ya kukuka yina Adami ti Eva vidisaka, yo yina bo vandaka kuzinga bamvula mingi. Ata mpidina, bikalulu na bo mpi kimpeve na bo vandaka mbi mpenza. Mubulu vandaka mingi. Yo yantikaka na ndonga ya zole ya bantu, ntangu Kaini fwaka mpangi na yandi Abele. Yo ke monana nde mwana mosi ya Kaini kudikumisaka nde yandi vandaka muntu ya nku mpi ya mbi kuluta Kaini. Na ndonga ya tatu ya bantu, diambu ya nkaka ya mbi yantikaka. Bantu yantikaka kubinga zina ya Yehowa, kansi yo vandaka ve sambu na kusambila yandi na mutindu ya luzitu. Yo ke monana nde bo vandaka kusadila zina ya santu ya Nzambi na mutindu ya kuvweza mpi ya kukonda luzitu.—Kuyantika 4:8, 23-26.

Ziku lusambu yai ya mbi vandaka mpi kusalama mingi na ntangu ya Enoki. Ntangu Enoki yelaka, yo lombaka nde yandi pona. Keti yandi zolaka kusala mambu yina bantu mingi ya ntangu na yandi vandaka kusala? To keti yandi zolaka kusosa Yehowa, Nzambi ya kieleka, yina salaka zulu ti ntoto? Yo fwete vanda nde yandi waka disolo ya Abele, yina fwaka sambu yandi vandaka kusambila Yehowa na mutindu yina Yehowa vandaka kuzola mpi yo simbaka mpenza ntima na yandi. Enoki bakaka lukanu ya kusala bonso Abele. Kuyantika 5:22 ke songa beto nde: “Enoki landaka kutambula ti Nzambi ya kieleka.” Bangogo yai ya kuyituka ke monisa nde Enoki vandaka muntu mosi ya mbote yina zingaka na nsi-ntoto mosi ya mbi. Yandi kele muntu ya ntete yina Biblia ke tubila mutindu yina.

Kaka verse yina ke tuba nde Enoki landaka kutambula ti Nzambi na nima ya kubuta mwana na yandi Metusela. Beto ke bakisa nde Enoki kumaka ti dibuta ntangu yandi vandaka ti bamvula kiteso ya 65. Yandi vandaka ti nkento, kansi Biblia ke pesa ve zina na yandi. Yandi vandaka mpi ti bana mingi “ya babakala ti ya bankento.” Kana tata mosi ke zola kutambula ti Nzambi na ntangu yandi ke sansa bana na yandi mpi ke lungisa bampusa na bo, yandi fwete lungisa bampusa ya dibuta na yandi na mutindu yina Nzambi ke zolaka. Enoki bakisaka nde Yehowa vandaka kuvingila nde yandi kangama na kwikama yonso ti nkento na yandi. (Kuyantika 2:24) Mpi yandi salaka yonso sambu na kulonga bana na yandi mambu ya Yehowa Nzambi. Inki salamaka na nima?

Biblia ke pesa ve bantendula mingi na diambu yai. Yo ke tuba ve ata kima mosi sambu na lukwikilu ya Metusela mwana ya Enoki yina zingaka bamvula mingi kuluta bantu yonso yina Biblia ke tubilaka mpi yina fwaka na mvula yina Mvula ya Ngolo nokaka. Kansi, Metusela butaka Lameki. Lameki zingaka nsungi mosi ti nkaka na yandi Enoki bamvula kuluta nkama. Ntangu Lameki yelaka, yandi kumaka ti lukwikilu ya ngolo. Yehowa pesaka yandi mpeve sambu yandi tuba mbikudulu mosi sambu na Noa, mwana na yandi, mpi mbikudulu yango lunganaka na nima ya Mvula ya Ngolo. Bonso Enoki, papa ya nkaka na yandi, Noa tambulaka ti Nzambi. Noa monaka ve Enoki, kansi Enoki bikilaka yandi dikabu mosi ya nene. Ziku muntu tubilaka yandi dikabu yina vandaka papa na yandi Lameki, to nkaka na yandi Metusela, to mbala ya nkaka Yaredi, papa ya Enoki, yina fwaka ntangu Noa vandaka ti bamvula 366.—Kuyantika 5:25-29; 6:9; 9:1.

Yindula mutindu Enoki swaswanaka ti Adami. Adami vandaka muntu ya kukuka, kansi yandi salaka masumu mpi me bikilaka bana na yandi kikalulu ya kukolama mpi bampasi. Enoki vandaka muntu ya kukonda kukuka, kansi yandi tambulaka ti Nzambi mpi me bikilaka bana na yandi lukwikilu. Ntangu Adami fwaka, Enoki vandaka ti bamvula 308. Keti dibuta ya Adami dilaka nkaka na bo yina vandaka kusosa kaka mambote na yandi? Beto me zaba ve. Kima ya beto me zaba kele nde Enoki “landaka kutambula ti Nzambi ya kieleka.”—Kuyantika 5:24.



[image: Ndonga ya kele ti nda ya luzingu ya bantu yina Biblia ke tubilaka mpi yina zingaka ti Enoki na nsungi mosi ya luzingu na bo]


Kana nge kele ti dibuta, tadila malongi yina nge lenda baka na lukwikilu ya Enoki. Yo kele mfunu na kulungisa bampusa ya kinsuni ya dibuta na nge, kansi bampusa ya kimpeve kele mfunu mingi kuluta. (1 Timoteo 5:8) Nge lenda lungisa bampusa yai ya kimpeve na mambu ya nge ke tuba mpi ya nge ke sala. Kana nge pona na kutambula ti Nzambi mutindu Enoki salaka mpi nge bika nde bansiku ya Nzambi kutwadisa luzingu na nge, nge mpi ta bikila dibuta na nge mbandu ya kuluta mbote yina bo ta landa.






ENOKI “BIKULAKA SAMBU NA BO”


Ziku Enoki vandaka kumona nde yandi mpamba vandaka muntu ya lukwikilu na nsi-ntoto yina bantu vandaka ve ti lukwikilu. Keti Yehowa Nzambi na yandi vandaka kumona yandi? Ee. Kilumbu mosi, Yehowa solulaka ti nsadi na yandi yai ya kwikama. Yandi pesaka Enoki nsangu ya kuzabisa bantu ya ntangu na yandi. Na mutindu yina, Nzambi kumisaka Enoki profete ya ntete yina nsangu na yandi kele na Biblia. Beto me zaba diambu yai sambu bamvula mingi na nima, Yude, mpangi ya Yezu ya mama mosi, sonikaka na ngolo ya mpeve santu bangogo ya mbikudulu ya Enoki.*

Mbikudulu ya Enoki vandaka kutuba inki? Yo vandaka kutuba nde: “Beno tala, Yehowa kwisaka ti bamiriade na yandi ya santu sambu na kusambisa bantu yonso, mpi kubedisa bantu yonso yina ke vwezaka Nzambi sambu na bisalu na bo yonso ya kuvweza Nzambi yina bo me salaka, mpi sambu na mambu yonso ya mbi yina bansumuki yina ke vwezaka Nzambi tubaka sambu na yandi.” (Yude 14, 15) Kima ya ntete ya nge lenda mona kele nde Enoki tubaka mambu yina mbikudulu ke tuba bonso nde Nzambi me salaka yo dezia. Bambikudulu mingi yina bo sonikaka na nima salaka mpi mutindu mosi. Ngindu ya mfunu yo yai: Profete ke tubila kima mosi yina ta salama kibeni, yo yina yandi tubilaka yo bonso nde yo me salama dezia!—Yezaya 46:10.



[image: Enoki ke longuka bantu yina ke vwezaka Nzambi]
Enoki zabisaka nsangu ya Nzambi na nsi-ntoto mosi ya mbi kukonda kuwa boma





Yo lombaka inki na Enoki sambu yandi zabisa nsangu yina, ziku ntangu yandi zabisaka yo na bantu yonso yina vandaka kuwa yo? Lukebisu yina vandaka ngolo kibeni: yo sadilaka ngogo ‘kuvweza’ mbala tatu sambu na kutubila mambi ya bantu, mambu yina bo vandaka kusala, mpi mutindu bo vandaka kusala yo. Na mutindu yina, mbikudulu yango vandaka kukebisa bantu yonso nde nsi-ntoto yina bo vandaka kuzinga vandaka kaka kubeba banda bo kulaka Adami ti Eva na kilanga ya Edeni. Nsi-ntoto yina ta fwa ntangu Yehowa ta kwisa ti “bamiriade na yandi ya santu,” disongidila bawanzio mingi kibeni ya ngolo ya me yilama sambu na bitumba, sambu na kufwa bantu ya mbi. Enoki zabisaka lukebisu yina katukaka na Nzambi kukonda kuwa boma, mpi yandi salaka yo yandi mosi. Ziku ntekolo na yandi Lameki yina vandaka ntete leke vandaka kutala mpi kuyituka kikesa na yandi. Kana yandi yitukaka, beto lenda bakisa sambu na nki.

Lukwikilu ya Enoki lenda pusa beto na kudiyula kana beto ke tadilaka nsi-ntoto yai ya beto ke zinga mutindu Nzambi ke tadilaka yo. Nsangu ya lusambisu yina Enoki zabisaka na kikesa yonso kele kaka mfunu bubu yai; yo ke tadila mpi nsi-ntoto ya bubu kaka mutindu yo vandaka kutadila nsi-ntoto na bilumbu ya Enoki. Na kuwakana ti lukebisu ya Enoki, Yehowa nokisaka Mvula ya Ngolo sambu na kufwa bantu ya nsi-ntoto yina vandaka kuvweza Nzambi na bilumbu ya Noa. Mutindu Nzambi fwaka bantu ya mbi na ntangu yina ke monisa nde yandi ta fwa bo diaka mingi kuluta na bilumbu ke kwisa. (Matayo 24:38, 39; 2 Piere 2:4-6) Kaka mutindu yo vandaka na ntangu yina, bubu yai Nzambi kele ya kuyilama ti bamiriade na yandi ya santu sambu na kupesa ndola na bantu ya nsi-ntoto yai ya ke vweza yandi. Beto yonso fwete tula dikebi na lukebisu ya Enoki mpi kuzabisa yo na bantu ya nkaka. Bantu ya dibuta na beto ti banduku na beto lenda telamina beto. Bantangu ya nkaka beto lenda kudiwa beto mosi. Kansi Yehowa yambulaka ve Enoki; yandi ta yambula mpi ve bansadi na yandi ya kwikama bubu yai!






“NZAMBI NATAKA YANDI KISIKA YA NKAKA SAMBU YANDI MONA VE LUFWA”


Luzingu ya Enoki sukaka nki mutindu? Luzingu na yandi vandaka diambu mosi ya kuyituka, kansi lufwa na yandi vandaka diambu ya kuyituka kuluta. Disolo yina kele na Kuyantika ke tuba kaka nde: “Enoki landaka kutambula ti Nzambi ya kieleka. Na nima yandi vandaka diaka ve, sambu Nzambi bakaka yandi.” (Kuyantika 5:24) Na nki mutindu Nzambi bakaka Enoki? Ntumwa Polo tendulaka na nima nde: “Sambu na lukwikilu, Nzambi nataka Enoki kisika ya nkaka sambu yandi mona ve lufwa, mpi bo vandaka kumona yandi ve ata kisika mosi sambu Nzambi nataka yandi kisika ya nkaka; kansi na ntwala nde yandi nata yandi kisika ya nkaka, Nzambi taka kimbangi nde Enoki pesaka yandi kiese.” (Baebreo 11:5) Polo zolaka kutuba inki ntangu yandi tubaka nde Nzambi “nataka Enoki kisika ya nkaka sambu yandi mona ve lufwa”? Ba Biblia ya nkaka ke tubaka nde Nzambi nataka Enoki na zulu. Kansi yo kele ve kieleka. Biblia ke monisa nde Yezu Kristu vandaka muntu ya ntete yina me futumukaka mpi me kwendaka na zulu.—Yoane 3:13.

Ebuna, nki mutindu Nzambi “nataka Enoki kisika ya nkaka” yo yina yandi ‘monaka ve lufwa’? Yo ke monana nde na mawete yonso, Nzambi katulaka Enoki na luzingu mpi nataka yandi na lufwa; Nzambi salaka mpidina sambu Enoki kumona ve mpasi ya lufwa. Kansi ntete, “Nzambi taka kimbangi nde Enoki pesaka yandi kiese.” Inki mutindu? Na ntwala nde yandi fwa, yo lenda vanda nde Nzambi songaka Enoki mbona-meso mosi; ziku yo vandaka kusonga yandi nde ntoto me kuma paladisu. Ntangu Enoki monaka diambu yai ya kieleka yina monisaka nde Yehowa me ndima yandi, yandi fwaka. Ntangu ntumwa Polo sonikaka mambu ya me tala Enoki ti babakala mpi bankento ya nkaka ya kwikama, yandi tubaka nde: “Sambu na lukwikilu, bantu yai yonso fwaka.” (Baebreo 11:13) Na nima, ziku bambeni na yandi vandaka kusosa nitu na yandi, kansi ‘bo vandaka kumona yo ve ata kisika mosi.’ Mbala ya nkaka Yehowa vidisaka yo sambu na kukanga bantu nzila ya kubebisa yo to ya kusadila yo sambu na lusambu ya luvunu.*

Ti baverse yai na mabanza, beto meka kuyindula mutindu luzingu ya Enoki sukaka. Meka kumona diambu yai na mabanza, kansi kuvila ve nde yo kele kaka bangindu. Enoki ke baka ntinu, yandi me lemba kibeni. Bantu ya ke niokula yandi ke landa yandi. Bo me wa makasi sambu na nsangu yina yandi me zabisa bo nde Nzambi ta pesa bo ndola. Enoki me mona kisika mosi ya kubumbana mpi me pema fioti. Kansi yandi me zaba nde yandi ta kuma ve ntama. Kubika fioti bo ta fwa yandi na nku yonso. Ntangu yandi ke pema, yandi me samba Nzambi na yandi. Na nima, yandi kumaka kibeni na ngemba. Yandi monaka mbona-meso mosi yina vandaka pwelele mpenza na mpila nde Enoki kudimonaka na mbona-meso yango, ebuna yo nataka yandi ntama kibeni.



[image: Enoki me bumbana na dibulu ya matadi ntangu bantu yina ke niokula yandi ke luta pene-pene]
Yo ke monana nde bantu vandaka kusosa kufwa Enoki na nku ntangu Yehowa bakaka yandi





Yindula nde yandi ke mona nsi-ntoto mosi ya me swaswana kibeni ti nsi-ntoto yina yandi vandaka kuzinga. Yandi ke monana nde yo kele kitoko bonso kilanga ya Edeni, kansi basherube yina ke kanga bantu nzila ya kukota kele ve. Babakala ti bankento vandaka mingi, mpi bo yonso vandaka ti mavimpi ya mbote mpi bo vandaka ngolo bonso baleke. Bo vandaka na ngemba. Kimbeni vandaka ve mpi bo vandaka ve kuniokula bantu sambu na lusambu na bo, mutindu Enoki kutanaka ti yo. Enoki monaka nde Yehowa ke zolaka yandi, yandi ke bwisa yandi ntima, mpi ke ndima yandi. Yandi ndimaka nde yo kele kisika yina yandi fwete zinga, mpi yandi ta zinga kuna. Ntangu Enoki vandaka kuwa nde yandi ke kuma na ngemba, yandi kangaka meso mpi lalaka mpongi mosi ya ngolo, ya kukonda ndosi.

Tii bubu yandi me bikalaka na mpongi ya lufwa mpi Yehowa Nzambi me bumbaka yandi na mabanza na yandi ya kukonda ndilu. Mutindu Yezu silaka na nima, kilumbu ta kwisa ntangu bantu yonso yina kele na mabanza ya Nzambi ta wa ndinga ya Kristu mpi ta basika na maziamu. Ntangu bo ta kangula meso, bo ta mona nsi-ntoto mosi ya kitoko mpi ya ngemba.—Yoane 5:28, 29.

Keti nge ta zola kuvanda na nsi-ntoto yina? Yindula kiese ya kukutana ti Enoki. Yindula mambu ya mbote yina yandi ta songa beto! Yandi ta songa beto kana mambu ya beto ke yindula sambu na bantangu ya nsuka ya luzingu na yandi salamaka mutindu yina to ve. Kansi bubu yai kele ti kima ya kuluta mfunu ya beto fwete longuka na mbandu na yandi. Na nima ya kutubila Enoki, Polo tubaka nde: “Kukonda lukwikilu muntu lenda pesa ve Nzambi kiese.” (Baebreo 11:6) Yai kikuma ya ngolo kibeni sambu beto yonso kulanda mbandu ya lukwikilu mpi ya kikesa ya Enoki!







^ par. 14 Bantu ya nkaka ya mayele ya ke longukaka Biblia ke tubaka nde Yude vutukilaka bangogo ya mukanda yina kele ve ya kupemama ya bo ke bingaka Mukanda ya Enoki. Kansi mukanda yai kele ti masolo ya luvunu mpi kisina na yo me zabanaka ve, ata bantu ke tubaka nde Enoki muntu sonikaka yo. Yo ke tubila na masonga yonso mbikudulu ya Enoki, kansi yo lenda vanda nde bo bakaka yo na mukanda mosi ya ntama to na disolo mosi ya ntama yina kele diaka ve bubu yai. Yo fwete vanda nde Yude sadilaka mpi mukanda yina to disolo yina, to yo lenda vanda nde yandi waka mambu ya me tala Enoki na Yezu, sambu ntangu Yezu vandaka na zulu yandi monaka luzingu ya Enoki.


^ par. 20 Mutindu mosi, yo ke monana nde Nzambi bumbaka nitu ya Moize ti ya Yezu sambu bo sadila yo ve na mutindu yina ya mbi.—Kulonga 34:5, 6; Luka 24:3-6; Yude 9.






^ (Kuy. 5:21-23) Enoki zingaka bamvula 65 mpi na nima yandi butaka Metusela. 22 Na nima ya kubuta Metusela, Enoki landaka kutambula ti Nzambi ya kieleka* bamvula 300. Mpi yandi butaka bana ya babakala ti ya bankento. 23 Ebuna bilumbu yonso ya luzingu ya Enoki vandaka bamvula 365.

Na kisina, “Nzambi.” Tala Bantendula ya Bangogo.


^ (Kuy. 5:25) Metusela zingaka bamvula 187 mpi na nima yandi butaka Lameki.



^ (Kuy. 5:21-24) Enoki zingaka bamvula 65 mpi na nima yandi butaka Metusela. 22 Na nima ya kubuta Metusela, Enoki landaka kutambula ti Nzambi ya kieleka* bamvula 300. Mpi yandi butaka bana ya babakala ti ya bankento. 23 Ebuna bilumbu yonso ya luzingu ya Enoki vandaka bamvula 365. 24 Enoki landaka kutambula ti Nzambi ya kieleka. Na nima yandi vandaka diaka ve, sambu Nzambi bakaka yandi.

Na kisina, “Nzambi.” Tala Bantendula ya Bangogo.


^ (Baeb. 11:5) Sambu na lukwikilu, Nzambi nataka Enoki kisika ya nkaka sambu yandi mona ve lufwa, mpi bo vandaka kumona yandi ve ata kisika mosi sambu Nzambi nataka yandi kisika ya nkaka; kansi na ntwala nde yandi nata yandi kisika ya nkaka, Nzambi taka kimbangi nde Enoki pesaka yandi kiese.



^ (Yude 14, 15) Ya kieleka, Enoki, muntu ya nsambwadi na ndonga ya bantu katuka na Adami, bikulaka mpi sambu na bo ntangu yandi tubaka nde: “Beno tala, Yehowa* kwisaka ti bamiriade* na yandi ya santu 15 sambu na kusambisa bantu yonso, mpi kubedisa bantu yonso yina ke vwezaka Nzambi sambu na bisalu na bo yonso ya kuvweza Nzambi yina bo me salaka, mpi sambu na mambu yonso ya mbi yina bansumuki yina ke vwezaka Nzambi tubaka sambu na yandi.”

Tala Bangindu ya Ngika A5.
To “makumi ya mafunda.”


^ (Kuy. 4:8) Na nima, Kaini tubilaka mpangi na yandi Abele nde: “Beto kwenda na bilanga.” Ebuna, ntangu bo vandaka na bilanga, Kaini bulaka mpangi na yandi Abele mpi fwaka yandi.



^ (Kuy. 4:23-26) Ebuna Lameki tubilaka bankento na yandi Ada ti Sila nde: “Beno wa ndinga na mono, beno bankento ya Lameki; Beno widikila mambu ya mono ke tuba: Mono fwaka muntu mosi sambu yandi lwadisaka mono, Ee, toko mosi ya bakala sambu yandi bulaka mono. 24 Kana bo fwete vutula mbi mbala 7 sambu na Kaini, Bo fwete vutula mbi mbala 77 sambu na Lameki.” 25 Adami vukisaka diaka nitu ti nkento na yandi, ebuna yandi butaka mwana-bakala. Eva pesaka yandi zina Seti,* sambu yandi tubaka nde, “Nzambi me tula mwana* ya nkaka sambu na mono na kisika ya Abele, sambu Kaini fwaka yandi.” 26 Seti butaka mpi mwana mosi ya bakala, mpi yandi pesaka yandi zina Enosi. Na ntangu yina bantu yantikaka kubinga zina ya Yehowa.

Yo ke tendula “Ya Bo Me Tula.”
Na kisina, “nkuna.”


^ (Kuy. 5:22) Na nima ya kubuta Metusela, Enoki landaka kutambula ti Nzambi ya kieleka* bamvula 300. Mpi yandi butaka bana ya babakala ti ya bankento.

Na kisina, “Nzambi.” Tala Bantendula ya Bangogo.


^ (Kuy. 2:24) Yo yina bakala ta bikisa tata na yandi ti mama na yandi mpi yandi ta kangama* ti nkento na yandi, ebuna bo ta kuma nsuni mosi.

To “ta bikala.”


^ (Kuy. 5:25-29) Metusela zingaka bamvula 187 mpi na nima yandi butaka Lameki. 26 Na nima ya kubuta Lameki, Metusela zingaka bamvula 782. Mpi yandi butaka bana ya babakala ti ya bankento. 27 Ebuna bilumbu yonso ya luzingu ya Metusela vandaka bamvula 969, mpi na nima yandi fwaka. 28 Lameki zingaka bamvula 182 mpi na nima yandi butaka mwana mosi ya bakala. 29 Yandi pesaka yandi zina Noa,* mpi yandi tubaka nde: “Mwana yai ta lembika beto na kisalu na beto ya ngolo mpi na kisalu ya mpasi ya maboko na beto sambu na ntoto yai ya Yehowa me singaka.”

Ziku yo ke tendula “Kupema; Kulembika.”


^ (Kuy. 6:9) Yai disolo ya Noa. Noa vandaka muntu ya lunungu. Yandi vandaka ya kukonda kifu na kati ya bantu ya ntangu na yandi.* Noa tambulaka ti Nzambi ya kieleka.

Na kisina, “bandonga ya bantu na yandi.”


^ (Kuy. 9:1) Nzambi sakumunaka Noa ti bana na yandi mpi tubilaka bo nde: “Beno buta mingi, beno kuma mingi, mpi beno fulusa ntoto.



^ (Kuy. 5:24) Enoki landaka kutambula ti Nzambi ya kieleka. Na nima yandi vandaka diaka ve, sambu Nzambi bakaka yandi.



^ (1 Tim. 5:8) Ya kieleka, kana muntu ke lungisa ve banzala ya bantu na yandi, mpi mingi-mingi ya bantu ya nzo na yandi, yandi me buya lukwikilu mpi yandi kele mbi kuluta muntu yina kele ve ti lukwikilu.



^ (Yude 14, 15) Ya kieleka, Enoki, muntu ya nsambwadi na ndonga ya bantu katuka na Adami, bikulaka mpi sambu na bo ntangu yandi tubaka nde: “Beno tala, Yehowa* kwisaka ti bamiriade* na yandi ya santu 15 sambu na kusambisa bantu yonso, mpi kubedisa bantu yonso yina ke vwezaka Nzambi sambu na bisalu na bo yonso ya kuvweza Nzambi yina bo me salaka, mpi sambu na mambu yonso ya mbi yina bansumuki yina ke vwezaka Nzambi tubaka sambu na yandi.”

Tala Bangindu ya Ngika A5.
To “makumi ya mafunda.”


^ (Yez. 46:10) Katuka luyantiku mono ke tubaka na ntwala mambu yina ta salama, Mpi tuka ntama mambu yina me salama ntete ve. Mono ke tuba nde, ‘Lukanu* na mono ta lungana, Mpi mono ta sala konso kima yina mono me zola.’

To “Ndongisila.”


^ (Mat. 24:38, 39) Sambu, kaka mutindu bo vandaka na bilumbu yina na ntwala ya Mvula ya Ngolo, bo vandaka kudia mpi kunwa, babakala vandaka kukwela mpi bo vandaka kukwedisa bankento, tii na kilumbu yina Noa kotaka na maswa, 39 mpi bo tulaka ve dikebi tii ntangu Mvula ya Ngolo kwisaka mpi fwaka bo yonso, kukala ya Mwana ya muntu ta vanda mpi mutindu mosi.



^ (2 Pie. 2:4-6) Ya kieleka, Nzambi kudibuyisaka ve na kupesa bawanzio yina salaka disumu ndola, kansi yandi losaka bo na Tartare,* yandi kangisaka bo miniololo* na mpimpa ya ngolo mpi yandi me bumbaka bo sambu na kusambisa bo. 5 Yandi kudibuyisaka ve na kupesa ndola na nsi-ntoto ya ntama, kansi yandi taninaka Noa, nsamuni ya lunungu, ti bantu ya nkaka nsambwadi ntangu yandi nokisaka mvula ya ngolo na nsi-ntoto ya bantu yina ke vwezaka Nzambi. 6 Ntangu yandi kumisaka bambanza yai Sodome ti Gomore putulu ya tiya, yandi bedisaka yo, mpidina yandi pesaka bantu yina ke vwezaka Nzambi mbandu ya mambu yina ta kwisa.

Tala Bantendula ya Bangogo.
To mbala ya nkaka, “tulaka bo na mabulu.”


^ (Kuy. 5:24) Enoki landaka kutambula ti Nzambi ya kieleka. Na nima yandi vandaka diaka ve, sambu Nzambi bakaka yandi.



^ (Baeb. 11:5) Sambu na lukwikilu, Nzambi nataka Enoki kisika ya nkaka sambu yandi mona ve lufwa, mpi bo vandaka kumona yandi ve ata kisika mosi sambu Nzambi nataka yandi kisika ya nkaka; kansi na ntwala nde yandi nata yandi kisika ya nkaka, Nzambi taka kimbangi nde Enoki pesaka yandi kiese.



^ (Yoa. 3:13) Diaka, ata muntu mosi ve me tombukaka na zulu katula kaka muntu yina katukaka na zulu mpi kwisaka kukulumuka, Mwana ya muntu.



^ (Baeb. 11:13) Sambu na lukwikilu, bantu yai yonso fwaka, ata bo bakaka ve bima yina Nzambi silaka; kansi bo monaka yo na ntama, bo yambaka yo, mpi bo zabisaka bantu yonso nde bo vandaka banzenza mpi bantu ya ke zinga ntangu fioti na ntoto yina.



^ (Yoa. 5:28, 29) Beno yituka ve na diambu yai, sambu ntangu ke kwisa ntangu bantu yonso yina kele na maziamu ya kuyibuka ta wa ndinga na yandi 29 mpi bo ta basika, bayina salaka mambu ya mbote sambu na lufutumuku ya luzingu, mpi bayina salaka mambu ya mbi sambu na lufutumuku ya kusambisa.



^ (Baeb. 11:6) Diaka, kukonda lukwikilu muntu lenda pesa ve Nzambi kiese, sambu muntu yina ke pusana pene-pene na yandi fwete kwikila nde yandi kele mpi nde yandi ke kumaka muntu yina ke pesaka matabisi na bantu yina ke sosaka yandi na masonga yonso.



^ (Kul. 34:5, 6) Na nima, Moize nsadi ya Yehowa fwaka kuna na insi ya Moabi kaka mutindu Yehowa tubaka. 6 Yandi zikaka yandi na muwanda na insi ya Moabi, yina ke talana ti Bete-peore, mpi ata muntu mosi ve me zaba kisika yina maziamu na yandi kele tii bubu yai.



^ (Luka 24:3-6) mpi ntangu bo kotaka, bo monaka ve mvumbi ya Mfumu Yezu. 4 Ntangu bo kumaka kisaka-saka sambu na diambu yai, babakala zole yina vandaka ti bilele ya ke ngenga kwisaka kutelama pene-pene na bo. 5 Bankento yina waka boma mpi bo tulaka luse na ntoto, yo yina babakala yina tubilaka bo nde: “Sambu na nki beno ke sosa muntu ya luzingu na kati ya bafwa? 6 Yandi kele awa ve, kansi yandi me futumuka. Beno yibuka mambu yina yandi songaka beno ntangu yandi vandaka ntete na Galilea,



^ (Yude 9) Kansi, ntangu Mikaele, mfumu ya bawanzio, tulaka ntembe ti Diabulu mpi tubanaka ti yandi sambu na nitu ya Moize, yandi mekaka ve kusambisa yandi mpi kutubila yandi ti mafingu, kansi yandi tubaka nde: “Bika Yehowa* kunganina nge.”

Tala Bangindu ya Ngika A5.







Keti Yo Kele Kaka Kukonda Kubakisa Ya Fioti?





Mwana mosi ya nkento ya bamvula kiteso ya iya monaka midinga ke basika na tiyo mosi ya nene ya kompani mosi buna. Midinga yango vandaka kupanzana mpi kumonana bonso matuti ya nene. Mwana yango tubaka nde kompani yina ke salaka matuti. Kumona mutindu bantangu ya nkaka bana ke bakisaka ve mambu mbote lenda sekisa beto. Kansi, kana beto ke bakisa ve mbote mambu ya mfunu, yo lenda natila beto bampasi na luzingu. Mu mbandu, kana beto me tanga ve mbote mambu ya bo me sonika na karto ya nkisi mosi, yo lenda natila beto bampasi mingi.

Yo lenda vanda diaka mbi kuluta kana beto ke bakisa ve mbote mambu ya kimpeve. Mu mbandu, bantu ya nkaka bakisaka ve mbote malongi ya Yezu. (Yoane 6:48-68) Na kisika ya kusosa kubakisa mambu mbote, bantu yango buyaka mambu yonso yina Yezu longaka. Bo vidisaka dibaku mosi ya mbote kibeni!

Keti nge ke tangaka Biblia sambu na kusosa bandongisila? Yo kele diambu ya mbote kibeni! Ata mpidina, keti bantangu ya nkaka nge lenda bakisa ve mbote diambu mosi ya nge me tanga? Yo ke kuminaka bantu mingi. Beto tadila mambu tatu yina bantu mingi ke bakisaka ve mbote.

	  Bantu ya nkaka ke bakisaka ve mbote nsiku ya Biblia yina ke tubaka nde “wa Nzambi ya kieleka boma.” Bo ke yindulaka nde yo ke lombaka nde bantu kuwa Nzambi boma na mutindu ya mbi. (Longi 12:13) Kansi Nzambi ke zola ve nde bantu yina ke sambila yandi kuwa yandi boma ya mutindu yina. Yandi ke tuba nde: “Kuwa boma ve, sambu mono kele ti nge. Kudiyangisa ve, sambu mono kele Nzambi na nge. Mono ta pesa nge kikesa, ee, mono ta sadisa nge.” (Yezaya 41:10) Kuwa Nzambi boma ke tendula kuzitisa yandi mingi.



	

[image: Tiya me ziunga ntoto]
Keti bo ta yoka ntoto tiya?





  Bantu mingi ke bakisaka ve mbote bangogo yai ya bo me sonikaka na mpeve ya Nzambi: “Konso kima kele ti ntangu na yo, . . . ntangu ya kubutuka mpi ntangu ya kufwa.” Bo ke tubaka nde Nzambi me tulaka ntangu yina konso muntu ta fwa. (Longi 3:1, 2) Kansi, verse yai ke tubila mutindu luzingu ya muntu ke yantikaka mpi ke sukaka; mpi yo ke monisa nde bantu yonso ke fwaka. Ndinga ya Nzambi ke longa mpi nde balukanu ya beto ke bakaka na luzingu lenda sala nde beto zinga mingi to ve. Mu mbandu, beto ke tanga nde: “Boma ya Yehowa ke kumisaka luzingu nda.” (Bingana 10:27; Nkunga 90:10; Yezaya 55:3) Inki mutindu? Mu mbandu, kana beto ke zitisa mambu yina Ndinga ya Nzambi ke tuba, beto ta buya mambu yina ke bebisaka nitu bonso kulawuka malafu to kusala pite.—1 Bakorinto 6:9, 10.



	  Ntangu Biblia ke tuba nde bo “me bumba [zulu ti ntoto] sambu na kufwa yo na tiya,” bantu ya nkaka ke bakaka yo na mutindu ya kieleka mpi ke tubaka nde Nzambi ta fwa ntoto yai. (2 Piere 3:7) Kansi, Nzambi ke sila nde yandi ta pesa ve ata fioti nzila nde ntoto kufwa. Nzambi me tulaka “ntoto na bafondasio na yo; yo ta katuka ve na kisika na yo mvula na mvula.” (Nkunga 104:5; Yezaya 45:18) Kima yina ta fwa kimakulu kele ngidika ya bima ya nsi-ntoto yai ya mbi, yo ta fwa bonso nde bo me yoka yo na tiya, kansi ntoto yai ve. Sambu na zulu, kana bo me sadila ngogo yai na ntendula na yo ya kisina, yo lenda tendula luyalanganu yina kele ti bambwetete, to kisika yina Nzambi ke zingaka. Ata mosi ve na kati na yo ta fwa.










SAMBU NA NKI BANTANGU YA NKAKA BANTU KE BAKISAKA VE BIBLIA MBOTE?


Mutindu nge me mona yo na bambandu yai, mbala mingi bantu ke bakisaka ve mambu ya nkaka ya bo ke tangaka na Biblia. Kansi sambu na nki Nzambi ke bikaka nde yo salama? Bantu ya nkaka lenda yindula nde: ‘Kana Nzambi kele mayele mingi mpi ke zabaka mambu yonso, yandi zolaka kupesa beto mukanda yina bo me sonikaka mambu na mutindu ya pwelele sambu bantu yonso kubakisa yo kukonda mpasi. Kansi sambu na nki yandi salaka yo ve?’ Beto tadila bikuma tatu yina ke salaka nde mbala mingi bantu kubakisa ve Biblia mbote.

	               Bo me sonikaka Biblia sambu na bantu ya kudikulumusa mpi ya ke zolaka kulonguka. Yezu songaka Tata na yandi nde: “Tata, Mfumu ya zulu ti ya ntoto, mono ke kumisa nge na ntwala ya bantu sambu nge me bumbaka mbote-mbote mambu yai na bantu ya mayele ti ya ngangu mpi nge me monisaka yo na bana ya fioti.” (Luka 10:21) Bo me sonikaka Biblia sambu kaka bantu yina kele ti mabanza ya mbote kubakisa nsangu na yo. “Bantu ya mayele ti ya ngangu” ke vandaka mbala mingi lulendo; mpi bantu ya lulendo ke bakisaka ve mbote Biblia. Kansi bantu yina ke tangaka Biblia ti mabanza ya “bana ya fioti” ke bakisaka mbote nsangu ya Nzambi, sambu bana ya fioti ke vandaka ti kikalulu ya kudikulumusa mpi bo ke vandaka ti nzala ya kulonguka. Nzambi me monisaka kibeni mayele na mutindu yandi me sonikaka Biblia!



	               Bo me sonikaka Biblia sambu na bantu yina ke sosa na masonga yonso nde Nzambi kusadisa bo na kubakisa yo. Yezu monisaka nde bantu ta vanda na mfunu ya lusadisu sambu na kubakisa mbote mambu yina yandi vandaka kulonga. Inki mutindu bo zolaka kubaka lusadisu yina? Yezu tendulaka nde: “Nsadisi, mpeve santu, yina Tata ta tinda na zina na mono, yandi ta longa beno mambu yonso.” (Yoane 14:26) Yo yina, Nzambi ke pesaka mpeve santu na yandi, disongidila ngolo na yandi ya kisalu, sambu na kusadisa bantu na kubakisa mambu yina bo ke tanga na Biblia. Kansi, Nzambi ke pesaka ve mpeve na yandi na bantu yina ke tudilaka yandi ve ntima nde yandi lenda sadisa bo, yo yina mbala mingi bo ke bakisaka ve Biblia. Mpeve santu ke pusaka mpi Bakristu yina me zaba mambu mingi na kusadisa bantu yina ke sosa kubakisa Biblia mbote.—Bisalu 8:26-35.



	               Bantu lenda bakisa mambu ya nkaka ya Biblia kaka na ntangu yina me fwana. Mu mbandu, bo songaka profete Daniele na kusonika nsangu mosi sambu na bilumbu ke kwisa. Wanzio mosi songaka yandi nde: “Daniele, bumba mambu yai sambu yo vanda kinsweki, mpi kanga mukanda yina tii na ntangu ya nsuka.” Bamvula mingi na nima, bantu mingi me tangaka mukanda ya Daniele, kansi bo vandaka kubakisa yo ve mbote. Nkutu, Daniele yandi mosi mpi bakisaka ve mambu ya nkaka yina yandi sonikaka. Yandi ndimaka na kudikulumusa yonso nde: “Mono waka, kansi mono vandaka kubakisa ve.” Nsuka-nsuka, bantu ta bakisa mbote-mbote bambikudulu ya Nzambi yina Daniele sonikaka, kansi yo ta vanda kaka na ntangu yina Nzambi me tulaka. Wanzio yina tendulaka nde: “Kwenda, Daniele, sambu mambu yai fwete bikala ya kinsweki mpi ya kukanga ti kidimbu tii na ntangu ya nsuka.” Nani ta bakisa bansangu yina katukaka na Nzambi? “Muntu mosi ve ya mbi ta bakisa; kansi bantu yina kele ti mayele ya kubakisa mambu mbote-mbote ta bakisa.” (Daniele 12:4, 8-10) Nzambi ke tendulaka mambu ya nkaka yina Biblia ke tubaka kaka kana ntangu na yo me fwana.





Keti ntangu yina mambu fwete salama me salaka dezia nde Bambangi ya Yehowa kubakisa ve mbote Biblia? Ee. Kansi lere ntangu ya Nzambi lungaka sambu yandi monisa mambu pwelele, Bambangi sobaka kukonda kusukinina mutindu na bo ya kubakisa mambu. Bo ke kwikilaka nde ntangu bo ke salaka mutindu yina, bo ke landaka mbandu ya bantumwa ya Kristu yina vandaka kusoba na kudikulumusa yonso mutindu na bo ya kuyindula konso ntangu yina Yezu vandaka kusungika bo.—Bisalu 1:6, 7.

Bangindu ya luvunu yina mwana ya fioti lenda vanda ti yo na ntu na yina me tala kisika matuti ke katukaka lenda vanda kaka kima mosi ya fioti. Kansi, mambu yina Biblia ke longaka kele mfunu mingi sambu na nge. Nsangu ya Biblia kele kibeni mfunu, yo yina muntu lenda bakisa yo ve kana yandi ke tanga yo kaka yandi mosi. Yo yina, sosa lusadisu sambu na kubakisa mambu ya nge ke tanga. Sosa bantu yina ke longukaka Biblia ti mabanza ya kudikulumusa, bantu yina ke tulaka ntima na mpeve santu ya Nzambi sambu na kubakisa Biblia, bantu yina ke ndimaka mpenza nde beto ke zinga na ntangu yina Nzambi ke zola nde beto bakisa Biblia. Kuvanda ve ti keti-keti sambu na kusolula ti Bambangi ya Yehowa to na kutanga mambu ya bo ke sonikaka na site Internet jw.org na nima ya kusala mpenza bansosa. Biblia ke sila nde: “Kana nge tuba na ndinga ya ngolo sambu na kubaka mayele ya kubakisa mambu . . . , nge ta zwa nzayilu ya Nzambi.”—Bingana 2:3-5.









^ (Lon. 12:13) Na nima ya kuwa mambu yonso, nsuka ya mambu yo yai: Wa Nzambi ya kieleka boma mpi zitisa bansiku na yandi, sambu yai mambu yonso yina muntu fwete sala.



^ (Yez. 41:10) Kuwa boma ve, sambu mono kele ti nge. Kudiyangisa ve, sambu mono kele Nzambi na nge. Mono ta pesa nge kikesa, ee, mono ta sadisa nge, Mono ta simba nge mpenza ngolo na diboko na mono ya kitata ya lunungu.’



^ (Lon. 3:1, 2) Konso kima kele ti ntangu na yo, Konso kisalu kele ti ntangu na yo awa na ntoto:  2 Ntangu ya kubutuka mpi ntangu ya kufwa; Ntangu ya kukuna mpi ntangu ya kutumuna bima yina bo kunaka;



^ (Bing. 10:27) Boma ya Yehowa ke kumisaka luzingu nda, Kansi bamvula ya bantu ya mbi, bo ta kumisa yo nkufi.



^ (Nk. 90:10) Nda ya luzingu na beto kele bamvula 70, To 80 kana muntu kele ngolo kibeni.* Kansi yo me fuluka ti mavwanga mpi mawa; Yo ke lutaka nswalu, ebuna beto ke pumbuka mpi ke kwenda.



^ (Yez. 55:3) Beno tula dikutu mpi beno kwisa na mono. Beno wa, ebuna beno* ta bikala na luzingu, Mpi mono ta sala kuwakana ya mvula na mvula ti beno na luzolo yonso Na kuwakana ti mambu ya ke monisa zola ya kwikama na Davidi, mambu yina kele ya kwikama.*

To “moyo na beno.”
To “yina bo lenda tudila ntima.”


^ (1 Bak. 6:9, 10) Keti beno ke zaba ve nde bantu ya kukonda lunungu ta baka ve* Kimfumu ya Nzambi? Beno kudikusa ve. Bantu ya ke salaka pite,* bantu ya ke sambilaka biteki, bantu ya ke salaka bizumba, babakala yina ke pesaka nzila nde bo vukisa nitu ti bo na mutindu yina me fwana ve, babakala yina ke ladisaka babakala ya nkaka,* 10 miyibi, bantu ya lukasi, bantu ya ke lawukaka malafu, bantu ya ke fingaka, to bantu ya ke botulaka bima ya bantu ya nkaka ta baka ve Kimfumu ya Nzambi.

Na kisina, “ta baka ve dikabu ya.”
Tala Bantendula ya Bangogo, “Mansoni.”
To “babakala yina ke vukisaka nitu ti babakala.” Na kisina, “babakala yina ke lalaka ti babakala.”


^ (2 Pie. 3:7) Kansi, na nzila ya ndinga yina mosi, zulu mpi ntoto ya ntangu yai, bo me bumba yo sambu na kufwa yo na tiya mpi bo ke tanina yo tii na kilumbu ya kusambisa mpi ya lufwa ya bantu yina ke vwezaka Nzambi.



^ (Nk. 104:5) Yandi me tedimisaka ntoto na bafondasio na yo; Yo ta katuka ve na kisika na yo* mvula na mvula.



^ (Yez. 45:18) Sambu Yehowa, Ngangi ya zulu, Nzambi ya kieleka, Muntu yina yidikaka ntoto, Muntu yina salaka yo, yina tulaka yo ngolo, Yina gangaka yo ve kaka sambu na mpamba,* kansi yina salaka yo sambu bantu kuzinga, me tuba nde: “Mono kele Yehowa, mpi ya nkaka kele ve.

To mbala ya nkaka, “sambu yo vanda ya mpamba.”


^ (Luka 10:21) Kaka na ngunga yina, yandi waka kiese mingi na nsadisa ya mpeve santu mpi yandi tubaka nde: “Tata, Mfumu ya zulu ti ya ntoto, mono ke kumisa nge na ntwala ya bantu sambu nge me bumbaka mbote-mbote mambu yai na bantu ya mayele ti ya ngangu mpi nge me monisaka yo na bana ya fioti. Ee, Tata, sambu nge ndimaka nde yo vanda mutindu yai.



^ (Yoa. 14:26) Kansi nsadisi, mpeve santu, yina Tata ta tinda na zina na mono, yandi ta longa beno mambu yonso mpi ta yibusa beno mambu yonso ya mono songaka beno.



^ (Bis. 8:26-35) Kansi, wanzio ya Yehowa* tubilaka Filipo nde: “Telama mpi kwenda na sudi na nzila yina ke katuka na Yeruzalemi mpi ke kwenda na Gaza.” (Nzila yina kele na ntoto ya zelo na zelo.) 27 Yandi telamaka mpi kwendaka, ebuna yandi kutanaka ti tongu mosi* ya Etiopia, muntu yina vandaka ti kiyeka mpi vandaka kusadila Kandase, ntotila-nkento ya bantu ya Etiopia, mpi yandi vandaka kukeba bimvwama na yandi yonso. Yandi kwendaka na Yeruzalemi sambu na kusambila; 28 yandi vandaka kuvutuka mpi vandaka ya kuvanda na pusu-pusu na yandi, yandi ke tanga mukanda ya mbikudi Yezaya na ndinga ya ngolo. 29 Ebuna mpeve tubilaka Filipo nde: “Kwenda pene-pene ya pusu-pusu yina.” 30 Filipo kwendaka ntinu na lweka na yo mpi waka muntu yina ke tanga mukanda ya mbikudi Yezaya na ndinga ya ngolo, mpi yandi tubaka nde: “Keti nge ke zaba* kibeni mambu ya nge ke tanga?” 31 Yandi tubaka nde: “Ya kieleka, inki mutindu mono lenda zaba kana muntu kutendudila mono ve?” Mpi yandi bondilaka Filipo na kumata mpi kuvanda ti yandi. 32 Kitini ya Masonama ya Santu yina yandi vandaka kutanga yo yai: “Bo nataka yandi bonso dimeme yina bo ke kwenda kufwa, mpi bonso mwana-dimeme yina me bikala pima na ntwala ya muntu yina ke zenga yo mika, yandi ke kangula ve munoko na yandi. 33 Ntangu bo pesaka yandi nsoni, bo yiminaka yandi lunungu. Nani ta tubila mambu ya ndonga* ya bantu na yandi? Sambu bo me katula luzingu na yandi na ntoto.” 34 Ebuna tongu yina tubilaka Filipo nde: “Mono ke bondila nge, mbikudi ke tuba mambu yai sambu na nani? Sambu na yandi mosi to sambu na muntu ya nkaka?” 35 Filipo yantikaka kutuba; yandi yantikaka ti kitini yai ya Masonama ya Santu, mpi zabisaka yandi nsangu ya mbote ya Yezu.

Tala Bangindu ya Ngika A5.
To “kapita mosi ya nzo ya ntotila.”
To “ke bakisa.”
To “ya ndonga ya dibuta; ya dikanda.”


^ (Dan. 12:4) “Kansi nge, Daniele, bumba mambu yai sambu yo vanda kinsweki, mpi kanga mukanda yina tii na ntangu ya nsuka. Bantu mingi ta tambula-tambula,* mpi nzayilu ya kieleka ta kuma mingi.”

To “ta fimpa yo [disongidila, mukanda] mbote-mbote.”


^ (Dan. 12:8-10) Ebuna mono, mono waka, kansi mono vandaka kubakisa ve; yo yina mono tubaka nde: “O mfumu na mono, mambu yai ta suka nki mutindu?” 9 Ebuna yandi tubaka nde: “Kwenda, Daniele, sambu mambu yai fwete bikala ya kinsweki mpi ya kukanga ti kidimbu tii na ntangu ya nsuka. 10 Bantu mingi ta kudikumisa bunkete mpi mpembe, ebuna bo ta kudikatula mvindu. Bantu ya mbi ta sala mambu ya mbi, mpi muntu mosi ve ya mbi ta bakisa; kansi bantu yina kele ti mayele ya kubakisa mambu mbote-mbote ta bakisa.



^ (Bis. 1:6, 7) Ntangu bo vukanaka, bo yulaka yandi nde: “Mfumu, keti nge ke vutula kimfumu na Izraele na ntangu yai?” 7 Yandi tubilaka bo nde: “Yo kele ve mambu na beno na kuzaba bantangu to bansungi yina Tata me tulaka na nsi ya kiyeka na yandi mosi.



^ (Bing. 2:3-5) Diaka, kana nge tuba na ndinga ya ngolo sambu na kubaka mayele ya kubakisa mambu Mpi nge tombula ndinga na nge sambu na kubaka luswasukusu;  4 Kana nge landa kusosa yo mutindu bo ke sosaka arza, Mpi nge landa kusosa yo mutindu bo ke sosaka bimvwama yina me bumbanaka;  5 Nge ta bakisa boma ya Yehowa, Mpi nge ta zwa nzayilu ya Nzambi.









[image: Nkento mosi me kangama mwana na yandi na ntulu na ntangu ya bitumba]
Bampasi kele mingi na nsi-ntoto. Keti Nzambi muntu kele na kisina na yo?






Inki Mambu Biblia Ke Tubaka?




Keti Nzambi muntu kele na kisina ya bampasi?


Inki mvutu nge ta pesa?

	  Ee



	  Ve



	  Mbala ya nkaka





Mambu yina Biblia ke tubaka

“Ngindu lenda kwisila ve ata fioti Nzambi ya kieleka na kusala mambu na nku yonso, ngindu lenda kwisila ve ata fioti Nkwa-Ngolo Yonso na kusala mambu ya mbi!” (Yobi 34:10) Nzambi kele ve ata fioti na kisina ya mambi ti ya bampasi yina beto ke mona na nsi-ntoto.

Inki mambu ya nkaka beto lenda longuka na Biblia?

	  Satana Diabulu, “mfumu ya nsi-ntoto,” muntu kele na kisina ya bampasi.—Yoane 14:30.



	  Bampasi ti mambi ke katukaka mpi mbala mingi na balukanu ya mbi yina bantu ke bakaka.—Yakobo 1:14, 15.










Keti kilumbu kele bampasi ta mana?


Bantu ya nkaka ke kwikilaka nde bantu lenda manisa bampasi kana bo yonso kusala bikesa, kansi bankaka ke ndimaka ve nde bampasi yonso ya nsi-ntoto ta mana mpi mambu yonso ta kuma mbote. Inki kele dibanza na nge?

Mambu yina Biblia ke tubaka

Nzambi ta manisa bampasi. “Lufwa ta vandaka diaka ve; mawa, bidilu, mpi mpasi ta vandaka diaka ve.”—Kusonga 21:3, 4.

Inki mambu ya nkaka beto lenda longuka na Biblia?

	  Nzambi ta sadila Yezu sambu na kumanisa bampasi yina Diabulu me nataka.—1 Yoane 3:8.



	  Bantu ya mbote ta zinga na ntoto kimakulu mpi na ngemba.—Nkunga 37:9-11, 29.











Sambu na kuzaba sambu na nki Nzambi me pesaka nzila na bampasi, tala kapu ya 11 ya mukanda yai, Inki Biblia Kelongaka Mpenza?,yina Bambangi ya Yehowa me basisaka

Nge lenda baka yo mpi na www.jw.org







^ (Yobi 34:10) Yo yina beno wa mono, beno bantu ya kele ti mayele ya kubakisa mambu:* Ngindu lenda kwisila ve ata fioti Nzambi ya kieleka na kusala mambu na nku yonso, Ngindu lenda kwisila ve ata fioti Nkwa-Ngolo Yonso na kusala mambu ya mbi!

Na kisina, “bantu ya kele ti ntima.”


^ (Yoa. 14:30) Mono ta tuba diaka ve mingi ti beno, sambu mfumu ya nsi-ntoto ke kwisa, mpi yandi kele ve ti kiyeka na zulu na mono.*

Na kisina, “yandi lenda sala mono kima ve.”


^ (Yak. 1:14, 15) Kansi, konso muntu ke mekamaka kana yandi ke bika nde nzala na yandi mosi kubenda yandi mpi kupukumuna yandi.* 15 Ebuna nzala, kana yo me baka divumu, yo ke butaka disumu; ebuna disumu, kana yo me salama, yo ke butaka lufwa.

To “mpi kukanga yandi bonso na pambu.”


^ (Kus. 21:3, 4) Ebuna mono waka ndinga mosi ya ngolo ke katuka na kiti ya kimfumu mpi ke tuba nde: “Tala! Tenta ya Nzambi kele ti bantu, yandi ta zinga ti bo, mpi bo ta vanda bantu na yandi. Mpi Nzambi yandi mosi ta vanda ti bo. 4 Mpi yandi ta kusula mansanga yonso na meso na bo, lufwa ta vandaka diaka ve; mawa, bidilu, mpi mpasi ta vandaka diaka ve. Mambu ya ntama me vila.”



^ (1 Yoa. 3:8) Muntu yina ke salaka disumu me katuka na Diabulu, sambu Diabulu ke salaka disumu katuka luyantiku.* Mwana ya Nzambi me monanaka sambu na kikuma yai: sambu na kufwa bisalu ya Diabulu.

To “katuka ntangu yandi yantikaka.”


^ (Nk. 37:9-11) Sambu bo ta fwa bantu ya mbi, Kansi bantu yina ke tulaka kivuvu na Yehowata baka ntoto. 10 Kubika kaka fioti, mpi batu ya mbi ta vanda diaka ve; Nge ta tala kisika yina bo vandaka, Mpi bo ta vanda ve pana. 11 Kansi bantu ya kudikulumusata baka ntoto, Mpi bo to wa kiese kibeni na ngemba ya mingi.



^ (Nk. 37:29) Bantu ya lunungu ta baka ntoto, Mp[i bo ta zinga kimakulu na zulu na yo.








Tanga Mambu Mingi na Internet





Keti Biblia Kele Mbele ya Makasi Zole?

(Tala na Kifalansa. Bweta LA BIBLE ET VOUS mpi bweta diaka QUESTIONS BIBLIQUES)

^ (1 Sam. 25:1-44) Na nima Samuele fwaka; mpi Izraele ya mvimba vukanaka sambu na kudila yandi mpi kuzika yandi pene-pene ya nzo na yandi na Rama. Ebuna Davidi telamaka mpi kwendaka na ntoto-makanga ya Parani. 2 Kuvandaka ti muntu mosi na Maoni yina vandaka kusala na Karmele.* Muntu yina vandaka ti kimvwama mingi; yandi vandaka ti mameme 3 000 mpi bankombo 1 000, mpi na ntangu yina yandi vandaka kuzenga mameme na yandi mika na Karmele. 3 Zina na yandi Nabale, mpi zina ya nkento na yandi Abigaile. Nkento yina vandaka ti luswasukusu mpi yandi vandaka kitoko, kansi bakala na yandi, muntu ya dikanda ya Kalebi, vandaka muntu ya nku, mpi yandi vandaka kusala mambu na mutindu ya mbi. 4 Davidi waka kuna na ntoto-makanga nde Nabale ke zenga mameme na yandi mika. 5 Yo yina, Davidi tindilaka yandi baleke ya babakala kumi, mpi yandi songaka bo nde: “Beno kwenda na Karmele, ebuna ntangu beno ta kuma kisika Nabale kele, beno yula yandi na zina na mono kana yandi kele mbote. 6 Na nima beno tuba nde, ‘Bika nge zinga mingi mpi ngemba kuvanda na nge, na bantu ya nzo na nge, mpi na bima na nge yonso. 7 Mono me wa nde nge ke zenga mameme na nge mika. Ntangu bangungudi na nge vandaka ti beto, beto salaka bo mbi ve, mpi bo vidisaka ve ata kima mosi ntangu yonso yina bo vandaka na Karmele. 8 Yula bantu na nge, mpi bo ta songa nge. Ndima bantu na mono, sambu beto me kwisa na ntangu ya kiese.* Pardo, pesa bansadi na nge mpi mwana na nge Davidi konso kima yina nge lenda pesa bo.’” 9 Ebuna bantu ya Davidi kwendaka mpi songaka Nabale mambu yai yonso na zina ya Davidi. Ntangu bo manisaka, 10 Nabale vutudilaka bansadi ya Davidi nde: “Davidi kele nani, mpi mwana ya Yese kele nani? Bilumbu yai bansadi mingi ke tina bamfumu na bo. 11 Keti mono fwete baka mampa na mono, masa na mono, mpi misuni ya mbisi na mono yina mono fwilaka bantu ya ke zengaka mameme na mono mika mpi kupesa yo na bantu yina me katuka kana na wapi?” 12 Ebuna bantu ya Davidi vutukaka mpi songaka yandi mambu yai yonso. 13 Na mbala mosi Davidi tubilaka bantu na yandi nde: “Konso muntu kulwata mbele na yandi ya bitumba!” Bo yonso lwataka bambele na bo ya bitumba, Davidi mpi kangaka mbele na yandi ya bitumba, ebuna bantu kiteso ya 400 kwendaka ti Davidi, kansi bantu 200 bikalaka ti bima. 14 Na ntangu yina, nsadi mosi songaka Abigaile, nkento ya Nabale, nde: “Tala! Davidi tindaka binati-nsangu katuka na ntoto-makanga sambu na kuzodila mfumu na beto ngemba, kansi yandi fingaka bo na ndinga ya ngolo. 15 Bantu yina sadilaka beto mambu ya mbote kibeni. Bo salaka beto ve mbi ata fioti, mpi beto vidisaka ve ata kima mosi ntangu yonso yina beto vandaka ti bo na nseke. 16 Bo vandaka bonso kibaka ya lutaninu na nziunga na beto, na mpimpa mpi na mwini, na ntangu yonso yina beto vandaka ti bo na kugungula mameme. 17 Ntangu yai, sola diambu yina nge fwete sala, sambu bo me baka lukanu ya kusala mfumu na beto mpi nzo na yandi ya mvimba mbi, mpi yandi kele muntu ya kukonda mfunu* kibeni yo yina ata muntu mosi ve lenda solula ti yandi.” 18 Abigaile bakaka nswalu mampa 200, mabungu zole ya nene ya vinu, mameme tanu ya bo me yidika sambu na kulamba, baseya tanu* ya bambuma ya kukalanga, bagato 100 ya bambuma ya vinu, mpi bagato 200 ya bafige yina bo me kamuna mpi yandi tulaka yonso na zulu ya bampunda. 19 Ebuna yandi tubilaka bansadi na yandi nde: “Beno kwenda na ntwala na mono; mono ta landa beno.” Kansi yandi songaka ve bakala na yandi Nabale ata kima mosi. 20 Ntangu yandi vandaka kutambula na mpunda mpi vandaka kukulumuka na kinsweki na lweka ya ngumba, kaka na ntangu yina Davidi ti bantu na yandi vandaka kukwisa kukulumuka na ndambu na yandi, ebuna yandi kutanaka ti bo. 21 Davidi vandaka kutuba nde: “Mono taninaka kukonda lufutu bima ya mpangi yai na ntoto-makanga. Ata kima na yandi mosi ve vilaka, kansi yandi ke vutudila mono mbi sambu na mambote. 22 Bika Nzambi kusala mambu ya mutindu mosi mpi mingi kuluta na bambeni ya Davidi* kana na kati ya bantu na yandi mono bikisa ata bakala* mosi na luzingu tii na suka.” 23 Ntangu Abigaile monaka Davidi, yandi kulumukaka nswalu na mpunda mpi bwaka luse na ntoto na ntwala ya Davidi, yandi fukamaka na ntoto. 24 Na nima yandi bwaka na makulu ya Davidi mpi tubaka nde: “Mfumu na mono, bika kifu kuvanda na mono; bika nsadi na nge kutubila nge, mpi wa mambu yina nsadi na nge ke tuba. 25 Pardo, bika nde mfumu na mono kulanda ve Nabale yai ya kukonda mfunu, sambu yandi kele kaka bonso zina na yandi. Zina na yandi Nabale,* mpi yandi kele muntu ya kilawu. Kansi mono nsadi na nge, mono monaka ve bantu ya mfumu na mono yina nge tindaka. 26 Ntangu yai, mfumu na mono, ya kieleka mutindu Yehowa kele na luzingu mpi mutindu nge* kele na luzingu, Yehowa muntu me kanga nge nzila sambu nge kuma ve na mfuka ya menga mpi nge vutula ve mbi* ti maboko na nge mosi. Bika nde bambeni na nge mpi bantu yina ke sosa kusala mfumu na mono mbi kukuma bonso Nabale. 27 Ebuna ntangu yai, bika bo pesa baleke-babakala yina ke landa mfumu na mono dikabu* yai ya nsadi na nge me natila mfumu na mono. 28 Pardo, lolula mbi ya nsadi na nge, sambu ntembe kele ve nde Yehowa ta sadila mfumu na mono nzo ya ke zingaka mingi, sambu mfumu na mono ke nwana bitumba ya Yehowa, mpi bo me mona ve ata diambu mosi ya mbi na nge na bilumbu na nge yonso. 29 Kana muntu kutelama sambu na kulanda nge mpi kusosa luzingu* na nge, Yehowa Nzambi na nge ta kanga luzingu* ya mfumu na mono mbote-mbote na saki ya luzingu, kansi yandi ta losa luzingu* ya bambeni na nge mutindu bo ke losaka matadi na lanse.* 30 Ebuna ntangu Yehowa ta sadila mfumu na mono mambu yonso ya mbote yina yandi me silaka mpi yandi ta tula nge ntwadisi ya Izraele, 31 nge ta vanda ve ti mawa to ntantu* na ntima na nge sambu nge tiamunaka menga kukonda kikuma mpi sambu nge bikaka nde diboko ya mfumu na mono kuvutula mbi.* Ntangu Yehowa ta sadila mfumu na mono mambu ya mbote, yibuka nsadi na nge.” 32 Ebuna Davidi tubilaka Abigaile nde: “Lukumu na Yehowa Nzambi ya Izraele, yina me tinda nge bubu sambu na kukutana ti mono! 33 Bika Nzambi kusakumuna mabanza na nge ya mbote! Bika Nzambi kusakumuna nge sambu nge me kanga mono nzila bubu yai sambu mono kuma ve na mfuka ya menga mpi mono vutula ve mbi* ti maboko na mono mosi. 34 Kana ve, ya kieleka mutindu Yehowa Nzambi ya Izraele yina kangaka mono nzila sambu mono sala nge mbi ve kele na luzingu, kana nge kwisaka ve nswalu sambu na kukutana ti mono, na suka ata bakala* mosi ve na kati ya bantu ya Nabale zolaka kubikala.” 35 Ebuna Davidi ndimaka bima yina Abigaile natilaka yandi mpi Davidi tubilaka yandi nde: “Vutuka na ngemba na nzo na nge. Tala, mono me wa nge, mpi mono ta sala mambu ya nge me lomba.” 36 Na nima Abigaile vutukaka na Nabale, yina vandaka kusala nkinsi na nzo na yandi bonso ntotila, ebuna Nabale* vandaka na kiese mpi yandi lawukaka kibeni malafu. Abigaile songaka yandi ve ata kima mosi tii na suka. 37 Na suka ntangu kwiti ya Nabale manaka, nkento na yandi songaka yandi mambu yina. Ebuna ntima ya Nabale kumaka bonso ntima ya muntu ya kufwa, mpi yandi kumaka bonso ditadi. 38 Kiteso ya bilumbu kumi na nima, Yehowa bulaka Nabale, mpi yandi fwaka. 39 Ntangu Davidi waka nde Nabale me fwa, yandi tubaka nde: “Lukumu na Yehowa, yina me zenga mambu ya kufinga yina Nabale fingaka mono mpi yina me kanga nsadi na yandi nzila sambu yandi sala ve diambu ya mbi, mpi Yehowa me tula mambu ya Nabale na ntu na yandi mosi!” Na nima, Davidi tindilaka Abigaile ndinga nde yandi kuma nkento na yandi. 40 Ebuna bansadi ya Davidi kumaka na Karmele kisika Abigaile vandaka mpi bo tubilaka yandi nde: “Davidi me tinda beto na kubaka nge sambu nge kuma nkento na yandi.” 41 Yandi telamaka na mbala mosi, fukamaka luse na ntoto, mpi tubaka nde: “Tala mpika na nge kele bonso nsadi sambu na kuyobisa makulu ya bansadi ya mfumu na mono.” 42 Ebuna Abigaile telamaka ntinu, mataka na mpunda na yandi mpi bansadi na yandi tanu ya bankento vandaka kutambula na nima na yandi; yandi kwendaka nzila mosi ti binati-nsangu ya Davidi ebuna yandi kumaka nkento na yandi. 43 Davidi kwelaka mpi Ahinoami muntu ya Yizreele, ebuna bo zole kumaka bankento na yandi. 44 Kansi Saule pesaka mwana na yandi Mikale, nkento ya Davidi, na Palti mwana ya Layishi, muntu ya Galimi.

Mbanza mosi na Yuda; yo kele ve Ngumba ya Karmele.
Na kisina, “kilumbu ya mbote.”
To “muntu ya mpamba-mpamba.”
Seya mosi kele balitre 7,33. Tala Bangindu ya Ngika B14.
To mbala ya nkaka, “na Davidi.”
Na kisina, “konso muntu yina ke subila kibaka.” Yo kele bangogo ya kuvweza ya Kiebreo sambu na kutubila babakala.
Yo ke tendula “Kilawu; Zoba.”
To “moyo na nge.”
To “gulusa ve.”
Na kisina, “lusakumunu.”
To “moyo.”
To “moyo.”
To “mioyo.”
To “katuka na dibulu ya lanse.”
Na kisina, “ta yituka ve to ta bula dibaku ve.”
To “kugulusa.”
To “mpi mono gulusa ve.”
Na kisina, “konso muntu yina ke subila kibaka.” Yo kele bangogo ya kuvweza ya Kiebreo sambu na kutubila babakala.
Na kisina, “ntima ya Nabale.”


^ (Est. 2:1-5:14) Na nima ya mambu yai, ntangu makasi ya ntotila Asuerusi kulumukaka, yandi yibukaka mambu yina Vasti salaka mpi mambu yina bo zengaka sambu na yandi. 2 Ebuna bansadi ya ntotila, yina ke salaka pene-pene na yandi, tubaka nde: “Bo fwete sosila ntotila bamwense ya baleke ya kitoko mingi. 3 Mpi bika nde ntotila kutula mimonisi na baprovense yonso* ya kimfumu na yandi sambu bo vukisa bamwense yonso ya baleke ya kitoko mingi na Shushane* kisika ya ngolo,* na nzo ya bankento. Bika nde bo pesa bo na maboko ya Egai tongu ya ntotila mpi nkengidi ya bankento, ebuna bo pesa bo lusansu sambu na kukumisa bo diaka kitoko. 4 Ebuna leke ya nkento yina ta sepedisa ntotila mingi ta kuma ntotila-nkento na kisika ya Vasti.” Ntotila ndimaka ngindu yina, mpi yandi salaka mutindu yina. 5 Kuvandaka ti Muyuda mosi na Shushane* kisika ya ngolo,* zina na yandi Mordekai mwana ya Yaire mwana ya Shimei mwana ya Kishi, muntu ya dikanda ya Benyamini, 6 yina bo bakaka na Yeruzalemi mpi nataka na insi ya nkaka kumosi ti bantu yina bo nataka na kimpika ti Yekonia* ntotila ya Yuda, yina Nebukadenezare ntotila ya Babilone nataka na insi ya nkaka. 7 Yandi vandaka ndesi* ya Adasa,* disongidila, Estere, mwana ya mpangi ya tata na yandi, sambu yandi vandaka ve na tata, mpi yandi vandaka ve na mama. Leke yina ya nkento vandaka kitoko mingi na nitu mpi na luse, mpi ntangu tata na yandi ti mama na yandi fwaka, Mordekai bakaka yandi bonso mwana na yandi. 8 Ntangu bo basisaka mambu yina ntotila tubaka mpi nsiku na yandi mpi ntangu bo vukisaka baleke mingi ya bankento na Shushane* kisika ya ngolo,* na maboko ya Egai, bo nataka mpi Estere na nzo ya ntotila na maboko ya Egai nkengidi ya bankento. 9 Yandi sepelaka na leke yina ya nkento mpi ndimaka yandi,* yo yina yandi bakaka bangidika nswalu sambu na lusansu ya leke yina ya nkento sambu na kukumisa yandi diaka kitoko* mpi sambu na madia na yandi, mpi yandi pesaka leke yina ya nkento baleke nsambwadi ya bankento yina yandi solaka na nzo ya ntotila. Yandi nataka leke yina ya nkento ti baleke ya bankento yina vandaka kusadila yandi na kisika ya kuluta mbote na nzo ya bankento. 10 Estere tubaka ve ata kima mosi sambu na bantu na yandi to bampangi na yandi, sambu Mordekai songaka yandi na kuzabisa ve ata muntu mosi. 11 Konso kilumbu Mordekai vandaka kutambula na ntwala ya kibansala ya nzo ya bankento sambu na kusosa kuzaba kana Estere kele mbote mpi nki mambu vandaka kukumina yandi.       12 Konso leke ya nkento vandaka kukota na ntangu na yandi na kisika yina ntotila Asuerusi vandaka, na nima ya kumanisa bangonda 12 ya lusansu yina bo tulaka sambu na bankento, sambu yina mutindu yo lombaka nde bo lungisa lusansu ya kukumisa bo diaka kitoko—bangonda sambanu ti mafuta ya mire mpi bangonda sambanu ti mafuta ya balsami mpi mafuta ya kuswaswana ya nsudi ya kitoko sambu na lusansu ya kukumisa bo diaka kitoko. 13 Na nima, leke yina ya nkento vandaka ya kuyilama sambu na kukota kisika yina ntotila vandaka. Mpi bo vandaka kupesa yandi konso kima yina yandi vandaka kulomba ntangu yandi vandaka kukatuka na nzo ya bankento sambu na kukwenda na nzo ya ntotila. 14 Yandi vandaka kukota na nkokila, mpi na suka yandi vandaka kuvutuka na nzo ya zole ya bankento, na maboko ya Shaashgazi tongu ya ntotila, nkengidi ya bamakangu. Yandi vandaka kukota diaka ve kisika yina ntotila vandaka katula kaka kana ntotila kusepela mingi ti yandi mpi kana yandi binga yandi na zina na yandi. 15 Ebuna ntangu yo kumaka ntangu ya Estere mwana ya Abihaile mpangi ya tata ya Mordekai, yina bakaka yandi bonso mwana na yandi, ya kukota na kisika ya ntotila, yandi lombaka ve ata kima mosi katula kaka bima yina Egai tongu ya ntotila, nkengidi ya bankento, tubaka nde bo pesa yandi. (Na ntangu yina yonso, konso muntu yina vandaka kumona Estere vandaka kundima yandi.) 16 Bo nataka Estere na ntotila Asuerusi na nzo na yandi ya kimfumu na ngonda ya kumi, disongidila, ngonda ya Tebeti,* na mvula ya nsambwadi ya luyalu na yandi. 17 Ntotila zolaka Estere mingi kuluta bankento yonso ya nkaka; ntotila sepelaka na yandi mpi ndimaka yandi* kuluta bamwense yonso ya nkaka. Yo yina yandi lwatisaka yandi mpu ya kimfumu* na ntu mpi kumisaka yandi ntotila-nkento na kisika ya Vasti. 18 Mpi ntotila salaka nkinsi mosi ya nene sambu na bamfumu na yandi yonso mpi bansadi na yandi, nkinsi ya Estere. Ebuna yandi tubaka nde bo basisa bantu na baboloko* na baprovense,* mpi yandi landaka kupesa makabu na kutadila kimvwama ya ntotila. 19 Kansi, ntangu bo vukisaka bamwense* na mbala ya zole, Mordekai vandaka ya kuvanda na kielo ya ntotila. 20 Estere tubaka ve ata kima mosi sambu na bampangi na yandi mpi bantu na yandi, kaka mutindu Mordekai songaka yandi; Estere landaka kusala mambu yina Mordekai tubaka, kaka bonso ntangu yandi vandaka na maboko na yandi. 21 Na bilumbu yina, ntangu Mordekai vandaka ya kuvanda na kielo ya ntotila, Bigtani ti Tereshi, bakapita zole ya nzo ya ntotila, bankengidi ya bakielo, waka makasi mpi bo salaka komplo sambu na kufwa* ntotila Asuerusi. 22 Kansi Mordekai zabaka diambu yina, mpi na mbala mosi yandi songaka ntotila-nkento Estere. Na nima, Estere zabisaka ntotila diambu yina na zina ya Mordekai.* 23 Yo yina, bo salaka bansosa mpi nsuka-nsuka bo monaka nde yo vandaka ya kieleka, ebuna bo kangaka babakala yina zole nsinga na nkingu na zulu ya nti; mpi bo sonikaka mambu yai yonso na mukanda ya bansangu na ntwala ya ntotila. 
3 Na nima, ntotila Asuerusi yikaka Amani mwana ya Amedata, muntu ya Agagi, kiyeka mpi nangulaka yandi na mutindu yandi tulaka kiti ya kimfumu na yandi na zulu ya bamfumu yonso ya nkaka yina vandaka ti yandi. 2 Mpi bansadi yonso ya ntotila yina vandaka na kielo ya ntotila vandaka kufukama mpi kubwa luse na ntoto na ntwala ya Amani, sambu ntotila pesaka nsiku nde bo sala mutindu yina sambu na yandi. Kansi Mordekai buyaka kufukama to kubwa luse na ntoto. 3 Yo yina, bansadi ya ntotila yina vandaka na kielo na yandi tubilaka Mordekai nde: “Sambu na nki nge ke zitisa ve nsiku ya ntotila?” 4 Bo vandaka kuyula yandi konso kilumbu, kansi yandi vandaka kuwa bo ve. Ebuna bo songaka Amani na kutala kana bo fwete landa na kundima kikalulu ya Mordekai; sambu yandi songaka bo nde yandi vandaka Muyuda. 5 Ebuna, ntangu Amani monaka nde Mordekai buyaka kufukama mpi kubwa luse na ntoto na ntwala na yandi, Amani waka makasi ya ngolo. 6 Kansi yandi monaka mpamba dibanza ya kufwa* Mordekai yandi mosi, sambu bo tubilaka yandi mambu ya me tala bantu ya Mordekai. Yo yina, Amani yantikaka kusosa kumanisa Bayuda yonso, bantu ya Mordekai yonso, yina vandaka na kimfumu ya mvimba ya Asuerusi. 7 Na ngonda ya ntete, disongidila ngonda ya Nisani,* na mvula ya 12 ya ntotila Asuerusi, bo bulaka Puri (disongidila, Zeke) na ntwala ya Amani sambu na kuzaba kilumbu ti ngonda, mpi yo bwaka na ngonda ya 12, disongidila, Adare.* 8 Ebuna Amani tubilaka ntotila Asuerusi nde: “Kele ti kimvuka mosi ya bantu ya me panzanaka mpi me mwanganaka na kati ya bantu na baprovense yonso* ya kimfumu na nge, yina bansiku na bo me swaswana ti bansiku ya bantu yonso ya nkaka; bo ke zitisaka ve bansiku ya ntotila, mpi kubikisa bo na luzingu ta vanda ve sambu na mambote ya ntotila. 9 Kana ntotila me zola, bika nde bo sonika nsiku nde bo fwete fwa bantu yina. Mono ta futa batalanta* 10 000 ya arza na bakapita sambu bo tula yo na kisika ya bo ke bumbaka mbongo ya ntotila.”* 10 Ebuna ntotila katulaka lupetu na yandi ya kutudila kidimbu na diboko na yandi mpi yandi pesaka yo na Amani mwana ya Amedata muntu ya Agagi, yina vandaka mbeni ya Bayuda. 11 Ntotila tubilaka Amani nde: “Mono me pesa nge arza mpi bantu yina, sambu nge sala bo mutindu nge me zola.” 12 Ebuna bo bingaka basekretere ya ntotila na kilumbu ya 13 ya ngonda ya ntete. Bo sonikaka bantuma yonso yina Amani pesaka basatrape ya ntotila, bamfumu ya bambanza yina vandaka kutwadisa baprovense,* mpi bamfumu ya bantu ya mutindu na mutindu, na konso provense* na kulanda mutindu na yo ya kusonika, mpi na konso kimvuka ya bantu na ndinga na bo. Bo sonikaka yo na zina ya ntotila Asuerusi mpi bo tulaka yo kidimbu ti lupetu ya ntotila ya kutudila kidimbu. 13 Bo tindaka mikanda yina na nzila ya bantu ya ke nataka mikanda na baprovense yonso* ya ntotila; yo vandaka kupesa bo ntuma ya kumanisa, kufwa, mpi kubebisa Bayuda yonso, baleke ti bambuta, bana ti bankento, na kilumbu mosi, na kilumbu ya 13 ya ngonda ya 12, disongidila, ngonda ya Adare, mpi ya kubotula bima na bo. 14 Bo fwete basisa kopi mosi ya mukanda yina na konso provense* sambu yo vanda nsiku mpi bo zabisa yo na bantu yonso, sambu bo yilama sambu na kilumbu yina. 15 Bantu yina ke nataka mikanda kwendaka nswalu na kulanda ntuma ya ntotila; nsiku basikaka na Shushane* kisika ya ngolo.* Na nima, ntotila mpi Amani vandaka sambu na kunwa, kansi mbanza ya Shushane* kumaka kisaka-saka. 
4 Ntangu Mordekai waka mambu yonso yina bo salaka, yandi pasulaka bilele na yandi, yandi lwataka saki, mpi kuditulaka putulu ya tiya. Na nima, yandi kwendaka na kati-kati ya mbanza, yandi ke dila na ndinga ya ngolo mpi ya mawa. 2 Yandi kwendaka kaka tii na kielo ya ntotila, sambu ata muntu mosi ve lendaka kukota na kielo ya ntotila yandi me lwata saki. 3 Na konso provense* yina mambu ya ntotila tubaka mpi nsiku na yandi kumaka, mawa vandaka mingi na kati ya Bayuda, ti kubuya madia, kudila, mpi kutula milolo. Bantu mingi lalaka na basaki mpi na putulu ya tiya. 4 Ntangu bansadi ya Estere ya bankento ti batongu na yandi kwisaka kuzabisa yandi diambu yina, ntotila-nkento kudiyangisaka mingi. Ebuna yandi tindilaka Mordekai bilele ya kulwata na kisika ya kulwata saki, kansi yandi buyaka yo. 5 Ebuna Estere bingaka Hataki, tongu mosi ya ntotila, yina yandi tulaka sambu na kusadila Estere, mpi Estere songaka yandi na kukwenda kutala Mordekai sambu na kuzaba disongidila ya diambu yina mpi mambu yina vandaka kusalama. 6 Yo yina Hataki kwendaka na Mordekai na bala-bala ya nene ya mbanza na ntwala ya kielo ya ntotila. 7 Mordekai songaka yandi mambu yonso yina kuminaka yandi mpi ntalu ya mbongo yina Amani silaka na kutula na kisika ya bo ke bumbaka mbongo ya ntotila sambu bo fwa Bayuda. 8 Yandi pesaka yandi mpi kopi mosi ya nsiku ya kusonika yina bo basisaka na Shushane* sambu na kumanisa Bayuda. Yo lombaka nde yandi songa yo na Estere, kutendudila yandi yo, mpi kusonga yandi na kukota kisika ntotila vandaka sambu na kulomba yandi na kuwila bo mawa mpi kubondila yandi sambu na mambote ya bantu na yandi. 9 Hataki vutukaka mpi songaka Estere mambu yina Mordekai tubaka. 10 Estere pesaka Hataki bantuma yai ya kusonga Mordekai: 11 “Bansadi yonso ya ntotila mpi bantu ya baprovense* yina ntotila ke yalaka me zaba nde kana bakala to nkento mosi kukota na kibansala ya kati ya ntotila kana bo me binga yandi ve, bo ke sadilaka kaka nsiku mosi: Bo fwete fwa yandi; yandi ta bikala na luzingu kaka kana ntotila kutandudila yandi muhangu ya wolo. Mpi bilumbu 30 me luta ntotila me binga mono ve.” 12 Ntangu bo songaka Mordekai mambu yina Estere tubaka, 13 yandi vutudilaka Estere nde: “Kuyindula ve nde sambu nge kele na nzo ya ntotila, nge kele ti mabaku mingi ya kuguluka kuluta Bayuda yonso ya nkaka. 14 Sambu kana nge vanda pima na ntangu yai, lusadisu ti luguluku ta kwisila Bayuda na nzila ya nkaka, kansi nge ti nzo ya tata na nge beno ta fwa. Mpi nani me zaba kana nge kumaka na kiyeka ya kimfumu sambu na ntangu ya mutindu yai?” 15 Ebuna Estere vutudilaka Mordekai nde: 16 “Kwenda, vukisa Bayuda yonso yina kele na Shushane* mpi beno buya madia sambu na mono. Beno dia ve mpi beno nwa ve bilumbu tatu, mpimpa ti mwini. Mono ti bansadi na mono ya bankento mpi, beto ta buya madia. Mono ta kota kisika ntotila kele, diambu yina ke wakana ve ti nsiku, mpi kana yo ke lomba nde mono fwa, mono ta fwa.” 17 Yo yina Mordekai kwendaka mpi salaka mambu yonso yina Estere songaka yandi. 
5 Na kilumbu ya tatu, Estere lwataka bilele na yandi ya kimfumu mpi yandi telamaka na kibansala ya kati ya nzo ya ntotila, yina ke talana ti nzo ya ntotila, mpi ntotila vandaka na kiti na yandi ya kimfumu na kati ya nzo ya kimfumu yandi ke tala kisika ya kukotila. 2 Ntangu ntotila monaka ntotila-nkento Estere me telama na kibansala, yandi ndimaka yandi, mpi yandi tandudilaka Estere muhangu ya wolo yina vandaka na diboko na yandi. Estere pusanaka mpi simbaka nsongi ya muhangu yina. 3 Ntotila yulaka yandi nde: “Ntotila-nkento Estere, inki mambu? Inki kima nge ke lomba? Ata tii* na kati-kati ya kimfumu na mono, mono ta pesa nge yo!” 4 Estere vutulaka nde: “Kana ntotila me zola, bika nde ntotila ti Amani kukwisa bubu yai na nkinsi yina mono me yidikila yandi.” 5 Yo yina ntotila tubilaka bantu na yandi nde: “Beno songa Amani yandi kwisa nswalu, mutindu Estere ke lomba.” Yo yina ntotila mpi Amani kwendaka na nkinsi yina Estere yidikaka. 6 Na nkinsi ya vinu, ntotila tubilaka Estere nde: “Inki kima nge ke lomba? Mono ta pesa nge yo! Inki kima nge ke zola? Ata tii* na kati-kati ya kimfumu na mono, mono ta sala yo!” 7 Estere vutulaka nde: “Kima ya mono ke lomba mpi ya mono ke zola yo yai, 8 Kana ntotila me ndima mono mpi kana ntotila ke zola kupesa mono kima ya mono ke lomba mpi kusala mambu ya mono ke zola, bika nde ntotila mpi Amani kukwisa na nkinsi yina mono ta sadila bo mbasi; ebuna mbasi mono ta sala mutindu ntotila me tuba.” 9 Na kilumbu yina, Amani basikaka na kiese mpi vandaka na kiese na ntima. Kansi ntangu Amani monaka Mordekai na kielo ya ntotila mpi yandi monaka nde Mordekai telamaka ve mpi tekitaka ve ntangu yandi monaka yandi, Amani wilaka yandi makasi ya ngolo. 10 Kansi, Amani kudiyalaka mpi kwendaka na nzo na yandi. Na nima, yandi tindaka bantu na kubinga banduku na yandi mpi nkento na yandi Zereshi. 11 Amani kudikumisaka sambu na nkembo ya kimvwama na yandi, bana na yandi mingi, mpi mutindu ntotila yikaka yandi kiyeka mpi nangulaka yandi na zulu ya bamfumu mpi ya bansadi ya ntotila. 12 Amani yikaka nde: “Katula mambu yina, ntotila-nkento Estere me binga kaka mono kansi muntu ya nkaka ve na kufidisa ntotila na nkinsi yina yandi me yidika. Yandi me binga mono mpi mbasi sambu na kuvanda ti yandi mpi ntotila. 13 Kansi mambu yai yonso ke pesa mono ve kiese ntangu mono ke mona Muyuda yai Mordekai me vanda na kielo ya ntotila.” 14 Yo yina nkento na yandi Zereshi mpi banduku na yandi yonso tubilaka yandi nde: “Tinda bantu bo tumika nti mosi ya maboko 50* na nda. Mpi mbasi na suka songa ntotila nde bo fwete kangisa Mordekai nsinga na nkingu na zulu na yo. Ebuna kwenda kusepela ti ntotila na nkinsi yina.” Amani monaka nde ngindu yai vandaka mbote, yo yina yandi tindaka bantu na kutumika nti.



^ (Est. 7:1-9:32) Yo yina ntotila ti Amani kwisaka na nkinsi ya ntotila-nkento Estere. 2 Ntotila tubilaka diaka Estere na kilumbu ya zole ya nkinsi ya vinu nde: “Ntotila-nkento Estere, inki kima nge ke lomba? Mono ta pesa nge yo. Mpi nki kima nge ke zola? Ata tii* na kati-kati ya kimfumu na mono, mono ta sala yo!” 3 Ntotila-nkento Estere vutulaka nde: “Kana nge me ndima mono, O ntotila, mpi kana yo ke sepedisa ntotila, mono ke lomba nge na kugulusa luzingu* na mono, mpi na kugulusa bantu na mono. 4 Sambu bo me teka beto, mono ti bantu na mono, sambu bo manisa beto, bo fwa beto, mpi bo bebisa beto. Kana bo tekaka beto kaka bonso bampika ya babakala mpi ya bankento, mono zolaka kuvanda pima. Kansi mpasi yina kele mbote ve, sambu yo ta vanda mbi sambu na ntotila.” 5 Ebuna ntotila Asuerusi tubilaka ntotila-nkento Estere nde: “Nani yina, mpi wapi muntu yina me meka kusala diambu ya mutindu yina?” 6 Estere tubaka nde: “Mbeni na beto mpi muntu yina ke nwanisa beto kele muntu yai ya mbi Amani.” Amani waka boma ya ngolo sambu na ntotila mpi ntotila-nkento. 7 Ntotila telamaka na nkinsi ya vinu ti makasi mpi kwendaka na masamba ya nzo na yandi, kansi Amani telamaka sambu na kubondila ntotila-nkento Estere sambu na luzingu* na yandi, sambu yandi bakisaka nde ntotila vandaka ti lukanu ya kupesa yandi ndola. 8 Ntotila katukaka na masamba ya nzo na yandi mpi vutukaka na nzo kisika nkinsi ya vinu vandaka kusalama mpi yandi monaka Amani vandaka me kudilosa na kiti ya nda yina Estere vandaka. Ntotila tubaka na ndinga ya ngolo nde: “Keti yandi ta ladisa mpi ntotila-nkento na kingolo-ngolo na nzo na mono mosi?” Ntangu bangogo yina basikaka na munoko ya ntotila, bo fikaka luse ya Amani. 9 Ebuna Arbona, kapita mosi ya nzo ya ntotila, tubaka nde: “Amani yidikaka mpi nti sambu na Mordekai, muntu yina pesaka nsangu yina gulusaka ntotila. Yo kele ya kutumika na nzo ya Amani, maboko 50* na nda.” Ebuna ntotila tubaka nde: “Beno kangisa yandi nsinga na nkingu na zulu na yo.” 10 Yo yina bo kangisaka Amani nsinga na nkingu na nti yina yandi yidikilaka Mordekai, ebuna makasi ya ntotila kulumukaka. 
8 Na kilumbu yina ntotila Asuerusi pesaka ntotila-nkento Estere nzo ya Amani, mbeni ya Bayuda; mpi Mordekai kwisaka na ntwala ya ntotila, sambu Estere songaka ntotila nde Mordekai kele mpangi na yandi. 2 Ebuna ntotila katulaka lupetu na yandi ya kutudila kidimbu yina yandi botulaka na Amani mpi pesaka yo na Mordekai. Mpi Estere pesaka Mordekai kisalu ya kutala nzo ya Amani. 3 Diaka, Estere solulaka mpi ti ntotila. Yandi bwaka na makulu ya ntotila, dilaka, mpi bondilaka yandi na kukatula mbi yina Amani muntu ya Agagi salaka mpi mayele ya mbi yina yandi kaninaka Bayuda. 4 Ntotila tandudilaka Estere muhangu ya wolo, ebuna Estere katukaka na ntoto mpi telamaka na ntwala ya ntotila. 5 Yandi tubaka nde: “Kana yo ke sepedisa ntotila mpi kana yandi me ndima mono, mpi kana yo kele mbote na meso ya ntotila mpi mono ke sepedisa meso na yandi, bika bo sonika nsiku sambu na kukatula mikanda yina muntu yina ya mayele ya mbi Amani, mwana ya Amedata muntu ya Agagi, sonikaka sambu na kufwa Bayuda na baprovense yonso* ya ntotila. 6 Sambu nki mutindu mono lenda kanga ntima na kutala mpasi yina ta bwila bantu na mono, mpi nki mutindu mono lenda kanga ntima na kumona lufwa ya bampangi na mono?” 7 Yo yina ntotila Asuerusi tubilaka ntotila-nkento Estere mpi Mordekai Muyuda nde: “Beno tala! Mono me pesa Estere nzo ya Amani, mpi mono me tinda bantu bo kangisa yandi nsinga na nkingu na zulu ya nti, sambu yandi salaka komplo ya kunwanisa* Bayuda. 8 Ntangu yai, beno lenda sonika na zina ya ntotila konso kima yina beno me zola sambu na Bayuda mpi kutula yo kidimbu ti lupetu ya kutudila kidimbu ya ntotila, sambu bo lenda katula ve nsiku yina bo me sonika na zina ya ntotila mpi bo me tula kidimbu na lupetu ya kutudila kidimbu ya ntotila.” 9 Yo yina, bo bingaka basekretere ya ntotila na ntangu yina na ngonda ya tatu, disongidila, ngonda ya Sivani,* na kilumbu ya 23, ebuna bo sonikaka mambu yonso yina Mordekai songaka Bayuda, mpi basatrape, bamfumu ya bambanza, mpi bamfumu ya baprovense* katuka na India tii na Etiopia, baprovense* 127, na konso provense* na kulanda mutindu na yo ya kusonika mpi na konso bantu na ndinga na bo, mpi na Bayuda na kulanda mutindu na bo ya kusonika mpi ndinga na bo. 10 Yandi sonikaka yo na zina ya ntotila Asuerusi mpi tulaka yo kidimbu ti lupetu ya ntotila ya kutudila kidimbu, ebuna yandi tindaka mikanda yina yandi sonikaka na maboko ya bantu ya ke nataka mikanda na zulu ya bampunda; bo mataka na zulu ya bampunda ya ntinu yina bo vandaka kusadila na kisalu ya ntotila, bana-bampunda ya babakala yina bo ke sadilaka na kisalu ya ntotila. 11 Na mikanda yina, ntotila pesaka Bayuda yina vandaka na bambanza yonso nswa ya kuvukana mpi ya kunwana sambu na luzingu* na bo, mpi kumanisa, kufwa, ti kubebisa bantu ya ngolo ya konso kimvuka ya bantu to provense* yina lenda nwanisa bo, ti bankento mpi bana na bo, mpi kubotula bima na bo. 12 Yo lombaka nde diambu yai kusalama na kilumbu mosi na baprovense yonso* ya ntotila Asuerusi, na kilumbu ya 13 ya ngonda ya 12, disongidila, ngonda ya Adare.* 13 Yo lombaka nde bo basisa kopi ya mukanda yina bonso nsiku na baprovense yonso.* Yo lombaka nde bo zabisa yo na bantu yonso, sambu Bayuda kuvanda ya kuyilama na kilumbu yina sambu na kuvutula mbi na bambeni na bo. 14 Bantu ya ke nataka mikanda, bayina mataka na zulu ya bampunda ya ntinu yina bo vandaka kusadila na kisalu ya ntotila, basikaka nswalu mpi ntinu na kulanda ntuma ya ntotila. Nsiku yina basikaka mpi na Shushane* kisika ya ngolo.* 15 Mordekai katukaka na ntwala ya ntotila ti bilele ya kimfumu ya kitoko ya ble mpi ya lino, yandi me lwata mpu ya kimfumu ya nene ya wolo ti kazaka ya bo me sala na lele ya kitoko ya lene ya mbwaki-ble. Ebuna mbanza ya Shushane* tulaka milolo ya kiese. 16 Sambu Bayuda bakaka lusadisu,* bo vandaka kuwa kiese, bo vandaka kuyangalala mpi bo bakaka lukumu. 17 Na baprovense yonso* mpi na bambanza yonso, konso kisika yina mambu ya ntotila tubaka mpi nsiku na yandi kumaka, Bayuda vandaka kuwa kiese, kuyangalala, kusala bafete, mpi kusala bankinsi. Bantu mingi ya ntoto yina vandaka kutuba nde bo kele Bayuda, sambu boma ya Bayuda simbaka bo. 
9 Na kilumbu ya 13 ya ngonda ya 12, disongidila, ngonda ya Adare,* ntangu yo lombaka nde bo lungisa mambu yina ntotila tubaka mpi nsiku na yandi, na kilumbu yina bambeni ya Bayuda vandaka kutula ntima na kuyala bo, mambu salamaka mutindu ya nkaka, mpi Bayuda bedisaka bantu yina vandaka kumenga bo. 2 Bayuda vukanaka na bambanza na bo na baprovense yonso* ya ntotila Asuerusi sambu na kukanga bantu yina vandaka kusosa kusala bo mbi, mpi muntu mosi ve kukaka kutelama na ntwala na bo, sambu bantu yonso kumaka kuwa bo boma. 3 Bamfumu yonso ya baprovense,* basatrape, bamfumu ya bambanza, mpi bantu yina vandaka kutwadisa mambu ya ntotila vandaka kupesa Bayuda maboko, sambu bo vandaka kuwa Mordekai boma. 4 Mordekai kumaka ngolo mingi na nzo ya ntotila, mpi lukumu na yandi vandaka kupanzana na baprovense yonso,* sambu Mordekai vandaka kaka kukuma ngolo mingi. 5 Bayuda bulaka bambeni na bo yonso ti mbele ya bitumba, bo fwaka bo mpi bo bebisaka bo; Bayuda salaka bantu yina vandaka kumenga bo mambu yonso yina bo zolaka. 6 Na Shushane* kisika ya ngolo,* Bayuda fwaka mpi bebisaka bantu 500. 7 Diaka, bo fwaka Parshandata, Dalfoni, Aspata, 8 Porata, Adalia, Aridata, 9 Parmashta, Arisai, Aridai, mpi Vayizata, 10 bana kumi ya Amani mwana ya Amedata, mbeni ya Bayuda. Kansi, na nima ya kufwa bo, bo botulaka ata kima ve. 11 Na kilumbu yina, bo zabisaka ntotila ntalu ya bantu yina bo fwaka na Shushane* kisika ya ngolo.* 12 Ntotila tubilaka ntotila-nkento Estere nde: “Na Shushane* kisika ya ngolo* Bayuda me fwa mpi me bebisa bantu 500 mpi bana kumi ya Amani. Ebuna nki bo me sala na baprovense* ya ntotila ya me bikala? Inki kima nge ke zola ntangu yai? Mono ta pesa nge yo. Inki nge ke lomba diaka? Mono ta sala yo.” 13 Estere vutulaka nde: “Kana ntotila me zola, bika nde bo pesa Bayuda yina kele na Shushane* nswa ya kusala mpi mambu mbasi na kulanda nsiku ya bubu yai; mpi bika nde bo kangisa bana kumi ya Amani nsinga na nkingu na zulu ya nti.” 14 Ntotila pesaka bantuma sambu bo sala mutindu yina. Bo basisaka nsiku na Shushane,* mpi bo kangisaka bana kumi ya Amani nsinga na nkingu. 15 Bayuda yina vandaka na Shushane* vukanaka diaka na kilumbu ya 14 ya ngonda ya Adare mpi bo fwaka bantu 300 na Shushane,* kansi bo botulaka ata kima ve. 16 Bayuda ya nkaka yina vandaka na baprovense* ya ntotila vukanaka mpi, ebuna bo nwanaka sambu na luzingu na bo.* Bo katulaka bambeni na bo, bo fwaka bantu 75 000 na kati ya bantu yina vandaka kumenga bo; kansi bo botulaka ata kima ve. 17 Mambu yai salamaka na kilumbu ya 13 ya ngonda ya Adare, ebuna bo pemaka na kilumbu ya 14, mpi bo kumisaka yo kilumbu ya nkinsi mpi ya kuyangalala. 18 Bayuda yina vandaka na Shushane* vukanaka na kilumbu ya 13 mpi na kilumbu ya 14, ebuna bo pemaka na kilumbu ya 15 mpi bo kumisaka yo kilumbu ya nkinsi mpi ya kuyangalala. 19 Yo yina Bayuda ya babwala yina vandaka kuzinga na bambanza ya badistrike ya ntama, kumisaka kilumbu ya 14 ya ngonda ya Adare kilumbu ya kuyangalala mpi ya nkinsi, kilumbu ya kuwa kiese, mpi ntangu ya kutindilana madia. 20 Mordekai sonikaka mambu yai mpi tindaka mikanda na Bayuda yonso na baprovense yonso* ya ntotila Asuerusi, baprovense ya pene-pene mpi ya ntama. 21 Yandi songaka bo na kusala nkinsi na kilumbu ya 14 ya ngonda ya Adare, mpi na kilumbu ya 15, konso mvula, 22 sambu na bilumbu yina Bayuda bakaka ngemba na bambeni na bo mpi na ngonda yina mawa na bo kumaka kiese mpi kudila na bo kumaka kilumbu ya nkinsi. Yo lombaka nde bo tadila yo bonso bilumbu ya nkinsi mpi ya kuyangalala, mpi bonso ntangu ya kutindilana madia mpi ya kutindila bansukami bakado. 23 Bayuda ndimaka na kulanda kusala nkinsi yina bo yantikaka kusala, mpi na kusala mambu yina Mordekai sonikilaka bo. 24 Sambu Amani mwana ya Amedata, muntu ya Agagi, mbeni ya Bayuda yonso, salaka mayele ya mbi sambu na kufwa bo, mpi yandi bulaka Puri, disongidila, Zeke, sambu na kukumisa bo kisaka-saka mpi kufwa bo. 25 Kansi ntangu Estere kwisaka na ntwala ya ntotila, ntotila pesaka bantuma na mukanda nde: “Bika nde mayele na yandi ya mbi sambu na Bayuda kubwa na ntu na yandi mosi”; ebuna bo kangisaka yandi ti bana na yandi nsinga na nkingu na zulu ya nti. 26 Yo yina bo ke bingaka bilumbu yina nde Purimi, na kulanda zina ya Puri.* Ebuna, sambu na mambu yonso yina bo sonikaka na mukanda yai, mambu yina bo monaka sambu na diambu yai, mpi mambu yina kuminaka bo, 27 Bayuda kumisaka yo nsiku sambu na bo mosi, bana na bo, mpi bantu yonso yina ke vukana ti bo, nde bo fwete sala kibeni nkinsi na bilumbu yai zole mpi kulungisa mambu yina bo sonikaka sambu na yo na ntangu ya bo me tulaka, konso mvula. 28 Yo lombaka nde bo yibuka bilumbu yina mpi kusala nkinsi na konso ndonga ya bantu, na konso dibuta, na konso provense,* mpi na konso mbanza; ebuna bilumbu yai ya Purimi fwete suka ve na kati ya Bayuda, mpi bana na bo fwete sukisa ve kusungimina yo. 29 Ebuna ntotila-nkento Estere, mwana ya Abihaile, mpi Mordekai Muyuda sonikaka ti kiyeka yonso sambu na kundimisa mukanda ya zole ya ke tubila Purimi. 30 Yandi tindaka mikanda na Bayuda yonso na baprovense* 127, na kimfumu ya Asuerusi, na bangogo ya ngemba mpi ya kieleka 31 sambu na kundimisa nde bo fwete sala nkinsi na bilumbu ya Purimi na bantangu na bo ya bo me tulaka, kaka mutindu Mordekai Muyuda mpi ntotila-nkento Estere songaka bo na kusala, mpi kaka mutindu bo kuditudilaka nsiku bo mosi* mpi bana na bo na kulungisa yo, mpi kubuya madia ti kubondila. 32 Nsiku ya Estere ndimisaka mambu yai ya ke tadila Purimi, mpi bo sonikaka yo na mukanda.



^ (1 Sam. 1:1-2:36) Kuvandaka ti bakala mosi ya Ramatayimi-sofimi,* muntu ya ntoto ya bangumba ya Efrayimi, zina na yandi Elkana; yandi vandaka mwana ya Yerohami, mwana ya Elihu, mwana ya Tohu, mwana ya Sufi, muntu ya Efrayimi. 2 Yandi vandaka ti bankento zole; zina ya nkento mosi Ana, mpi zina ya nkento ya nkaka Penina. Penina vandaka ti bana, kansi Ana vandaka ve ti bana. 3 Muntu yina vandaka kukatuka na mbanza na yandi konso mvula mpi kutombuka na Shilo sambu na kusambila* mpi kupesa Yehowa ya makesa bimenga. Bana zole ya Eli, Hofni ti Fineasi, vandaka kusala kuna bonso banganga-nzambi ya Yehowa. 4 Kilumbu mosi ntangu Elkana vandaka kupesa kimenga, yandi pesaka bitini ya mbisi na nkento na yandi Penina mpi na bana na yandi ya babakala ti ya bankento, 5 kansi yandi pesaka Ana kitini ya mfunu, sambu yandi vandaka kuzola Ana mingi, kansi Yehowa pesaka yandi ve bana.* 6 Diaka, mbanda na yandi vandaka kusosila yandi mingi sambu na kuyangisa yandi sambu Yehowa pesaka yandi ve bana. 7 Penina vandaka kusala mutindu yina konso mvula; konso ntangu yina Ana vandaka kukwenda na nzo ya Yehowa, mbanda na yandi vandaka kusosila yandi mingi kibeni ebuna Ana vandaka kudila mpi kudia ve. 8 Kansi bakala na yandi Elkana tubilaka yandi nde: “Ana, nge ke dila sambu na nki, sambu na nki nge ke dia ve, mpi sambu na nki nge kele na mawa mingi?* Keti mono kele ve mfunu kuluta bana kumi ya babakala sambu na nge?” 9 Ebuna ntangu bo manisaka kudia mpi kunwa na Shilo, Ana telamaka. Na ntangu yina, nganga-nzambi Eli vandaka na kiti pene-pene ya dikunzi ya kielo ya tempelo* ya Yehowa. 10 Ana vandaka kudiyangisa mingi kibeni,* ebuna yandi yantikaka kusamba Yehowa mpi kudila ngolo kibeni. 11 Yandi salaka lusilu yai: “O Yehowa ya makesa, kana nge tala mpasi ya nsadi na nge mpi nge yibuka mono, mpi kana nge vila ve nsadi na nge mpi nge pesa nsadi na nge mwana-bakala, mono ta pesa yandi na Yehowa bilumbu yonso ya luzingu na yandi, mpi lutebu ta simba ve ntu na yandi.” 12 Sambu yandi vandaka kusamba ntangu mingi na ntwala ya Yehowa, Eli vandaka kutala munoko na yandi. 13 Ana vandaka kutuba na ntima na yandi, bikobo na yandi mpamba vandaka kutekita, kansi ndinga na yandi vandaka kuwakana ve. Yo yina Eli yindulaka nde yandi me lawuka. 14 Eli tubilaka yandi nde: “Tii nki ntangu nge ta vanda ya kulawuka? Yambula kunwa vinu.” 15 Ebuna Ana vutulaka nde: “Ve, mfumu na mono! Mono kele nkento yina ke kudiyangisa mingi;* mono me nwa ve vinu to konso kima yina ke lawusaka, kansi mono ke kangula ntima na mono na ntwala ya Yehowa. 16 Kubaka ve nsadi na nge bonso nkento mosi ya kukonda mfunu, sambu mono ke tuba tii ntangu yai sambu na mpasi mpi mawa na mono ya ngolo.” 17 Ebuna Eli vutulaka nde: “Kwenda na ngemba, mpi bika nde Nzambi ya Izraele kupesa nge kima yina nge me lomba yandi.” 18 Ana tubaka nde: “Bika nde nge ndima nsadi na nge.” Ebuna Ana kwendaka mpi diaka, mpi luse na yandi vandaka diaka ve mawa-mawa. 19 Bo telamaka na suka-suka mpi fukamaka na ntwala ya Yehowa, na nima bo vutukaka na nzo na bo na Rama. Elkana vukisaka nitu ti nkento na yandi Ana, mpi Yehowa tudilaka Ana dikebi.* 20 Na nima ya mvula mosi,* Ana bakaka divumu, butaka mwana-bakala, mpi pesaka yandi zina Samuele,* sambu, mutindu yandi tubaka, “mono lombaka yandi na Yehowa.” 21 Na nima Elkana tombukaka ti bantu yonso ya nzo na yandi sambu na kupesa Yehowa kimenga ya konso mvula mpi sambu na kupesa dikabu na yandi ya lusilu. 22 Kansi Ana tombukaka ve, sambu yandi tubilaka bakala na yandi nde: “Ntangu mwana ta bikisa kunwa mabele, mono ta nata yandi; ebuna yandi ta monana na ntwala ya Yehowa mpi yandi ta bikala kuna kimakulu.” 23 Ebuna bakala na yandi Elkana tubilaka yandi nde: “Sala mambu yina nge ke mona nde yo kele mbote.* Bikala na nzo tii kuna nge ta katula yandi na mabele. Bika Yehowa kulungisa mambu ya nge me tuba.” Yo yina, Ana bikalaka na nzo mpi nwisaka mwana na yandi tii kuna yandi katulaka yandi na mabele. 24 Ntangu Ana katulaka yandi na mabele, yandi nataka yandi na Shilo, kumosi ti ngombe mosi ya bakala ya bamvula tatu, efa mosi* ya fufu, mpi dibungu mosi ya nene ya vinu; yandi kwendaka na nzo ya Yehowa na Shilo mpi nataka mwana yina ya bakala. 25 Ebuna bo fwaka ngombe yina mpi bo nataka mwana yina na Eli. 26 Yo yina Ana tubaka nde: “Lolula mono, mfumu na mono! Mfumu na mono, ya kieleka mutindu nge kele kibeni na luzingu,* mono kele nkento yina telamaka ti nge na kisika yai sambu na kusamba Yehowa. 27 Mono vandaka kusamba sambu na mwana yai, mpi Yehowa pesaka mono kima yina mono lombaka yandi. 28 Ntangu yai, mono ke defisa yandi na Yehowa. Sambu na bilumbu na yandi yonso, yandi kele muntu yina bo me defisa Yehowa.” Ebuna yandi* fukamaka pana na ntwala ya Yehowa. 
2 Ebuna Ana tubaka mambu yai na kisambu: “Ntima na mono ke wa kiese sambu na Yehowa; Yehowa me nangula kibongo* na mono. Munoko na mono me kanguka nene sambu na kupesa mvutu na bambeni na mono, Mono ke wa kiese sambu nge ke gulusaka.  2 Muntu mosi ve kele santu bonso Yehowa, Muntu ya nkaka kele ve katula kaka nge, Mpi kele ve ti ditadi bonso Nzambi na beto.  3 Beno bika kutuba ti lulendo; Bika nde ata diambu mosi ve ya lulendo kubasika na munoko na beno, Sambu Yehowa kele Nzambi ya nzayilu, Mpi yandi ke tesaka bisalu na mutindu ya me fwana.  4 Batolo-tolo ya bantu ya ngolo ke zengana, Kansi bo ke pesa ngolo na bantu yina ke bula sakuba.  5 Bantu yina vandaka kudia mbote fwete kudidefisa sambu na dimpa, Kansi bantu ya nzala ke wa diaka ve nzala. Mukobo me buta bana nsambwadi, Kansi nkento yina vandaka ti bana-babakala mingi ke buta diaka ve.*  6 Yehowa ke nataka lufwa, mpi yandi ke taninaka luzingu;* Yandi ke kulumusaka na Maziamu,* mpi yandi ke tombulaka.  7 Yehowa ke kumisaka muntu nsukami, mpi yandi ke kumisaka muntu mvwama; Yandi ke kulumusaka, mpi yandi ke nangulaka.  8 Yandi ke tombulaka muntu ya kukonda mfunu katuka na mfututu; Yandi ke tedimisaka nsukami katuka na putulu ya tiya,* Sambu na kuvandisa bo kisika mosi ti bamfumu, Yandi ke pesaka bo kiti ya lukumu. Makunzi ya ntoto kele ya Yehowa, Mpi yandi ke tulaka ntoto na zulu na yo.  9 Yandi ke taninaka bitambi ya bantu na yandi ya kwikama, Kansi bo ta kanga bantu ya mbi munoko na mpimpa, Sambu muntu ke nungaka ve na ngolo na yandi mosi. 10 Yehowa ta panza bantu yina ke nwana ti yandi;* Yandi ta nganina bo katuka na zulu bonso nzasi. Yehowa ta sambisa ntoto ya mvimba, Yandi ta pesa ntotila na yandi ngolo Mpi ta nangula kibongo* ya muntu yina yandi me tulaka mafuta.” 11 Ebuna Elkana kwendaka na nzo na yandi na Rama, kansi mwana yina kumaka nsadi ya* Yehowa na ntwala ya nganga-nzambi Eli. 12 Kansi, bana ya Eli vandaka bantu ya mbi; bo vandaka kuzitisa ve Yehowa. 13 Yai mambu yina bo vandaka kusala sambu na bitini ya mbisi yina banganga-nzambi vandaka na nswa ya kubaka na bantu ya Izraele: Konso ntangu yina muntu vandaka kupesa kimenga, nsadi mosi ya nganga-nzambi vandaka kukwisa ti nsomo ya meno tatu na diboko na yandi ntangu musuni vandaka kutoka, 14 yandi vandaka kukotisa yo na dilonga, na nzungu ya maboko zole, na nzungu ya nene, to na nzungu ya diboko mosi. Konso kitini yina nsomo vandaka kubasisa, nganga-nzambi vandaka kubaka yo sambu na yandi mosi. Yai mambu yina bo vandaka kusala na Shilo na bantu yonso ya Izraele yina vandaka kukwisa kuna. 15 Diaka, na ntwala nde muntu yina ke pesa kimenga kuyoka mafuta sambu yo basisa midinga, nsadi ya nganga-nzambi vandaka kukwisa mpi kutubila yandi nde: “Pesa nganga-nzambi musuni sambu yandi yoka. Yandi ta baka ve musuni na nge ya kutokisa, yandi ta baka kaka musuni ya mubisu.” 16 Kana muntu yina kutubila yandi nde: “Vingila ntete mafuta kubasisa midinga, na nima nge ta baka konso kima yina nge ke zola,”* yandi vandaka kutuba nde: “Ve, pesa mono yo sesepi yai; kana ve, mono ta baka yo na ngolo!” 17 Na mutindu yina disumu ya bansadi kumaka nene kibeni na meso ya Yehowa, sambu bo vandaka kuzitisa ve dikabu ya Yehowa. 18 Samuele vandaka kusala na ntwala ya Yehowa, yandi vandaka kulwata efodi ya lino, ata yandi vandaka kaka mwana. 19 Diaka, mama na yandi vandaka kusadila yandi kazaka ya fioti ya kukonda maboko, mpi yandi vandaka kunatila yandi yo konso mvula ntangu yandi vandaka kukwisa ti bakala na yandi sambu na kupesa kimenga ya konso mvula. 20 Ebuna Eli sakumunaka Elkana ti nkento na yandi mpi tubaka nde: “Bika Yehowa kupesa nge mwana ya nkaka ti nkento yai na kisika ya mwana yina yandi me defisa Yehowa.” Ebuna bo vutukaka na bwala na bo. 21 Yehowa tudilaka Ana dikebi, yo yina yandi kumaka kubuta; mpi yandi butaka bana tatu ya nkaka ya babakala mpi bana zole ya bankento. Leke yai Samuele landaka kuyela na ntwala ya Yehowa. 22 Ntangu yai Eli vandaka mununu kibeni, mpi yandi waka mambu yonso yina bana na yandi vandaka kusala Izraele ya mvimba mpi mutindu bo vandaka kulala ti bankento yina vandaka kusala na munoko ya tenta ya lukutakanu. 23 Yandi vandaka kutubila bo nde: “Sambu na nki beno ke landa kusala mambu ya mutindu yai? Sambu mambu yina mono ke wa, yina bantu yonso ke tuba sambu na beno kele mbi. 24 Ve, bana na mono, nsangu yina mono ke wa, yina ke tambula na kati ya bantu ya Yehowa kele mbote ve. 25 Kana muntu me sala disumu na ntwala ya muntu ya nkaka, muntu mosi lenda bondila Yehowa sambu na yandi;* kansi kana yandi me sala disumu na ntwala ya Yehowa, nani lenda samba sambu na yandi?” Kansi bo buyaka kuwila tata na bo, sambu Yehowa bakaka lukanu ya kufwa bo. 26 Na ntangu yina, leke Samuele vandaka kaka kuyela na nitu, mpi Yehowa ti bantu landaka kundima yandi. 27 Muntu mosi ya Nzambi kwisaka kutubila Eli nde: “Yehowa me tuba nde: ‘Keti mono kudimonisaka ve pwelele na nzo ya tata na nge ntangu bo vandaka na Ezipte bonso bampika na nzo ya Farao? 28 Mono solaka yandi na makanda yonso ya Izraele sambu yandi vanda nganga-nzambi na mono mpi sambu na kutombuka na mesa-kimenga na mono sambu na kupesa bimenga, kuyoka ndumbu,* mpi kulwata efodi na ntwala na mono; mpi mono pesaka nzo ya nkaka na nge makabu yonso ya bantu ya Izraele* yina bo ke yokaka na tiya. 29 Sambu na nki beno ke vweza kimenga na mono* mpi dikabu na mono yina mono pesaka nsiku na kisika na mono ya kuzinga? Sambu na nki nge ke landa kupesa bana na nge lukumu kuluta mono na mutindu beno ke kudikumisa mafuta na bitini ya kuluta kitoko ya makabu yonso ya bantu na mono Izraele? 30 “‘Yo yina, Yehowa Nzambi ya Izraele ke tuba nde: “Ya kieleka mono tubaka nde nzo na nge mpi nzo ya nkaka na nge ta tambulaka ntangu yonso na ntwala na mono.” Kansi ntangu yai Yehowa ke tuba nde: “Ngindu ya kusala yo lenda kwisila mono ve ata fioti, sambu bantu yina ke kumisa mono mono ta kumisa bo, kansi bantu yina ke vweza mono mono ta vweza bo.” 31 Tala! Bilumbu ke kwisa ntangu mono ta katula ngolo* na nge mpi ngolo ya nzo ya tata na nge, mpidina muntu mosi ve na nzo na nge ta zinga tii na kimununu. 32 Mpi nge ta mona mbeni na kisika yina mono ke zingaka, na kati ya mambu yonso ya mbote yina bo ke sala sambu na Izraele, mpi mununu ta vandaka diaka ve na nzo na nge ata fioti. 33 Muntu na nge yina mono ta bikisa sambu na kusala na mesa-kimenga na mono ta sala nde meso na nge kubeba mpi yandi ta natila nge mawa,* kansi bantu mingi ya nzo na nge ta fwa na mbele ya bitumba ya bantu. 34 Ebuna mambu yina ta kumina bana na nge zole, Hofni ti Fineasi, ta vanda kidimbu sambu na nge: Bo zole ta fwa kilumbu mosi. 35 Ebuna mono ta basisa nganga-nzambi mosi ya kwikama sambu na mono. Yandi ta sala mambu na kuwakana ti mambu yina ntima na mono ke zola;* mono ta tungila yandi nzo ya ke zingaka mingi, mpi yandi ta tambula ntangu yonso na ntwala ya muntu yina mono me tulaka mafuta. 36 Konso muntu yina ta bikala na nzo na nge, ta kwisa mpi ta fukimina yandi sambu yandi futa yandi mbongo mpi kupesa yandi dimpa, mpi yandi ta tuba nde: “Pardo, tula mono na kisalu mosi ya kinganga-nzambi sambu mono zwa kima ya kudia.”’”

To “ya Rama, muntu ya Sufi.”
To “kufukimina.”
Na kisina, “kangaka divumu na yandi.”
To “sambu na nki ntima na nge ke wa mpasi?”
Disongidila, nzo-tenta.
To “vandaka ti moyo ya bululu.”
To “nkento yina ke niokwama na mabanza.”
Na kisina, “yibukaka Ana.”
To mbala ya nkaka, “Na ntangu ya me fwana.”
Yo ke tendula “Zina ya Nzambi.”
Na kisina, “mambu yina kele mbote na meso na nge.”
Kiteso ya balitre 22. Tala Bangindu ya Ngika B14.
To “na luzingu ya moyo na nge.”
Yo ke monana bonso nde yo ke tubila Elkana.
To “ngolo.” Tala Bantendula ya Bangogo.
Na kisina, “ke yuma.”
To “ke nataka na luzingu.”
To “Sheole,” disongidila, maziamu ya bantu yonso. Tala Bantendula ya Bangogo.
To mbala ya nkaka, “na kisika ya bo ke losaka mvindu.”
To mbala ya nkaka, “Bantu yina ke nwana ti Yehowa ta wa boma ya ngolo.”
To “ngolo.” Tala Bantendula ya Bangogo.
To “vandaka kusadila.”
To “yina moyo na nge kele na nzala na yo ya ngolo.”
To mbala ya nkaka, “Nzambi ta zenga mambu sambu na yandi.”
To mbala ya nkaka, “kupesa midinga ya kimenga yina ta tombuka na zulu.”
Na kisina, “bana ya Izraele.”
Na kisina, “ke bula kimenga na mono dikulu.”
Na kisina, “diboko.”
To “ta sala nde moyo na nge kulemba.”
To “mambu yina kele na ntima na mono mpi na moyo na mono.”


^ (Mat. 1:1-2:23) Yai mukanda ya ke tubila luzingu* ya Yezu Kristu,* mwana ya Davidi, mwana ya Abra­hami:  2 Abrahami butaka Izaki; Izaki butaka Yakobi; Yakobi butaka Yuda ti bampangi na yandi;  3 Yuda butaka Peresi ti Zera mpi mama na bo vandaka Tamare; Peresi butaka Esroni; Esroni butaka Rami;  4 Rami butaka Aminadabi; Aminadabi butaka Nashoni; Nashoni butaka Salmoni;  5 Salmoni butaka Boazi mpi mama ya Boazi vandaka Rahabi; Boazi butaka Obedi mpi mama ya Obedi vandaka Ruti; Obedi butaka Yese;  6 Yese butaka ntotila Davidi.  Davidi butaka Salomo mpi mama ya Salomo vandaka nkento ya Uria;  7 Salomo butaka Rehoboami; Rehoboami butaka Abiya; Abiya butaka Aza;  8 Aza butaka Yehoshafati; Yehoshafati butaka Yehorami; Yehorami butaka Uziya;  9 Uziya butaka Yotami; Yotami butaka Ahazi Ahazi butaka Ezekiasi; 10 Ezekiasi butaka Manase; Manase butaka Amoni; Amoni butaka Yoziasi; 11 Yoziasi butaka Yekonia ti bampangi na yandi na nsungi yina bo nataka Bayuda na Babilone. 12 Na nima ya nsungi yina bo nataka Bayuda na Babilone, Yekonia butaka Shealtiele; Shealtiele butaka Zoroba­bele; 13 Zorobabele butaka Abiudi; Abiudi butaka Eliakimi; Eliakimi butaka Azore; 14 Azore butaka Zadoki; Zadoki butaka Akimi; Akimi butaka Eliudi; 15 Eliudi butaka Eleazare; Eleazare butaka Matani; Matani butaka Yakobi; 16 Yakobi butaka Yozefi bakala ya Maria, yina butaka Yezu, ya bo ke bingaka Kristu. 17 Ebuna, bandonga yonso ya bantu katuka na Abrahami tii na Davidi vandaka 14; katuka na Davidi tii na ntangu yina bo nataka Bayuda na Babilone, bandonga ya bantu 14; katuka ntangu yina bo nataka Bayuda na Babilone tii na Kristu, bandonga ya bantu 14. 18 Yai mutindu Yezu Kristu butukaka. Na ntangu yina Yozefi pesaka Maria, mama na yandi, dilaka ya makwela, Maria monaka nde yandi kele na divumu na ngolo ya mpeve santu* na ntwala nde bo kwelana. 19 Kansi, sambu Yozefi, bakala na yandi, vandaka muntu ya lunungu mpi zolaka ve kupesa yandi nsoni na meso ya bantu, yandi bakaka lukanu ya kufwa makwela ti yandi na kinsweki. 20 Kansi, ntangu yandi manisaka kuyindula mambu yai, wanzio ya Yehowa* monanaka na yandi na ndosi mpi tubilaka yandi nde: “Yozefi, mwana ya Davidi, kuwa boma ve na kukwela Maria* sambu yandi me baka divumu yina na ngolo ya mpeve santu. 21 Yandi ta buta mwana-­bakala, mpi nge fwete pesa yandi zina Yezu,* sambu yandi ta gulusa bantu na yandi na masumu na bo.” 22 Mambu yai yonso salamaka kibeni sambu na kulungisa mambu yina Yehowa* tubaka na nzila ya mbikudi na yandi nde: 23 “Tala! Mwense ta baka divumu, ta buta mwana-­bakala, mpi bo ta pesa yandi zina Emanuele,” yina kana bo balula yo, yo ke tendula, “Nzambi Kele ti Beto.” 24 Ebuna, Yozefi telamaka na mpongi mpi salaka mutindu wanzio ya Yehowa* songaka yandi, mpi yandi tulaka ­nkento na yandi na nzo. 25 Kansi, yandi vukisaka ve nitu ti yandi tii kuna yandi butaka mwana-bakala; mpi Yozefi pesaka yandi zina Yezu. 
2 Ntangu Yezu butukaka na Betelemi ya Yudea na bilumbu ya ntotila Erode,* bantu ya ke zabisaka makwisa na nsadisa ya bambwetete* katukaka na Esti mpi kwisaka na Yeruzalemi. 2 Bo tubaka nde: “Mwana yina me butuka sambu na kuvanda ntotila ya Bayuda kele na wapi? Sambu beto monaka mbwetete na yandi ntangu beto vandaka na Esti, mpi beto me kwisa kufukimina yandi.” 3 Ntangu ntotila Erode ti bantu yonso ya Yeruzalemi waka diambu yai, bo kumaka kisaka-saka. 4 Yandi vukisaka bamfumu yonso ya banganga-nzambi mpi bansekudi yonso, ebuna yandi yulaka bo kisika yina Kristu* zolaka kubutuka. 5 Bo songaka yandi nde: “Na Betelemi ya Yudea, sambu mbikudi sonikaka mutindu yai: 6 ‘Mpi nge, O Betelemi ya ntoto ya Yuda, nge kele ve ata fioti mbanza ya kukonda mfunu na kati ya baguvernere ya Yuda, sambu ntwadisi mosi ta basika na kati na nge, yina ta gungula bantu na mono Izraele.’” 7 Na nima, Erode bingaka na kinsweki bantu yina ke zabisa­ka makwisa na nsadisa ya bambwetete mpi yandi yulaka bo mbote-mbote sambu na kuzaba ntangu mbwetete yina monanaka. 8 Ntangu yandi tindaka bo na Betelemi, yandi tubaka nde: “Beno kwenda kusosa mwana yina mbote-­mbote, mpi kana beno mona yandi, beno kwisa kuzabisa mono sambu mono mpi kukwenda kufukimina yandi.” 9 Ntangu bo waka mambu yina ntotila tubaka, bo kwendaka, mpi mbwetete yina bo monaka ntangu bo vandaka na Esti vandaka kukwenda na ntwala na bo tii kuna yo kwendaka kutelama na zulu ya kisika yina mwana vandaka. 10 Ntangu bo monaka mbwetete yina, bo waka kiese mingi kibeni. 11 Mpi ntangu bo kotaka na nzo, bo monaka mwana yina ti Maria mama na yandi, ebuna bo niekaka mpi bo fukiminaka yandi. Bo kangulaka mpi bima na bo ya ntalu ebuna bo pesaka yandi makabu: wolo, ndumbu ya mpembe, mpi mire. 12 Kansi, sambu Nzambi kebisaka bo na ndosi na kuvutuka ve na Erode, bo vutukaka na insi na bo na nzila ya nkaka. 13 Ntangu bo vutukaka, wanzio ya Yehowa* monanaka na Yozefi na ndosi, mpi ­tubaka nde: “Telama, baka mwana ti mama na yandi mpi tina na Ezip­te, ebuna bikala kuna tii ntangu mono ta zabisa nge, sambu kubika fioti Erode ta sosa mwana sambu na kufwa yandi.” 14 Yo yina, Yozefi telamaka, mpi na mpimpa yandi bakaka mwana ti mama na yandi, mpi kwendaka na Ezipte. 15 Yandi bikalaka kuna tii na lufwa ya Erode. Yo lungisaka mambu yina Yehowa* tubaka na nzila ya mbikudi na yandi nde: “Mono bingaka mwana na mono sambu yandi basika na Ezipte.” 16 Ebuna, ntangu Erode monaka nde bantu yina ke zabisaka makwisa na nsadisa ya bambwetete kusaka yandi, yandi waka makasi mingi kibeni, mpi yandi tindaka bantu na kufwa bana yonso ya babakala na Betelemi ti na teritware na yo ya mvimba, bayina vandaka ti bamvula yantika na zole kulumuka, na kutadila ntangu yina yandi yulaka mbote-mbote bantu yina ke zabisaka makwisa na nsadisa ya bambwetete. 17 Ebuna mambu yina Nzambi tubaka na nzila ya mbikudi Yeremia lunganaka: 18 “Ndinga wakanaka na Rama, bidilu ti milolo mingi. Rashele muntu vandaka kudila bana na yandi, mpi yandi zolaka ve nde bo lembika yandi, sambu bo kele diaka ve.” 19 Ntangu Erode fwaka, wanzio ya Yehowa* monanaka na Yozefi na ndosi na Ezipte 20 mpi tubaka nde: “Telama, baka mwana ti mama na yandi mpi kwenda na insi ya Izraele, sambu bantu yina vandaka kusosa luzingu* ya mwana me fwa.” 21 Yo yina, yandi telamaka, yandi bakaka mwana ti mama na yandi, mpi yandi kotaka na insi ya Izraele. 22 Kansi ntangu yandi waka nde Arkelausi vandaka kuyala na Yudea na kisika ya tata na yandi Erode, yandi waka boma na kukwenda kuna. Diaka, sambu Nzambi kebisaka yandi na ndosi, yandi kwendaka na teritware ya Galilea. 23 Yandi kwisaka mpi zingaka na mbanza mosi ya bo vandaka kubinga Nazareti, sambu mambu yina Nzambi tubaka na nzila ya bambikudi kulungana: “Bo ta binga yandi muntu ya Nazareti.”*

To “ndonga ya ba-nkaka.”
To “Mesia; Muntu ya Bo Me Tulaka Mafuta.”
To “ya ngolo ya kisalu.”
Na Masonuku ya Kigreki ya Bukristu, yai kisika ya ntete na kati ya bisika 237 yina zina ya Nzambi, Yehowa, kele na masonama ya mbalula yai. Tala Bangindu ya Ngika A5.
Na kisina, “kuwa boma ve na kunata Maria nkento na nge na nzo.”
Yo me fwanana ti zina Yezue, to Yozue na Kiebreo, yina ke tendula “Yehowa Kele Luguluku.”
Tala Bangindu ya Ngika A5.
Tala Bangindu ya Ngika A5.
Tala Bantendula ya Bangogo.
To “bantu ya mayele.”
To “Mesia; Muntu ya Bo Me Tulaka Mafuta.”
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
To “moyo.”
Mbala ya nkaka yo me katuka na ngogo ya Kiebreo “lutangu ya ke basika.”


^ (Luka 1:1-2:52) Sambu bantu mingi me salaka ngolo na kuvukisa mpi kusonika disolo ya mambu yina salamaka mpi yina beto ke tudilaka ntima ya mvimba; 2 kaka mutindu bantu yina katuka na luyantiku monaka mambu yina na meso na bo mpi zabisaka nsangu yina, songaka beto; 3 sambu mono sosaka mambu yonso na busikisiki katuka na luyantiku, mono bakaka mpi lukanu ya kusonikila nge yo na ndonga, mfumu Teofile, 4 sambu nge zaba mbote-mbote bukieleka ya mambu yina bo longaka nge na munoko. 5 Na bilumbu ya Erode,* ntotila ya Yudea, kuvandaka ti nganga-nzambi mosi ya kimvuka ya Abiya, zina na yandi Zekaria. Nkento na yandi vandaka mwana ya Aroni, mpi zina na yandi Elizabeti. 6 Bo yonso zole vandaka bantu ya lunungu na meso ya Nzambi, bo vandaka kutambula kukonda kifu na kulanda bantuma ti bansiku yonso ya Yehowa.* 7 Kansi bo vandaka ve ti mwana, sambu Elizabeti vandaka mukobo, mpi bo yonso zole vandaka minunu. 8 Ntangu yandi vandaka kusala kisalu ya kinganga-nzambi na bantu ya kimvuka na yandi na ntwala ya Nzambi, 9 na kutadila kikalulu ya bo me tulaka sambu na* kisalu ya kinganga-nzambi, bo solaka yandi na kupesa ndumbu ntangu yandi kotaka na kisika ya santu ya Yehowa.* 10 Bantu yonso vandaka kusamba na nganda na ngunga ya kupesa ndumbu. 11 Wanzio ya Yehowa* basikilaka yandi, yandi telamaka na diboko ya kitata ya mesa-kimenga ya ndumbu. 12 Kansi Zekaria kumaka kisaka-saka ntangu yandi monaka yandi, mpi boma simbaka yandi. 13 Kansi wanzio tubilaka yandi nde: “Zekaria, kuwa boma ve, sambu Nzambi me ndima ntangu nge me bondila yandi, mpi nkento na nge Elizabeti ta butila nge mwana-bakala, ebuna nge ta pesa yandi zina Yoane. 14 Nge ta yangalala mpi ta vanda na kiese mingi, mpi bantu mingi ta vanda na kiese sambu na kubutuka na yandi, 15 sambu yandi ta vanda muntu ya nene na meso ya Yehowa.* Kansi yandi fwete nwa ve ata fioti vinu mpi malafu yina ke lawusaka, mpi yandi ta vanda ya kufuluka na mpeve santu nkutu na ntwala nde yandi butuka,* 16 mpi yandi ta vutula bana mingi ya Izraele na Yehowa* Nzambi na bo. 17 Diaka, yandi ta kwenda na ntwala na yandi ti mpeve mpi ngolo ya Eliya, sambu na kusala nde bantima ya batata kukuma bonso ya bana* mpi kuvutula bantu ya kukonda bulemfu na mayele ya bantu ya lunungu, sambu na kuyidikila Yehowa* bantu yina kele ya kuyilama.” 18 Zekaria tubilaka wanzio nde: “Inki mutindu mono lenda zaba nde yo ta salama? Sambu mono kele mununu, mpi nkento na mono me nuna.” 19 Wanzio vutudilaka yandi nde: “Mono kele Gabriele. Mono ke telamaka na ntwala ya Nzambi, mpi yandi tindaka mono sambu na kusolula ti nge mpi kuzabisa nge nsangu yai ya mbote. 20 Kansi munoko na nge ta kangama mpi nge ta kuka ve kutuba tii na kilumbu yina mambu yai ta salama, sambu nge me kwikila ve bangogo na mono, yina ta lungana na ntangu na yo.” 21 Na ntangu yina, bantu vandaka kaka kuvingila Zekaria, mpi bo vandaka kuyituka sambu yandi lutisaka ntangu mingi na kisika ya santu. 22 Ntangu yandi basikaka, yandi kukaka ve kutubila bo, mpi bo bakisaka nde yandi me katuka kumona mbona-meso na kisika ya santu. Yandi vandaka kutubila bo na bidimbu kansi yandi vandaka kaka kutuba ve. 23 Ntangu bilumbu ya kisalu na yandi ya santu sukaka, yandi vutukaka na nzo na yandi. 24 Mwa bilumbu na nima, nkento na yandi Elizabeti kumaka na divumu, yandi zingaka na kingenga bangonda tanu, mpi yandi tubaka nde: 25 “Yai mutindu Yehowa* me sadila mono mambu na bilumbu yai. Yandi me tudila mono dikebi sambu na kukatula mono nsoni na kati ya bantu.” 26 Ntangu divumu na yandi lungisaka bangonda sambanu, Nzambi tindaka wanzio Gabriele na mbanza mosi ya Galilea, zina na yo Nazareti, 27 na mwense mosi, zina na yandi Maria. Bakala mosi ya nzo ya Davidi, na zina ya Yozefi, silaka yandi na makwela. 28 Ntangu wanzio kotaka kisika Maria vandaka, yandi tubilaka Maria nde: “Mbote, nkento ya bo me sakumuna mingi kibeni, Yehowa* kele ti nge.” 29 Kansi bangogo yina yangisaka yandi mingi, mpi yandi sosaka kubakisa ntendula ya mbote yina. 30 Ebuna wanzio tubilaka yandi nde: “Maria, kuwa boma ve, sambu Nzambi me ndima nge. 31 Mpi tala! nge ta baka divumu, nge ta buta mwana-bakala, mpi nge ta pesa yandi zina Yezu. 32 Yandi ta vanda muntu ya nene mpi bo ta binga yandi Mwana ya Muntu ya Kuluta Zulu; Yehowa* Nzambi ta pesa yandi kiti ya kimfumu ya tata na yandi Davidi, 33 mpi yandi ta yala bonso Ntotila na nzo ya Yakobi kimakulu, mpi Kimfumu na yandi ta vanda ve ti nsuka.” 34 Kansi Maria songaka wanzio nde: “Inki mutindu yo ta salama, sambu mono me vukisaka ntete ve nitu ti bakala?” 35 Wanzio vutudilaka yandi nde: “Mpeve santu ta kwisa na zulu na nge, mpi ngolo ya Muntu ya Kuluta Zulu ta fika nge. Yo yina mwana yina ta butuka bo ta binga yandi muntu ya santu, Mwana ya Nzambi. 36 Tala! Mpangi na nge Elizabeti mpi kele na divumu ya mwana-bakala, na kimununu na yandi, mpi divumu na yandi me lungisa bangonda sambanu, nkento yina bo vandaka kubinga mukobo; 37 sambu mambu ya Nzambi ke tubaka ta lungana.” 38 Ebuna Maria tubaka nde: “Tala mpika ya Yehowa ya nkento!* Bika yo salama sambu na mono mutindu nge me tuba.” Ebuna wanzio bikisaka yandi. 39 Maria simbaka nzila na bilumbu yina mpi yandi salaka nzietelo nswalu na ntoto ya bangumba, na mbanza mosi ya Yuda, 40 yandi kotaka na nzo ya Zekaria mpi pesaka Elizabeti mbote. 41 Kaka ntangu Elizabeti waka mbote ya Maria, mwana yina vandaka na divumu na yandi nikanaka, mpi Elizabeti fulukaka ti mpeve santu 42 mpi yandi tubaka na ndinga ya ngolo nde: “Bo me sakumuna nge mingi na kati ya bankento, mpi bo me sakumuna mbuma ya divumu na nge! 43 Ebuna nki mutindu mono lenda vanda ti dibaku yai ya mbote, kuvanda ti mama ya Mfumu na mono me kwisa kutala mono? 44 Sambu kaka ntangu nge me pesa mono mbote, mwana yina kele na divumu na mono me nikana na kiese. 45 Kiese mpi na nkento yina kwikilaka, sambu mambu ya me katuka na Yehowa* yina bo songaka yandi ta lungana mbote-mbote.” 46 Ebuna Maria tubaka nde: “Moyo na mono* ke kumisa Yehowa,* 47 mpi mpeve na mono lenda kudibuyisa ve na kuyangalala mingi sambu na Nzambi Ngulusi na mono, 48 sambu yandi me tala mpika na yandi ya nkento, ata yandi kele muntu ya mfunu mingi ve. Sambu katuka sesepi yai, bandonga yonso ya bantu ta bingaka mono muntu ya kiese, 49 sambu Muntu ya ngolo me sadila mono mambu ya nene, mpi zina na yandi kele santu. 50 Sambu mvula na mvula, mawa na yandi kele na zulu ya bantu yina ke waka yandi boma. 51 Yandi me sala mambu ya nene ti diboko na yandi; yandi me panza bantu yina kele lulendo na bangindu ya bantima na bo. 52 Yandi me kulumusa bantu ya ngolo na bakiti ya kimfumu mpi yandi me tombula bantu ya kukonda mfunu; 53 yandi me pesa bantu ya kele na nzala bima mingi ya mbote, mpi bantu yina kele ti bimvwama yandi me vutula bo maboko mpamba. 54 Yandi me sadisa nsadi na yandi Izraele, yandi me yibuka mawa na yandi, 55 mutindu yandi tubilaka ba-nkaka na beto, Abrahami mpi bana* na yandi, kimakulu.” 56 Maria bikalaka ti yandi kiteso ya bangonda tatu, na nima yandi vutukaka na nzo na yandi. 57 Ebuna ntangu lungaka sambu Elizabeti kubuta, mpi yandi butaka mwana-bakala. 58 Bantu ya ke zingaka pene-pene na yandi ti bantu ya dibuta na yandi waka nde Yehowa* me wila yandi mawa mingi, ebuna bo yantikaka kuyangalala ti yandi. 59 Na kilumbu ya nana, bo kwisaka kuyotisa mwana yina ya fioti, mpi bo zolaka kupesa yandi zina ya tata na yandi, Zekaria. 60 Kansi mama na yandi tubaka nde: “Ve! kansi zina na yandi Yoane.” 61 Bo tubilaka yandi nde: “Ata muntu mosi ve ya dibuta na nge kele ti zina yai.” 62 Ebuna bo yulaka tata na yandi na bidimbu mutindu yandi zolaka nde bo binga yandi. 63 Yandi lombaka kitini ya dibaya mpi yandi sonikaka nde: “Zina na yandi Yoane.” Ebuna bo yonso yitukaka. 64 Na mbala mosi munoko na yandi ti ludimi na yandi kangukaka, ebuna yandi yantikaka kutuba mpi kukumisa Nzambi. 65 Boma simbaka bantu yonso yina vandaka kuzinga pene-pene na bo, mpi bantu yantikaka kutubila mambu yai yonso na ntoto ya mvimba ya bangumba ya Yudea. 66 Bantu yonso yina waka yo bumbaka yo na bantima na bo mpi vandaka kutuba nde: “Mwana yai ta vanda nani?” Sambu diboko ya Yehowa* vandaka kibeni ti yandi. 67 Ebuna tata na yandi Zekaria fulukaka ti mpeve santu mpi yandi bikulaka nde: 68 “Bika bo kumisa Yehowa,* Nzambi ya Izraele, sambu yandi me tudila bantu na yandi dikebi mpi me gulusa bo. 69 Mpi yandi me basisila beto kibongo ya luguluku* na nzo ya Davidi nsadi na yandi, 70 mutindu yandi tubaka na munoko ya bambikudi na yandi ya santu katuka ntama, 71 nde yandi ta gulusa beto na maboko ya bambeni na beto mpi ya bantu yonso yina ke mengaka beto; 72 sambu na kuwila beto mawa sambu na ba-nkaka na beto mpi sambu na kuyibuka kuwakana na yandi ya santu, 73 ndefi yina yandi diaka na nkaka na beto Abrahami, 74 nde na nima ya kugulusa beto na maboko ya bambeni, yandi ta pesa beto dibaku ya kusadila yandi kisalu ya santu kukonda boma 75 ti kwikama mpi lunungu na ntwala na yandi bilumbu na beto yonso. 76 Kansi nge, mwana ya fioti, bo ta binga nge mbikudi ya Muntu ya Kuluta Zulu, sambu nge ta kwenda na ntwala ya Yehowa* sambu na kuyidika banzila na yandi, 77 sambu na kupesa bantu na yandi nzayilu ya luguluku na nzila ya ndolula ya masumu na bo, 78 sambu na mawa ya nene ya Nzambi na beto. Sambu na mawa yai, beto ta mona nsemo ya me katuka na zulu yina ke sema bonso mwini ya suka-suka, 79 sambu na kupesa nsemo na bantu yina me vanda na mpimpa mpi na kivudi ya lufwa mpi sambu na kunata makulu na beto na nzila ya ngemba.” 80 Mwana yina ya fioti yelaka mpi yandi kumaka ngolo na mpeve,* mpi yandi vandaka kaka na ntoto ya zelo na zelo tii na kilumbu yina yandi kudimonisaka pwelele na Izraele. 
2 Ebuna, na bilumbu yina Kaisali Auguste basisaka nsiku sambu ntoto ya mvimba kusonikisa bazina. 2 (Kusonikisa bazina yai salamaka sambu na mbala ya ntete ntangu Kiriniusi vandaka guvernere ya Siria.) 3 Bantu yonso kwendaka kusonikisa bazina, konso muntu na mbanza na yandi. 4 Yo yina, Yozefi mpi katukaka na Galilea, na mbanza Nazareti, mpi tombukaka na Yudea, na mbanza ya Davidi, ya bo ke bingaka Betelemi, sambu yandi vandaka muntu ya nzo mpi ya dibuta ya Davidi. 5 Yandi kwendaka kusonikisa zina ti Maria, yina kumaka dezia nkento na yandi mpi vandaka pene-pene ya kubuta. 6 Ntangu bo vandaka kuna, ntangu na yandi ya kubuta lungaka. 7 Mpi yandi butaka mwana-bakala, mwana ya ntete, ebuna yandi ziungaka yandi na lele mpi tulaka yandi na kidikilu sambu suku vandaka ve sambu na bo na kisika yina banzenza ke lalaka. 8 Na ndambu yina, kuvandaka mpi ti bangungudi yina vandaka kuzinga na nganda mpi kukengila bitwisi na bo na mpimpa. 9 Na mbala mosi, wanzio ya Yehowa* telamaka na ntwala na bo, mpi nkembo ya Yehowa* semaka na nziunga na bo, mpi bo waka boma mingi. 10 Kansi wanzio tubilaka bo nde: “Beno wa boma ve, sambu mono ke zabisa beno nsangu ya mbote yina ta pesa bantu yonso kiese mingi. 11 Sambu bubu yai, na mbanza ya Davidi, bo me butila beno Ngulusi, yina kele Kristu, Mfumu. 12 Mpi yai kidimbu sambu na beno: Beno ta mona mwana ya fioti ya bo me ziunga na lele mpi me lala na kidikilu.” 13 Na mbala mosi, bawanzio mingi* kwisaka kuvukana ti wanzio yina, bo vandaka kukumisa Nzambi mpi kutuba nde: 14 “Nkembo na Nzambi kuna na zulu, mpi ngemba na ntoto na kati ya bantu yina Nzambi ke ndimaka.” 15 Ebuna ntangu bawanzio bikisaka bo mpi vutukaka na zulu, bangungudi yantikaka kutuba bo na bo nde: “Beto kwenda na Betelemi mpi beto tala mambu yina me salama, yina Yehowa* me zabisa beto.” 16 Bo kwendaka nswalu mpi bo monaka Maria ti Yozefi, mpi mwana ya fioti me lala na kidikilu. 17 Ntangu bo monaka yandi, bo zabisaka nsangu yina wanzio songaka bo sambu na mwana yina. 18 Bantu yonso yina waka yitukaka sambu na mambu yina bangungudi songaka bo, 19 kansi Maria yantikaka kubumba mambu yina yonso, yandi vandaka kuyindula ntendula na yo na ntima na yandi. 20 Ebuna bangungudi vutukaka, bo vandaka kupesa Nzambi nkembo mpi kukumisa yandi sambu na mambu yonso ya bo waka mpi monaka, kaka mutindu bo songaka bo yo. 21 Na nima ya bilumbu nana, ntangu kilumbu ya kuyotisa yandi lungaka, bo pesaka yandi zina Yezu, zina yina wanzio pesaka na ntwala nde Maria kubaka divumu. 22 Diaka, ntangu kilumbu ya kukumisa bo bunkete na kuwakana ti Nsiku ya Moize lungaka, bo nataka yandi na Yeruzalemi sambu na kusonga yandi na Yehowa,* 23 mutindu bo me sonikaka na Nsiku ya Yehowa* nde: “Konso mwana-bakala ya ntete bo fwete binga yandi santu sambu na Yehowa.”* 24 Bo pesaka kimenga na kuwakana ti mambu yina Nsiku ya Yehowa* ke tuba: “mayembe zole to bana-bapizio zole.” 25 Ebuna kuvandaka ti bakala mosi na Yeruzalemi zina na yandi Simeoni. Yandi vandaka muntu ya lunungu mpi ya ke waka Nzambi boma, yandi vandaka kuvingila ntangu yina Nzambi ta lembika Izraele, mpi mpeve santu vandaka na zulu na yandi. 26 Diaka, Nzambi monisaka yandi na nzila ya mpeve santu nde yandi ta fwa ve tii kuna yandi ta mona Kristu ya Yehowa.* 27 Na ngolo ya mpeve, yandi kwisaka na tempelo, mpi ntangu bibuti nataka mwana yina Yezu sambu na kusadila yandi mambu yina Nsiku vandaka kulomba, 28 yandi bakaka mwana na maboko mpi sakumunaka Nzambi nde: 29 “Ntangu yai, Mfumu ya Kuluta Nene, nge ke bika mpika na nge kufwa na ngemba mutindu nge tubaka, 30 sambu meso na mono me mona nzila yina nge ke sadila sambu na kugulusa, 31 yina ya nge me yidika na meso ya bantu yonso, 32 nsemo sambu na kukatula lele yina ke fika makanda mpi nkembo sambu na bantu na nge Izraele.” 33 Ebuna tata ti mama ya mwana vandaka kaka kuyituka sambu na mambu yina bo vandaka kutuba sambu na yandi. 34 Diaka, Simeoni sakumunaka bo mpi songaka Maria, mama ya mwana nde: “Wa! Mwana yai kele muntu ya bo me solaka sambu na kubwisa mpi kutedimisa bantu mingi na Izraele mpi sambu na kuvanda kidimbu yina bantu ta vweza 35 (ee, mbele ya nda ya bitumba ta tobula nge*) sambu bangindu ya bantima mingi kuzabana.” 36 Kuvandaka ti mbikudi mosi ya nkento, zina na yandi Ana, mwana ya Fanuele, ya dikanda ya Asere. Nkento yai vandaka mununu mpi yandi zingaka ti bakala na yandi bamvula nsambwadi na nima ya makwela na bo;* 37 yandi vandaka ntangu yai ti bamvula 84 mpi yandi vandaka mufwidi. Yandi vandaka kukonda ve na tempelo ata fioti, yandi vandaka kusala kisalu ya santu mpimpa ti mwini, kubuya madia, mpi kubondila. 38 Kaka na ntangu yina, yandi kwisaka pana mpi yantikaka kupesa Nzambi matondo mpi kutuba sambu na mwana yina na bantu yonso yina vandaka kuvingila luguluku ya Yeruzalemi. 39 Yo yina, ntangu bo manisaka kusala mambu yonso na kuwakana ti Nsiku ya Yehowa,* bo vutukaka na Galilea na mbanza na bo, Nazareti. 40 Mpi mwana yina vandaka kuyela mpi kukuma ngolo, yandi vandaka ya kufuluka ti mayele, mpi Nzambi vandaka kaka kundima yandi. 41 Bibuti na yandi vandaka ti kikalulu ya kukwenda konso mvula na Yeruzalemi sambu na nkinsi ya Paki. 42 Ebuna ntangu yandi kumaka ti bamvula 12, bo kwendaka na nkinsi mutindu bo vandaka kusala. 43 Ntangu bilumbu ya nkinsi manaka mpi bo vandaka kuvutuka, mwana yai Yezu bikalaka na Yeruzalemi, mpi bibuti na yandi zabaka ve. 44 Sambu bo yindulaka nde yandi vandaka ti bantu yina vandaka kusala nzietelo ti bo, bo salaka kitamina ya kilumbu ya mvimba mpi na nima bo yantikaka kusosa yandi na kati ya bampangi na bo mpi ya bantu yina bo zabanaka ti bo. 45 Kansi sambu bo monaka yandi ve, bo vutukaka na Yeruzalemi mpi sosaka yandi mbote-mbote. 46 Ebuna, na nima ya bilumbu tatu bo monaka yandi na tempelo, yandi me vanda na kati-kati ya balongi, ke widikila bo, mpi ke yula bo bangiufula. 47 Kansi bantu yonso yina vandaka kuwidikila yandi vandaka ntangu yonso kuyituka sambu na mayele na yandi mpi sambu na bamvutu na yandi. 48 Ntangu bibuti na yandi monaka yandi, bo yitukaka mingi, ebuna mama na yandi tubilaka yandi nde: “Mwana, sambu na nki nge me sala beto mutindu yai? Tata na nge ti mono, beto me kudiyangisa mingi na kusosa nge.” 49 Kansi yandi tubilaka bo nde: “Sambu na nki beno vandaka kusosa mono? Keti beno zabaka ve nde mono fwete vanda na nzo ya Tata na mono?” 50 Kansi, bo bakisaka ve mambu yina yandi tubilaka bo. 51 Ebuna yandi kulumukaka ti bo mpi vutukaka na Nazareti, mpi yandi landaka kulemfukila bo. Diaka, mama na yandi vandaka kubumba mbote-mbote mambu yai yonso na ntima na yandi. 52 Mpi Yezu landaka kuyela na mayele mpi na nitu mpi Nzambi ti bantu vandaka kundima yandi.

Tala Bantendula ya Bangogo.
Tala Bangindu ya Ngika. A5.
To “kinkulu ya.”
Tala Bangindu ya Ngika. A5.
Tala Bangindu ya Ngika. A5.
Tala Bangindu ya Ngika. A5.
To “katuka na divumu ya mama na yandi.”
Tala Bangindu ya Ngika. A5.
Tala Bangindu ya Ngika. A5.
To “sambu na kuvutula bantima ya batata na bana.”
Tala Bangindu ya Ngika. A5.
Tala  Bangindu ya Ngika. A5.
Tala  Bangindu ya Ngika. A5.
Tala  Bangindu ya Ngika. A5.
Tala  Bangindu ya Ngika. A5.
Tala  Bangindu ya Ngika. A5.
To “Nitu na mono ya mvimba.” Tala Bantendula ya Bangogo.
Na kisina, “nkuna.”
Tala  Bangindu ya Ngika. A5.
Tala  Bangindu ya Ngika. A5.
Tala  Bangindu ya Ngika. A5.
Tala  Bangindu ya Ngika. A5.
To “ngulusi ya ngolo.” Tala Bantendula ya Bangogo, “Kibongo.”
Tala  Bangindu ya Ngika. A5.
Yo ke tendula “mabanza mpi bikalulu.”
Tala Bangindu ya Ngika. A5.
Tala Bangindu ya Ngika. A5.
Na kisina, “basoda mingi ya zulu.”
Tala Bangindu ya Ngika. A5.
Tala Bangindu ya Ngika. A5.
Tala Bangindu ya Ngika. A5.
Tala Bangindu ya Ngika. A5.
Tala Bangindu ya Ngika. A5.
Tala Bangindu ya Ngika. A5.
To “moyo na nge.”
Na kisina, “tuka yandi vandaka mwense.”


^ (Yoa. 2:1-12) Na kilumbu ya tatu, bo salaka nkinsi mosi ya makwela na Kana ya Galilea, mpi mama ya Yezu vandaka kuna. 2 Bo bingaka mpi Yezu ti balongoki na yandi na nkinsi yina ya makwela. 3 Ntangu vinu manaka, mama ya Yezu tubilaka yandi nde: “Bo kele ti vinu ve.” 4 Kansi Yezu tubilaka mama na yandi nde: “Nkento, diambu yai ke tadila mono ti nge na nki?* Ntangu na mono me lunga ntete ve.” 5 Mama na yandi tubilaka bantu yina vandaka kusala nde: “Beno sala konso diambu yina yandi ta songa beno.” 6 Mabungu ya matadi sambanu ya masa vandaka pana, mutindu bansiku ya Bayuda ya kudikumisa bunkete vandaka kulomba; konso dibungu lenda kota bitesilu ya masa zole to tatu.* 7 Yezu tubilaka bo nde: “Beno fulusa masa na mabungu yina.” Bo fulusaka yo meke. 8 Ebuna yandi tubilaka bo nde: “Ntangu yai beno baka ndambu mpi beno nata yo na ntwadisi ya nkinsi.” Bo nataka yo. 9 Ntangu ntwadisi ya nkinsi mekaka masa yina ya bo kitulaka vinu, sambu ntwadisi ya nkinsi zabaka ve kisika yo katukaka (kansi bansadi yina bakaka masa zabaka), yandi bingaka bakala yina me kwela 10 mpi yandi tubilaka yandi nde: “Bantu yonso ke pesaka ntete vinu ya mbote, mpi kana bantu me lawuka, bo ke pesaka vinu ya mbote mingi ve. Nge me bumba vinu ya mbote tii ntangu yai.” 11 Diambu yai ya Yezu salaka na Kana ya Galilea vandaka luyantiku ya bidimbu na yandi, mpi yandi monisaka nkembo na yandi, ebuna balongoki na yandi tulaka lukwikilu na yandi. 12 Na nima, yandi ti mama na yandi ti bampangi na yandi mpi balongoki na yandi kwendaka na Kapernaumi, kansi bo salaka ve bilumbu mingi kuna.

Na kisina, “Inki mambu mono ti nge, nkento?” Yai mutindu ya kutuba ya kifwani ya ke monisa nde muntu me buya. Kusadila ngogo “nkento” ke monisa ve kukonda luzitu.
Ziku bitesilu yai ya masa kele bati; bati mosi kele balitre 22. Tala Bangindu ya Ngika B14


^ (Yoz. 2:1-24) Ebuna katuka na Shitimi, Yozue mwana ya Nuni tindaka bantu zole na kinsweki sambu bo kwenda kutala insi yina na mayele. Yandi songaka bo nde: “Beno kwenda mpi beno tala insi, mingi-mingi Yeriko.” Yo yina bo kwendaka mpi bo kumaka na nzo ya nkento mosi ya ndumba, zina na yandi Rahabi, mpi bo bikalaka pana. 2 Bantu songaka ntotila ya Yeriko nde: “Tala! Bantu ya Izraele me kota awa na mpimpa sambu na kutala insi na beto na mayele.” 3 Ebuna ntotila ya Yeriko tindilaka Rahabi ndinga nde: “Basisa babakala yina kwisaka na nge mpi yina kele na nzo na nge, sambu bo me kwisa kutala insi ya mvimba na mayele.” 4 Kansi nkento yina bakaka babakala yina zole mpi bumbaka bo. Ebuna yandi tubaka nde: “Ee, bantu yina kwisaka na mono, kansi mono zabaka ve kisika bo katukaka. 5 Na mpimpa ntangu bo zolaka kukanga kielo ya mbanza, bo basikaka. Mono me zaba ve kisika bo me kwenda, kansi kana beno landa bo nswalu, beno ta kanga bo.” 6 (Kansi, yandi matisaka bo na ludi mpi bumbaka bo na nsi ya tu-banti ya lino yina yandi tulaka na ndonga kuna.) 7 Yo yina bantu landaka bo na ndambu ya Yordani na bisika yina bo lenda sabuka na makulu, mpi bantu kangaka kielo ya mbanza ntangu bantu yina vandaka kulanda bo basikaka. 8 Na ntwala nde babakala yina kulala, Rahabi tombukaka na ludi kisika bo vandaka. 9 Yandi tubilaka bo nde: “Mono me zaba nde Yehowa ta pesa beno insi yai mpi mono me zaba nde beto yonso ke wa beno boma. Bantu yonso ya ke zingaka na insi yai me lemba nitu sambu na beno 10 sambu beto waka mutindu Yehowa yumisaka masa ya Nzadi-Mungwa ya Mbwaki na ntwala na beno ntangu beno basikaka na Ezipte, mpi mambu yina beno salaka bantotila zole ya bantu ya Amore, Sihoni mpi Ogi, yina beno fwaka na simu yina ya nkaka* ya Yordani. 11 Ntangu beto waka mambu yina, bantima na beto lembaka,* mpi muntu mosi ve kele diaka ti kikesa* sambu na beno, sambu Yehowa Nzambi na beno kele Nzambi na zulu mpi awa na ntoto. 12 Ntangu yai, pardo, beno zenga kieleka na ntwala na mono na zina ya Yehowa nde, sambu mono me monisila beno zola ya kwikama, beno ta monisila bantu ya nzo ya tata na mono mpi zola ya kwikama; mpi beno fwete pesa mono kidimbu yina mono ta tudila ntima.* 13 Beno fwete fwa ve tata na mono, mama na mono, bampangi na mono ya babakala ti ya bankento, mpi bantu na bo yonso, mpi beno fwete gulusa beto* na lufwa.” 14 Ebuna babakala yina tubilaka yandi nde: “Beto ta pesa luzingu na beto sambu na beno!* Kana nge songa ve bantu mambu na beto, beto ta monisila nge zola ya kwikama mpi kwikama ntangu Yehowa ta pesa beto insi yai.” 15 Na nima, yandi kulumusaka bo na nsinga na nela, sambu nzo na yandi vandaka na lweka ya kibaka ya mbanza. Ya kieleka, yandi vandaka kuzinga na zulu ya kibaka. 16 Ebuna yandi tubilaka bo nde: “Beno kwenda na ntoto ya bangumba mpi beno bumbana kuna bilumbu tatu, sambu bantu yina ke landa beno kumona beno ve. Na nima, ntangu bantu ya ke landa beno ta vutuka, beno lenda simba nzila mpi beno kwenda.” 17 Babakala yina tubilaka yandi nde: “Beto ta vanda ve na makambu sambu na ndefi yai ya nge me lomba beto na kudia 18 kana, ntangu beto ta kota na insi yai, nge kangisa nsinga yai ya mbwaki mingi na nela yai ya nge me kulumusila beto. Nge fwete vukisa kisika mosi tata na nge, mama na nge, bampangi na nge, mpi bantu yonso ya nzo ya tata na nge na nzo na nge. 19 Ebuna kana muntu kubasika na bakielo ya nzo na nge mpi kukwenda na nganda, menga na yandi ta vanda na ntu na yandi mosi, mpi beto ta vanda ve na makambu. Kansi kana mbi kubwila* muntu yina kele ti nge na kati ya nzo, menga na yandi ta vanda na ba-ntu na beto. 20 Kansi kana nge zabisa bantu mambu na beto, beto ta vanda na makambu ve sambu na ndefi yai ya nge me lomba beto na kudia.” 21 Yandi vutulaka nde: “Bika yo vanda mutindu beno me tuba.” Ebuna yandi bikaka bo, bo simbaka nzila mpi bo kwendaka. Na nima, yandi kangisaka nsinga ya mbwaki mingi na nela yina. 22 Bo katukaka mpi kwendaka na ntoto ya bangumba mpi bo bikalaka kuna bilumbu tatu, tii kuna bantu yina vandaka kulanda bo vutukaka. Bantu yina vandaka kulanda bo sosaka bo na banzila yonso, kansi bo monaka bo ve. 23 Na nima, bo katukaka na ntoto yina ya bangumba, bo sabukaka nzadi mpi bo kumaka na Yozue mwana ya Nuni. Bo telaka yandi mambu yonso yina bo kutanaka na yo. 24 Ebuna bo tubilaka Yozue nde: “Yehowa me pesa beto insi yina ya mvimba. Ya kieleka, bantu yonso ya ke zingaka na insi yina me lemba nitu sambu na beto.”

Disongidila, ndambu ya esti.
Na kisina, “bantima na beto kumaka masa-masa.”
Na kisina, “mpi mpeve kele diaka ve ata na muntu mosi.”
Na kisina, “kidimbu ya lukwikilu ya mbote.”
To “mioyo na beto.”
To “Mioyo na beto ta fwa na kisika na beno!”
To “kana bo tula diboko na zulu ya.”


^ (Yoz. 6:1-27) Kansi, bo kangaka bakielo ya Yeriko mbote-mbote sambu na bantu ya Izraele; muntu mosi ve vandaka kubasika mpi muntu mosi ve vandaka kukota. 2 Ebuna Yehowa tubilaka Yozue nde: “Tala, mono me pesa Yeriko, ntotila na yo, mpi basoda na yo ya ngolo na maboko na nge. 3 Beno yonso bantu ya bitumba fwete tambula na nziunga ya mbanza, beno fwete baluka na nziunga na yo mbala mosi. Beno ta sala mutindu yina bilumbu sambanu. 4 Banganga-nzambi nsambwadi ta nata bibongo nsambwadi ya mameme ya babakala na ntwala ya Sanduku. Kansi na kilumbu ya nsambwadi, beno ta tambula na nziunga ya mbanza mbala nsambwadi mpi banganga-nzambi fwete bula bibongo yina. 5 Ntangu bo ta bula kibongo ya dimeme ya bakala—ntangu beno ta wa makelele ya kibongo yina—bantu yonso fwete tula milolo ya ngolo ya bitumba. Ebuna kibaka ya mbanza yina ta bwa, mpi bantu fwete tombuka, konso muntu na ntwala na yandi.” 6 Yo yina, Yozue mwana ya Nuni bingaka banganga-nzambi mpi songaka bo nde: “Beno baka sanduku ya kuwakana, mpi banganga-nzambi nsambwadi fwete nata bibongo nsambwadi ya mameme ya babakala na ntwala ya Sanduku ya Yehowa.” 7 Ebuna yandi songaka bantu nde: “Beno kwenda mpi beno tambula na nziunga ya mbanza, mpi basoda yina kele ti binwaninu fwete kwenda na ntwala ya Sanduku ya Yehowa.” 8 Kaka mutindu Yozue tubilaka bantu, banganga-nzambi nsambwadi yina vandaka kunata bibongo nsambwadi ya mameme ya babakala na ntwala ya Yehowa kwendaka na ntwala mpi bulaka bibongo, ebuna sanduku ya kuwakana ya Yehowa vandaka kulanda bo. 9 Basoda yina vandaka ti binwaninu kwendaka na ntwala ya banganga-nzambi yina vandaka kubula bibongo, mpi basoda yina ke kengilaka na nima vandaka kulanda Sanduku ntangu banganga-nzambi vandaka kubula bibongo kukonda kuyambula. 10 Yozue songaka bantu nde: “Beno tula ve milolo mpi bandinga na beno kuwakana ve. Ngogo mosi ve kubasika na munoko na beno tii na kilumbu yina mono ta tubila beno nde, ‘Beno tula milolo!’ Ebuna beno ta tula milolo.” 11 Yandi salaka nde bo tambusa Sanduku ya Yehowa na nziunga ya mbanza, bo ziungaka yo mbala mosi, na nima bo vutukaka na camp mpi bo lalaka kuna. 12 Na kilumbu yina landaka, Yozue telamaka na suka-suka, mpi banganga-nzambi nataka Sanduku ya Yehowa, 13 mpi banganga-nzambi nsambwadi yina vandaka kunata bibongo nsambwadi ya mameme ya babakala vandaka kutambula na ntwala ya Sanduku ya Yehowa, bo vandaka kubula bibongo yina kukonda kuyambula. Basoda yina vandaka ti binwaninu vandaka kutambula na ntwala na bo, kansi basoda yina ke kengilaka na nima vandaka kulanda Sanduku ya Yehowa ntangu bo vandaka kubula bampungi kukonda kuyambula. 14 Na kilumbu ya zole, bo tambulaka na nziunga ya mbanza mbala mosi, na nima bo vutukaka na camp. Bo salaka mutindu yina bilumbu sambanu. 15 Na kilumbu ya nsambwadi, bo telamaka na suka-suka, ntangu ntongo tanaka, mpi bo tambulaka na nziunga ya mbanza mutindu mosi mbala nsambwadi. Bo tambulaka na nziunga ya mbanza mbala nsambwadi kilumbu yina mpamba. 16 Mpi na mbala ya nsambwadi, banganga-nzambi bulaka bibongo, mpi Yozue songaka bantu nde: “Beno tula milolo, sambu Yehowa me pesa beno mbanza yai! 17 Mbanza mpi bima yonso ya kele na kati na yo, beno fwete fwa yo; yo yonso kele bima ya Yehowa. Beno ta bika na luzingu kaka Rahabi nkento ya ndumba, yandi ti bantu yonso yina kele na nzo na yandi, sambu yandi bumbaka binati-nsangu yina beto tindaka. 18 Kansi beno keba na bima yina bo fwete fwa, sambu beno wa ve nzala ya kima mosi yina bo fwete fwa mpi beno baka yo, ebuna beno kumisa camp ya Izraele kima yina bo fwete fwa mpi beno natila yo mpasi.* 19 Kansi arza yonso, wolo yonso, mpi bima yonso ya kwivre mpi ya bibende kele bima ya santu sambu na Yehowa. Beno fwete tula yo na kesi ya nzo ya Yehowa.” 20 Ebuna bantu tulaka milolo ntangu bo bulaka bibongo. Ntangu bantu waka makelele ya kibongo mpi bo tulaka milolo ya ngolo ya bitumba, bibaka bwaka. Na nima bantu kotaka na mbanza, konso muntu na ntwala na yandi, mpi bo botulaka mbanza yina. 21 Bo fwaka na mbele ya bitumba bima yonso yina vandaka na mbanza yina, babakala mpi bankento, baleke mpi bambuta, bangombe, mameme, mpi bampunda. 22 Yozue tubilaka bantu zole yina kwendaka kutala insi yina nde: “Beno kota na nzo ya nkento yina ya ndumba mpi beno basisa yandi mpi bantu na yandi yonso, kaka mutindu beno zengaka kieleka na ntwala na yandi.” 23 Ebuna baleke yina kwendaka kutala insi na mayele kotaka mpi basisaka Rahabi, ti tata na yandi, mama na yandi, bampangi na yandi, mpi bantu na yandi yonso; ee, bo basisaka dibuta na yandi ya mvimba, mpi bo nataka bo na lutaninu na kisika mosi na nganda ya camp ya Izraele. 24 Ebuna bo yokaka mbanza yina mpi bima yonso yina vandaka na kati na yo tiya. Kansi, arza, wolo, mpi bima ya kwivre mpi ya bibende, bo tulaka yo na kesi ya nzo ya Yehowa. 25 Yozue gulusaka kaka Rahabi nkento ya ndumba, bantu ya nzo ya tata na yandi, ti bantu na yandi yonso; yandi ke zingaka na Izraele tii bubu yai, sambu yandi bumbaka bantu yina Yozue tindaka sambu na kutala Yeriko na mayele. 26 Na ntangu yina Yozue diaka ndefi yai:* “Muntu yina ta meka kutunga diaka mbanza yai ya Yeriko, yandi kele muntu ya bo me singa na ntwala ya Yehowa. Ntangu yandi ta tula fondasio na yo, mwana na yandi ya ntete ta fwa, mpi ntangu yandi ta tula bakielo na yo, mwana na yandi ya nsuka ta fwa.” 27 Yehowa vandaka ti Yozue, mpi lukumu na yandi panzanaka na ntoto ya mvimba.

To “mavwanga.”
To mbala ya nkaka, “salaka nde bantu kudia ndefi yai.”


^ (Kuy. 24:1-27:46) Ntangu yai Abrahami kumaka mununu, yandi vandaka ti bamvula mingi, mpi Yehowa sakumunaka Abrahami na mambu yonso. 2 Abrahami tubilaka nsadi na yandi ya kuluta mbuta na nzo na yandi, yina vandaka kutwadisa bima na yandi yonso nde: “Pardo, tula diboko na nge na nsi ya mbendi na mono, 3 mpi mono ta lomba nge na kudia ndefi na zina ya Yehowa, Nzambi ya zulu mpi Nzambi ya ntoto, nde nge ta bakila ve mwana na mono nkento na kati ya bana-bankento ya bantu ya Kanana, yina mono ke zinga na kati na bo. 4 Kansi nge fwete kwenda na insi na mono mpi na bampangi na mono sambu na kubakila mwana na mono Izaki nkento.” 5 Kansi, nsadi yina tubilaka yandi nde: “Ebuna kana nkento yina kuzola ve kukwisa ti mono na insi yai? Keti mono fwete vutula mwana na nge na insi yina nge katukaka?” 6 Abrahami tubilaka yandi nde: “Kunata ve mwana na mono kuna. 7 Yehowa Nzambi ya zulu, yina katulaka mono na nzo ya tata na mono mpi na insi ya bampangi na mono mpi yina solulaka ti mono mpi zengaka kieleka na ntwala na mono nde: ‘Mono ta pesa ntoto yai na bana* na nge,’ yandi ta tinda wanzio na yandi na ntwala na nge, mpi nge ta bakila kibeni mwana na mono nkento kuna. 8 Kansi, kana nkento yina kuzola ve kukwisa ti nge, mambu ya nge tubaka na ndefi yina ta landa nge diaka ve. Kansi nge fwete nata ve mwana na mono kuna.” 9 Ebuna nsadi yina tulaka diboko na yandi na nsi ya mbendi ya mfumu na yandi Abrahami mpi zengaka kieleka na ntwala na yandi sambu na diambu yai. 10 Yo yina, nsadi yina bakaka bashamo kumi ya mfumu na yandi mpi kwendaka; yandi bakaka bima ya mbote ya mitindu yonso ya mfumu na yandi. Ebuna yandi simbaka nzila mpi kwendaka na Mezopotamia, na mbanza ya Nahore. 11 Yandi vandisaka bashamo pene-pene ya dibulu mosi ya masa na nganda ya mbanza. Yo vandaka pene-pene ya nkokila, ntangu yina bankento ke basikaka sambu na kubaka masa. 12 Ebuna yandi tubaka nde: “Yehowa Nzambi ya mfumu na mono Abrahami, pardo, nungisa mono bubu yai, mpi monisila mfumu na mono Abrahami zola na nge ya kwikama. 13 Mono me telama pene-pene ya nto ya masa, mpi bana-bankento ya bantu ya mbanza yai ke basika sambu na kubaka masa. 14 Bika yo salama mutindu yai: mwana-nkento yina mono ta tubila nde, ‘Pardo kulumusa dibungu na nge ya masa sambu mono nwa masa,’ mpi yina ta vutula nde, ‘Nwa, ebuna mono ta nwisa mpi bashamo na nge,’ bika nde mwana-nkento yina kuvanda muntu ya nge me sola sambu na nsadi na nge Izaki; ebuna na nzila ya mambu yai sadisa mono na kuzaba nde nge me monisila mfumu na mono zola na nge ya kwikama.” 15 Na ntwala nkutu nde yandi manisa kutuba, Rebeka, yina vandaka mwana ya Betuele mwana ya Milka nkento ya Nahore, mpangi ya Abrahami, basikaka ti dibungu na yandi ya masa na dipeka. 16 Leke yina ya nkento vandaka kitoko mingi, yandi vandaka mwense; bakala mosi ve me vukisaka nitu ti yandi. Yandi kulumukaka na nto ya masa, fulusaka dibungu na yandi, ebuna yandi tombukaka. 17 Na mbala mosi nsadi yina bakaka ntinu sambu na kukutana ti yandi mpi tubaka nde: “Pardo, pesa mono ndambu ya masa ya dibungu na nge.” 18 Ebuna yandi tubaka nde: “Nwa, mfumu na mono.” Yandi kulumusaka nswalu dibungu na yandi na diboko na yandi mpi pesaka yandi masa. 19 Ntangu yandi manisaka kupesa yandi masa, yandi tubaka nde: “Mono ta bakila mpi bashamo na nge masa tii kuna bo ta manisa kunwa.” 20 Yo yina, yandi tiamunaka nswalu masa yina vandaka na dibungu na yandi na kisika yina bo ke nwisaka bambisi masa mpi yandi kwendaka ntinu mbala mingi sambu na kubaka masa, mpi yandi landaka kubaka yo sambu na bashamo na yandi yonso. 21 Na ntangu yina yonso, bakala yina vandaka kutala yandi na pima yonso ti kuyituka, yandi vandaka kudiyula kana Yehowa me nungisa nzietelo na yandi to ve. 22 Ntangu bashamo manisaka kunwa, bakala yina pesaka yandi lupetu ya wolo ya mbombo yina kilo na yo vandaka kati-kati ya shekele* mpi mitaku zole ya wolo yina kilo na yo vandaka bashekele* kumi, 23 mpi yandi tubaka nde: “Pardo songa mono, nge kele mwana ya nani? Keti kele ti kisika ya beto lenda lala na nzo ya tata na nge?” 24 Ebuna yandi tubilaka yandi nde: “Mono kele mwana ya Betuele mwana ya Milka, yina yandi butilaka Nahore.” 25 Yandi yikaka nde: “Beto kele ti matiti mpi madia ya bambisi, mpi kisika ya kulala.” 26 Ebuna bakala yina fukamaka mpi bwaka luse na ntoto na ntwala ya Yehowa 27 mpi tubaka nde: “Lukumu na Yehowa, Nzambi ya mfumu na mono Abrahami, sambu yandi me yambula ve zola na yandi ya kwikama mpi kwikama na yandi na mfumu na mono. Yehowa me nata mono na nzo ya bampangi ya mfumu na mono.” 28 Ebuna leke yina ya nkento bakaka ntinu sambu na kuzabisa bantu ya nzo ya mama na yandi mambu yai. 29 Rebeka vandaka ti mpangi mosi ya bakala zina na yandi Labani. Yo yina Labani bakaka ntinu tii na bakala yina vandaka na nganda pene-pene ya nto ya masa. 30 Ntangu yandi monaka lupetu ya mbombo mpi mitaku na maboko ya mpangi na yandi mpi waka bangogo ya mpangi na yandi Rebeka, yina vandaka kutuba nde, “Yai mutindu bakala yina me tubila mono,” yandi kwisaka kukutana ti bakala yina, yina vandaka kaka ya kutelama na lweka ya bashamo pene-pene ya nto ya masa. 31 Na mbala mosi Labani tubaka nde: “Kwisa, nge muntu yina Yehowa me sakumunaka. Sambu na nki nge me telama kaka awa? Mono me yidika nzo mpi kisika sambu na bashamo.” 32 Ebuna bakala yina kwisaka na nzo, yandi* katulaka bima yina vandaka na zulu ya bashamo, pesaka matiti ti bima ya kudia na bashamo mpi masa sambu na kuyobisa makulu na yandi mpi makulu ya bantu yina vandaka ti yandi. 33 Kansi, ntangu bo tulaka madia na ntwala na yandi, yandi tubaka nde: “Mono ta dia ve na ntwala ya kuzabisa beno mambu ya mono kele na yo.” Labani tubaka nde: “Tuba!” 34 Yandi tubaka nde: “Mono kele nsadi ya Abrahami. 35 Yehowa me sakumunaka mfumu na mono mingi kibeni, mpi yandi me kumisaka yandi mvwama kibeni na mutindu yandi me pesaka yandi mameme ti bangombe, arza ti wolo, bansadi ya babakala ti ya bankento, bashamo ti bampunda. 36 Diaka, Sara nkento ya mfumu na mono butilaka mfumu na mono mwana-bakala na kimununu na yandi, mpi yandi ta pesa yandi bima yonso yina yandi kele na yo. 37 Yo yina mfumu na mono songaka mono na kuzenga kieleka nde: ‘Nge fwete bakila ve mwana na mono nkento na kati ya bana-bankento ya bantu ya Kanana, yina mono ke zinga na insi na bo. 38 Ve, kansi nge ta kwenda na nzo ya tata na mono mpi na dibuta na mono, mpi nge fwete bakila mwana na mono nkento.’ 39 Kansi mono tubilaka mfumu na mono nde: ‘Ebuna kana nkento yina kuzola ve kukwisa ti mono?’ 40 Yandi tubilaka mono nde: ‘Yehowa, yina mono me tambula na ntwala na yandi, ta tinda wanzio na yandi kumosi ti nge mpi yandi ta nungisa kibeni nzietelo na nge, mpi nge fwete bakila mwana na mono nkento na dibuta na mono mpi na nzo ya tata na mono. 41 Nge ta katuka na ndefi yina nge me dia na ntwala na mono kana nge kwenda na dibuta na mono mpi bo pesa nge yandi ve. Yo ta katula nge na ndefi na nge.’ 42 “Ntangu mono kumaka na nto ya masa bubu yai, mono tubaka nde: ‘Yehowa Nzambi ya mfumu na mono Abrahami, kana nge nungisa nzietelo na mono, 43 awa ya mono me telama pene-pene ya nto ya masa. Mambu ya fwete salama yo yai: ntangu leke mosi ya nkento ta basika sambu na kubaka masa, mono ta tuba nde, “Pardo, pesa mono ndambu ya masa ya dibungu na nge,” 44 mpi yandi ta tubila mono nde, “Nwa, ebuna mono ta baka mpi masa sambu na bashamo na nge.” Bika nkento yina kuvanda nkento ya Yehowa me sola sambu na mwana ya mfumu na mono.’ 45 “Na ntwala nde mono manisa kutuba na ntima na mono, Rebeka vandaka kukwisa ti dibungu na yandi na dipeka, mpi yandi kulumukaka na nto ya masa mpi yantikaka kubaka masa. Ebuna mono tubilaka yandi nde: ‘Pardo, pesa mono masa.’ 46 Yandi kulumusaka nswalu dibungu na yandi na dipeka mpi tubaka nde: ‘Nwa, ebuna mono ta nwisa mpi bashamo na nge.’ Yo yina mono nwaka, mpi yandi nwisaka mpi bashamo. 47 Na nima mono yulaka yandi nde, ‘Nge kele mwana ya nani?’ yandi vutulaka nde, ‘Mwana ya Betuele mwana ya Nahore, yina Milka butilaka yandi.’ Yo yina mono tulaka lupetu na mbombo na yandi mpi mitaku na maboko na yandi. 48 Mono fukamaka mpi bwaka luse na ntoto na ntwala ya Yehowa mpi mono kumisaka Yehowa Nzambi ya mfumu na mono Abrahami, yina me nata mono na nzila ya mbote sambu na kubaka mwana ya mpangi ya mfumu na mono sambu na mwana na yandi. 49 Ntangu yai, beno songa mono kana beno ke zola kumonisila mfumu na mono zola ya kwikama mpi kwikama; kana ve, beno songa mono, sambu mono zaba mambu yina mono fwete sala.”* 50 Ebuna Labani ti Betuele vutulaka nde: “Diambu yai me katuka na Yehowa. Beto lenda tubila nge ve ee to ve.* 51 Rebeka yandi yai na ntwala na nge. Baka yandi mpi kwenda, ebuna yandi kuma nkento ya mwana ya mfumu na nge, kaka mutindu Yehowa me tuba.” 52 Ntangu nsadi ya Abrahami waka mambu yina, na mbala mosi yandi fukamaka luse na ntoto na ntwala ya Yehowa. 53 Ebuna yandi yantikaka kubasisa bima ya arza, ti ya wolo, ti bilele mpi yandi pesaka yo na Rebeka, mpi yandi pesaka bima ya ntalu na mpangi na yandi ya bakala mpi na mama na yandi. 54 Na nima, yandi ti bantu yina vandaka ti yandi diaka mpi nwaka, mpi bo lalaka kuna. Ntangu yandi telamaka na suka, yandi tubaka nde: “Beno bikisa mono mono vutuka na mfumu na mono.” 55 Ebuna mpangi na yandi ya bakala mpi mama na yandi tubaka nde: “Bika leke ya nkento kubikala ti beto ata bilumbu kumi. Na nima yandi lenda kwenda.” 56 Kansi yandi tubilaka bo nde: “Beno kingisa mono ve, sambu Yehowa me nungisa nzietelo na mono. Beno bikisa mono mono vutuka, sambu mono kwenda na mfumu na mono.” 57 Ebuna bo tubaka nde: “Bika beto binga leke ya nkento mpi beto yula yandi.” 58 Bo bingaka Rebeka mpi bo tubilaka yandi nde: “Keti nge me ndima kukwenda ti muntu yai?” Yandi vutulaka nde: “Mono me zola kukwenda.” 59 Yo yina bo bikisaka mpangi na bo ya nkento Rebeka mpi ndesi na yandi* ti nsadi ya Abrahami mpi bantu na yandi sambu bo kwenda. 60 Bo sakumunaka Rebeka mpi tubilaka yandi nde: “Mpangi na beto, bika nge kuma mafunda kumi mbala mafunda,* mpi bika nde bana* na nge kubaka bambanza* ya bantu yina ta menga bo.” 61 Ebuna, Rebeka ti bansadi na yandi ya bankento telamaka, mataka na zulu ya bashamo, mpi bo landaka muntu yina. Nsadi yina bakaka Rebeka, yandi simbaka nzila mpi kwendaka. 62 Izaki katukaka na ndambu ya Beere-lahai-royi, sambu yandi vandaka kuzinga na insi ya Negebi. 63 Izaki vandaka kutambula na kilanga na ntwala nde mpimpa kubwa sambu na kuyindulula. Ntangu yandi talaka, yandi monaka bashamo ke kwisa! 64 Ntangu Rebeka talaka, yandi monaka Izaki, mpi yandi tulukaka nswalu na shamo. 65 Ebuna yandi yulaka nsadi yina nde: “Nani yina ke tambula na kilanga sambu na kukwisa kukutana ti beto?” Nsadi yina tubaka nde: “Yandi kele mfumu na mono.” Yo yina Rebeka bakaka lele na yandi mpi kudifikaka. 66 Ebuna nsadi yina songaka Izaki mambu yonso yina yandi salaka. 67 Na nima, Izaki kotisaka Rebeka na tenta ya mama na yandi Sara. Mpidina Rebeka kumaka nkento na yandi; ebuna Izaki zolaka yandi mingi, mpi Izaki bakaka kikesa na nima ya lufwa ya mama na yandi. 
25 Na nima Abrahami bakaka nkento ya nkaka, zina na yandi Ketura. 2 Yandi butilaka yandi Zimrani, Yokshani, Medani, Madiani, Yishbaki, mpi Shua. 3 Yokshani butaka Sheba mpi Dedani. Bana ya Dedani bo yai: Ashurimi, Letushimi, mpi Leumimi. 4 Bana ya Madiani bo yai: Efa, Efere, Anoki, Abida, mpi Eldaa. Bo yonso vandaka bana ya Ketura. 5 Na nima Abrahami pesaka bima yonso yina yandi vandaka ti yo na Izaki, 6 kansi yandi pesaka makabu na bana yina yandi butaka ti bamakangu na yandi. Ebuna ntangu yandi vandaka kaka na luzingu, yandi tindaka bo na ndambu ya esti, na insi ya Esti, ntama ti mwana na yandi Izaki. 7 Bamvula ya luzingu ya Abrahami vandaka 175. 8 Na nima, Abrahami basisaka mpema na yandi ya nsuka mpi yandi fwaka na nima ya kuzinga luzingu mosi ya mbote mpi ya nda, yandi kumaka mununu mpi vandaka na luzingu ya kiese, mpi bo vukisaka yandi ti bantu na yandi.* 9 Bana na yandi Izaki ti Ismaele zikaka yandi na dibulu ya Makpela na kilanga ya Efroni mwana ya Sohare muntu ya Heti yina kele na ntwala ya Mamre, 10 na kilanga yina Abrahami sumbaka na bantu ya Heti. Bo zikaka Abrahami kuna, ti nkento na yandi Sara. 11 Na nima ya lufwa ya Abrahami, Nzambi landaka kusakumuna mwana na yandi Izaki, mpi Izaki vandaka kuzinga pene-pene ya Beere-lahai-royi. 12 Yai disolo ya Ismaele mwana ya Abrahami yina Agare muntu ya Ezipte, nsadi ya Sara, butilaka Abrahami. 13 Yai bazina ya bana ya Ismaele, na kutadila bazina na bo, na kulanda bisina ya mabuta na bo: Nebayoti mwana ya ntete ya Ismaele, na nima Kedare, Adbeele, Mibsami, 14 Mishma, Duma, Masa, 15 Adadi, Tema, Yeture, Nafishi, mpi Kedema. 16 Yai bana ya Ismaele, mpi yai bazina na bo na kutadila babwala na bo mpi bacamp na bo,* bamfumu 12 na kutadila makanda na bo. 17 Ismaele zingaka bamvula 137. Na nima yandi basisaka mpema na yandi ya nsuka mpi fwaka, ebuna bo vukisaka yandi ti bantu na yandi.* 18 Bo vandaka kuzinga katuka na Avila pene-pene ya Shure, yina kele pene-pene ya Ezipte, tii na Asiria. Yandi zingaka pene-pene ya bampangi na yandi yonso.* 19 Yai disolo ya Izaki, mwana ya Abrahami. Abrahami butaka Izaki. 20 Izaki vandaka ti bamvula 40 ntangu yandi kwelaka Rebeka, mwana ya Betuele muntu ya Arami ya Padani-arami, mpangi-nkento ya Labani muntu ya Arami. 21 Mpi Izaki vandaka kubondila Yehowa sambu na nkento na yandi, sambu yandi vandaka mukobo; ebuna Yehowa ndimaka kisambu na yandi, mpi Rebeka nkento na yandi bakaka divumu. 22 Ebuna bana yina vandaka na divumu na yandi yantikaka kunwana, yo yina yandi tubaka nde: “Kana yo kele mutindu yai, sambu na nki mono fwete landa kuzinga?” Yo yina yandi yulaka Yehowa. 23 Yehowa tubilaka yandi nde: “Makanda zole kele na divumu na nge mpi makanda zole ta kabwana na divumu na nge; dikanda mosi ta vanda ngolo kuluta dikanda ya nkaka, mpi mbuta ta sadila leke.” 24 Ntangu bilumbu na yandi ya kubuta lungaka, mapasa vandaka na divumu na yandi. 25 Mwana ya ntete basikaka nitu ya mvimba mbwaki kibeni mpi yandi vandaka bonso lele ya mika; yo yina bo pesaka yandi zina Ezau.* 26 Na nima, mpangi na yandi basikaka mpi diboko na yandi vandaka me simba dikulu* ya Ezau, yo yina bo pesaka yandi zina Yakobi.* Izaki vandaka ti bamvula 60 ntangu Rebeka butaka bo. 27 Ntangu bana yina yelaka, Ezau kumaka muntu ya mayele ya ke zombaka, muntu ya mfinda, kansi Yakobi vandaka muntu ya kukonda kifu, yandi vandaka kuzinga na batenta. 28 Izaki vandaka kuzola Ezau sambu yo vandaka kutendula mbisi na munoko na yandi, kansi Rebeka vandaka kuzola Yakobi. 29 Kilumbu mosi, Yakobi vandaka kulamba mwa supu ntangu Ezau katukaka na mfinda, yandi vandaka ya kulemba. 30 Ebuna Ezau tubilaka Yakobi nde: “Pesa mono nswalu ndambu* ya supu ya mbwaki yina nge kele na yo kuna,* sambu mono me lemba!”* Yo yina bo pesaka yandi zina Edomi.* 31 Ebuna Yakobi tubaka nde: “Tekila mono ntete nswa na nge ya mwana-ntete!” 32 Ezau tubaka nde: “Mono ke zola kufwa! Inki kele mfunu ya nswa ya mwana-ntete sambu na mono?” 33 Ebuna Yakobi yikaka nde: “Zenga ntete kieleka na ntwala na mono!” Yo yina yandi zengaka kieleka na ntwala na yandi mpi tekilaka Yakobi nswa na yandi ya mwana-ntete. 34 Ebuna Yakobi pesaka Ezau dimpa mpi supu ya madesu, ebuna yandi diaka, yandi nwaka mpi yandi telamaka, simbaka nzila mpi kwendaka. Na mutindu yina, Ezau vwezaka nswa ya mwana-ntete. 
26 Ntangu yai nzala vandaka na insi yina, katula nzala ya ntete yina basikaka na bilumbu ya Abrahami, yo yina Izaki kwendaka na Abimeleki ntotila ya bantu ya Filistia, na Gerare. 2 Ebuna Yehowa monanaka na yandi mpi tubaka nde: “Kukulumuka ve na Ezipte. Zinga na insi yina mono ta songa nge. 3 Zinga bonso munzenza na insi yai, mpi mono ta landa kuvanda ti nge mpi kusakumuna nge sambu mono ta pesa nge ti bana* na nge bansi yai yonso, mpi mono ta lungisa ndefi yina mono diaka na ntwala ya Abrahami tata na nge: 4 ‘Mono ta kumisa bana* na nge mingi bonso bambwetete ya zulu; mpi mono ta pesa bana* na nge bansi yai yonso; mpi na nzila ya bana* na nge makanda yonso ya ntoto ta kudibakila lusakumunu,’ 5 sambu Abrahami waka ndinga na mono mpi landaka kuzitisa mambu ya mono ke lombaka, bantuma na mono, bansiku na mono ya kusonika, mpi bansiku na mono.” 6 Yo yina Izaki landaka kuzinga na Gerare. 7 Ntangu bantu ya kisika yina vandaka kuyula-yula yandi sambu na nkento na yandi, yandi vandaka kutuba nde: “Yandi kele mpangi na mono.” Yandi vandaka kuwa boma ya kutuba nde, “Yandi kele nkento na mono,” sambu yandi tubaka nde, “Bantu ya kisika yai lenda fwa mono sambu na Rebeka,” sambu yandi vandaka kitoko mingi. 8 Na nima ya mwa ntangu, Abimeleki ntotila ya bantu ya Filistia vandaka kutala na nela, mpi yandi monaka Izaki ke monisa zola* na Rebeka nkento na yandi. 9 Na mbala mosi Abimeleki bingaka Izaki mpi tubaka nde: “Yandi kele kibeni nkento na nge! Sambu na nki nge tubaka nde, ‘Yandi kele mpangi na mono’?” Ebuna Izaki tubilaka yandi nde: “Mono tubaka yo sambu mono waka boma nde bo ta fwa mono sambu na yandi.” 10 Kansi Abimeleki tubaka diaka nde: “Inki nge me sala beto? Muntu mosi na kati ya bantu lendaka kulala ti nkento na nge kukonda mpasi, mpi nge zolaka kunatila beto makambu!” 11 Ebuna Abimeleki songaka bantu yonso nde: “Konso muntu yina ta simba muntu yai ti nkento na yandi, bo ta fwa yandi kibeni!” 12 Izaki yantikaka kukuna bankeni na insi yina, mpi na mvula yina yandi katulaka mbala 100 bima yina yandi kunaka, sambu Yehowa vandaka kusakumuna yandi. 13 Yandi kumaka mvwama, mpi yandi landaka kutoma tii kuna yandi kumaka mvwama ya nene. 14 Yandi kumaka ti mameme mpi bangombe mingi mpi bansadi mingi, ebuna bantu ya Filistia yantikaka kuwila yandi kimpala. 15 Na nima bantu ya Filistia bakaka ntoto mpi fikaka mabulu yonso ya masa yina bansadi ya tata na yandi timunaka na bilumbu ya Abrahami. 16 Na nima, Abimeleki tubilaka Izaki nde: “Katuka na ntoto na beto, sambu nge me kuma ngolo mingi kuluta beto.” 17 Yo yina, Izaki katukaka kuna, salaka camp na yandi na muwanda ya Gerare, mpi yantikaka kuzinga kuna. 18 Ebuna Izaki timunaka diaka mabulu ya masa yina bo timunaka na bilumbu ya Abrahami tata na yandi kansi yina bantu ya Filistia fikaka na nima ya lufwa ya Abrahami, mpi yandi bingaka yo na bazina yina tata na yandi pesaka yo. 19 Ntangu bansadi ya Izaki vandaka kutimuna na muwanda yina, bo monaka dibulu mosi ya masa ya kitoko. 20 Ebuna bangungudi ya Gerare yantikaka kuswana ti bangungudi ya Izaki nde: “Masa yai kele ya beto!” Yo yina yandi pesaka dibulu yina zina Eseki,* sambu bo swanaka ti yandi. 21 Bo yantikaka kutimuna dibulu ya nkaka, mpi bo yantikaka kuswana diaka sambu na yo. Yo yina yandi pesaka yo zina Sitna.* 22 Na nima, yandi katukaka pana mpi timunaka dibulu ya nkaka ya masa, kansi bo swanaka ve sambu na yo. Yo yina yandi pesaka yo zina Rehoboti* mpi tubaka nde: “Yo kele sambu Yehowa me pesa beto kisika ya nene ntangu yai mpi yandi me sala nde beto buta mingi na insi yai.” 23 Na nima yandi katukaka pana mpi tombukaka na Bere-sheba. 24 Yehowa basikilaka yandi na mpimpa yina mpi tubaka nde: “Mono kele Nzambi ya tata na nge Abrahami. Kuwa boma ve, sambu mono kele ti nge, mpi mono ta sakumuna nge mpi ta kumisa bana* na nge mingi sambu na Abrahami nsadi na mono.” 25 Yo yina, yandi tungaka mesa-kimenga kuna mpi bingaka zina ya Yehowa. Ebuna Izaki tedimisaka tenta na yandi kuna, mpi bansadi na yandi timunaka dibulu ya masa na kisika yina. 26 Na nima, Abimeleki katukaka na Gerare ti Ahuzati ndongisi na yandi mpi Pikole mfumu ya basoda na yandi, mpi bo kwisaka kisika Izaki vandaka. 27 Izaki tubilaka bo nde: “Sambu na nki beno me kwisa awa na mono, sambu beno mengaka mono mpi beno kulaka mono na ntoto na beno?” 28 Ebuna bo tubaka nde: “Beto me mona pwelele nde Yehowa kele ti nge. Yo yina beto tubaka nde, ‘Pardo, bika nde ndefi ya kuwakana kuvanda na kati na beto ti nge, mpi bika beto sala kuwakana ti nge 29 nde nge ta sala beto ve ata kima mosi ya mbi, kaka mutindu beto salaka nge mbi ve, sambu beto sadilaka nge kaka mambu ya mbote na mutindu beto pesaka nge nzila ya kukwenda na ngemba. Ntangu yai nge kele muntu yina Yehowa me sakumuna.’” 30 Ebuna yandi sadilaka bo nkinsi, bo diaka mpi bo nwaka. 31 Bo telamaka na suka-suka mpi bo zenganaka kieleka. Na nima Izaki pesaka bo nzila ya kukwenda, mpi bo katukaka na kisika na yandi na ngemba. 32 Na kilumbu yina, bansadi ya Izaki kwisaka mpi zabisaka yandi diambu ya dibulu ya masa yina bo timunaka, bo tubilaka yandi nde: “Beto me mona masa!” 33 Yandi pesaka yo zina Shiba. Yo yina zina ya mbanza yina kele Bere-sheba tii bubu yai. 34 Ntangu Ezau vandaka ti bamvula 40, yandi kwelaka Yehuditi mwana ya Beeri muntu ya Heti, yandi kwelaka mpi Basemati mwana ya Eloni muntu ya Heti. 35 Bo pesaka Izaki ti Rebeka mpasi mingi.* 
27 Ntangu Izaki kumaka mununu mpi yandi vandaka kumona diaka ve, yandi bingaka Ezau mwana na yandi ya ntete mpi tubilaka yandi nde: “Mwana na mono!” Yandi vutulaka nde: “Mono yandi yai!” 2 Izaki tubaka diaka nde: “Ntangu yai mono me nuna. Mono ke zaba ve kilumbu mono ta fwa. 3 Pardo, baka minduki na nge, lupaya na nge, ti munduki na nge ya tolo-tolo, kwenda na mfinda mpi zomba mwa mbisi ya mfinda sambu na mono. 4 Na nima lambila mono madia ya kitoko yina mono ke zolaka mingi mpi natila mono yo. Ebuna mono ta dia yo mpi mono* ta sakumuna nge na ntwala nde mono fwa.” 5 Kansi, Rebeka vandaka kuwa ntangu Izaki vandaka kusolula ti mwana na yandi Ezau. Ebuna Ezau kwendaka na mfinda sambu na kuzomba mbisi mpi kukwisa kunata yo. 6 Mpi Rebeka tubilaka mwana na yandi Yakobi nde: “Mono me katuka kuwa tata na nge ke solula ti mpangi na nge Ezau, mpi ke tuba nde: 7 ‘Natila mono mwa mbisi mpi lambila mono madia ya kitoko. Ebuna bika mono dia, sambu mono sakumuna nge na ntwala ya Yehowa na ntwala nde mono fwa.’ 8 Ntangu yai mwana na mono, wa mbote-mbote mpi sala mambu yina mono ke songa nge. 9 Pardo, kwenda na lupangu ya bitwisi mpi bakila mono bana-bankombo zole ya kuluta mbote sambu mono lambila tata na nge madia ya kitoko, kaka mutindu yandi ke zolaka. 10 Na nima, natila yo tata na nge sambu yandi dia mpi yandi sakumuna nge na ntwala nde yandi fwa.” 11 Yakobi tubilaka mama na yandi Rebeka nde: “Kansi mpangi na mono Ezau kele na mika mingi, mpi mpusu na mono kele na mika ve. 12 Ebuna kana tata na mono kusimba nitu na mono? Mono ta monana bonso muntu ya ke seka yandi, ebuna na kisika nde mono baka lusakumunu bo ta singa mono.” 13 Ebuna mama na yandi tubilaka yandi nde: “Mwana na mono, bika nde kusinga yina kuvanda na zulu na mono. Sala kaka mutindu mono ke tuba mpi kwenda, bakila mono yo.” 14 Yo yina, yandi kwendaka, bakaka yo, mpi nataka yo na mama na yandi, ebuna mama na yandi lambaka madia ya kitoko kaka mutindu tata na yandi vandaka kuzola. 15 Na nima, Rebeka bakaka lele ya kuluta kitoko ya mwana na yandi ya ntete Ezau yina yandi vandaka na yo na nzo, mpi yandi lwatisaka yo mwana na yandi ya leke Yakobi. 16 Yandi lwatisaka yandi mpi bampusu ya bana-bankombo na maboko mpi na nkingu na kisika ya me konda mika. 17 Ebuna yandi pesaka mwana na yandi Yakobi madia ya kitoko mpi mampa yina yandi salaka. 18 Yo yina yandi kotaka kisika tata na yandi vandaka mpi tubaka nde: “Tata na mono!” mpi yandi tubaka nde: “Mono yandi yai! Nge kele nani, mwana na mono?” 19 Yakobi tubilaka tata na yandi nde: “Mono Ezau mwana na nge ya ntete. Mono me sala kaka mutindu nge songaka mono. Pardo, telama mpi dia mwa mbisi na mono, sambu nge* sakumuna mono.” 20 Ebuna Izaki tubilaka mwana na yandi nde: “Mwana na mono, inki mutindu nge me mona yo nswalu?” Yandi vutulaka nde: “Sambu Yehowa Nzambi na nge nataka yo na ntwala na mono.” 21 Ebuna Izaki tubilaka Yakobi nde: “Mwana na mono, pardo, pusana pene-pene sambu mono simba nge, sambu mono zaba kana nge kele kibeni mwana na mono Ezau to ve.” 22 Ebuna Yakobi pusanaka pene-pene ya tata na yandi Izaki, mpi yandi simbaka yandi, na nima yandi tubaka nde: “Ndinga kele ndinga ya Yakobi, kansi maboko kele maboko ya Ezau.” 23 Izaki zabaka yandi ve, sambu maboko na yandi vandaka ti mika mingi bonso maboko ya mpangi na yandi Ezau. Yo yina yandi sakumunaka yandi. 24 Na nima, yandi yulaka nde: “Keti nge kele kibeni mwana na mono Ezau?” yandi vutulaka nde: “Yo kele mono.” 25 Yandi tubaka nde: “Mwana na mono, natila mono mwa mbisi ya mfinda sambu mono dia, ebuna mono* ta sakumuna nge.” Yandi natilaka yandi yo mpi yandi diaka, na nima yandi natilaka yandi vinu mpi yandi nwaka. 26 Ebuna tata na yandi Izaki tubilaka yandi nde: “Pardo, mwana na mono, pusana pene-pene mpi pesa mono beze.” 27 Yo yina yandi pusanaka pene-pene mpi pesaka yandi beze, ebuna yandi waka nsudi ya bilele na yandi. Na nima yandi sakumunaka yandi mpi tubaka nde: “Tala, nsudi ya mwana na mono kele bonso nsudi ya mfinda, yina Yehowa me sakumuna. 28 Bika Nzambi ya kieleka kupesa nge malulu ya zulu mpi ntoto ya ke butaka mingi, mbuma mingi, mpi vinu ya mpa. 29 Bika bantu kusadila nge, mpi makanda kufukimina nge. Kuma mfumu ya bampangi na nge, mpi bika nde bana ya mama na nge kufukimina nge. Bika bo singa konso muntu yina ke singa nge, mpi bo sakumuna konso muntu yina ke sakumuna nge.” 30 Kaka ntangu Izaki manisaka kusakumuna Yakobi mpi Yakobi katukaka na ntwala ya tata na yandi Izaki, mpangi na yandi Ezau kwisaka kuvutuka na nima ya kuzomba. 31 Yandi mpi lambaka madia ya kitoko mpi natilaka yo tata na yandi, ebuna yandi tubilaka tata na yandi nde: “Tata na mono, telama mpi dia mwa mbisi na mono, sambu nge* sakumuna mono.” 32 Ebuna tata na yandi Izaki tubilaka yandi nde: “Nge kele nani?” yandi tubaka nde: “Mono kele mwana na nge, mwana na nge ya ntete, Ezau.” 33 Ebuna Izaki yantikaka kutekita ngolo, mpi yandi tubaka nde: “Ebuna nani yina zombaka mbisi mpi natilaka mono? Mono diaka yo na ntwala nde nge kuma, mpi mono me sakumuna yandi—mpi yandi ta baka kibeni lusakumunu!” 34 Ntangu yandi waka mambu yina tata na yandi tubaka, Ezau yantikaka kuboka ngolo kibeni na ndinga ya mawa mpi kutubila tata na yandi nde: “Tata na mono, sakumuna mono, ee, mono mpi!” 35 Kansi yandi tubaka nde: “Mpangi na nge kwisaka na mutindu ya luvunu sambu yandi baka lusakumunu yina yo lombaka nde nge baka.” 36 Ebuna yandi tubaka nde: “Keti zina na yandi kele ve Yakobi,* sambu yandi baka kisika na mono mbala yai zole? Yandi me bakaka nswa ya mwana-ntete, mpi ntangu yai yandi me baka lusakumunu na mono!” Na nima yandi yikaka nde: “Keti nge me bumbila mono ve lusakumunu?” 37 Kansi Izaki vutudilaka Ezau nde: “Mono me tula yandi mfumu na nge, mono me pesa yandi bampangi na yandi yonso na kuvanda bansadi na yandi, mpi mono me pesa mbuma ti vinu ya mpa sambu yo sadisa yandi. Mwana na mono, inki me bikala yina mono lenda pesa nge?” 38 Ezau tubilaka tata na yandi nde: “Tata na mono, keti nge vandaka kaka ti lusakumunu mosi? Tata na mono, sakumuna mono, ee, mono mpi!” Ebuna Ezau bokaka ngolo mpi yantikaka kudila. 39 Yo yina tata na yandi Izaki vutudilaka yandi nde: “Tala, kisika na nge ya kuzinga ta vanda ntama ti bantoto ya ke butaka mingi, mpi ntama ti malulu ya zulu. 40 Nge ta zingaka na mbele na nge ya bitumba, mpi nge ta sadilaka mpangi na nge. Kansi ntangu nge ta kolama, nge ta zenga kibeni vangu na yandi na nkingu na nge.” 41 Kansi, Ezau kangilaka Yakobi kimbeni sambu na lusakumunu yina tata na yandi pesaka yandi, mpi Ezau landaka kutuba na ntima na yandi nde: “Bilumbu ya lufwa ya tata na mono me kuma pene-pene. Na nima mono ta fwa mpangi na mono Yakobi.” 42 Ntangu bo zabisaka Rebeka mambu yina mwana na yandi ya ntete Ezau tubaka, na mbala mosi yandi tindaka bantu na kubinga mwana na yandi ya leke Yakobi mpi tubilaka yandi nde: “Tala! mpangi na nge Ezau ke kana kufwa nge* sambu na kuvutula mbi. 43 Yo yina mwana na mono, sala mutindu mono ke tuba. Telama, mpi tina na mpangi na mono Labani na Arani. 44 Mpi zinga ti yandi mwa bilumbu tii kuna makasi ya mpangi na nge ta lembama, 45 tii kuna makasi yina mpangi na nge me wila nge ta kulumuka mpi yandi ta vila mambu yina nge me sala yandi. Ebuna mono ta tinda bantu sambu bo binga nge kuna. Sambu na nki mono fwete vidisa beno zole na kilumbu mosi?” 46 Na nima Rebeka landaka kutubila Izaki nde: “Mono ke mona ve kiese ata fioti na luzingu na mono sambu na bana-bankento ya Heti. Kana Yakobi kukwela nkento na kati ya bana-bankento ya Heti, bonso bana-bankento ya insi yai, inki kele mfunu ya luzingu na mono?”

Na kisina, “nkuna.”
Shekele mosi kele bagrame 11,4. Tala Bangindu ya Ngika B14.
Shekele mosi kele bagrame 11,4. Tala Bangindu ya Ngika B14.
Ziku yo ke tubila Labani.
Na kisina, “mono kwenda na diboko ya kitata to ya kimama.”
To “Beto lenda tubila nge ve mambu ya mbi to ya mbote.”
Disongidila, ndesi na yandi yina kele ntangu yai nsadi na yandi.
To “nge kuma mama ya mafunda ya bamiriade.”
Na kisina, “nkuna.”
Na kisina, “kielo.”
Yai mutindu ya kifwani ya kutubila lufwa.
To “bacamp yina kele ti bibaka.”
Yai mutindu ya kifwani ya kutubila lufwa.
To mbala ya nkaka, “Yandi zingaka na kimbeni ti bampangi na yandi yonso.”
Yo ke tendula “Mika-Mika.”
Na kisina, “kisingini.”
Yo ke tendula “Muntu Yina Ke Simba Dikulu; Muntu Yina Ke Botula.”
To “Pesa mono nswalu kima ya kumina.”
Na kisina, “mbwaki, mbwaki yai.”
To “mono kele na nzala ya ngolo.”
Yo ke tendula “Mbwaki.”
Na kisina, “nkuna.”
Na kisina, “nkuna.”
Na kisina, “nkuna.”
Na kisina, “nkuna.”
To “ke pesa beze.”
Yo ke tendula “Kuswana.”
Yo ke tendula “Kufunda.”
Yo ke tendula “Bisika ya Nene.”
Na kisina, “nkuna.”
Na kisina, “kumisaka luzingu ya Izaki ti Rebeka bululu.”
To “moyo na mono.”
To “moyo na nge.”
To “moyo na mono.”
To “moyo na nge.”
Yo ke tendula “Muntu Yina Ke Simba Dikulu; Muntu Yina Ke Botula.”
To “ke kudilembika sambu yandi kele ti mabanza ya kufwa nge.”


^ (Kuy. 17:1-18:33) Ntangu Abrami vandaka ti bamvula 99, Yehowa monikaka na Abrami mpi tubilaka yandi nde: “Mono kele Nzambi Nkwa-Ngolo Yonso. Tambula na ntwala na mono mpi vanda muntu ya kukonda kifu. 2 Mono ta lungisa kuwakana na mono na kati na mono ti nge, mpi mono ta kumisa nge mingi, mingi kibeni.” 3 Ebuna Abrami fukamaka luse na ntoto, mpi Nzambi landaka kusolula ti yandi nde: 4 “Sambu na mono, kuwakana na mono kele ti nge, mpi nge ta kuma kibeni tata ya makanda mingi. 5 Zina na nge ta vanda diaka ve Abrami;* zina na nge ta kuma Abrahami,* sambu mono ta kumisa nge tata ya makanda mingi. 6 Mono ta sala nde nge buta mingi, mingi kibeni mpi mono ta kumisa nge makanda, mpi bantotila ta basika na nge. 7 “Mono ta tanina kuwakana na mono na kati na mono ti nge mpi bana* na nge na bandonga na bo yonso ya bantu sambu na kuwakana ya mvula na mvula, sambu mono vanda Nzambi na nge mpi ya bana* na nge. 8 Mono ta pesa nge mpi bana na nge insi yina nge zingaka bonso munzenza—insi ya mvimba ya Kanana—sambu yo vanda dikabu ya mvula na mvula, mpi mono ta vanda Nzambi na bo.” 9 Nzambi tubilaka diaka Abrahami nde: “Kansi nge, nge fwete tanina kuwakana na mono, nge mpi bana* na nge na bandonga na bo yonso ya bantu. 10 Yai kuwakana na mono na kati na mono ti beno, yina beno mpi bana* na beno ta tanina: Bo fwete yotisa konso bakala na kati na beno. 11 Beno fwete yotisa mpusu ya kibakala na beno, mpi yo ta vanda kidimbu ya kuwakana na kati na mono ti beno. 12 Na bandonga na beno yonso ya bantu, konso bakala na kati na beno yina kele ti bilumbu nana, bo fwete yotisa yandi, konso bakala yina me butuka na nzo na nge mpi konso bakala yina kele ve mwana* na nge mpi yina nge sumbaka na munzenza na mbongo. 13 Konso bakala yina me butuka na nzo na nge mpi konso bakala yina nge me sumba ti mbongo na nge, bo fwete yotisa yandi, mpi kuwakana na mono na nsuni na beno fwete vanda kuwakana ya mvula na mvula. 14 Konso bakala yina kele ve ya kuyotisa, kana yandi yotisa ve mpusu ya kibakala na yandi, bo fwete katula* muntu* yina na kati ya bantu na yandi. Yandi me fwa kuwakana na mono.” 15 Ebuna Nzambi tubilaka Abrahami nde: “Kansi Sarai* nkento na nge, nge fwete binga yandi ve Sarai, sambu zina na yandi ta kuma Sara.* 16 Mono ta sakumuna yandi mpi ta pesa nge mwana ya bakala na nzila na yandi; mono ta sakumuna yandi mpi yandi ta kuma makanda; bantotila ya bantu ta basika na yandi.” 17 Ebuna Abrahami fukamaka luse na ntoto mpi yantikaka kuseka mpi kutuba na ntima na yandi nde: “Keti bakala ya bamvula 100 lenda buta mwana, mpi keti Sara, nkento ya bamvula 90, lenda buta?” 18 Ebuna Abrahami tubilaka Nzambi ya kieleka nde: “Bika nde Ismaele kuzinga na ntwala na nge!” 19 Ebuna Nzambi tubaka nde: “Sara nkento na nge ta butila nge kibeni mwana-bakala, mpi nge fwete pesa yandi zina Izaki.* Mpi mono ta lungisa kuwakana na mono ti yandi sambu na kuwakana ya mvula na mvula sambu na bana* na yandi. 20 Kansi sambu na Ismaele, mono me wa nge. Mono ta sakumuna yandi mpi ta sala nde yandi buta mingi mpi mono ta kumisa yandi mingi, mingi kibeni. Yandi ta basisa bamfumu 12, mpi mono ta kumisa yandi dikanda ya nene. 21 Kansi, mono ta sala kuwakana na mono ti Izaki, yina Sara ta butila nge na ntangu yai na mvula yina ke kwisa.” 22 Ntangu Nzambi manisaka kusolula ti yandi, yandi tombukaka mpi bikisaka Abrahami. 23 Ebuna Abrahami bakaka Ismaele mwana na yandi, babakala yonso yina butukaka na nzo na yandi, mpi konso muntu yina yandi sumbaka ti mbongo, konso bakala yina vandaka na nzo ya Abrahami, mpi yandi yotisaka nsuni ya mpusu ya kibakala na bo na kilumbu yina kibeni, kaka mutindu Nzambi solulaka ti yandi. 24 Abrahami vandaka ti bamvula 99 ntangu bo yotisaka mpusu ya kibakala na yandi. 25 Ismaele mwana na yandi vandaka ti bamvula 13 ntangu bo yotisaka mpusu ya kibakala na yandi. 26 Na kilumbu yina, bo yotisaka Abrahami mpi Ismaele mwana na yandi. 27 Babakala yonso ya nzo na yandi, konso muntu yina butukaka na nzo na yandi mpi konso muntu yina yandi sumbaka ti mbongo na munzenza, bo yotisaka bo mpi ti yandi. 
18 Na nima, Yehowa monikaka na yandi na kati ya banti ya nene ya Mamre, ntangu yandi vandaka ya kuvanda na munoko ya tenta na ntangu yina mwini ke vandaka ngolo na kilumbu. 2 Yandi talaka mpi monaka babakala tatu me telama mwa ntama ti yandi. Ntangu yandi monaka bo, yandi bakaka ntinu katuka na munoko ya tenta sambu na kukutana ti bo, mpi yandi fukamaka luse na ntoto. 3 Ebuna yandi tubaka nde: “Yehowa, kana nge me ndima mono, pardo kuluta ve nsadi na nge mutindu yina. 4 Pardo, bika bo nata ndambu ya masa mpi bo yobisa makulu na beno; na nima beno vanda na nsi ya nti yai. 5 Sambu beno me kwisa awa na nsadi na beno, bika mono natila beno kitini ya dimpa sambu beno bwisa ntima.* Na nima beno lenda landa nzila na beno.” Ebuna bo tubaka nde: “Yo kele mbote. Nge lenda sala mutindu nge me tuba.” 6 Yo yina Abrahami kotaka ntinu na tenta kisika Sara vandaka mpi tubaka nde: “Sala nswalu! Baka bitesilu* tatu ya fufu ya kitoko, bula pate, mpi sala mampa.” 7 Na nima Abrahami kwendaka ntinu na lupangu ya bangombe mpi solaka mwana-ngombe ya mafuta mpi ya kitoko. Yandi pesaka yo na nsadi mosi, ebuna nsadi yina lambaka yo nswalu. 8 Na nima yandi bakaka manteka, miliki,* mpi mwana-ngombe yina yandi lambaka mpi tulaka madia na ntwala na bo. Na nima yandi telamaka pene-pene na bo na nsi ya nti ntangu bo vandaka kudia. 9 Bo tubilaka yandi nde: “Sara nkento na nge kele na wapi?” Yandi vutulaka nde: “Yandi kele kuna na tenta.” 10 Ebuna muntu mosi na kati na bo tubaka diaka nde: “Mono ta vutukila nge kibeni na mvula ya ke kwisa na ntangu yai, mpi Sara nkento na nge ta buta mwana-bakala.” Sara vandaka kuwa na munoko ya tenta, yina vandaka na nima ya muntu yina. 11 Abrahami ti Sara vandaka minunu, bo vandaka ti bamvula mingi. Sara vandaka me lutisa mvula ya kubuta.* 12 Ebuna Sara yantikaka kuseka yandi mosi nde: “Awa ya mono me nuna mpi mfumu na mono kele mununu, keti mono ta wa kibeni kiese yai?” 13 Ebuna Yehowa tubilaka Abrahami nde: “Sambu na nki Sara me seka mpi me tuba nde, ‘Keti mono ta buta kibeni ntangu yai ya mono kele mununu?’ 14 Keti kele ti diambu ya kuluta mpasi sambu na Yehowa? Mono ta vutukila nge na mvula ya ke kwisa na ntangu yai, mpi Sara ta buta mwana-bakala.” 15 Kansi Sara buyaka nde, “Mono me seka ve!” sambu yandi waka boma. Ebuna yandi tubaka nde: “Ee! Nge sekaka.” 16 Ntangu bantu yina telamaka sambu na kukwenda mpi bo talaka na ndambu ya Sodome, Abrahami vandaka kutambula ti bo sambu na kufidisa bo. 17 Yehowa tubaka nde: “Keti mono ke bumbila Abrahami diambu ya mono ke sala? 18 Abrahami ta kuma kibeni dikanda ya nene mpi ya ngolo, mpi makanda yonso ya ntoto ta baka lusakumunu* na nzila na yandi. 19 Sambu mono me zaba yandi yo yina yandi lenda songa bana na yandi mpi bantu ya nzo na yandi na kutanina nzila ya Yehowa mpi na kusala mambu ya mbote mpi ya lunungu, sambu Yehowa kulungisa mambu yina yandi silaka Abrahami.” 20 Ebuna Yehowa tubaka nde: “Milolo sambu na Sodome ti Gomore kele ngolo kibeni, mpi disumu na bo kele kizitu mingi. 21 Mono ta kulumuka sambu na kutala kana bo ke sala mambu na kuwakana ti milolo yina me kumina mono. Kana ve, mono ta zaba yo.” 22 Ebuna bantu yina katukaka pana mpi bo kwendaka na ndambu ya Sodome, kansi Yehowa bikalaka ti Abrahami. 23 Ebuna Abrahami pusanaka mpi tubaka nde: “Keti nge ta fwa kibeni muntu ya lunungu ti muntu ya mbi? 24 Kana bantu ya lunungu kele 50 na mbanza yina. Keti nge ta fwa bo mpi ta lolula ve kisika yina sambu na bantu ya lunungu 50 yina kele na kati na yo? 25 Ngindu lenda kwisila mono ve ata fioti nde nge lenda sala mutindu yina, nde nge lenda fwa muntu ya lunungu kumosi ti muntu ya mbi, na mpila nde mambu yina ta kumina muntu ya lunungu mpi muntu ya mbi kuvanda kiteso mosi! Ngindu lenda kwisila mono ve ata fioti nde nge lenda sala yo. Keti Zuzi ya ntoto ya mvimba ta sala ve mambu ya mbote?” 26 Ebuna Yehowa tubaka nde: “Kana mono mona na Sodome bantu ya lunungu 50 na kati ya mbanza, mono ta lolula kisika yina ya mvimba sambu na bo.” 27 Kansi Abrahami vutulaka diaka nde: “Pardo, awa ya mono me baka kikesa ya kutubila Yehowa, ata mono kele putulu mpi mfututu. 28 Kana bantu tanu me konda na kati ya bantu yina ya lunungu 50. Keti nge ta fwa mbanza ya mvimba sambu na bantu tanu yina?” Ebuna yandi tubaka nde: “Mono ta fwa yo ve kana mono mona bantu ya lunungu 45 kuna.” 29 Kansi Abrahami solulaka diaka ti yandi mpi tubaka nde: “Ebuna kana bantu ya lunungu 40 kumonana kuna.” Yandi vutulaka nde: “Mono ta sala yo ve sambu na bantu 40 yina.” 30 Kansi yandi tubaka diaka nde: “Pardo Yehowa kuwa ve makasi ya ngolo, kansi bika mono tuba diaka: Kana bantu 30 mpamba kumonana kuna.” Yandi vutulaka nde: “Mono ta sala yo ve kana mono mona bantu 30 kuna.” 31 Kansi yandi landaka kutuba nde: “Pardo, awa ya mono me baka kikesa ya kutubila Yehowa: Kana bantu 20 mpamba kumonana kuna.” Yandi vutulaka nde: “Mono ta fwa yo ve sambu na bantu 20 yina.” 32 Nsuka-nsuka yandi tubaka nde: “Pardo Yehowa, kuwa ve makasi ya ngolo, kansi bika mono tuba diaka mbala mosi: Kana bantu kumi mpamba kumonana kuna.” Yandi vutulaka nde: “Mono ta fwa yo ve sambu na bantu kumi yina.” 33 Ntangu Yehowa manisaka kusolula ti Abrahami, yandi kwendaka mpi Abrahami vutukaka na nzo na yandi.

Yo ke tendula “Tata Kele Zulu Mingi (ya Kunangula).”
Yo ke tendula “Tata ya Kimvuka ya Bantu; Tata ya Bantu Mingi.”
Na kisina, “nkuna.”
Na kisina, “nkuna.”
Na kisina, “nkuna.”
Na kisina, “nkuna.”
Na kisina, “nkuna.”
To “fwa.”
To “moyo.”
Ziku yo ke tendula “Ke Swanisaka.”
Yo ke tendula “Mwana-Nkento ya Ntotila.”
Yo ke tendula “Kuseka.”
Na kisina, “nkuna.”
Na kisina, “sambu beno pesa ntima na beno kikesa.”
Na kisina, “baseya.” Seya mosi kele balitre 7,33. Tala Bangindu ya Ngika B14.
To “mabele.”
Na kisina, “Nzila ya ke tadila bankento zenganaka sambu na Sara.”
To “ta baka lusakumunu sambu na bo mosi.”


^ (Kuy. 20:1-21:34) Kansi Abrahami katulaka camp na yandi kuna mpi nataka yo na insi ya Negebi ebuna yandi yantikaka kuzinga na kati-kati ya Kadeshi mpi Shure. Ntangu yandi vandaka kuzinga* na Gerare, 2 Abrahami vandaka kutuba kaka sambu na nkento na yandi Sara nde: “Yandi kele mpangi na mono.” Ebuna Abimeleki ntotila ya Gerare tindaka bantu bo bakila yandi Sara. 3 Na nima, Nzambi basikilaka Abimeleki na ndosi na mpimpa mpi tubilaka yandi nde: “Ntangu yai nge kele bonso muntu ya kufwa sambu na nkento yina nge me baka, sambu yandi me kwelaka mpi yandi kele nkento ya muntu ya nkaka.” 4 Kansi, Abimeleki vukisaka ve nitu ti yandi.* Yo yina yandi tubaka nde: “Yehowa, keti nge ta fwa dikanda yina me sala kibeni mbi ve?* 5 Keti yandi tubilaka mono ve nde, ‘Yandi kele mpangi na mono?’ Keti Sara mpi tubaka ve nde, ‘Yandi kele mpangi na mono?’ Mono salaka yo ti ntima ya masonga mpi ti maboko ya me sala mbi ve.” 6 Ebuna Nzambi ya kieleka tubilaka yandi na ndosi nde: “Mono me zaba nde nge salaka yo ti ntima ya masonga, yo yina mono kangaka nge nzila na kusumuka na ntwala na mono. Yo yina mono pesaka nge ve nzila ya kusimba yandi. 7 Ntangu yai, vutula nkento ya muntu yina, sambu yandi kele mbikudi, ebuna yandi ta samba sambu na nge, mpi nge ta bikala na luzingu. Kansi kana nge vutula yandi ve, zaba nde nge ta fwa kibeni, nge ti bantu na nge yonso.” 8 Abimeleki telamaka na suka-suka mpi bingaka bansadi na yandi yonso mpi zabisaka bo mambu yina yonso, ebuna bo waka boma mingi. 9 Na nima Abimeleki bingaka Abrahami mpi tubilaka yandi nde: “Inki mambu nge me sala beto? Inki disumu mono me sala na ntwala na nge sambu nge natila mono ti kimfumu na mono disumu ya nene ya mutindu yai? Mambu ya nge me sala mono kele mbote ve.” 10 Ebuna Abimeleki tubilaka diaka Abrahami nde: “Inki ngindu nge vandaka ti yo ntangu nge salaka diambu yai?” 11 Abrahami tubaka nde: “Yo vandaka sambu mono kuditubilaka nde, ‘Ya kieleka boma ya Nzambi kele ve na kisika yai, mpi bo ta fwa mono sambu na nkento na mono.’ 12 Diaka, yandi kele kibeni mpangi na mono, mwana ya tata na mono kansi yandi kele ve mwana ya mama na mono, mpi yandi me kumaka nkento na mono. 13 Yo yina ntangu Nzambi salaka nde mono katuka na nzo ya tata na mono sambu na kuyungana-yungana, mono tubilaka yandi nde: ‘Yai mutindu nge ta monisilaka mono zola ya kwikama: Na bisika yonso ya beto ke kwenda, tuba sambu na mono nde, “Yandi kele mpangi na mono.”’” 14 Ebuna Abimeleki bakaka mameme, bangombe, mpi bansadi ya babakala ti ya bankento mpi yandi pesaka bo na Abrahami, ebuna yandi vutudilaka yandi nkento na yandi Sara. 15 Abimeleki tubaka diaka nde: “Insi na mono kele na ntwala na nge. Zinga konso kisika yina nge me zola.” 16 Yandi tubilaka Sara nde: “Mono ke pesa mpangi na nge mbongo 1 000 ya bibende.* Yo kele kidimbu ya ke songa na meso ya bantu yonso yina kele ti nge mpi na ntwala ya bantu yonso nde nge me sala ve mbi,* mpi yo me katula nge nsoni.” 17 Ebuna Abrahami yantikaka kubondila Nzambi ya kieleka, mpi Nzambi belulaka Abimeleki, nkento na yandi, mpi bampika na yandi ya bankento, ebuna bo yantikaka kubuta bana; 18 sambu Yehowa kumisaka bankento ya nzo ya Abimeleki mikobo* sambu na Sara, nkento ya Abrahami. 
21 Yehowa tudilaka Sara dikebi kaka mutindu yandi tubaka, mpi Yehowa sadilaka Sara mambu yina yandi silaka. 2 Ebuna Sara bakaka divumu mpi yandi butilaka Abrahami mwana-bakala na kimununu na yandi na ntangu yina Nzambi silaka yandi. 3 Abrahami pesaka mwana na yandi yina katukaka kubutuka, yina Sara butilaka yandi, zina Izaki. 4 Abrahami yotisaka mwana na yandi Izaki ntangu yandi lungisaka bilumbu nana, kaka mutindu Nzambi songaka yandi. 5 Abrahami vandaka ti bamvula 100 ntangu mwana na yandi Izaki butukaka. 6 Ebuna Sara tubaka nde: “Nzambi me pesa mono kikuma ya kuseka; konso muntu yina ta wa yo ta seka ti mono.”* 7 Yandi yikaka nde: “Nani zolaka kutubila Abrahami nde, ‘Sara ta nwisa kibeni bana’? Kansi, mono me butila yandi mwana na kimununu na yandi.” 8 Ebuna mwana yina yelaka mpi bo katulaka yandi na mabele; Abrahami salaka nkinsi ya nene kilumbu yina bo katulaka Izaki na mabele. 9 Kansi, Sara vandaka kumona mutindu mwana ya Agare muntu ya Ezipte, yina Agare butilaka Abrahami, vandaka kuseka Izaki. 10 Yo yina, Sara tubilaka Abrahami nde: “Kula mpika yai ya nkento ti mwana na yandi, sambu mwana ya mpika yai ta baka ve dikabu kumosi ti mwana na mono Izaki!” 11 Kansi mambu yina yandi tubaka sambu na mwana ya Abrahami pesaka Abrahami mpasi mingi. 12 Ebuna Nzambi tubilaka Abrahami nde: “Kumona mpasi ve sambu na mambu yina Sara ke tubila nge sambu na mwana yina mpi sambu na mpika na nge ya nkento. Wila yandi,* sambu yina bo ta binga mwana* na nge ta vanda na nzila ya Izaki. 13 Sambu na mwana ya mpika yina ya nkento, mono ta basisa mpi dikanda mosi na nzila na yandi, sambu yandi kele mwana* na nge.” 14 Ebuna Abrahami telamaka na suka-suka, yandi bakaka mampa ti dibungu ya masa ya mpusu ya mbisi mpi pesaka yo na Agare. Yandi tulaka yo na dipeka na yandi, ebuna yandi songaka yandi na kukwenda kumosi ti mwana yina. Yandi kwendaka mpi yungana-yunganaka na ntoto-makanga ya Bere-sheba. 15 Nsuka-nsuka masa yina vandaka na dibungu ya mpusu ya mbisi manaka, mpi yandi losaka mwana na nsi ya banti. 16 Ebuna yandi kwendaka kudivandila, na kiteso ya kitamina yina bo lenda losa tolo-tolo, sambu yandi tubaka nde: “Mono ke zola ve kumona mutindu mwana ke fwa.” Yo yina yandi vandaka mwa ntama mpi yantikaka kuboka na ndinga ya ngolo mpi kudila. 17 Ebuna Nzambi waka ndinga ya mwana yina, mpi katuka na zulu, wanzio ya Nzambi bingaka Agare mpi tubilaka yandi nde: “Agare, inki mambu? Kuwa boma ve, sambu Nzambi me wa ndinga ya mwana kuna kisika yandi kele. 18 Telama, tedimisa mwana, mpi baka yandi na diboko na nge, sambu mono ta kumisa yandi dikanda mosi ya nene.” 19 Ebuna Nzambi kangulaka meso na yandi mpi yandi monaka dibulu mosi ya masa, ebuna yandi kwendaka mpi fulusaka dibungu ya mpusu ya mbisi ti masa mpi yandi pesaka mwana masa. 20 Mpi Nzambi vandaka ti mwana yina ntangu yandi vandaka kuyela. Yandi vandaka kuzinga na ntoto-makanga mpi yandi kumaka muntu ya ke sadilaka munduki ya tolo-tolo. 21 Yandi yantikaka kuzinga na ntoto-makanga ya Parani, mpi mama na yandi kwedilaka yandi nkento na insi ya Ezipte. 22 Na ntangu yina Abimeleki, kumosi ti Pikole, mfumu ya basoda na yandi, tubilaka Abrahami nde: “Nzambi kele ti nge na mambu yonso yina nge ke sala. 23 Ebuna ntangu yai, zenga kieleka awa na ntwala na mono na zina ya Nzambi nde nge ta sadila mono, bantekolo na mono, mpi bana na mono mambu na mutindu ya luvunu ve, mpi nde nge ta sadila mono mpi insi yina nge zingaka mambu ti zola ya kwikama ya mutindu mosi ti yina mono me monisila nge.” 24 Ebuna Abrahami tubaka nde: “Mono me zenga kieleka.” 25 Kansi, Abrahami bokutilaka Abimeleki sambu na dibulu ya masa yina bansadi ya Abimeleki botulaka na ngolo. 26 Abimeleki vutulaka nde: “Mono me zaba ve muntu yina salaka yo; nge zabisaka mono yo ve, mpi mono me waka ve ata kima mosi sambu na yo tii bubu yai.” 27 Ebuna, Abrahami bakaka mameme ti bangombe mpi pesaka yo na Abimeleki, ebuna bo zole salaka kuwakana. 28 Ntangu Abrahami tulaka na lweka bana-mameme nsambwadi ya bankento ya bitwisi na yandi, 29 Abimeleki tubilaka Abrahami nde: “Sambu na nki nge me tula bana-mameme yai nsambwadi ya bankento awa na lweka?” 30 Yandi tubaka nde: “Nge fwete ndima bana-mameme yai nsambwadi ya bankento ya mono ke pesa sambu yo vanda kidimbu ya ke monisa nde mono timunaka dibulu yai.” 31 Yo yina yandi bingaka kisika yina Bere-sheba,* sambu kuna bo zole diaka ndefi. 32 Ebuna bo salaka kuwakana na Bere-sheba, na nima Abimeleki telamaka ti Pikole, mfumu ya basoda na yandi, mpi bo vutukaka na insi ya bantu ya Filistia. 33 Na nima, yandi kunaka nti ya tamarisi na Bere-sheba, mpi kuna yandi bingaka zina ya Yehowa, Nzambi ya mvula na mvula. 34 Abrahami zingaka* na insi ya bantu ya Filistia ntangu mingi.*

To “kuzinga bonso munzenza.”
Na kisina, “pusanaka ve pene-pene na yandi.”
To “yina kele ti lunungu.”
Mbongo ya bo me salaka na kibende ya bo ke bingaka arza.
Na kisina, “Tala, yo kele kima ya kufika meso sambu na nge.”
To “kangaka kibeni divumu ya konso nkento ya nzo ya Abimileki.”
To mbala ya nkaka, “ta seka mono.”
Na kisina, “Wa ndinga na yandi.”
Na kisina, “nkuna.”
Na kisina, “nkuna.”
Yo ke tendula “Dibulu ya Ndefi; Dibulu ya Bansambwadi.”
To “zingaka bonso munzenza.”
Na kisina, “bilumbu mingi.”


^ (Kuy. 23:1-20) Sara zingaka bamvula 127; yina bamvula ya luzingu ya Sara. 2 Sara fwaka na Kiriati-arba, disongidila, Ebroni, na insi ya Kanana, mpi Abrahami yantikaka kuwa mawa sambu na Sara mpi kudila yandi. 3 Na nima Abrahami telamaka, yandi bikaka mvumbi ya nkento na yandi mpi yandi tubilaka bantu ya Heti nde: 4 “Mono kele munzenza mpi muntu yina me kwisaka kuzinga na kati na beno. Beno pesa mono ntoto sambu na kusala maziamu na kati na beno mpidina mono katula mvumbi na mono sambu na kuzika yo.” 5 Ebuna bantu ya Heti vutudilaka Abrahami nde: 6 “Wa beto, mfumu na mono. Nge kele mfumu yina Nzambi me solaka* na kati na beto. Nge lenda zika mvumbi na nge na kisika ya kuluta mbote ya maziamu na beto. Ata muntu mosi ve ta buya kupesa nge maziamu sambu na kukanga nge nzila ya kuzika mvumbi ya nkento na nge.” 7 Yo yina Abrahami telamaka mpi fukamaka na ntwala ya bantu ya insi yina, na ntwala ya bantu ya Heti, 8 mpi yandi tubilaka bo nde: “Kana beno* me ndima na kupesa mono nzila ya kukatula mvumbi ya nkento na mono sambu na kuzika yo, beno wa mono mpi beno bondila Efroni mwana ya Sohare 9 sambu yandi tekila mono dibulu na yandi ya Makpela; yo kele na nsuka ya kilanga na yandi. Bika yandi tekila mono yo na meso na beno na ntalu ya mvimba ya arza sambu mono vanda ti maziamu.” 10 Kansi, Efroni vandaka me vanda na kati ya bantu ya Heti. Yo yina Efroni muntu ya Heti pesaka Abrahami mvutu na makutu ya bantu ya Heti, mpi na ntwala ya bantu yonso yina vandaka kukota na kielo ya mbanza na yandi, nde: 11 “Ve, mfumu na mono! Wa mono. Mono ke pesa nge kilanga mpi dibulu yina kele na kati na yo. Mono ke pesa nge yo na ntwala ya bana ya bantu na mono. Zika mvumbi ya nkento na nge.” 12 Ebuna Abrahami fukamaka na ntwala ya bantu ya insi yina 13 mpi yandi tubilaka Efroni na makutu ya bantu yina nde: “Wa mono, kana nge me zola! Mono ta pesa nge ntalu ya mvimba ya arza sambu na kilanga yina. Ndima yo, sambu mono zika mvumbi ya nkento na mono kuna.” 14 Ebuna Efroni vutudilaka Abrahami nde: 15 “Mfumu na mono, wa mono. Ntalu ya ntoto yai kele bashekele* ya arza 400, kansi yo kele nki sambu na mono ti nge? Yo yina zika mvumbi ya nkento na nge.” 16 Abrahami wilaka Efroni, mpi Abrahami tesilaka Efroni ntalu ya mvimba ya arza yina yandi tubaka na makutu ya bantu ya Heti, bashekele* ya arza 400 na kutadila kilo yina bantu ya mumbongo ke ndimaka. 17 Yo yina, kilanga ya Efroni yina kele na Makpela, yina vandaka na ntwala ya Mamre—kilanga ti dibulu yina kele na kati na yo mpi banti yonso ya kele na kati ya bandilu ya kilanga yina—kumaka kibeni 18 ntoto yina Abrahami sumbaka na ntwala ya bantu ya Heti, na ntwala ya bantu yonso yina vandaka kukota na kielo ya mbanza na yandi. 19 Na nima, Abrahami zikaka nkento na yandi Sara na dibulu ya kilanga ya Makpela na ntwala ya Mamre, disongidila, Ebroni, na insi ya Kanana. 20 Yo yina bantu ya Heti pesaka Abrahami kilanga mpi dibulu yina vandaka na kati na yo bonso maziamu.

To mbala ya nkaka, “mfumu ya nene.”
To “mioyo na beno.”
Shekele mosi kele bagrame 11,4. Tala Bangindu ya Ngika B14.
Shekele mosi kele bagrame 11,4. Tala Bangindu ya Ngika B14.


^ (Kuy. 11:1-24:67) Kansi, ntoto ya mvimba vandaka kutuba kaka ndinga mosi mpi kusadila bangogo ya mutindu mosi. 2 Ntangu bo vandaka kukwenda na ndambu ya esti, bo monaka muwanda mosi na insi ya Shinare, mpi bo yantikaka kuzinga kuna. 3 Ebuna bo tubaka bo na bo nde: “Ntangu yai, beto bula babriki mpi beto yoka yo na tiya.” Yo yina bo sadilaka babriki na kisika ya matadi, mpi gudro na kisika ya poto-poto. 4 Ebuna bo tubaka nde: “Ntangu yai, beto kuditungila mbanza mosi mpi nzo-zulu yina nsongi na yo ta kuma tii na zulu, mpi beto sala zina ya lukumu sambu na beto mosi, sambu beto panzana ve na ntoto ya mvimba.” 5 Na nima Yehowa kulumukaka sambu na kutala mbanza mpi nzo-zulu yina bana ya bantu tungaka. 6 Ebuna Yehowa tubaka nde: “Bantu yai kele na bumosi mpi bo ke tuba ndinga mosi, kansi tala mambu ya bo me yantika kusala. Ntangu yai, konso kima yina bo lenda yindula na kusala, bo ta kuka kusala yo. 7 Ntangu yai, beto kulumuka kuna mpi beto vwalangasa ndinga na bo sambu muntu mosi kubakisa ve ndinga ya muntu ya nkaka.” 8 Yo yina, Yehowa katulaka bo kisika yina mpi panzaka bo na ntoto ya mvimba, ebuna malembe-malembe bo yambulaka kutunga mbanza yina. 9 Yo yina, bo pesaka yo zina Babele,* sambu kuna Yehowa vwalangasaka ndinga ya ntoto ya mvimba, mpi katuka kuna Yehowa panzaka bo na nsi-ntoto ya mvimba. 10 Yai disolo ya Semi. Semi vandaka ti bamvula 100 ntangu yandi butaka Arpakshadi bamvula zole na nima ya Mvula ya Ngolo. 11 Na nima ya kubuta Arpakshadi, Semi zingaka diaka bamvula 500. Mpi yandi butaka bana ya babakala mpi ya bankento. 12 Arpakshadi zingaka bamvula 35 mpi na nima yandi butaka Shela. 13 Na nima ya kubuta Shela, Arpakshadi zingaka diaka bamvula 403. Mpi yandi butaka bana ya babakala ti ya bankento. 14 Shela zingaka bamvula 30 mpi na nima yandi butaka Ebere. 15 Na nima ya kubuta Ebere, Shela zingaka diaka bamvula 403. Mpi yandi butaka bana ya babakala ti ya bankento. 16 Ebere zingaka bamvula 34 mpi na nima yandi butaka Pelegi. 17 Na nima ya kubuta Pelegi, Ebere zingaka diaka bamvula 430. Mpi yandi butaka bana ya babakala ti ya bankento. 18 Pelegi zingaka bamvula 30 mpi na nima yandi butaka Reu. 19 Na nima ya kubuta Reu, Pelegi zingaka diaka bamvula 209. Mpi yandi butaka bana ya babakala ti ya bankento. 20 Reu zingaka bamvula 32 mpi na nima yandi butaka Serugi. 21 Na nima ya kubuta Serugi, Reu zingaka diaka bamvula 207. Mpi yandi butaka bana ya babakala ti ya bankento. 22 Serugi zingaka bamvula 30 mpi na nima yandi butaka Nahore. 23 Na nima ya kubuta Nahore, Serugi zingaka diaka bamvula 200. Mpi yandi butaka bana ya babakala ti ya bankento. 24 Nahore zingaka bamvula 29 mpi na nima yandi butaka Tera. 25 Na nima ya kubuta Tera, Nahore zingaka diaka bamvula 119. Mpi yandi butaka bana ya babakala ti ya bankento. 26 Tera zingaka bamvula 70, na nima yandi butaka Abrami, Nahore, mpi Arani. 27 Yai disolo ya Tera. Tera butaka Abrami, Nahore, mpi Arani; ebuna Arani butaka Loti. 28 Ntangu tata na yandi Tera vandaka kaka na luzingu, Arani fwaka na insi yina yandi butukaka, na Ure ya bantu ya Kaldea. 29 Abrami mpi Nahore kwelaka bankento. Zina ya nkento ya Abrami Sarai, mpi zina ya nkento ya Nahore Milka, mwana ya Arani, tata ya Milka mpi ya Yiska. 30 Kansi Sarai vandaka mukobo; yandi vandaka ve na mwana. 31 Na nima Tera bakaka Abrami mwana na yandi mpi mutekolo na yandi Loti, mwana ya Arani, mpi Sarai bokilo na yandi, nkento ya mwana na yandi Abrami, ebuna bo katukaka ti yandi na Ure ya bantu ya Kaldea mpi bo kwendaka na insi ya Kanana. Na nima bo kumaka na Arani mpi bo yantikaka kuzinga kuna. 32 Bilumbu ya luzingu ya Tera vandaka bamvula 205. Na nima Tera fwaka na Arani. 
12 Ebuna Yehowa tubilaka Abrami nde: “Katuka na insi na nge mpi bikisa bampangi na nge ti nzo ya tata na nge mpi kwenda na insi yina mono ta songa nge. 2 Mono ta kumisa nge dikanda mosi ya nene, mono ta sakumuna nge, mono ta kumisa zina na nge nene, mpi nge ta kuma lusakumunu. 3 Mono ta sakumuna bantu yina ke sakumuna nge, mpi mono ta singa muntu yina ke singa nge, mpi ya kieleka mabuta yonso ya ntoto ta baka lusakumunu* na nzila na nge.” 4 Ebuna Abrami kwendaka kaka mutindu Yehowa songaka yandi, mpi Loti kwendaka ti yandi. Abrami vandaka ti bamvula 75 ntangu yandi bikisaka Arani. 5 Abrami bakaka Sarai nkento na yandi, Loti mwana ya mpangi na yandi, bima yonso yina bo bakaka, mpi bantu* yina bo bakaka na Arani, ebuna bo kwendaka na insi ya Kanana. Ntangu bo kumaka na insi ya Kanana, 6 Abrami tambulaka na insi yina tii na teritware ya Shekemi, pene-pene ya banti ya nene ya More. Na ntangu yina bantu ya Kanana vandaka na insi yina. 7 Na nima Yehowa monikaka na Abrami mpi tubaka nde: “Mono ta pesa insi yai na bana* na nge.” Yo yina yandi tungaka mesa-kimenga kuna sambu na Yehowa, yina monikaka na yandi. 8 Na nima yandi katukaka kuna mpi kwendaka na ntoto ya bangumba yina kele na esti ya Betele mpi tedimisaka tenta na yandi: Betele na westi mpi Ai na esti. Kuna yandi tungaka mesa-kimenga sambu na Yehowa mpi yandi yantikaka kubinga zina ya Yehowa. 9 Na nima Abrami katulaka camp na yandi kuna, mpi salaka nzietelo na ndambu ya Negebi, yandi vandaka kukatula camp na yandi na kisika mosi mpi kunata yo na kisika ya nkaka. 10 Ntangu yai, nzala kotaka na insi yina, mpi Abrami kulumukaka na Ezipte sambu na kuzinga kuna mwa ntangu,* sambu nzala vandaka ngolo na insi yina. 11 Ntangu yandi zolaka kukota na Ezipte, yandi tubilaka Sarai nkento na yandi nde: “Mono ke bondila nge, wa! Mono me zaba nde nge kele nkento ya kitoko mingi. 12 Yo yina, ntangu bantu ya Ezipte ta mona nge, bo ta tuba kibeni nde: ‘Yai nkento na yandi.’ Ebuna bo ta fwa mono kansi bo ta bika nge na luzingu. 13 Mono ke bondila nge, tuba nde nge kele mpangi na mono, mpidina bo ta sadila mono mambu ya mbote sambu na nge, ebuna bo ta fwa mono ve.”* 14 Ntangu Abrami kotaka na Ezipte, bantu ya Ezipte monaka nde nkento yina vandaka kitoko mingi. 15 Bamfumu ya luyalu ya Farao monaka yandi mpi, ebuna bo yantikaka kukumisa yandi na ntwala ya Farao, yo yina bo nataka nkento yina na nzo ya Farao. 16 Yandi sadilaka Abrami mambu ya mbote sambu na Sarai, mpi Abrami bakaka mameme, bangombe, bampunda ya babakala mpi ya bankento, bansadi ya babakala mpi ya bankento, mpi bashamo. 17 Ebuna Yehowa pesaka Farao ti bantu ya nzo na yandi bampasi ya ngolo sambu na Sarai, nkento ya Abrami. 18 Yo yina Farao bingaka Abrami mpi tubaka nde: “Inki mambu yai ya nge me sala mono? Sambu na nki nge songaka mono ve nde yandi kele nkento na nge? 19 Sambu na nki nge tubaka nde, ‘Yandi kele mpangi na mono,’ yo yina mono zolaka kubaka yandi bonso nkento na mono? Nkento na nge yandi yai. Baka yandi mpi kwenda!” 20 Ebuna Farao pesaka bantu na yandi bantuma sambu na Abrami, mpi bo bikisaka yandi na kukwenda ti nkento na yandi mpi bima yonso yina yandi vandaka na yo. 
13 Ebuna, Abrami katukaka na Ezipte mpi tombukaka na Negebi, yandi, nkento na yandi, mpi bima yonso yina yandi vandaka ti yo, kumosi ti Loti. 2 Abrami vandaka ti kimvwama mingi: bitwisi, arza, mpi wolo. 3 Yandi vandaka kukatula camp na yandi na kisika mosi mpi kunata yo na kisika ya nkaka na ntangu yandi vandaka kusala nzietelo katuka na Negebi tii na Betele, tii kuna yandi kumaka kisika yina tenta na yandi vandaka ntete na kati-kati ya Betele ti Ai, 4 kisika yina yandi tungaka ntete mesa-kimenga. Kuna Abrami bingaka zina ya Yehowa. 5 Ebuna Loti, yina vandaka kusala nzietelo ti Abrami, vandaka mpi ti mameme, bangombe, mpi batenta. 6 Kansi insi yina vandaka ve kupesa bo yonso nzila ya kuvanda kisika mosi; bima na bo kumaka mingi kibeni na mpila nde bo lendaka diaka ve kuzinga kumosi. 7 Yo yina, bankengidi ya bitwisi ya Abrami yantikaka kuswana ti bankengidi ya bitwisi ya Loti. (Na ntangu yina bantu ya Kanana mpi bantu ya Perizi vandaka kuzinga na insi yina.) 8 Ebuna Abrami tubilaka Loti nde: “Pardo, kuswana fwete vanda ve na kati na mono ti nge mpi na kati ya bankengidi ya bitwisi na mono ti bankengidi ya bitwisi na nge, sambu beto kele bampangi. 9 Keti insi ya mvimba kele ve na ntwala na nge? Pardo, beto kabwana. Kana nge kwenda na diboko ya kimama, mono ta kwenda na diboko ya kitata; kansi kana nge kwenda na diboko ya kitata, mono ta kwenda na diboko ya kimama.” 10 Ebuna Loti talaka mpi monaka nde distrike ya mvimba ya Yordani vandaka ntoto mosi ya ke butaka bima mbote (na ntwala nde Yehowa kufwa Sodome ti Gomore), bonso kilanga ya Yehowa, bonso insi ya Ezipte, tii na Soare. 11 Ebuna Loti solaka distrike ya mvimba ya Yordani, mpi Loti nataka camp na yandi na esti. Mpidina, bo kabwanaka. 12 Abrami zingaka na insi ya Kanana, kansi Loti zingaka na kati ya bambanza ya distrike yina. Nsuka-nsuka, yandi tedimisaka tenta na yandi pene-pene ya Sodome. 13 Kansi bantu ya Sodome vandaka bantu ya mbi mpi bansumuki ya nene na meso ya Yehowa. 14 Ntangu Loti kabwanaka ti Abrami, Yehowa tubilaka Abrami nde: “Pardo, tombula meso na nge, mpi na kisika yina nge kele, tala na ndambu ya nordi mpi ya sudi, ya esti mpi ya westi, 15 sambu insi ya mvimba yina nge ke mona, mono ta pesa nge yo ti bana* na nge bonso dikabu ya mvula na mvula. 16 Mono ta kumisa bana* na nge bonso bambuma ya zelo ya ntoto, na mpila nde kana muntu lenda tanga bambuma ya mfututu ya ntoto, bo lenda tanga mpi bana* na nge. 17 Telama, tambula na insi ya mvimba, na nda mpi na nene na yo, sambu mono ta pesa nge yo.” 18 Ebuna Abrami landaka kuzinga na batenta. Na nima yandi kwisaka kuzinga na kati ya banti ya nene ya Mamre, yina kele na Ebroni, mpi kuna yandi tungilaka Yehowa mesa-kimenga. 
14 Kansi, na bilumbu ya Amrafele ntotila ya Shinare, Arioki ntotila ya Elasare, Kedorlaomere ntotila ya Elami, mpi Tidale ntotila ya Goyimi, 2 bantotila yai nwanaka ti Bera ntotila ya Sodome, Birsha ntotila ya Gomore, Shinabi ntotila ya Adma, Shemebere ntotila ya Seboyimi, mpi ntotila ya Bela, disongidila, Soare. 3 Bo yonso vukanaka na Muwanda* ya Sidimi, disongidila, Nzadi ya Mungwa.* 4 Bo sadilaka Kedorlaomere bamvula 12, kansi bo kolamaka na mvula ya 13. 5 Yo yina na mvula ya 14, Kedorlaomere mpi bantotila yina vandaka ti yandi kwisaka mpi bedisaka bantu ya Refayimi na Ashteroti-karnayimi, bantu ya Zuzi na Kami, bantu ya Emi na Shave-kiriatayimi, 6 mpi bantu ya Ori na ngumba na bo ya Seire tii na Ele-parani, yina kele na ntoto-makanga. 7 Na nima bo balukaka mpi kwisaka na Ene-mishpati, disongidila, Kadeshi, mpi bo botulaka teritware ya mvimba ya bantu ya Amaleki mpi bantu ya Amore yina vandaka kuzinga na Azazoni-tamare. 8 Ntangu yai, ntotila ya Sodome yantikaka kutambula, ti ntotila ya Gomore, ntotila ya Adma, ntotila ya Seboyimi, mpi ntotila ya Bela, disongidila, Soare, mpi bo yilamaka sambu na kunwanisa bo na Muwanda* ya Sidimi, 9 sambu na kunwanisa Kedorlaomere ntotila ya Elami, Tidale ntotila ya Goyimi, Amrafele ntotila ya Shinare, mpi Arioki ntotila ya Elasare—bantotila iya sambu na kunwanisa bantotila tanu yina. 10 Kansi Muwanda* ya Sidimi vandaka ya kufuluka ti mabulu ya gudro, ebuna ntotila ya Sodome mpi ntotila ya Gomore sosaka kutina kansi bo bwaka na kati ya mabulu yina, mpi bantu yina bikalaka tinaka na ntoto ya bangumba. 11 Ebuna bayina nungaka bakaka bima yonso ya Sodome ti ya Gomore mpi madia na bo yonso ebuna bo kwendaka. 12 Bo bakaka mpi Loti, mwana-mpangi ya Abrami, yina vandaka kuzinga na Sodome, mpi bima na yandi, ebuna bo kwendaka. 13 Na nima, muntu mosi yina tinaka kwisaka kupesa Abrami Mu-Ebreo nsangu. Na ntangu yina yandi vandaka kuzinga* na kati ya banti ya nene ya Mamre muntu ya Amore, mpangi ya Eshkole mpi ya Anere. Bantu yai vandaka banduku ya Abrami. 14 Abrami waka nde bo me nata mpangi na yandi na kimpika. Ebuna yandi vukisaka bantu na yandi yina bo me longaka bitumba, bansadi 318 yina butukaka na nzo na yandi, ebuna yandi landaka bo tii na Dani. 15 Na mpimpa, yandi kabisaka bantu na yandi, mpi yandi ti bansadi na yandi nwanaka mpi bedisaka bantu yina. Mpi yandi landaka bo tii na Oba, yina kele na nordi ya Damasi. 16 Yandi bakaka bima yonso, yandi bakaka mpi mpangi na yandi Loti, bima na yandi, bankento, mpi bantu ya nkaka. 17 Ntangu Abrami vutukaka na nima ya kubedisa Kedorlaomere mpi bantotila yina vandaka ti yandi, ntotila ya Sodome basikaka sambu na kukutana ti Abrami na Muwanda* ya Shave, disongidila, Muwanda ya Ntotila. 18 Melkizedeki ntotila ya Salemi nataka mampa mpi vinu; yandi vandaka nganga-nzambi ya Nzambi ya Kuluta Zulu. 19 Ebuna yandi sakumunaka yandi mpi tubaka nde: “Abrami kubaka lusakumunu na Nzambi ya Kuluta Zulu, Muntu yina salaka zulu ti ntoto; 20 Mpi lukumu kuvanda na Nzambi ya Kuluta Zulu, Yina me pesa bantu yina ke niokula nge na maboko na nge!” Ebuna Abrami pesaka yandi ndambu mosi na kati ya bandambu kumi ya bima yonso. 21 Na nima, ntotila ya Sodome tubilaka Abrami nde: “Pesa mono bantu,* kansi baka bima.” 22 Kansi Abrami tubilaka ntotila ya Sodome nde: “Mono ke nangula diboko na mono mpi ke dia ndefi na zina ya Yehowa Nzambi ya Kuluta Zulu, Muntu yina salaka zulu ti ntoto, 23 nde mono ta baka ve ata kima na nge mosi, katuka na nsinga ya kutungila tii na nsinga ya sandale, sambu nge tuba ve nde, ‘Mono kumisaka Abrami mvwama.’ 24 Mono ta baka ata kima mosi ve katula kaka bima yina baleke ya babakala kudiaka. Sambu na dikabu ya bantu yina kwendaka ti mono, Anere, Eshkole, mpi Mamre—bika bo baka dikabu na bo.” 
15 Na nima, ndinga ya Yehowa kwisilaka Abrami na mbona-meso nde: “Abrami, kuwa boma ve. Mono kele kitaninu na nge. Matabisi na nge ta vanda mingi kibeni.” 2 Abrami vutulaka nde: “Yehowa Mfumu ya Kuluta Nene, nge ta pesa mono inki, sambu mono kele kaka ve ti mwana mpi muntu ta baka nzo na mono kele Eliezere, muntu ya Damasi?” 3 Abrami yikaka nde: “Nge me pesa mono ve mwana,* mpi muntu* ya nzo na mono muntu ta baka bima na mono.” 4 Kansi ndinga ya Yehowa vutudilaka yandi nde, “Muntu yai ta baka ve bima na nge, kansi mwana na nge mosi* muntu ta baka bima na nge.” 5 Ntangu yai yandi basisaka yandi na nganda mpi tubaka nde: “Pardo, tala na zulu mpi tanga bambwetete, kana nge ta kuka kusala yo.” Ebuna yandi tubilaka yandi nde: “Bana* na nge ta kuma mutindu yina.” 6 Abrami kwikilaka na Yehowa, ebuna Nzambi tadilaka yandi bonso muntu ya lunungu sambu na yo. 7 Yandi yikaka nde: “Mono kele Yehowa, yina basisaka nge na Ure ya bantu ya Kaldea sambu na kupesa nge insi yai bonso dikabu na nge.” 8 Ebuna yandi tubaka nde: “Yehowa Mfumu ya Kuluta Nene, inki mutindu mono ta zaba nde mono ta baka yo?” 9 Yandi vutudilaka yandi nde: “Bakila mono mwana-ngombe ya bamvula tatu, mwana-nkombo ya nkento ya bamvula tatu, mwana-dimeme ya bakala ya bamvula tatu, diyembe mosi, mpi mwana-pizio mosi.” 10 Yandi bakaka bambisi yina yonso mpi zengaka yo bitini zole-zole mpi tulaka konso kitini ke talana ti kitini ya nkaka,* kansi yandi zengaka ve bandeke. 11 Ebuna bandeke ya ke diaka misuni yantikaka kubwa na zulu ya bambisi ya kufwa, kansi Abrami vandaka kukula yo. 12 Ntangu ntangu zolaka kudinda, mpongi ya ngolo bakaka Abrami mpi na nima mpimpa mosi ya ngolo mpi ya ke pesa boma bwilaka yandi. 13 Ebuna Nzambi tubilaka Abrami nde: “Zaba mbote nde bana* na nge ta vanda banzenza na insi yina kele ve ya bo mpi bantu ya insi yina ta kumisa bo bampika mpi ta monisa bo mpasi bamvula 400. 14 Kansi mono ta sambisa dikanda yina bo ta sadila, ebuna na nima bo ta basika ti bima mingi. 15 Kansi nge, nge ta kwenda na ba-nkaka na nge na ngemba; bo ta zika nge na nima ya kuzinga luzingu mosi ya nda mpi ya mbote. 16 Kansi bo ta vutuka awa na ndonga ya bantu ya iya, sambu kifu ya bantu ya Amore me kuma ntete ve ya kukuka.” 17 Ntangu ntangu dindaka mpi mpimpa kumaka ngolo, fulu mosi ya tiya ya ke basisa midinga monikaka, mpi kamwa-nti mosi ya ke pela tiya lutaka na kati ya bitini yina. 18 Na kilumbu yina Yehowa salaka kuwakana ti Abrami nde: “Mono ta pesa insi yai na bana* na nge, katuka na nzadi ya Ezipte tii na nzadi ya nene, nzadi ya Efrate: 19 insi ya bantu ya Keni, ya bantu ya Kenizi, ya bantu ya Kadmoni, 20 ya bantu ya Heti, ya bantu ya Perizi, ya bantu ya Refayimi, 21 ya bantu ya Amore, ya bantu ya Kanana, ya bantu ya Girgashi, mpi ya bantu ya Yebusi.” 
16 Ebuna Sarai, nkento ya Abrami, butilaka yandi ve ata mwana mosi, kansi yandi vandaka ti nsadi mosi yina vandaka muntu ya Ezipte, zina na yandi Agare. 2 Yo yina, Sarai tubilaka Abrami nde: “Pardo! Yehowa me kanga mono nzila ya kubuta bana. Pardo, vukisa nitu ti nsadi na mono. Mbala ya nkaka mono ta baka bana na nzila na yandi.” Ebuna Abrami waka mambu yina Sarai tubaka. 3 Ntangu Abrami zingaka bamvula kumi na insi ya Kanana, Sarai nkento ya Abrami bakaka Agare, nsadi na yandi yina vandaka muntu ya Ezipte, mpi pesaka yandi na bakala na yandi Abrami sambu yandi kuma nkento na yandi. 4 Yo yina, yandi vukisaka nitu ti Agare, ebuna Agare bakaka divumu. Ntangu yandi bakisaka nde yandi me baka divumu, yandi yantikaka kuvweza mfumu na yandi. 5 Ebuna Sarai tubilaka Abrami nde: “Mbi yai ya yandi me sala mono kele foti na nge. Mono muntu tulaka nsadi na mono na maboko na nge,* kansi ntangu yandi me bakisa nde yandi me baka divumu, yandi me yantika kuvweza mono. Bika Yehowa kusambisa mono ti nge.” 6 Ebuna Abrami tubilaka Sarai nde: “Nsadi na nge kele na nsi ya kiyeka na nge. Sala yandi konso kima yina nge ke yindula nde yo kele mbote.” Ebuna Sarai pesaka yandi nsoni, mpi Agare tinaka. 7 Na nima wanzio ya Yehowa monaka yandi pene-pene ya nto ya masa na ntoto-makanga, nto ya masa yina kele na nzila ya Shure. 8 Mpi yandi tubaka nde: “Agare, nsadi ya Sarai, nge me katuka na wapi mpi nge ke kwenda na wapi?” Yandi tubaka nde: “Mono ke tina Sarai, mfumu na mono.” 9 Ebuna wanzio ya Yehowa tubilaka yandi nde: “Vutuka na mfumu na nge mpi lemfukila yandi.” 10 Na nima wanzio ya Yehowa tubilaka yandi nde: “Mono ta kumisa bana* na nge mingi kibeni, na mpila nde bo ta vanda mingi kibeni mpi bo ta kuka ve kutanga bo.” 11 Wanzio ya Yehowa yikaka nde: “Ntangu yai nge kele ti divumu, nge ta buta mwana-bakala, mpi nge fwete pesa yandi zina Ismaele,* sambu Yehowa me mona mpasi na nge. 12 Yandi ta vanda mpunda ya mfinda* ya muntu. Yandi ta nwanisa bantu yonso, mpi bantu yonso ta nwanisa yandi; yandi ta zinga na kimbeni ti bampangi na yandi yonso.” 13 Ebuna yandi bingaka zina ya Yehowa, yina vandaka kutubila yandi, nde: “Nge kele Nzambi yina ke monaka,” sambu Agare tubaka nde: “Keti awa mono me mona kibeni muntu yina ke mona mono?” 14 Yo yina bo bingaka dibulu yina ya masa Beere-lahai-royi.* (Yo kele na kati-kati ya Kadeshi mpi Beredi.) 15 Ebuna Agare butilaka Abrami mwana-bakala, mpi Abrami pesaka mwana na yandi, yina Agare butaka, zina Ismaele. 16 Abrami vandaka ti bamvula 86 ntangu Agare butilaka yandi Ismaele. 
17 Ntangu Abrami vandaka ti bamvula 99, Yehowa monikaka na Abrami mpi tubilaka yandi nde: “Mono kele Nzambi Nkwa-Ngolo Yonso. Tambula na ntwala na mono mpi vanda muntu ya kukonda kifu. 2 Mono ta lungisa kuwakana na mono na kati na mono ti nge, mpi mono ta kumisa nge mingi, mingi kibeni.” 3 Ebuna Abrami fukamaka luse na ntoto, mpi Nzambi landaka kusolula ti yandi nde: 4 “Sambu na mono, kuwakana na mono kele ti nge, mpi nge ta kuma kibeni tata ya makanda mingi. 5 Zina na nge ta vanda diaka ve Abrami;* zina na nge ta kuma Abrahami,* sambu mono ta kumisa nge tata ya makanda mingi. 6 Mono ta sala nde nge buta mingi, mingi kibeni mpi mono ta kumisa nge makanda, mpi bantotila ta basika na nge. 7 “Mono ta tanina kuwakana na mono na kati na mono ti nge mpi bana* na nge na bandonga na bo yonso ya bantu sambu na kuwakana ya mvula na mvula, sambu mono vanda Nzambi na nge mpi ya bana* na nge. 8 Mono ta pesa nge mpi bana na nge insi yina nge zingaka bonso munzenza—insi ya mvimba ya Kanana—sambu yo vanda dikabu ya mvula na mvula, mpi mono ta vanda Nzambi na bo.” 9 Nzambi tubilaka diaka Abrahami nde: “Kansi nge, nge fwete tanina kuwakana na mono, nge mpi bana* na nge na bandonga na bo yonso ya bantu. 10 Yai kuwakana na mono na kati na mono ti beno, yina beno mpi bana* na beno ta tanina: Bo fwete yotisa konso bakala na kati na beno. 11 Beno fwete yotisa mpusu ya kibakala na beno, mpi yo ta vanda kidimbu ya kuwakana na kati na mono ti beno. 12 Na bandonga na beno yonso ya bantu, konso bakala na kati na beno yina kele ti bilumbu nana, bo fwete yotisa yandi, konso bakala yina me butuka na nzo na nge mpi konso bakala yina kele ve mwana* na nge mpi yina nge sumbaka na munzenza na mbongo. 13 Konso bakala yina me butuka na nzo na nge mpi konso bakala yina nge me sumba ti mbongo na nge, bo fwete yotisa yandi, mpi kuwakana na mono na nsuni na beno fwete vanda kuwakana ya mvula na mvula. 14 Konso bakala yina kele ve ya kuyotisa, kana yandi yotisa ve mpusu ya kibakala na yandi, bo fwete katula* muntu* yina na kati ya bantu na yandi. Yandi me fwa kuwakana na mono.” 15 Ebuna Nzambi tubilaka Abrahami nde: “Kansi Sarai* nkento na nge, nge fwete binga yandi ve Sarai, sambu zina na yandi ta kuma Sara.* 16 Mono ta sakumuna yandi mpi ta pesa nge mwana ya bakala na nzila na yandi; mono ta sakumuna yandi mpi yandi ta kuma makanda; bantotila ya bantu ta basika na yandi.” 17 Ebuna Abrahami fukamaka luse na ntoto mpi yantikaka kuseka mpi kutuba na ntima na yandi nde: “Keti bakala ya bamvula 100 lenda buta mwana, mpi keti Sara, nkento ya bamvula 90, lenda buta?” 18 Ebuna Abrahami tubilaka Nzambi ya kieleka nde: “Bika nde Ismaele kuzinga na ntwala na nge!” 19 Ebuna Nzambi tubaka nde: “Sara nkento na nge ta butila nge kibeni mwana-bakala, mpi nge fwete pesa yandi zina Izaki.* Mpi mono ta lungisa kuwakana na mono ti yandi sambu na kuwakana ya mvula na mvula sambu na bana* na yandi. 20 Kansi sambu na Ismaele, mono me wa nge. Mono ta sakumuna yandi mpi ta sala nde yandi buta mingi mpi mono ta kumisa yandi mingi, mingi kibeni. Yandi ta basisa bamfumu 12, mpi mono ta kumisa yandi dikanda ya nene. 21 Kansi, mono ta sala kuwakana na mono ti Izaki, yina Sara ta butila nge na ntangu yai na mvula yina ke kwisa.” 22 Ntangu Nzambi manisaka kusolula ti yandi, yandi tombukaka mpi bikisaka Abrahami. 23 Ebuna Abrahami bakaka Ismaele mwana na yandi, babakala yonso yina butukaka na nzo na yandi, mpi konso muntu yina yandi sumbaka ti mbongo, konso bakala yina vandaka na nzo ya Abrahami, mpi yandi yotisaka nsuni ya mpusu ya kibakala na bo na kilumbu yina kibeni, kaka mutindu Nzambi solulaka ti yandi. 24 Abrahami vandaka ti bamvula 99 ntangu bo yotisaka mpusu ya kibakala na yandi. 25 Ismaele mwana na yandi vandaka ti bamvula 13 ntangu bo yotisaka mpusu ya kibakala na yandi. 26 Na kilumbu yina, bo yotisaka Abrahami mpi Ismaele mwana na yandi. 27 Babakala yonso ya nzo na yandi, konso muntu yina butukaka na nzo na yandi mpi konso muntu yina yandi sumbaka ti mbongo na munzenza, bo yotisaka bo mpi ti yandi. 
18 Na nima, Yehowa monikaka na yandi na kati ya banti ya nene ya Mamre, ntangu yandi vandaka ya kuvanda na munoko ya tenta na ntangu yina mwini ke vandaka ngolo na kilumbu. 2 Yandi talaka mpi monaka babakala tatu me telama mwa ntama ti yandi. Ntangu yandi monaka bo, yandi bakaka ntinu katuka na munoko ya tenta sambu na kukutana ti bo, mpi yandi fukamaka luse na ntoto. 3 Ebuna yandi tubaka nde: “Yehowa, kana nge me ndima mono, pardo kuluta ve nsadi na nge mutindu yina. 4 Pardo, bika bo nata ndambu ya masa mpi bo yobisa makulu na beno; na nima beno vanda na nsi ya nti yai. 5 Sambu beno me kwisa awa na nsadi na beno, bika mono natila beno kitini ya dimpa sambu beno bwisa ntima.* Na nima beno lenda landa nzila na beno.” Ebuna bo tubaka nde: “Yo kele mbote. Nge lenda sala mutindu nge me tuba.” 6 Yo yina Abrahami kotaka ntinu na tenta kisika Sara vandaka mpi tubaka nde: “Sala nswalu! Baka bitesilu* tatu ya fufu ya kitoko, bula pate, mpi sala mampa.” 7 Na nima Abrahami kwendaka ntinu na lupangu ya bangombe mpi solaka mwana-ngombe ya mafuta mpi ya kitoko. Yandi pesaka yo na nsadi mosi, ebuna nsadi yina lambaka yo nswalu. 8 Na nima yandi bakaka manteka, miliki,* mpi mwana-ngombe yina yandi lambaka mpi tulaka madia na ntwala na bo. Na nima yandi telamaka pene-pene na bo na nsi ya nti ntangu bo vandaka kudia. 9 Bo tubilaka yandi nde: “Sara nkento na nge kele na wapi?” Yandi vutulaka nde: “Yandi kele kuna na tenta.” 10 Ebuna muntu mosi na kati na bo tubaka diaka nde: “Mono ta vutukila nge kibeni na mvula ya ke kwisa na ntangu yai, mpi Sara nkento na nge ta buta mwana-bakala.” Sara vandaka kuwa na munoko ya tenta, yina vandaka na nima ya muntu yina. 11 Abrahami ti Sara vandaka minunu, bo vandaka ti bamvula mingi. Sara vandaka me lutisa mvula ya kubuta.* 12 Ebuna Sara yantikaka kuseka yandi mosi nde: “Awa ya mono me nuna mpi mfumu na mono kele mununu, keti mono ta wa kibeni kiese yai?” 13 Ebuna Yehowa tubilaka Abrahami nde: “Sambu na nki Sara me seka mpi me tuba nde, ‘Keti mono ta buta kibeni ntangu yai ya mono kele mununu?’ 14 Keti kele ti diambu ya kuluta mpasi sambu na Yehowa? Mono ta vutukila nge na mvula ya ke kwisa na ntangu yai, mpi Sara ta buta mwana-bakala.” 15 Kansi Sara buyaka nde, “Mono me seka ve!” sambu yandi waka boma. Ebuna yandi tubaka nde: “Ee! Nge sekaka.” 16 Ntangu bantu yina telamaka sambu na kukwenda mpi bo talaka na ndambu ya Sodome, Abrahami vandaka kutambula ti bo sambu na kufidisa bo. 17 Yehowa tubaka nde: “Keti mono ke bumbila Abrahami diambu ya mono ke sala? 18 Abrahami ta kuma kibeni dikanda ya nene mpi ya ngolo, mpi makanda yonso ya ntoto ta baka lusakumunu* na nzila na yandi. 19 Sambu mono me zaba yandi yo yina yandi lenda songa bana na yandi mpi bantu ya nzo na yandi na kutanina nzila ya Yehowa mpi na kusala mambu ya mbote mpi ya lunungu, sambu Yehowa kulungisa mambu yina yandi silaka Abrahami.” 20 Ebuna Yehowa tubaka nde: “Milolo sambu na Sodome ti Gomore kele ngolo kibeni, mpi disumu na bo kele kizitu mingi. 21 Mono ta kulumuka sambu na kutala kana bo ke sala mambu na kuwakana ti milolo yina me kumina mono. Kana ve, mono ta zaba yo.” 22 Ebuna bantu yina katukaka pana mpi bo kwendaka na ndambu ya Sodome, kansi Yehowa bikalaka ti Abrahami. 23 Ebuna Abrahami pusanaka mpi tubaka nde: “Keti nge ta fwa kibeni muntu ya lunungu ti muntu ya mbi? 24 Kana bantu ya lunungu kele 50 na mbanza yina. Keti nge ta fwa bo mpi ta lolula ve kisika yina sambu na bantu ya lunungu 50 yina kele na kati na yo? 25 Ngindu lenda kwisila mono ve ata fioti nde nge lenda sala mutindu yina, nde nge lenda fwa muntu ya lunungu kumosi ti muntu ya mbi, na mpila nde mambu yina ta kumina muntu ya lunungu mpi muntu ya mbi kuvanda kiteso mosi! Ngindu lenda kwisila mono ve ata fioti nde nge lenda sala yo. Keti Zuzi ya ntoto ya mvimba ta sala ve mambu ya mbote?” 26 Ebuna Yehowa tubaka nde: “Kana mono mona na Sodome bantu ya lunungu 50 na kati ya mbanza, mono ta lolula kisika yina ya mvimba sambu na bo.” 27 Kansi Abrahami vutulaka diaka nde: “Pardo, awa ya mono me baka kikesa ya kutubila Yehowa, ata mono kele putulu mpi mfututu. 28 Kana bantu tanu me konda na kati ya bantu yina ya lunungu 50. Keti nge ta fwa mbanza ya mvimba sambu na bantu tanu yina?” Ebuna yandi tubaka nde: “Mono ta fwa yo ve kana mono mona bantu ya lunungu 45 kuna.” 29 Kansi Abrahami solulaka diaka ti yandi mpi tubaka nde: “Ebuna kana bantu ya lunungu 40 kumonana kuna.” Yandi vutulaka nde: “Mono ta sala yo ve sambu na bantu 40 yina.” 30 Kansi yandi tubaka diaka nde: “Pardo Yehowa kuwa ve makasi ya ngolo, kansi bika mono tuba diaka: Kana bantu 30 mpamba kumonana kuna.” Yandi vutulaka nde: “Mono ta sala yo ve kana mono mona bantu 30 kuna.” 31 Kansi yandi landaka kutuba nde: “Pardo, awa ya mono me baka kikesa ya kutubila Yehowa: Kana bantu 20 mpamba kumonana kuna.” Yandi vutulaka nde: “Mono ta fwa yo ve sambu na bantu 20 yina.” 32 Nsuka-nsuka yandi tubaka nde: “Pardo Yehowa, kuwa ve makasi ya ngolo, kansi bika mono tuba diaka mbala mosi: Kana bantu kumi mpamba kumonana kuna.” Yandi vutulaka nde: “Mono ta fwa yo ve sambu na bantu kumi yina.” 33 Ntangu Yehowa manisaka kusolula ti Abrahami, yandi kwendaka mpi Abrahami vutukaka na nzo na yandi. 
19 Bawanzio yina zole kumaka na Sodome na nkokila, mpi Loti vandaka ya kuvanda na kielo ya Sodome. Ntangu Loti monaka bo, yandi telamaka sambu na kukutana ti bo mpi fukamaka luse na ntoto. 2 Yandi tubaka nde: “Pardo, bamfumu na mono, beno kwisa na nzo ya nsadi na beno, beno lala, mpi bo yobisa makulu na beno. Ebuna beno lenda telama na suka-suka mpi beno landa kusala nzietelo na beno.” Bo tubaka nde: “Ve, beto ta lala na bala-bala ya nene.” 3 Kansi yandi bondilaka bo mingi yo yina bo kwendaka ti yandi na nzo na yandi. Ebuna yandi sadilaka bo nkinsi, yandi yokaka mampa ya kukonda levire, mpi bo diaka. 4 Na ntwala nde bo lala, babakala ya mbanza yina—babakala ya Sodome, yantika na mwana-bakala tii na mununu, bo yonso—ziungaka nzo na kimvuka mosi. 5 Bo vandaka kubinga Loti na ndinga ya ngolo mpi kutubila yandi nde: “Wapi babakala yina kotaka na nzo na nge na mpimpa? Basisila beto bo sambu beto vukisa nitu ti bo.” 6 Ebuna Loti basikaka kisika bo vandaka, na kielo, mpi yandi kangaka kielo na nima na yandi. 7 Yandi tubaka nde: “Pardo, bampangi na mono, beno sala ve mambu ya mbi. 8 Pardo, mono kele ti bana-bankento zole yina me vukisaka ntete ve nitu ti babakala. Pardo, bika mono basisila beno bo sambu beno sala bo mambu ya beno ke mona nde yo kele mbote. Kansi beno sala ve bantu yai ata kima mosi, sambu bo me kwisa kubumbana* na nzo na mono.” 9 Ebuna bo tubaka nde: “Katuka!” Mpi bo yikaka nde: “Munzenza yai kwisaka kuzinga awa, kansi yandi ke meka kusambisa beto! Ntangu yai beto ta sala nge mbi kuluta bo.” Bo ziungaka Loti* mpi bo kwendaka na ntwala sambu na kubuka kielo. 10 Ebuna bantu yina tandulaka maboko na bo mpi kotisaka Loti na nzo kisika bo vandaka, ebuna bo kangaka kielo. 11 Kansi bo fwaka meso ya bantu yina vandaka na munoko ya nzo, yantika na muntu ya kukonda mfunu tii na muntu ya mfunu mingi, na mpila nde bo lembaka na kusosa kielo ya nzo. 12 Ebuna bantu yina tubilaka Loti nde: “Keti nge kele ti muntu ya nkaka awa? Babokilo ya babakala, bana na nge ya babakala, bana na nge ya bankento, mpi bantu na nge yonso na mbanza yai, basisa bo na kisika yai! 13 Sambu beto ke fwa kisika yai, mpamba ve milolo sambu na yo me kuma ngolo kibeni na ntwala ya Yehowa, yo yina Yehowa tindaka beto na kufwa mbanza yai.” 14 Yo yina Loti basikaka mpi yantikaka kutubila babokilo na yandi ya babakala yina zolaka kukwela bana na yandi ya bankento, mpi yandi vandaka kutuba nde: “Beno telama! Beno basika na kisika yai, sambu Yehowa ta fwa mbanza yai!” Kansi babokilo na yandi ya babakala monaka bonso nde yandi ke sala nsaka. 15 Ntangu ntongo zolaka kutana, bawanzio pusaka Loti na kusasuka, mpi bo tubaka nde: “Telama! Baka nkento na nge mpi bana na nge zole ya bankento yina kele awa ti nge, mpidina nge ta fwa ve sambu na kifu ya mbanza yai!” 16 Sambu yandi vandaka kaka kusukinina, yo yina, sambu na mawa yina Yehowa wilaka yandi, babakala yina simbaka diboko na yandi, diboko ya nkento na yandi, mpi maboko ya bana na yandi zole ya bankento, ebuna bo basisaka yandi mpi bo tulaka yandi na nganda ya mbanza. 17 Na nima, ntangu bo nataka bo na bandilu ya mbanza, yandi tubaka nde: “Tina sambu na kugulusa luzingu* na nge! Kutala ve na nima mpi kutelama ve na konso kisika ya distrike yai! Tina na ntoto ya bangumba sambu nge fwa ve!” 18 Ebuna Loti tubilaka bo nde: “Mono ke bondila nge, Yehowa, kuna ve! 19 Nge me ndima nsadi na nge mpi nge ke monisila mono ntima ya mbote* na mutindu nge me fwa mono* ve, kansi mono ta kuka ve kutina na ntoto ya bangumba sambu mono ke wa boma nde diambu ya mbi lenda kumina mono mpi mono ta fwa. 20 Bwala yai kele pene-pene mpi mono lenda tina kuna; yo kele kaka kisika ya fioti. Keti mono lenda tina kuna? Yo kele kaka kisika ya fioti. Ebuna mono ta guluka.”* 21 Ebuna yandi tubilaka yandi nde: “Yo kele mbote, mono ta sala kima ya nge me lomba, mpi mono ta fwa ve bwala yina nge ke tubila. 22 Sasuka! Tina kuna, sambu mono lenda sala ve ata kima mosi tii ntangu nge ta kuma kuna!” Yo yina yandi pesaka bwala yina zina Soare.* 23 Ntangu vandaka me basika na insi yina ntangu Loti kumaka na Soare. 24 Ebuna Yehowa nokisaka sufre mpi tiya na zulu ya Sodome ti Gomore—yo katukaka na Yehowa, na zulu. 25 Ebuna yandi fwaka bambanza yai, ee, distrike ya mvimba, mpi bantu yonso ya bambanza yina ti banti ya ntoto yina. 26 Kansi nkento ya Loti, yina vandaka na nima na yandi, yantikaka kutala na nima, ebuna yandi kumaka dikunzi ya mungwa. 27 Ebuna Abrahami telamaka na suka-suka mpi kwendaka na kisika yina yandi telamaka na ntwala ya Yehowa. 28 Ntangu yandi talaka na ndambu ya Sodome ti Gomore, mpi ya insi yonso ya distrike yina, yandi monaka diambu mosi ya kuyituka. Midinga ya ndombe vandaka kutombuka na insi yina bonso midinga ya ndombe ya fulu ya tiya! 29 Ebuna ntangu Nzambi fwaka bambanza ya distrike yina, Nzambi vilaka ve Abrahami na mutindu yandi basisaka Loti na bambanza yina yandi fwaka, bambanza yina Loti vandaka kuzinga. 30 Na nima Loti katukaka na Soare ti bana na yandi zole ya bankento, bo tombukaka mpi yantikaka kuzinga na ntoto ya bangumba, sambu yandi vandaka kuwa boma na kuzinga na Soare. Yo yina yandi yantikaka kuzinga na dibulu ti bana na yandi zole ya bankento. 31 Mpi mwana ya ntete tubilaka leke na yandi nde: “Tata na beto kele mununu, mpi kele ve ata ti bakala mosi na insi yai sambu na kuvukisa nitu ti beto mutindu yo ke salamaka na ntoto ya mvimba. 32 Kwisa, beto nwisa tata na beto vinu, mpi beto lala ti yandi mpi beto tanina dibuta ya tata na beto.” 33 Yo yina na mpimpa yina bo landaka kunwisa tata na bo vinu; ebuna mwana ya ntete kotaka mpi lalaka ti tata na yandi, kansi yandi zabaka ve ntangu mwana yina lalaka mpi ntangu yandi telamaka. 34 Ebuna na kilumbu yina landaka, mwana ya ntete tubilaka leke na yandi nde: “Mono lalaka ti tata na mono mazono na mpimpa. Beto nwisa yandi diaka vinu na mpimpa ya bubu. Na nima nge ta kota mpi ta lala ti yandi, mpidina beto ta tanina dibuta ya tata na beto.” 35 Yo yina, na mpimpa yina mpi, bo landaka kunwisa tata na bo vinu; ebuna leke kwendaka mpi lalaka ti yandi, kansi yandi zabaka ve ntangu mwana yina lalaka mpi ntangu yandi telamaka. 36 Ebuna bana ya Loti zole ya bankento bakaka mavumu ya tata na bo. 37 Na nima mwana ya ntete butaka mwana ya bakala mpi pesaka yandi zina Moabi. Yandi kele tata ya bantu ya Moabi ya bubu yai. 38 Leke mpi butaka mwana ya bakala, ebuna yandi pesaka yandi zina Bene-ami. Yandi kele tata ya bantu ya Amoni ya bubu yai. 
20 Kansi Abrahami katulaka camp na yandi kuna mpi nataka yo na insi ya Negebi ebuna yandi yantikaka kuzinga na kati-kati ya Kadeshi mpi Shure. Ntangu yandi vandaka kuzinga* na Gerare, 2 Abrahami vandaka kutuba kaka sambu na nkento na yandi Sara nde: “Yandi kele mpangi na mono.” Ebuna Abimeleki ntotila ya Gerare tindaka bantu bo bakila yandi Sara. 3 Na nima, Nzambi basikilaka Abimeleki na ndosi na mpimpa mpi tubilaka yandi nde: “Ntangu yai nge kele bonso muntu ya kufwa sambu na nkento yina nge me baka, sambu yandi me kwelaka mpi yandi kele nkento ya muntu ya nkaka.” 4 Kansi, Abimeleki vukisaka ve nitu ti yandi.* Yo yina yandi tubaka nde: “Yehowa, keti nge ta fwa dikanda yina me sala kibeni mbi ve?* 5 Keti yandi tubilaka mono ve nde, ‘Yandi kele mpangi na mono?’ Keti Sara mpi tubaka ve nde, ‘Yandi kele mpangi na mono?’ Mono salaka yo ti ntima ya masonga mpi ti maboko ya me sala mbi ve.” 6 Ebuna Nzambi ya kieleka tubilaka yandi na ndosi nde: “Mono me zaba nde nge salaka yo ti ntima ya masonga, yo yina mono kangaka nge nzila na kusumuka na ntwala na mono. Yo yina mono pesaka nge ve nzila ya kusimba yandi. 7 Ntangu yai, vutula nkento ya muntu yina, sambu yandi kele mbikudi, ebuna yandi ta samba sambu na nge, mpi nge ta bikala na luzingu. Kansi kana nge vutula yandi ve, zaba nde nge ta fwa kibeni, nge ti bantu na nge yonso.” 8 Abimeleki telamaka na suka-suka mpi bingaka bansadi na yandi yonso mpi zabisaka bo mambu yina yonso, ebuna bo waka boma mingi. 9 Na nima Abimeleki bingaka Abrahami mpi tubilaka yandi nde: “Inki mambu nge me sala beto? Inki disumu mono me sala na ntwala na nge sambu nge natila mono ti kimfumu na mono disumu ya nene ya mutindu yai? Mambu ya nge me sala mono kele mbote ve.” 10 Ebuna Abimeleki tubilaka diaka Abrahami nde: “Inki ngindu nge vandaka ti yo ntangu nge salaka diambu yai?” 11 Abrahami tubaka nde: “Yo vandaka sambu mono kuditubilaka nde, ‘Ya kieleka boma ya Nzambi kele ve na kisika yai, mpi bo ta fwa mono sambu na nkento na mono.’ 12 Diaka, yandi kele kibeni mpangi na mono, mwana ya tata na mono kansi yandi kele ve mwana ya mama na mono, mpi yandi me kumaka nkento na mono. 13 Yo yina ntangu Nzambi salaka nde mono katuka na nzo ya tata na mono sambu na kuyungana-yungana, mono tubilaka yandi nde: ‘Yai mutindu nge ta monisilaka mono zola ya kwikama: Na bisika yonso ya beto ke kwenda, tuba sambu na mono nde, “Yandi kele mpangi na mono.”’” 14 Ebuna Abimeleki bakaka mameme, bangombe, mpi bansadi ya babakala ti ya bankento mpi yandi pesaka bo na Abrahami, ebuna yandi vutudilaka yandi nkento na yandi Sara. 15 Abimeleki tubaka diaka nde: “Insi na mono kele na ntwala na nge. Zinga konso kisika yina nge me zola.” 16 Yandi tubilaka Sara nde: “Mono ke pesa mpangi na nge mbongo 1 000 ya bibende.* Yo kele kidimbu ya ke songa na meso ya bantu yonso yina kele ti nge mpi na ntwala ya bantu yonso nde nge me sala ve mbi,* mpi yo me katula nge nsoni.” 17 Ebuna Abrahami yantikaka kubondila Nzambi ya kieleka, mpi Nzambi belulaka Abimeleki, nkento na yandi, mpi bampika na yandi ya bankento, ebuna bo yantikaka kubuta bana; 18 sambu Yehowa kumisaka bankento ya nzo ya Abimeleki mikobo* sambu na Sara, nkento ya Abrahami. 
21 Yehowa tudilaka Sara dikebi kaka mutindu yandi tubaka, mpi Yehowa sadilaka Sara mambu yina yandi silaka. 2 Ebuna Sara bakaka divumu mpi yandi butilaka Abrahami mwana-bakala na kimununu na yandi na ntangu yina Nzambi silaka yandi. 3 Abrahami pesaka mwana na yandi yina katukaka kubutuka, yina Sara butilaka yandi, zina Izaki. 4 Abrahami yotisaka mwana na yandi Izaki ntangu yandi lungisaka bilumbu nana, kaka mutindu Nzambi songaka yandi. 5 Abrahami vandaka ti bamvula 100 ntangu mwana na yandi Izaki butukaka. 6 Ebuna Sara tubaka nde: “Nzambi me pesa mono kikuma ya kuseka; konso muntu yina ta wa yo ta seka ti mono.”* 7 Yandi yikaka nde: “Nani zolaka kutubila Abrahami nde, ‘Sara ta nwisa kibeni bana’? Kansi, mono me butila yandi mwana na kimununu na yandi.” 8 Ebuna mwana yina yelaka mpi bo katulaka yandi na mabele; Abrahami salaka nkinsi ya nene kilumbu yina bo katulaka Izaki na mabele. 9 Kansi, Sara vandaka kumona mutindu mwana ya Agare muntu ya Ezipte, yina Agare butilaka Abrahami, vandaka kuseka Izaki. 10 Yo yina, Sara tubilaka Abrahami nde: “Kula mpika yai ya nkento ti mwana na yandi, sambu mwana ya mpika yai ta baka ve dikabu kumosi ti mwana na mono Izaki!” 11 Kansi mambu yina yandi tubaka sambu na mwana ya Abrahami pesaka Abrahami mpasi mingi. 12 Ebuna Nzambi tubilaka Abrahami nde: “Kumona mpasi ve sambu na mambu yina Sara ke tubila nge sambu na mwana yina mpi sambu na mpika na nge ya nkento. Wila yandi,* sambu yina bo ta binga mwana* na nge ta vanda na nzila ya Izaki. 13 Sambu na mwana ya mpika yina ya nkento, mono ta basisa mpi dikanda mosi na nzila na yandi, sambu yandi kele mwana* na nge.” 14 Ebuna Abrahami telamaka na suka-suka, yandi bakaka mampa ti dibungu ya masa ya mpusu ya mbisi mpi pesaka yo na Agare. Yandi tulaka yo na dipeka na yandi, ebuna yandi songaka yandi na kukwenda kumosi ti mwana yina. Yandi kwendaka mpi yungana-yunganaka na ntoto-makanga ya Bere-sheba. 15 Nsuka-nsuka masa yina vandaka na dibungu ya mpusu ya mbisi manaka, mpi yandi losaka mwana na nsi ya banti. 16 Ebuna yandi kwendaka kudivandila, na kiteso ya kitamina yina bo lenda losa tolo-tolo, sambu yandi tubaka nde: “Mono ke zola ve kumona mutindu mwana ke fwa.” Yo yina yandi vandaka mwa ntama mpi yantikaka kuboka na ndinga ya ngolo mpi kudila. 17 Ebuna Nzambi waka ndinga ya mwana yina, mpi katuka na zulu, wanzio ya Nzambi bingaka Agare mpi tubilaka yandi nde: “Agare, inki mambu? Kuwa boma ve, sambu Nzambi me wa ndinga ya mwana kuna kisika yandi kele. 18 Telama, tedimisa mwana, mpi baka yandi na diboko na nge, sambu mono ta kumisa yandi dikanda mosi ya nene.” 19 Ebuna Nzambi kangulaka meso na yandi mpi yandi monaka dibulu mosi ya masa, ebuna yandi kwendaka mpi fulusaka dibungu ya mpusu ya mbisi ti masa mpi yandi pesaka mwana masa. 20 Mpi Nzambi vandaka ti mwana yina ntangu yandi vandaka kuyela. Yandi vandaka kuzinga na ntoto-makanga mpi yandi kumaka muntu ya ke sadilaka munduki ya tolo-tolo. 21 Yandi yantikaka kuzinga na ntoto-makanga ya Parani, mpi mama na yandi kwedilaka yandi nkento na insi ya Ezipte. 22 Na ntangu yina Abimeleki, kumosi ti Pikole, mfumu ya basoda na yandi, tubilaka Abrahami nde: “Nzambi kele ti nge na mambu yonso yina nge ke sala. 23 Ebuna ntangu yai, zenga kieleka awa na ntwala na mono na zina ya Nzambi nde nge ta sadila mono, bantekolo na mono, mpi bana na mono mambu na mutindu ya luvunu ve, mpi nde nge ta sadila mono mpi insi yina nge zingaka mambu ti zola ya kwikama ya mutindu mosi ti yina mono me monisila nge.” 24 Ebuna Abrahami tubaka nde: “Mono me zenga kieleka.” 25 Kansi, Abrahami bokutilaka Abimeleki sambu na dibulu ya masa yina bansadi ya Abimeleki botulaka na ngolo. 26 Abimeleki vutulaka nde: “Mono me zaba ve muntu yina salaka yo; nge zabisaka mono yo ve, mpi mono me waka ve ata kima mosi sambu na yo tii bubu yai.” 27 Ebuna, Abrahami bakaka mameme ti bangombe mpi pesaka yo na Abimeleki, ebuna bo zole salaka kuwakana. 28 Ntangu Abrahami tulaka na lweka bana-mameme nsambwadi ya bankento ya bitwisi na yandi, 29 Abimeleki tubilaka Abrahami nde: “Sambu na nki nge me tula bana-mameme yai nsambwadi ya bankento awa na lweka?” 30 Yandi tubaka nde: “Nge fwete ndima bana-mameme yai nsambwadi ya bankento ya mono ke pesa sambu yo vanda kidimbu ya ke monisa nde mono timunaka dibulu yai.” 31 Yo yina yandi bingaka kisika yina Bere-sheba,* sambu kuna bo zole diaka ndefi. 32 Ebuna bo salaka kuwakana na Bere-sheba, na nima Abimeleki telamaka ti Pikole, mfumu ya basoda na yandi, mpi bo vutukaka na insi ya bantu ya Filistia. 33 Na nima, yandi kunaka nti ya tamarisi na Bere-sheba, mpi kuna yandi bingaka zina ya Yehowa, Nzambi ya mvula na mvula. 34 Abrahami zingaka* na insi ya bantu ya Filistia ntangu mingi.* 
22 Ntangu yai, Nzambi ya kieleka mekaka Abrahami mpi tubilaka yandi nde: “Abrahami!” yandi vutulaka nde: “Mono yandi yai!” 2 Ebuna yandi tubaka nde: “Pardo baka mwana na nge, mwana na nge mosi kaka yina nge ke zolaka mingi, Izaki, kwenda na insi ya Moria mpi pesa yandi kuna bonso dikabu ya kuyoka na ngumba yina mono ta songa nge.” 3 Yo yina Abrahami telamaka na suka-suka, yidikaka mpunda na yandi, mpi bakaka bansadi na yandi zole kumosi ti yandi mpi mwana na yandi Izaki. Yandi pasulaka bankuni sambu na dikabu ya kuyoka, ebuna yandi telamaka mpi kwendaka na kisika yina Nzambi ya kieleka songaka yandi. 4 Na kilumbu ya tatu, Abrahami talaka mpi monaka kisika yina na ntama. 5 Ebuna Abrahami tubilaka bansadi na yandi nde: “Beno bikala awa ti mpunda, kansi mono ti mwana, beto ta kwenda kuna mpi ta sambila, na nima beto ta kwisa kuvutuka na beno.” 6 Yo yina Abrahami bakaka bankuni ya dikabu ya kuyoka mpi tulaka yo na dipeka ya mwana na yandi Izaki. Na nima yandi bakaka tiya mpi mbele* na maboko na yandi, ebuna bo kwendaka bo zole. 7 Na nima Izaki tubilaka tata na yandi Abrahami nde: “Tata na mono!” Yandi vutulaka nde: “Ee, mwana na mono!” Yandi tubaka diaka nde: “Tiya mpi bankuni yo yai, kansi dimeme sambu na dikabu ya kuyoka kele na wapi?” 8 Abrahami tubaka nde: “Mwana na mono, Nzambi yandi mosi ta pesa dimeme sambu na dikabu ya kuyoka.” Ebuna bo kwendaka bo zole. 9 Nsuka-nsuka bo kumaka na kisika yina Nzambi ya kieleka songaka yandi, ebuna Abrahami tungaka mesa-kimenga kuna mpi yidikaka bankuni na zulu na yo. Yandi kangaka mwana na yandi Izaki maboko ti makulu mpi tulaka yandi na zulu ya mesa-kimenga, na zulu ya nkuni. 10 Ebuna Abrahami tandulaka diboko na yandi mpi bakaka mbele* sambu na kufwa mwana na yandi. 11 Kansi wanzio ya Yehowa bingaka yandi katuka na zulu mpi tubaka nde: “Abrahami, Abrahami!” ebuna yandi vutulaka nde: “Mono yandi yai!” 12 Na nima yandi tubaka nde: “Kusala mwana mbi ve, mpi kusala yandi ve ata kima mosi, sambu ntangu yai mono me zaba nde nge ke waka Nzambi boma, sambu nge me buya ve kupesa mono mwana na nge, mwana na nge mosi kaka.” 13 Ebuna Abrahami talaka, mpi na ntwala na yandi kuvandaka ti dimeme mosi ya bakala yina bibongo na yo kangamaka na kamwa-nti. Abrahami kwendaka, yandi bakaka dimeme yina mpi pesaka yo bonso dikabu ya kuyoka na kisika ya mwana na yandi. 14 Ebuna Abrahami pesaka kisika yina zina Yehowa-yire.* Yo yina tii bubu yai bantu ke tubaka nde: “Na ngumba ya Yehowa yo ta pesama.” 15 Wanzio ya Yehowa bingaka Abrahami sambu na mbala ya zole katuka na zulu, 16 mpi tubaka nde: “‘Mono ke zenga kieleka na zina na mono mosi,’ Yehowa muntu ke tuba, ‘nde sambu nge me sala diambu yai mpi nge me buya ve kupesa mono mwana na nge, mwana na nge mosi kaka, 17 mono ta sakumuna nge kibeni mpi mono ta kumisa bana* na nge mingi kibeni bonso bambwetete ya zulu mpi bonso bambuma ya zelo na lweka ya nzadi-mungwa, mpi mwana* na nge ta baka bambanza* ya bambeni na yandi. 18 Mpi na nzila ya mwana* na nge makanda yonso ya ntoto ta kudibakila lusakumunu sambu nge me wa ndinga na mono.’” 19 Na nima, Abrahami vutukaka kisika bansadi na yandi vandaka, ebuna bo telamaka mpi vutukaka kumosi na Bere-sheba; mpi Abrahami landaka kuzinga na Bere-sheba. 20 Na nima bo zabisaka Abrahami nde: “Tala Milka me butila mpi mpangi na nge Nahore bana-babakala: 21 Usi mwana na yandi ya ntete, Buze mpangi na yandi, Kemuele tata ya Arami, 22 Kesedi, Azo, Pildashi, Yidlafi, mpi Betuele.” 23 Betuele butaka Rebeka. Milka butilaka Nahore, mpangi ya Abrahami bana yina nana. 24 Makangu na yandi, na zina ya Reuma, butaka mpi bana-babakala: Teba, Gahami, Tahashi, mpi Maaka. 
23 Sara zingaka bamvula 127; yina bamvula ya luzingu ya Sara. 2 Sara fwaka na Kiriati-arba, disongidila, Ebroni, na insi ya Kanana, mpi Abrahami yantikaka kuwa mawa sambu na Sara mpi kudila yandi. 3 Na nima Abrahami telamaka, yandi bikaka mvumbi ya nkento na yandi mpi yandi tubilaka bantu ya Heti nde: 4 “Mono kele munzenza mpi muntu yina me kwisaka kuzinga na kati na beno. Beno pesa mono ntoto sambu na kusala maziamu na kati na beno mpidina mono katula mvumbi na mono sambu na kuzika yo.” 5 Ebuna bantu ya Heti vutudilaka Abrahami nde: 6 “Wa beto, mfumu na mono. Nge kele mfumu yina Nzambi me solaka* na kati na beto. Nge lenda zika mvumbi na nge na kisika ya kuluta mbote ya maziamu na beto. Ata muntu mosi ve ta buya kupesa nge maziamu sambu na kukanga nge nzila ya kuzika mvumbi ya nkento na nge.” 7 Yo yina Abrahami telamaka mpi fukamaka na ntwala ya bantu ya insi yina, na ntwala ya bantu ya Heti, 8 mpi yandi tubilaka bo nde: “Kana beno* me ndima na kupesa mono nzila ya kukatula mvumbi ya nkento na mono sambu na kuzika yo, beno wa mono mpi beno bondila Efroni mwana ya Sohare 9 sambu yandi tekila mono dibulu na yandi ya Makpela; yo kele na nsuka ya kilanga na yandi. Bika yandi tekila mono yo na meso na beno na ntalu ya mvimba ya arza sambu mono vanda ti maziamu.” 10 Kansi, Efroni vandaka me vanda na kati ya bantu ya Heti. Yo yina Efroni muntu ya Heti pesaka Abrahami mvutu na makutu ya bantu ya Heti, mpi na ntwala ya bantu yonso yina vandaka kukota na kielo ya mbanza na yandi, nde: 11 “Ve, mfumu na mono! Wa mono. Mono ke pesa nge kilanga mpi dibulu yina kele na kati na yo. Mono ke pesa nge yo na ntwala ya bana ya bantu na mono. Zika mvumbi ya nkento na nge.” 12 Ebuna Abrahami fukamaka na ntwala ya bantu ya insi yina 13 mpi yandi tubilaka Efroni na makutu ya bantu yina nde: “Wa mono, kana nge me zola! Mono ta pesa nge ntalu ya mvimba ya arza sambu na kilanga yina. Ndima yo, sambu mono zika mvumbi ya nkento na mono kuna.” 14 Ebuna Efroni vutudilaka Abrahami nde: 15 “Mfumu na mono, wa mono. Ntalu ya ntoto yai kele bashekele* ya arza 400, kansi yo kele nki sambu na mono ti nge? Yo yina zika mvumbi ya nkento na nge.” 16 Abrahami wilaka Efroni, mpi Abrahami tesilaka Efroni ntalu ya mvimba ya arza yina yandi tubaka na makutu ya bantu ya Heti, bashekele* ya arza 400 na kutadila kilo yina bantu ya mumbongo ke ndimaka. 17 Yo yina, kilanga ya Efroni yina kele na Makpela, yina vandaka na ntwala ya Mamre—kilanga ti dibulu yina kele na kati na yo mpi banti yonso ya kele na kati ya bandilu ya kilanga yina—kumaka kibeni 18 ntoto yina Abrahami sumbaka na ntwala ya bantu ya Heti, na ntwala ya bantu yonso yina vandaka kukota na kielo ya mbanza na yandi. 19 Na nima, Abrahami zikaka nkento na yandi Sara na dibulu ya kilanga ya Makpela na ntwala ya Mamre, disongidila, Ebroni, na insi ya Kanana. 20 Yo yina bantu ya Heti pesaka Abrahami kilanga mpi dibulu yina vandaka na kati na yo bonso maziamu. 
24 Ntangu yai Abrahami kumaka mununu, yandi vandaka ti bamvula mingi, mpi Yehowa sakumunaka Abrahami na mambu yonso. 2 Abrahami tubilaka nsadi na yandi ya kuluta mbuta na nzo na yandi, yina vandaka kutwadisa bima na yandi yonso nde: “Pardo, tula diboko na nge na nsi ya mbendi na mono, 3 mpi mono ta lomba nge na kudia ndefi na zina ya Yehowa, Nzambi ya zulu mpi Nzambi ya ntoto, nde nge ta bakila ve mwana na mono nkento na kati ya bana-bankento ya bantu ya Kanana, yina mono ke zinga na kati na bo. 4 Kansi nge fwete kwenda na insi na mono mpi na bampangi na mono sambu na kubakila mwana na mono Izaki nkento.” 5 Kansi, nsadi yina tubilaka yandi nde: “Ebuna kana nkento yina kuzola ve kukwisa ti mono na insi yai? Keti mono fwete vutula mwana na nge na insi yina nge katukaka?” 6 Abrahami tubilaka yandi nde: “Kunata ve mwana na mono kuna. 7 Yehowa Nzambi ya zulu, yina katulaka mono na nzo ya tata na mono mpi na insi ya bampangi na mono mpi yina solulaka ti mono mpi zengaka kieleka na ntwala na mono nde: ‘Mono ta pesa ntoto yai na bana* na nge,’ yandi ta tinda wanzio na yandi na ntwala na nge, mpi nge ta bakila kibeni mwana na mono nkento kuna. 8 Kansi, kana nkento yina kuzola ve kukwisa ti nge, mambu ya nge tubaka na ndefi yina ta landa nge diaka ve. Kansi nge fwete nata ve mwana na mono kuna.” 9 Ebuna nsadi yina tulaka diboko na yandi na nsi ya mbendi ya mfumu na yandi Abrahami mpi zengaka kieleka na ntwala na yandi sambu na diambu yai. 10 Yo yina, nsadi yina bakaka bashamo kumi ya mfumu na yandi mpi kwendaka; yandi bakaka bima ya mbote ya mitindu yonso ya mfumu na yandi. Ebuna yandi simbaka nzila mpi kwendaka na Mezopotamia, na mbanza ya Nahore. 11 Yandi vandisaka bashamo pene-pene ya dibulu mosi ya masa na nganda ya mbanza. Yo vandaka pene-pene ya nkokila, ntangu yina bankento ke basikaka sambu na kubaka masa. 12 Ebuna yandi tubaka nde: “Yehowa Nzambi ya mfumu na mono Abrahami, pardo, nungisa mono bubu yai, mpi monisila mfumu na mono Abrahami zola na nge ya kwikama. 13 Mono me telama pene-pene ya nto ya masa, mpi bana-bankento ya bantu ya mbanza yai ke basika sambu na kubaka masa. 14 Bika yo salama mutindu yai: mwana-nkento yina mono ta tubila nde, ‘Pardo kulumusa dibungu na nge ya masa sambu mono nwa masa,’ mpi yina ta vutula nde, ‘Nwa, ebuna mono ta nwisa mpi bashamo na nge,’ bika nde mwana-nkento yina kuvanda muntu ya nge me sola sambu na nsadi na nge Izaki; ebuna na nzila ya mambu yai sadisa mono na kuzaba nde nge me monisila mfumu na mono zola na nge ya kwikama.” 15 Na ntwala nkutu nde yandi manisa kutuba, Rebeka, yina vandaka mwana ya Betuele mwana ya Milka nkento ya Nahore, mpangi ya Abrahami, basikaka ti dibungu na yandi ya masa na dipeka. 16 Leke yina ya nkento vandaka kitoko mingi, yandi vandaka mwense; bakala mosi ve me vukisaka nitu ti yandi. Yandi kulumukaka na nto ya masa, fulusaka dibungu na yandi, ebuna yandi tombukaka. 17 Na mbala mosi nsadi yina bakaka ntinu sambu na kukutana ti yandi mpi tubaka nde: “Pardo, pesa mono ndambu ya masa ya dibungu na nge.” 18 Ebuna yandi tubaka nde: “Nwa, mfumu na mono.” Yandi kulumusaka nswalu dibungu na yandi na diboko na yandi mpi pesaka yandi masa. 19 Ntangu yandi manisaka kupesa yandi masa, yandi tubaka nde: “Mono ta bakila mpi bashamo na nge masa tii kuna bo ta manisa kunwa.” 20 Yo yina, yandi tiamunaka nswalu masa yina vandaka na dibungu na yandi na kisika yina bo ke nwisaka bambisi masa mpi yandi kwendaka ntinu mbala mingi sambu na kubaka masa, mpi yandi landaka kubaka yo sambu na bashamo na yandi yonso. 21 Na ntangu yina yonso, bakala yina vandaka kutala yandi na pima yonso ti kuyituka, yandi vandaka kudiyula kana Yehowa me nungisa nzietelo na yandi to ve. 22 Ntangu bashamo manisaka kunwa, bakala yina pesaka yandi lupetu ya wolo ya mbombo yina kilo na yo vandaka kati-kati ya shekele* mpi mitaku zole ya wolo yina kilo na yo vandaka bashekele* kumi, 23 mpi yandi tubaka nde: “Pardo songa mono, nge kele mwana ya nani? Keti kele ti kisika ya beto lenda lala na nzo ya tata na nge?” 24 Ebuna yandi tubilaka yandi nde: “Mono kele mwana ya Betuele mwana ya Milka, yina yandi butilaka Nahore.” 25 Yandi yikaka nde: “Beto kele ti matiti mpi madia ya bambisi, mpi kisika ya kulala.” 26 Ebuna bakala yina fukamaka mpi bwaka luse na ntoto na ntwala ya Yehowa 27 mpi tubaka nde: “Lukumu na Yehowa, Nzambi ya mfumu na mono Abrahami, sambu yandi me yambula ve zola na yandi ya kwikama mpi kwikama na yandi na mfumu na mono. Yehowa me nata mono na nzo ya bampangi ya mfumu na mono.” 28 Ebuna leke yina ya nkento bakaka ntinu sambu na kuzabisa bantu ya nzo ya mama na yandi mambu yai. 29 Rebeka vandaka ti mpangi mosi ya bakala zina na yandi Labani. Yo yina Labani bakaka ntinu tii na bakala yina vandaka na nganda pene-pene ya nto ya masa. 30 Ntangu yandi monaka lupetu ya mbombo mpi mitaku na maboko ya mpangi na yandi mpi waka bangogo ya mpangi na yandi Rebeka, yina vandaka kutuba nde, “Yai mutindu bakala yina me tubila mono,” yandi kwisaka kukutana ti bakala yina, yina vandaka kaka ya kutelama na lweka ya bashamo pene-pene ya nto ya masa. 31 Na mbala mosi Labani tubaka nde: “Kwisa, nge muntu yina Yehowa me sakumunaka. Sambu na nki nge me telama kaka awa? Mono me yidika nzo mpi kisika sambu na bashamo.” 32 Ebuna bakala yina kwisaka na nzo, yandi* katulaka bima yina vandaka na zulu ya bashamo, pesaka matiti ti bima ya kudia na bashamo mpi masa sambu na kuyobisa makulu na yandi mpi makulu ya bantu yina vandaka ti yandi. 33 Kansi, ntangu bo tulaka madia na ntwala na yandi, yandi tubaka nde: “Mono ta dia ve na ntwala ya kuzabisa beno mambu ya mono kele na yo.” Labani tubaka nde: “Tuba!” 34 Yandi tubaka nde: “Mono kele nsadi ya Abrahami. 35 Yehowa me sakumunaka mfumu na mono mingi kibeni, mpi yandi me kumisaka yandi mvwama kibeni na mutindu yandi me pesaka yandi mameme ti bangombe, arza ti wolo, bansadi ya babakala ti ya bankento, bashamo ti bampunda. 36 Diaka, Sara nkento ya mfumu na mono butilaka mfumu na mono mwana-bakala na kimununu na yandi, mpi yandi ta pesa yandi bima yonso yina yandi kele na yo. 37 Yo yina mfumu na mono songaka mono na kuzenga kieleka nde: ‘Nge fwete bakila ve mwana na mono nkento na kati ya bana-bankento ya bantu ya Kanana, yina mono ke zinga na insi na bo. 38 Ve, kansi nge ta kwenda na nzo ya tata na mono mpi na dibuta na mono, mpi nge fwete bakila mwana na mono nkento.’ 39 Kansi mono tubilaka mfumu na mono nde: ‘Ebuna kana nkento yina kuzola ve kukwisa ti mono?’ 40 Yandi tubilaka mono nde: ‘Yehowa, yina mono me tambula na ntwala na yandi, ta tinda wanzio na yandi kumosi ti nge mpi yandi ta nungisa kibeni nzietelo na nge, mpi nge fwete bakila mwana na mono nkento na dibuta na mono mpi na nzo ya tata na mono. 41 Nge ta katuka na ndefi yina nge me dia na ntwala na mono kana nge kwenda na dibuta na mono mpi bo pesa nge yandi ve. Yo ta katula nge na ndefi na nge.’ 42 “Ntangu mono kumaka na nto ya masa bubu yai, mono tubaka nde: ‘Yehowa Nzambi ya mfumu na mono Abrahami, kana nge nungisa nzietelo na mono, 43 awa ya mono me telama pene-pene ya nto ya masa. Mambu ya fwete salama yo yai: ntangu leke mosi ya nkento ta basika sambu na kubaka masa, mono ta tuba nde, “Pardo, pesa mono ndambu ya masa ya dibungu na nge,” 44 mpi yandi ta tubila mono nde, “Nwa, ebuna mono ta baka mpi masa sambu na bashamo na nge.” Bika nkento yina kuvanda nkento ya Yehowa me sola sambu na mwana ya mfumu na mono.’ 45 “Na ntwala nde mono manisa kutuba na ntima na mono, Rebeka vandaka kukwisa ti dibungu na yandi na dipeka, mpi yandi kulumukaka na nto ya masa mpi yantikaka kubaka masa. Ebuna mono tubilaka yandi nde: ‘Pardo, pesa mono masa.’ 46 Yandi kulumusaka nswalu dibungu na yandi na dipeka mpi tubaka nde: ‘Nwa, ebuna mono ta nwisa mpi bashamo na nge.’ Yo yina mono nwaka, mpi yandi nwisaka mpi bashamo. 47 Na nima mono yulaka yandi nde, ‘Nge kele mwana ya nani?’ yandi vutulaka nde, ‘Mwana ya Betuele mwana ya Nahore, yina Milka butilaka yandi.’ Yo yina mono tulaka lupetu na mbombo na yandi mpi mitaku na maboko na yandi. 48 Mono fukamaka mpi bwaka luse na ntoto na ntwala ya Yehowa mpi mono kumisaka Yehowa Nzambi ya mfumu na mono Abrahami, yina me nata mono na nzila ya mbote sambu na kubaka mwana ya mpangi ya mfumu na mono sambu na mwana na yandi. 49 Ntangu yai, beno songa mono kana beno ke zola kumonisila mfumu na mono zola ya kwikama mpi kwikama; kana ve, beno songa mono, sambu mono zaba mambu yina mono fwete sala.”* 50 Ebuna Labani ti Betuele vutulaka nde: “Diambu yai me katuka na Yehowa. Beto lenda tubila nge ve ee to ve.* 51 Rebeka yandi yai na ntwala na nge. Baka yandi mpi kwenda, ebuna yandi kuma nkento ya mwana ya mfumu na nge, kaka mutindu Yehowa me tuba.” 52 Ntangu nsadi ya Abrahami waka mambu yina, na mbala mosi yandi fukamaka luse na ntoto na ntwala ya Yehowa. 53 Ebuna yandi yantikaka kubasisa bima ya arza, ti ya wolo, ti bilele mpi yandi pesaka yo na Rebeka, mpi yandi pesaka bima ya ntalu na mpangi na yandi ya bakala mpi na mama na yandi. 54 Na nima, yandi ti bantu yina vandaka ti yandi diaka mpi nwaka, mpi bo lalaka kuna. Ntangu yandi telamaka na suka, yandi tubaka nde: “Beno bikisa mono mono vutuka na mfumu na mono.” 55 Ebuna mpangi na yandi ya bakala mpi mama na yandi tubaka nde: “Bika leke ya nkento kubikala ti beto ata bilumbu kumi. Na nima yandi lenda kwenda.” 56 Kansi yandi tubilaka bo nde: “Beno kingisa mono ve, sambu Yehowa me nungisa nzietelo na mono. Beno bikisa mono mono vutuka, sambu mono kwenda na mfumu na mono.” 57 Ebuna bo tubaka nde: “Bika beto binga leke ya nkento mpi beto yula yandi.” 58 Bo bingaka Rebeka mpi bo tubilaka yandi nde: “Keti nge me ndima kukwenda ti muntu yai?” Yandi vutulaka nde: “Mono me zola kukwenda.” 59 Yo yina bo bikisaka mpangi na bo ya nkento Rebeka mpi ndesi na yandi* ti nsadi ya Abrahami mpi bantu na yandi sambu bo kwenda. 60 Bo sakumunaka Rebeka mpi tubilaka yandi nde: “Mpangi na beto, bika nge kuma mafunda kumi mbala mafunda,* mpi bika nde bana* na nge kubaka bambanza* ya bantu yina ta menga bo.” 61 Ebuna, Rebeka ti bansadi na yandi ya bankento telamaka, mataka na zulu ya bashamo, mpi bo landaka muntu yina. Nsadi yina bakaka Rebeka, yandi simbaka nzila mpi kwendaka. 62 Izaki katukaka na ndambu ya Beere-lahai-royi, sambu yandi vandaka kuzinga na insi ya Negebi. 63 Izaki vandaka kutambula na kilanga na ntwala nde mpimpa kubwa sambu na kuyindulula. Ntangu yandi talaka, yandi monaka bashamo ke kwisa! 64 Ntangu Rebeka talaka, yandi monaka Izaki, mpi yandi tulukaka nswalu na shamo. 65 Ebuna yandi yulaka nsadi yina nde: “Nani yina ke tambula na kilanga sambu na kukwisa kukutana ti beto?” Nsadi yina tubaka nde: “Yandi kele mfumu na mono.” Yo yina Rebeka bakaka lele na yandi mpi kudifikaka. 66 Ebuna nsadi yina songaka Izaki mambu yonso yina yandi salaka. 67 Na nima, Izaki kotisaka Rebeka na tenta ya mama na yandi Sara. Mpidina Rebeka kumaka nkento na yandi; ebuna Izaki zolaka yandi mingi, mpi Izaki bakaka kikesa na nima ya lufwa ya mama na yandi.

Yo ke tendula “Mavwanga.”
To “ta baka lusakumunu sambu na bo mosi.”
To “mioyo.”
Na kisina, “nkuna.”
To “kuzinga kuna bonso munzenza.”
To “moyo na mono ta bikala na luzingu.”
Na kisina, “nkuna.”
Na kisina, “nkuna.”
Na kisina, “nkuna.”
To “Ntoto ya Kukonda Ngumba.”
Disongidila, Nzadi-Mungwa ya Kufwa.
To “Ntoto ya Kukonda Ngumba.”
To “Ntoto ya Kukonda Ngumba.”
To “kuzinga na batenta.”
To “Ntoto ya Kukonda Ngumba.”
To “mioyo.”
Na kisina, “nkuna.”
Na kisina, “mwana.”
Na kisina, “muntu mosi ya ke basika na kati na nge.”
Na kisina, “Nkuna.”
To “tulaka konso kitini na yo sambu yo fwanana ti kitini ya nkaka.”
Na kisina, “nkuna.”
Na kisina, “nkuna.”
Na kisina, “na ntulu na nge.”
Na kisina, “nkuna.”
Yo ke tendula “Nzambi Ke Waka.”
To “onagre,” mutindu mosi ya mpunda ya mfinda, ata bantu ya nkaka ke yindulaka nde yo ke tubila zebre. Ziku bo me sadila yo sambu na kutubila kikalulu ya kukolama.
Yo ke tendula “Dibulu ya Muntu ya Ke Zinga Yina Ke Mona Mono.”
Yo ke tendula “Tata Kele Zulu Mingi (ya Kunangula).”
Yo ke tendula “Tata ya Kimvuka ya Bantu; Tata ya Bantu Mingi.”
Na kisina, “nkuna.”
Na kisina, “nkuna.”
Na kisina, “nkuna.”
Na kisina, “nkuna.”
Na kisina, “nkuna.”
To “fwa.”
To “moyo.”
Ziku yo ke tendula “Ke Swanisaka.”
Yo ke tendula “Mwana-Nkento ya Ntotila.”
Yo ke tendula “Kuseka.”
Na kisina, “nkuna.”
Na kisina, “sambu beno pesa ntima na beno kikesa.”
Na kisina, “baseya.” Seya mosi kele balitre 7,33. Tala Bangindu ya Ngika B14.
To “mabele.”
Na kisina, “Nzila ya ke tadila bankento zenganaka sambu na Sara.”
To “ta baka lusakumunu sambu na bo mosi.”
To “me kwisa na lutaninu.” Na kisina, “me kwisa na kivudi.”
To “pusaka Loti na ngolo.”
To “moyo.”
To “zola ya kwikama.”
To “moyo na mono.”
To “moyo na mono ta zinga.”
Yo ke tendula “Ya Fioti.”
To “kuzinga bonso munzenza.”
Na kisina, “pusanaka ve pene-pene na yandi.”
To “yina kele ti lunungu.”
Mbongo ya bo me salaka na kibende ya bo ke bingaka arza.
Na kisina, “Tala, yo kele kima ya kufika meso sambu na nge.”
To “kangaka kibeni divumu ya konso nkento ya nzo ya Abimileki.”
To mbala ya nkaka, “ta seka mono.”
Na kisina, “Wa ndinga na yandi.”
Na kisina, “nkuna.”
Na kisina, “nkuna.”
Yo ke tendula “Dibulu ya Ndefi; Dibulu ya Bansambwadi.”
To “zingaka bonso munzenza.”
Na kisina, “bilumbu mingi.”
To “mbele ya bo ke fwilaka.”
To “mbele ya bo ke fwilaka.”
Yo ke tendula “Yehowa Ta Pesa; Yehowa Ta Tala Yo.”
Na kisina, “nkuna.”
Na kisina, “nkuna.”
Na kisina, “bakielo.”
Na kisina, “nkuna.”
To mbala ya nkaka, “mfumu ya nene.”
To “mioyo na beno.”
Shekele mosi kele bagrame 11,4. Tala Bangindu ya Ngika B14.
Shekele mosi kele bagrame 11,4. Tala Bangindu ya Ngika B14.
Na kisina, “nkuna.”
Shekele mosi kele bagrame 11,4. Tala Bangindu ya Ngika B14.
Shekele mosi kele bagrame 11,4. Tala Bangindu ya Ngika B14.
Ziku yo ke tubila Labani.
Na kisina, “mono kwenda na diboko ya kitata to ya kimama.”
To “Beto lenda tubila nge ve mambu ya mbi to ya mbote.”
Disongidila, ndesi na yandi yina kele ntangu yai nsadi na yandi.
To “nge kuma mama ya mafunda ya bamiriade.”
Na kisina, “nkuna.”
Na kisina, “kielo.”


^ (Kuy. 25:1-11) Na nima Abrahami bakaka nkento ya nkaka, zina na yandi Ketura. 2 Yandi butilaka yandi Zimrani, Yokshani, Medani, Madiani, Yishbaki, mpi Shua. 3 Yokshani butaka Sheba mpi Dedani. Bana ya Dedani bo yai: Ashurimi, Letushimi, mpi Leumimi. 4 Bana ya Madiani bo yai: Efa, Efere, Anoki, Abida, mpi Eldaa. Bo yonso vandaka bana ya Ketura. 5 Na nima Abrahami pesaka bima yonso yina yandi vandaka ti yo na Izaki, 6 kansi yandi pesaka makabu na bana yina yandi butaka ti bamakangu na yandi. Ebuna ntangu yandi vandaka kaka na luzingu, yandi tindaka bo na ndambu ya esti, na insi ya Esti, ntama ti mwana na yandi Izaki. 7 Bamvula ya luzingu ya Abrahami vandaka 175. 8 Na nima, Abrahami basisaka mpema na yandi ya nsuka mpi yandi fwaka na nima ya kuzinga luzingu mosi ya mbote mpi ya nda, yandi kumaka mununu mpi vandaka na luzingu ya kiese, mpi bo vukisaka yandi ti bantu na yandi.* 9 Bana na yandi Izaki ti Ismaele zikaka yandi na dibulu ya Makpela na kilanga ya Efroni mwana ya Sohare muntu ya Heti yina kele na ntwala ya Mamre, 10 na kilanga yina Abrahami sumbaka na bantu ya Heti. Bo zikaka Abrahami kuna, ti nkento na yandi Sara. 11 Na nima ya lufwa ya Abrahami, Nzambi landaka kusakumuna mwana na yandi Izaki, mpi Izaki vandaka kuzinga pene-pene ya Beere-lahai-royi.

Yai mutindu ya kifwani ya kutubila lufwa.


^ (1 Sam. 16:1-30:31) Nsuka-nsuka, Yehowa tubilaka Samuele nde: “Tii nki ntangu nge ta wa mawa sambu na Saule awa ya mono me buya yandi sambu yandi vanda diaka ve ntotila ya Izraele? Fulusa mafuta na kibongo na nge mpi kwenda. Mono ta tinda nge na Yese, muntu ya Betelemi, sambu mono me sola sambu na mono mwana mosi na kati ya bana na yandi sambu na kuvanda ntotila.” 2 Kansi Samuele tubaka nde: “Nki mutindu mono lenda kwenda? Saule ta fwa mono ntangu yandi ta wa diambu yai.” Yehowa vutulaka nde: “Baka mwana-ngombe ya nkento mpi tuba nde, ‘Mono me kwisa kutambikila Yehowa.’ 3 Lomba Yese na kukwisa na kimenga yina; na nima mono ta songa nge mambu yina nge ta sala. Muntu yina mono ta songa nge, nge fwete tula yandi mafuta sambu na mono.” 4 Samuele salaka mambu yina Yehowa tubaka. Ntangu yandi kumaka na Betelemi, bankuluntu ya mbanza yina vandaka kutekita ntangu bo kutanaka ti yandi, mpi bo tubaka nde: “Keti kukwisa na nge ke tendula ngemba?” 5 Ebuna yandi tubaka nde: “Yo ke tendula ngemba. Mono me kwisa kutambikila Yehowa. Beno kudisantisa, mpi beno kwisa ti mono na kimenga yina.” Ebuna yandi santisaka Yese ti bana na yandi ya babakala, mpi na nima yandi bingaka bo na kukwisa na kimenga yina. 6 Ntangu bo kotaka, yandi monaka Eliabi mpi tubaka nde: “Ya kieleka muntu yina Yehowa me tula mafuta me telama na ntwala na yandi.” 7 Kansi Yehowa tubilaka Samuele nde: “Kutula ve dikebi na mutindu yandi ke monana mpi na nda na yandi, sambu mono me buya yandi. Sambu muntu ke monaka ve mutindu Nzambi ke monaka, sambu muntu ke monaka yina ke monikaka na meso, kansi Yehowa ke monaka na ntima.” 8 Ntangu yai, Yese bingaka Abinadabi mpi lutisaka yandi na ntwala ya Samuele, kansi Samuele tubaka nde: “Yehowa me sola yandi mpi ve.” 9 Na nima, Yese nataka Shamah, kansi Samuele tubaka nde: “Yehowa me sola yandi mpi ve.” 10 Mutindu yo yina Yese lutisaka bana na yandi ya babakala nsambwadi na ntwala ya Samuele, kansi Samuele tubilaka Yese nde: “Yehowa me sola ve ata muntu mosi na kati na bo.” 11 Nsuka-nsuka Samuele tubilaka Yese nde: “Keti bana na nge yonso ya babakala bo yai?” Ebuna Yese tubaka nde: “Ya leke me bikala; yandi ke gungula mameme.” Ebuna Samuele tubilaka Yese nde: “Tinda bantu bo kwenda kubinga yandi, sambu beto ta dia ve tii ntangu yandi ta kwisa awa.” 12 Yo yina, yandi tindaka bantu na kubinga yandi mpi kotisaka yandi. Ntangu yai mpusu ya nitu na yandi vandaka mbwaki, yandi vandaka ti meso ya kitoko, mpi yandi vandaka kitoko. Ebuna Yehowa tubaka nde: “Telama, tula yandi mafuta, sambu yandi yai!” 13 Yo yina, Samuele bakaka kibongo ya mafuta mpi tulaka yandi mafuta na meso ya bampangi na yandi. Mpi mpeve ya Yehowa yantikaka kupesa Davidi ngolo katuka kilumbu yina. Na nima, Samuele telamaka mpi vutukaka na Rama. 14 Mpeve ya Yehowa katukaka na Saule, ebuna mpeve mosi ya mbi* yina katukaka na Yehowa vandaka kupesa yandi boma ya ngolo. 15 Bansadi ya Saule tubilaka yandi nde: “Nge ke mona nde mpeve ya mbi ya me katuka na Nzambi ke pesa nge boma ya ngolo. 16 Pardo, bika mfumu na beto kusonga bansadi na nge yina kele na ntwala na nge nde bo sosila nge muntu yina me zaba kubula kidare mbote. Konso ntangu yina mpeve ya mbi ya me katuka na Nzambi ta kwisila nge, yandi ta bula yo, ebuna nge ta kudiwa mbote mingi.” 17 Yo yina Saule tubilaka bansadi na yandi nde: “Pardo, beno sosila mono muntu yina me zaba kubula kidare mbote, mpi beno natila mono yandi.” 18 Nsadi mosi tubaka nde: “Mono monaka mutindu mwana mosi ya Yese muntu ya Betelemi ke bulaka kidare mbote, mpi yandi kele soda ya ngolo mpi ya kikesa. Yandi me zaba kutuba mbote, mpi yandi kele kitoko, mpi Yehowa kele ti yandi.” 19 Ebuna Saule tindilaka Yese binati-nsangu mpi tubaka nde: “Tindila mono mwana na nge Davidi, yina kele ti bitwisi.” 20 Yo yina, Yese bakaka mampa, ti dibungu ya vinu ya mpusu ya mbisi mpi tulaka yo na zulu ya mpunda, yandi bakaka mpi mwana-nkombo, ebuna yandi tindilaka yo Saule nzila mosi ti mwana na yandi Davidi. 21 Ebuna Davidi kwisaka na Saule mpi yantikaka kusadila yandi. Saule kumaka kuzola Davidi mingi kibeni, mpi yandi kumaka muntu yina ke natilaka yandi binwaninu. 22 Saule tindilaka Yese nsangu nde: “Pardo bika nde Davidi kubikala na kisalu na mono, sambu mono me ndima yandi.” 23 Konso ntangu yina mpeve ya mbi yina katukaka na Nzambi vandaka kukwisila Saule, Davidi vandaka kubaka kidare mpi kubula yo, ebuna mpasi ya Saule vandaka kulembama mpi yandi vandaka kuwa mbote, ebuna mpeve ya mbi vandaka kukatuka na yandi. 
17 Bantu ya Filistia vukisaka basoda* na bo sambu na bitumba. Bo vukanaka na Soko, yina kele na ntoto ya Yuda, mpi bo salaka camp na bo na kati-kati ya Soko ti Azeka, na Efesi-damimi. 2 Saule ti bantu ya Izraele vukanaka mpi salaka camp na Muwanda* ya Ela, mpi bo yilamaka sambu na bitumba sambu na kukutana ti bantu ya Filistia. 3 Bantu ya Filistia vandaka na zulu ya ngumba na ndambu mosi, mpi bantu ya Izraele vandaka na zulu ya ngumba na ndambu yina ya nkaka, mpi muwanda vandaka na kati-kati na bo. 4 Ebuna muntu mosi ya ngolo basikaka na bacamp ya bantu ya Filistia; zina na yandi Goliati, yandi katukaka na Gati, mpi yandi vandaka nda kiteso ya bametre tatu.* 5 Yandi vandaka ti mpu ya kwivre na ntu na yandi, mpi yandi vandaka kulwata kinkutu ya kibende yina bo salaka ti manzanza ya fioti-fioti ya bibende. Kilo ya kinkutu yina ya kwivre vandaka bashekele 5 000.* 6 Yandi vandaka ti bitaninu ya kwivre na makulu na yandi mpi ti dikonga ya kwivre na mukongo na yandi. 7 Nti ya dikonga na yandi vandaka bonso nti ya bo ke tungilaka bilele, mpi kilo ya kibende ya dikonga na yandi vandaka bashekele 600;* muntu yina ke natilaka yandi kitaninu vandaka kutambula na ntwala na yandi. 8 Ebuna yandi telamaka mpi bingaka ndonga ya bitumba ya Izraele mpi tubilaka bo nde: “Sambu na nki beno me basika mpi me yilama sambu na bitumba? Am Keti mono kele ve Mufilistia, mpi keti beno kele ve bansadi ya Saule? Beno sola muntu mosi, mpi yandi kwisa kunwana ti mono. 9 Kana yandi kuka kunwana ti mono mpi kufwa mono, beto ta kuma bansadi na beno. Kansi, kana mono nunga yandi mpi kufwa yandi, beno ta kuma bansadi na beto mpi beno ta sadila beto.” 10 Mufilistia yina tubaka diaka nde: “Mono ke sosila* ndonga ya bitumba ya Izraele bubu yai. Beno pesa mono muntu mosi, mpi bika beto nwana bitumba!” 11 Ntangu Saule ti Izraele ya mvimba waka mambu yina Mufilistia yina tubaka, bo kumaka kutekita mpi bo waka boma mingi. 12 Davidi vandaka mwana ya muntu mosi ya Efrata, na Betelemi ya Yuda, zina na yandi Yese, yina vandaka ti bana-babakala nana mpi yandi vandaka mununu na bilumbu ya Saule. 13 Bana na yandi tatu ya bambuta landaka Saule na bitumba. Bazina ya bana na yandi tatu yina kwendaka na bitumba vandaka Eliabi mwana ya ntete, Abinadabi mwana ya zole, mpi Shamah mwana ya tatu. 14 Davidi vandaka leke na bo, mpi bana tatu yina ya bambuta landaka Saule. 15 Davidi vandaka kukwenda na Saule mpi kuvutuka sambu na kukeba mameme ya tata na yandi na Betelemi. 16 Na ntangu yina, Mufilistia yina vandaka kubasika na ntwala mpi kutelama konso suka mpi konso nkokila bilumbu 40. 17 Ebuna Yese tubilaka mwana na yandi Davidi nde: “Pardo, baka efa* yai ya mbuma ya kukalanga mpi mampa kumi yai, natila bampangi na nge nswalu na camp. 18 Natila mfumu ya mafunda bitini kumi yai ya fromaze;* diaka, nge fwete sosa mpi kuzaba kana bampangi na nge kele mbote, ebuna kwisa kunata kidimbu yina ke monisa nde bo kele mbote.” 19 Bo vandaka ti Saule mpi bantu yonso ya nkaka ya Izraele na Muwanda* ya Ela, bo vandaka kunwana ti bantu ya Filistia. 20 Yo yina Davidi telamaka na suka-suka mpi bikaka muntu mosi sambu na kukeba mameme; na nima yandi bakaka bima mpi kwendaka mutindu Yese songaka yandi. Ntangu yandi kotaka na kati ya camp, basoda vandaka kubasika sambu na kukwenda na kisika ya bitumba, bo ke tula milolo ya bitumba. 21 Bantu ya Izraele ti bantu ya Filistia yilamaka na mpila nde ndonga mosi ya bitumba vandaka kutalana ti ndonga ya nkaka ya bitumba. 22 Na mbala mosi Davidi bikisaka bima na yandi na muntu yina vandaka kukeba bima mpi kwendaka ntinu na kisika ya bitumba. Ntangu yandi kumaka, yandi yantikaka kuyula kana bampangi na yandi vandaka mbote. 23 Ntangu Davidi vandaka kusolula ti bo, Mufilistia mosi ya ngolo na zina ya Goliati, yina katukaka na Gati kwisaka. Yandi basikaka na ndonga ya bitumba ya bantu ya Filistia, mpi yandi tubaka mambu yina yandi tubaka ntete, ebuna Davidi waka yandi. 24 Ntangu bantu yonso ya Izraele monaka yandi, bo tinaka yandi, bo ke tekita. 25 Bantu ya Izraele vandaka kutuba nde: “Keti beno me mona muntu yina ke kwisa? Yandi ke kwisa sambu na kusosila* Izraele. Ntotila ta pesa kimvwama ya mingi na muntu yina ta fwa yandi, yandi ta pesa yandi mwana na yandi ya nkento, mpi nzo ya tata na yandi ta futaka diaka ve mpaku na Izraele.” 26 Davidi yantikaka kutubila bantu yina telamaka pene-pene na yandi nde: “Bo ta sala nki na muntu yina ta fwa Mufilistia yina mpi ta katula nsoni na Izraele? Sambu Mufilistia yai ya bo me yotisaka ve kele nani sambu yandi sosila* ndonga ya bitumba ya Nzambi ya moyo?” 27 Ebuna bantu songaka yandi kaka mambu yina bo tubaka ntete: “Yai mambu yina bo ta sala muntu yina ta fwa yandi.” 28 Ntangu mbuta na yandi Eliabi waka yandi ke solula ti bantu yina, yandi wilaka Davidi makasi mpi tubaka nde: “Sambu na nki nge me kwisa kukulumuka? Nge me bikisa mwa mameme yina na ntoto-makanga ti nani? Mono me zaba mbote lulendo na nge mpi bangindu ya mbi ya ntima na nge; nge me kulumuka kaka sambu na kukwisa kutala bitumba.” 29 Ebuna Davidi tubaka nde: “Mono me sala nki ntangu yai? Mono me yula kaka ngiufula!” 30 Yandi bikaka yandi mpi kwendaka na muntu ya nkaka ebuna yandi yulaka kaka mambu yina yandi yulaka ntete, mpi bantu pesaka yandi mvutu yina bo pesaka yandi ntete. 31 Bantu ya nkaka waka mambu yina Davidi tubaka mpi bo kwendaka kuzabisa yo na Saule. Ebuna Saule tindaka bantu sambu na kubinga yandi. 32 Davidi tubilaka Saule nde: “Muntu mosi ve kulemba nitu* sambu na yandi. Nsadi na nge ta kwenda mpi ta nwana ti Mufilistia yina.” 33 Kansi Saule tubilaka Davidi nde: “Nge ta kuka ve kunwana ti Mufilistia yina, sambu nge kele ntete mwana, mpi yandi kele soda* katuka kileke na yandi.” 34 Ebuna Davidi tubilaka Saule nde: “Nsadi na nge kumaka ngungudi ya bitwisi ya tata na yandi, ebuna ntambu kwisaka, urse mpi kwisaka, mpi konso mbisi kangaka dimeme mosi na kimvuka ya mameme. 35 Mono landaka yo, mono fwaka yo, mpi mono gulusaka dimeme na munoko na yo. Ntangu yo balukilaka mono, mono kangaka yo na mandefo* na yo, mono bulaka yo, mpi mono fwaka yo. 36 Nsadi na nge fwaka ntambu ti urse, mpi Mufilistia yai ta kuma bonso mosi na kati na yo, sambu yandi me sosila* bandonga ya bitumba ya Nzambi ya moyo.” 37 Davidi yikaka nde: “Yehowa, yina gulusaka mono na manzungulu ya ntambu mpi ya urse, yandi muntu ta gulusa mono na maboko ya Mufilistia yai.” Ebuna Saule tubilaka Davidi nde: “Kwenda, mpi bika nde Yehowa kuvanda na nge.” 38 Saule lwatisaka Davidi bilele na yandi. Yandi lwatisaka yandi mpu ya kwivre na ntu, na nima yandi lwatisaka yandi kinkutu ya kibende. 39 Ebuna Davidi bakaka mbele na yandi ya bitumba, kangisaka yo na bilele na yandi, mpi mekaka kutambula kansi yandi kukaka ve, sambu yandi me yikanaka ve ti yo. Davidi tubilaka Saule nde: “Mono ke kuka ve kutambula ti bima yai, sambu mono me yikanaka ve ti yo.” Yo yina yandi katulaka yo. 40 Na nima, yandi bakaka nti na yandi na diboko mpi solaka matadi tanu ya butesi na lweka ya masa,* mpi tulaka yo na poshi ya saki na yandi ya bangungudi, mpi yandi simbaka lanse na yandi na diboko. Ebuna yandi yantikaka kukwenda pene-pene ya Mufilistia yina. 41 Mufilistia yina vandaka kaka kukwisa pene-pene ya Davidi, mpi muntu ya ke natilaka yandi kitaninu vandaka na ntwala na yandi. 42 Ntangu Mufilistia yina talaka mpi monaka Davidi, yandi sekaka yandi mpi vwezaka yandi sambu yandi vandaka kaka leke mosi ya mbwaki mpi ya kitoko. 43 Yo yina yandi tubilaka Davidi nde: “Keti mono kele mbwa, sambu nge kwisila mono ti banti?” Ebuna Mufilistia yina singaka Davidi na zina ya banzambi na yandi. 44 Yandi tubilaka Davidi nde: “Kwisa awa, ebuna mono ta pesa nsuni na nge na bandeke ya zulu mpi na bambisi ya mfinda.” 45 Davidi vutudilaka yandi nde: “Nge ke kwisila mono ti mbele ya bitumba, ti dikonga ya nene mpi ya fioti, kansi mono ke kwisila nge na zina ya Yehowa ya makesa, Nzambi ya ndonga ya bitumba ya Izraele, yina nge me sosila.* 46 Bubu yai kibeni Yehowa ta pesa nge na maboko na mono, mona ta fwa nge, mpi ta zenga ntu na nge; mpi bubu yai mono ta pesa bamvumbi ya camp ya bantu ya Filistia na bandeke ya zulu mpi na bambisi ya mfinda; ebuna bantu ya ntoto ya mvimba ta zaba nde kele ti Nzambi mosi na Izraele. 47 Mpi bantu yonso yina me vukana awa* ta zaba nde Yehowa ke gulusaka ve ti mbele ya bitumba to dikonga, sambu bitumba kele ya Yehowa, mpi yandi ta pesa beno yonso na maboko na beto.” 48 Ebuna Mufilistia yina telamaka mpi pusanaka malembe-malembe sambu na kukutana ti Davidi, kansi Davidi kwendaka ntinu na ndambu ya ndonga ya bitumba sambu na kukutana ti yandi. 49 Davidi kotisaka diboko na saki na yandi mpi bakaka ditadi mosi mpi losaka yo na lanse. Yandi bulaka Mufilistia yina na mbunzu, mpi ditadi kotaka na mbunzu na yandi, ebuna yandi fukamaka luse na ntoto. 50 Na mutindu yina Davidi nungaka Mufilistia yina ti lanse mpi ditadi; yandi bulaka yandi mpi fwaka yandi, ata Davidi vandaka ve ti mbele ya bitumba na maboko na yandi. 51 Davidi kwendaka ntinu mpi telamaka na zulu na yandi. Ebuna yandi bakaka mbele ya bitumba ya Mufilistia yina mpi basisaka yo na poshi na yo, mpi zengaka yandi ntu ti yo sambu na kuzikisa nde yandi me fwa kibeni. Ntangu bantu ya Filistia monaka nde muntu na bo ya ngolo me fwa, bo tinaka. 52 Yo yina bantu ya Izraele ti bantu ya Yuda telamaka, ebuna bo tulaka milolo mpi landaka bantu ya Filistia na nzila ya mvimba katuka na muwanda tii na bakielo ya Ekroni, mpi bamvumbi ya bantu ya Filistia lalaka na nzila yantika na Shaarayimi tii na Gati mpi tii na Ekroni. 53 Ntangu bantu ya Izraele vutukaka na nima ya kulanda bantu ya Filistia ti lukanu ya ngolo, bo botulaka bima na bacamp na bo. 54 Ebuna Davidi bakaka ntu ya Mufilistia yina mpi nataka yo na Yeruzalemi, kansi yandi tulaka binwaninu ya Mufilistia yina na tenta na yandi. 55 Ntangu Saule monaka Davidi ke basika sambu na kukutana ti Mufilistia yina, yandi yulaka Abnere mfumu ya basoda nde: “Abnere, mwana-bakala yai kele mwana ya nani?” Abnere vutulaka nde: “O ntotila, ya kieleka mutindu nge kele na luzingu,* mono me zaba ve!” 56 Ntotila tubaka nde: “Sosa kuzaba kana leke yai kele mwana ya nani.” 57 Yo yina, ntangu Davidi vutukaka, na nima ya kufwa Mufilistia yina, Abnere bakaka yandi mpi nataka yandi na ntwala ya Saule, ti ntu ya Mufilistia yina na maboko. 58 Ebuna Saule tubilaka yandi nde: “Mwana-bakala yai, nge kele mwana ya nani?” ebuna Davidi tubaka nde: “Mwana ya nsadi na nge Yese muntu ya Betelemi.” 
18 Ntangu Davidi manisaka kusolula ti Saule, Yonatani ti Davidi kumaka banduku ya ngolo,* mpi Yonatani kumaka kuzola Davidi bonso yandi mosi.* 2 Katuka kilumbu yina, Saule bakaka Davidi na kisalu na yandi, mpi yandi pesaka ve Davidi nzila ya kuvutuka na nzo ya tata na yandi. 3 Ebuna Yonatani ti Davidi salaka kuwakana, sambu Yonatani vandaka kuzola Davidi bonso yandi mosi.* 4 Yonatani katulaka kazaka ya kukonda maboko yina yandi lwataka mpi pesaka yo Davidi, kumosi ti lele na yandi, mbele na yandi ya bitumba, munduki na yandi ya tolo-tolo, mpi mukaba na yandi. 5 Davidi yantikaka kukwenda na bitumba mpi yandi vandaka kununga* konso kisika yina Saule vandaka kutinda yandi. Yo yina Saule tulaka yandi mfumu ya bantu ya bitumba, ebuna bantu yonso mpi bansadi ya Saule waka kiese na diambu yai. 6 Ntangu Davidi ti basoda ya nkaka vandaka kuvutuka na nima ya kufwa bantu ya Filistia, bankento vandaka kubasika na bambanza yonso ya Izraele sambu na kukutana ti ntotila Saule, ti nkunga mpi makinu, ti bangoma ya fioti, na kiese mpi ti bakidare ya fioti. 7 Bankento yina vandaka kuyangalala vandaka kuyimba nde: “Saule me fwa mafunda ya bambeni, Mpi Davidi me fwa makumi ya mafunda ya bambeni.” 8 Saule waka makasi mingi, mpi nkunga yina pesaka yandi ve kiese, sambu yandi tubaka nde: “Bo me pesa Davidi makumi ya mafunda, kansi bo me pesa mono mafunda. Yo me bikala kaka bo pesa yandi kimfumu!” 9 Katuka kilumbu yina, Saule vandaka kutala Davidi ntangu yonso na disu ya mbi. 10 Kilumbu yina landaka, mpeve ya mbi yina katukaka na Nzambi kotilaka Saule, ebuna yandi yantikaka kusala mambu na mutindu ya kuyituka* na kati ya nzo, mpi Davidi vandaka kubula miziki ti kidare mutindu yandi vandaka kusala ntete. Saule vandaka ti dikonga na diboko na yandi, 11 ebuna Saule losaka dikonga mpi kuditubilaka nde: ‘Mono ta kangisa Davidi na kibaka!’ Kansi Davidi tinaka yandi mbala zole. 12 Ebuna Saule vandaka kuwa Davidi boma sambu Yehowa vandaka ti yandi, kansi yandi vandaka diaka ve ti Saule. 13 Yo yina Saule katulaka Davidi na ntwala na yandi mpi tulaka yandi mfumu ya bantu funda, mpi Davidi vandaka kutwadisa basoda na bitumba.* 14 Davidi vandaka kaka kununga na* mambu yonso ya yandi vandaka kusala, mpi Yehowa vandaka ti yandi. 15 Ntangu Saule monaka nde Davidi vandaka kununga mingi, Saule kumaka kuwa yandi boma. 16 Kansi Izraele ya mvimba mpi Yuda vandaka kuzola Davidi, sambu yandi vandaka kutwadisa bo na bitumba na bo. 17 Na nima Saule tubilaka Davidi nde: “Mwana na mono ya nkento ya mbuta Merabi yandi yai. Mono ta pesa nge yandi sambu yandi kuma nkento na nge. Kansi, nge fwete landa kumonisa kikesa sambu na mono mpi kunwana bitumba ya Yehowa.” Sambu Saule kuditubilaka nde: ‘Bika nde diboko na mono kufwa yandi ve. Bika nde maboko ya bantu ya Filistia kufwa yandi.’ 18 Ebuna Davidi tubilaka Saule nde: “Mono kele nani, mpi bampangi na mono, ti dibuta ya tata na mono kele banani na Izraele, sambu mono kuma bokilo ya ntotila?” 19 Kansi, ntangu bo zolaka kupesa Merabi, mwana ya Saule, na Davidi, bo pesaka yandi dezia na Adriele muntu ya Mehola sambu yandi kwela yandi. 20 Kansi Mikale, mwana ya Saule, vandaka kuzola Davidi, ebuna bo zabisaka Saule diambu yina, mpi yo pesaka yandi kiese. 21 Yo yina Saule tubaka nde: “Mono ta pesa yandi Mikale sambu yandi vanda bonso mutambu sambu na yandi, sambu diboko ya bantu ya Filistia kufwa yandi.” Ebuna Saule tubilaka Davidi na mbala ya zole nde: “Nge ta sala kuwakana ya makwela ti mono* bubu yai.” 22 Na nima, Saule songaka bansadi na yandi nde: “Beno solula ti Davidi na kinsweki mpi beno tuba nde, ‘Tala! Ntotila ke wa kiese sambu na nge mpi bansadi na yandi yonso ke zola nge mingi. Yo yina sala kuwakana ya makwela ti ntotila.’” 23 Ntangu bansadi ya Saule songaka Davidi mambu yina, Davidi tubaka nde: “Keti beno ke mona nde kusala kuwakana ya makwela ti ntotila kele diambu ya fioti, na ntangu mono kele nsukami mpi muntu ya mpamba?” 24 Ebuna bansadi ya Saule songaka Saule nde: “Yai mambu ya Davidi me tuba.” 25 Yo yina Saule tubaka nde: “Beno ta tubila Davidi nde, ‘Ntotila ke zola ve mbongo ya makwela, kansi yandi ke zola bampusu ya kibakala 100 ya bantu ya Filistia, sambu na kuvutula mbi na bambeni ya ntotila.’” Sambu Saule vandaka kukana nde Davidi kufwa na maboko ya bantu ya Filistia. 26 Bansadi na yandi kwisaka kuzabisa Davidi mambu yina, ebuna yo pesaka Davidi kiese na kusala kuwakana ya makwela ti ntotila. Na ntwala ya ntangu yina bo pesaka yandi, 27 Davidi kwendaka ti bantu na yandi mpi bo fwaka babakala ya Filistia 200, ebuna Davidi natilaka ntotila bampusu yonso ya kibakala na bo, sambu yandi sala kuwakana ya makwela ti ntotila. Yo yina, Saule pesaka yandi mwana na yandi Mikale sambu na kukuma nkento na yandi. 28 Saule bakisaka nde Yehowa vandaka ti David, mpi nde mwana na yandi Mikale vandaka kuzola Davidi. 29 Mambu yina salaka nde Saule kukuma kuwa diaka Davidi boma mingi, mpi Saule kumaka mbeni ya Davidi luzingu na yandi ya mvimba. 30 Bamfumu ya bantu ya Filistia vandaka kukwisa na bitumba, kansi ntangu yonso ya bo vandaka kukwisa, Davidi vandaka kununga mingi* kuluta bansadi yonso ya Saule; mpi zina na yandi vandaka na lukumu mingi kibeni. 
19 Na nima Saule songaka mwana na yandi Yonatani mpi bansadi na yandi yonso nde yandi ke zola kufwa Davidi. 2 Sambu Yonatani, mwana ya Saule, vandaka kuzola Davidi mingi kibeni, yandi songaka Davidi nde: “Tata na mono Saule ke zola kufwa nge. Pardo, vanda mayele na suka; kwenda na kisika mosi ya kinsweki mpi bumbana kuna. 3 Mono ta basika mpi ta telama na lweka ya tata na mono na nseke kisika yina nge ta vanda. Mono ta tubila tata na mono mambu na nge, mpi kana mono wa konso diambu, mono ta konda ve kuzabisa nge.” 4 Yo yina Yonatani tubilaka tata na yandi Saule mambu ya mbote sambu na Davidi. Yandi tubilaka Saule nde: “Ntotila fwete sala ve disumu na ntwala ya nsadi na yandi Davidi, sambu yandi me sala ve disumu na ntwala na nge mpi mambu yina yandi sadilaka nge me natila nge mambote. 5 Yandi tulaka luzingu na yandi na kigonsa* sambu na kufwa Mufilistia yina, ebuna Yehowa pesaka luguluku ya nene na Izraele ya mvimba. Nge monaka yo, mpi nge waka kiese mingi. Ebuna sambu na nki nge fwete sala disumu mpi kutiamuna menga ya muntu yina me sala mbi ve na mutindu nge ke zola kufwa Davidi kukonda kikuma?” 6 Saule wilaka Yonatani, mpi yandi zengaka kieleka nde: “Ya kieleka, mutindu Yehowa kele na luzingu, bo ta fwa yandi ve.” 7 Na nima Yonatani bingaka Davidi mpi songaka yandi mambu yai yonso. Ebuna Yonatani nataka Davidi na Saule, mpi yandi landaka kusadila yandi mutindu yandi vandaka kusala ntete. 8 Na nima bitumba basikaka diaka; Davidi basikaka mpi nwanaka ti bantu ya Filistia mpi yandi fwaka bo mingi kibeni, ebuna bo tinaka na ntwala na yandi. 9 Ebuna mpeve ya mbi yina katukaka na Yehowa kotilaka Saule ntangu yandi vandaka ya kuvanda na nzo na yandi ti dikonga na diboko, mpi Davidi vandaka kubula miziki na kidare. 10 Saule mekaka kukangisa Davidi na kibaka ti dikonga, kansi yandi tinaka Saule, mpi Saule bulaka dikonga na kibaka. Davidi tinaka na mpimpa yina. 11 Na nima Saule tindaka binati-nsangu na nzo ya Davidi sambu na kukengila yo mpi sambu na kufwa yandi na suka, kansi Mikale nkento ya Davidi songaka yandi nde: “Kana nge tina ve* na mpimpa yai, mbasi nge ta vanda mvumbi.” 12 Na mbala mosi Mikale kulumusaka Davidi na nela, sambu yandi tina. 13 Mikale bakaka kiteki ya terafimi* mpi tulaka yo na mbeto, ebuna yandi tulaka bukondi ya bo me sala na mika ya nkombo na kisika ya ntu na yandi, mpi yandi fikaka yo lele. 14 Ebuna Saule tindaka binati-nsangu sambu na kubaka Davidi, kansi Mikale tubaka nde: “Yandi ke bela.” 15 Yo yina Saule tindaka binati-nsangu sambu na kutala Davidi mpi yandi songaka bo nde: “Beno natila mono yandi na mbeto na yandi sambu mono fwa yandi.” 16 Ntangu binati-nsangu kotaka, bo monaka kiteki ya terafimi* na mbeto mpi bukondi ya bo me sala na mika ya nkombo na kisika yina ntu na yandi zolaka kuvanda. 17 Saule tubilaka Mikale nde: “Sambu na nki nge me kusa mono mutindu yai mpi nge me bika nde mbeni na mono kutina?” Mikale vutudilaka Saule nde: “Yandi tubilaka mono nde, ‘Bika mono mono kwenda, kana ve mono ta fwa nge!’” 18 Davidi tinaka, mpi yandi kumaka na Samuele na Rama. Yandi songaka Samuele mambu yonso yina Saule salaka yandi. Ebuna yandi ti Samuele kwendaka, mpi bo bikalaka na Nayoti. 19 Na nima, bo zabisaka Saule nde: “Davidi kele na Nayoti, na Rama.” 20 Na mbala mosi Saule tindaka binati-nsangu sambu na kukanga Davidi. Ntangu bo monaka bambikudi ya minunu ke bikula, mpi Samuele me telama mpi ke twadisa bo, mpeve ya Nzambi simbaka binati-nsangu ya Saule, ebuna bo mpi yantikaka kusala mambu bonso bambikudi. 21 Ntangu bo songaka Saule mambu yina, na mbala mosi yandi tindaka binati-nsangu ya nkaka, bo mpi bo yantikaka kusala mambu bonso bambikudi. Yo yina, Saule tindaka diaka binati-nsangu, kimvuka ya tatu, ebuna bo mpi yantikaka kusala mambu bonso bambikudi. 22 Nsuka-nsuka yandi mpi kwendaka na Rama. Ntangu yandi kumaka na dibulu ya nene ya masa yina kele na Seku, yandi yulaka nde: “Samuele ti Davidi kele na wapi?” Bo vutulaka nde: “Bo kele na Nayoti, na Rama.” 23 Ntangu Saule katukaka kuna mpi vandaka kukwenda na Nayoti, na Rama, mpeve ya Nzambi simbaka yandi mpi, yandi vandaka kusala mambu bonso mbikudi nzila yonso tii kuna yandi kumaka na Nayoti, na Rama. 24 Yandi katulaka mpi bilele na yandi, ebuna yandi mpi salaka mambu bonso mbikudi na ntwala ya Samuele, mpi yandi lalaka kuna kinkonga* kilumbu yina ya mvimba mpi mpimpa yina ya mvimba. Yo yina bo ke tubaka nde: “Keti Saule mpi kele mbikudi?” 
20 Davidi katukaka na Nayoti, na Rama, yandi tinaka. Kansi, yandi kwisaka na Yonatani mpi tubaka nde: “Mono me sala inki? Inki mbi mono me sala, mpi nki disumu mono me sala na ntwala ya tata na nge sambu yandi sosa luzingu* na mono?” 2 Ebuna Yonatani tubilaka yandi nde: “Yo lenda salama ve! Nge ta fwa ve. Tata na mono ta sala ve ata diambu mosi, yo vanda ya nene to ya fioti, kukonda kuzabisa mono. Sambu na nki tata na mono ta bumbila mono diambu yai? Yo ta salama ve.” 3 Kansi Davidi zengaka diaka kieleka mpi tubaka nde: “Tata na nge me zaba mbote nde nge me ndima mono mpi yandi ta tuba nde, ‘Yonatani kuzaba ve diambu yai, kana ve yo ta pesa yandi mpasi.’ Kansi ya kieleka mutindu Yehowa kele na luzingu mpi ya kieleka mutindu nge* kele na luzingu, kubika fioti bo ta fwa mono!” 4 Ebuna Yonatani tubilaka Davidi nde: “Konso kima yina nge ta tuba,* mono ta sala yo sambu na nge.” 5 Davidi tubilaka Yonatani nde: “Mbasi kele ngonda ya mpa, bo ke vingila kibeni nde mono vanda ti ntotila sambu na kudia; nge fwete bika mono mono kwenda, mpi mono ta bumbana na nseke tii na nkokila ya kilumbu ya tatu. 6 Kana tata na nge kumona nde mono kele ve, nge ta tuba nde, ‘Davidi bondilaka mono nde mono pesa yandi nzila ya kukwenda nswalu na mbanza na yandi Betelemi, sambu bo kele ti kimenga ya konso mvula sambu na dibuta ya mvimba.’ 7 Kana yandi tuba nde, ‘Yo kele mbote,’ yo ke tendula ngemba sambu na nsadi na nge. Kansi kana yandi wa makasi, zaba nde yandi kele ti lukanu ya kusala mono mbi. 8 Monisila nsadi na nge zola ya kwikama, sambu nge me sala kuwakana ti nsadi na nge na ntwala ya Yehowa. Kansi kana mono me sala mbi, fwa mono nge mosi. Sambu na nki nge fwete nata mono na tata na nge?” 9 Ebuna Yonatani tubaka nde: “Kuyindula nkutu ve diambu ya mutindu yina! Kana mono zaba nde tata na mono kele ti lukanu ya kusala nge mbi, keti mono ta songa nge ve?” 10 Ebuna Davidi tubilaka Yonatani nde: “Nani ta songa mono kana tata na nge kupesa nge mvutu na makasi?” 11 Yonatani tubilaka Davidi nde: “Kwisa, beto kwenda na nseke.” Ebuna bo kwendaka na nseke bo zole. 12 Yonatani tubilaka Davidi nde: “Bika nde Yehowa Nzambi ya Izraele kuvanda mbangi nde mbasi to mbasi-mbasi na ntangu yai mono ta yula tata na mono. Kana yandi kele na mabanza ya mbote sambu na Davidi, keti mono ta tindila nge ve ndinga mpi ta songa nge yo ve? 13 Kansi kana tata na mono kele ti lukanu ya kusala nge mbi, bika nde Yehowa kupesa Yonatani ndola ya ngolo kana mono zabisa nge ve diambu yina mpi kubikisa nge ve sambu nge kwenda na ngemba. Bika Yehowa kuvanda ti nge, kaka mutindu yandi vandaka ti tata na mono. 14 Mpi keti nge ta monisila mono ve zola ya kwikama ya Yehowa ntangu mono kele na luzingu mpi ata ntangu mono ta fwa? 15 Kukatula ve zola na nge ya kwikama na bantu ya nzo na mono, ata ntangu Yehowa ta katula bambeni yonso ya Davidi na zulu ya ntoto.” 16 Ebuna Yonatani salaka kuwakana ti nzo ya Davidi mpi tubaka nde, “Yehowa ta lomba bambeni ya Davidi na kuvutula munoko.” 17 Yo yina, Yonatani lombaka Davidi na kuzenga diaka kieleka na zina ya zola yina yandi vandaka na yo sambu na yandi, sambu yandi vandaka kuzola yandi bonso yandi mosi.* 18 Ebuna Yonatani tubilaka yandi nde: “Mbasi kele ngonda ya mpa, mpi bo ta mona nde nge kele ve, sambu kiti na nge ta vanda ya mpamba. 19 Mbasi-mbasi bo ta zaba kibeni nde nge kele ve, mpi nge fwete kwenda kisika yina nge bumbanaka kilumbu yina ya nkaka* mpi nge fwete vanda pene-pene ya ditadi yai. 20 Ebuna mono ta losa batolo-tolo tatu na lweka mosi ya ditadi yina, mono ta sala bonso nde mono ke losa yo na kima. 21 Ntangu mono ta tinda nsadi mosi, mono ta tuba nde, ‘Kwenda kusosa batolo-tolo.’ Kana mono tubila nsadi nde, ‘Tala! Batolo-tolo kele na lweka na nge, baka yo,’ pana nge lenda kwisa kuvutuka, sambu ya kieleka mutindu Yehowa kele na luzingu, yo ke tendula nde mambu yonso kele mbote sambu na nge mpi kigonsa kele ve. 22 Kansi kana mono songa leke yina nde, ‘Tala! Batolo-tolo kele na ntwala na nge,’ pana kwenda, sambu Yehowa me tinisa nge. 23 Sambu na diambu yina beto me silaka, nge ti mono, bika Yehowa kuvanda na kati na beto kimakulu.” 24 Yo yina Davidi bumbanaka na nseke. Ntangu ngonda ya mpa lungaka, ntotila vandaka na kiti na yandi sambu na kudia. 25 Ntotila vandaka na kiti yina yandi ke vandilaka mbala na mbala pene-pene ya kibaka. Yonatani vandaka ke talana ti yandi, mpi Abnere vandaka me vanda na lweka ya Saule, kansi kisika ya Davidi vandaka ya mpamba. 26 Saule tubaka kima ve kilumbu yina, sambu yandi kuditubilaka nde: ‘Diambu mosi me salama yo yina yandi kele ve bunkete. Ee, yandi fwete vanda mvindu.’ 27 Kilumbu yina landaka ngonda ya mpa, kilumbu ya zole, kisika ya Davidi vandaka kaka ya mpamba. Ebuna Saule tubilaka mwana na yandi Yonatani nde: “Sambu na nki mwana ya Yese me kwisa ve na kudia, yo vanda mazono to bubu?” 28 Yonatani vutudilaka Saule nde: “Davidi bondilaka mono nde mono pesa yandi nzila ya kukwenda na Betelemi. 29 Yandi tubaka nde, ‘Pardo pesa mono nzila mono kwenda, sambu beto kele ti kimenga ya dibuta na mbanza, mpi mpangi na mono bingaka mono. Yo yina, kana nge me ndima mono, pardo pesa mono nzila ya kukwenda na kinsweki sambu na kutala bampangi na mono.’ Yo yina yandi me kwisa ve na mesa ya ntotila.” 30 Ebuna Saule wilaka Yonatani makasi ya ngolo, mpi yandi tubilaka yandi nde: “Nge mwana ya nkento ya ntu-ngolo, keti nge ke yindula nde mono ke zaba ve nde nge me sola na kuvanda na lweka ya mwana ya Yese, sambu na nsoni na nge mosi mpi nsoni ya mama na nge?* 31 Konso ntangu yina mwana ya Yese ta vanda na luzingu na ntoto, nge ti kimfumu na nge ta vanda ve ngolo. Ntangu yai tinda muntu mosi na kunatila mono yandi awa, sambu yandi fwete fwa.”* 32 Kansi, Yonatani tubilaka tata na yandi Saule nde: “Sambu na nki yandi fwete fwa? Yandi me sala inki?” 33 Ebuna Saule losilaka yandi dikonga sambu na kubula yandi, mpi Yonatani zabaka nde tata na yandi kele ti lukanu ya kufwa Davidi. 34 Yonatani telamaka na mbala mosi na mesa na makasi yonso, mpi yandi diaka ve madia na kilumbu ya zole na nima ya ngonda ya mpa, sambu yandi vandaka kuwa mawa sambu na Davidi mpi sambu tata na yandi pesaka Davidi nsoni. 35 Na suka Yonatani kwendaka na nseke sambu na kukutana ti Davidi, mpi nsadi mosi ya leke vandaka ti yandi. 36 Ebuna yandi tubilaka nsadi na yandi nde: “Pardo kwenda ntinu kusosa batolo-tolo yina mono ke losa.” Nsadi yina bakaka ntinu, mpi Yonatani losaka tolo-tolo sambu yo luta yandi. 37 Ntangu nsadi yina kumaka kisika yina Yonatani losaka tolo-tolo, Yonatani tubilaka yandi na ndinga ya ngolo nde: “Keti tolo-tolo kele ve na ntwala na nge?” 38 Yonatani tubilaka nsadi yina na ndinga ya ngolo nde: “Sasuka! Kwenda nswalu! Kusukinina ve!” Mpi nsadi ya Yonatani lokutaka batolo-tolo mpi vutukaka na mfumu na yandi. 39 Nsadi yina bakisaka ve ata kima mosi ya me tala diambu yina; kaka Yonatani ti Davidi bantu zabaka ntendula na yo. 40 Ebuna Yonatani pesaka binwaninu na yandi na nsadi na yandi mpi songaka yandi nde: “Kwenda, nata yo na mbanza.” 41 Ntangu nsadi yina kwendaka, Davidi basikaka na kisika mosi ya pene-pene yina vandaka na ndambu ya sudi. Ebuna yandi bwaka luse na ntoto mpi fukamaka mbala tatu, mpi bo yambanaka mpi bo dilaka, kansi Davidi dilaka mingi kuluta. 42 Yonatani tubilaka Davidi nde: “Kwenda na ngemba, sambu beto zole me zenga kieleka na zina ya Yehowa nde, ‘Yehowa kuvanda na kati na nge ti mono mpi na kati ya bana* na nge ti bana* na mono kimakulu.’” Na nima, Davidi telamaka mpi kwendaka, ebuna Yonatani vutukaka na mbanza. 
21 Na nima Davidi kumaka na Nobi, na nganga-nzambi Ahimeleki. Ahimeleki yantikaka kutekita ntangu yandi kutanaka ti Davidi, mpi yandi tubilaka yandi nde: “Sambu na nki nge kele nge mosi mpi muntu mosi ve kele ti nge?” 2 Davidi vutudilaka nganga-nzambi Ahimeleki nde: “Ntotila songaka mono na kusala kima mosi, kansi yandi tubaka nde, ‘Muntu ya nkaka fwete zaba ve kisalu yina mono ke tinda nge mpi bantuma yina mono me pesa nge.’ Mono wakanaka na bantu na mono sambu beto kutana na kisika mosi buna. 3 Ebuna kana nge kele ti mampa tanu, pesa mono yo, to konso kima yina nge kele na yo.” 4 Kansi nganga-nzambi vutudilaka Davidi nde: “Mono kele ve ti mampa ya mpamba, kansi mono kele ti mampa ya santu—mono ta pesa nge yo kaka kana baleke yina ya babakala vandaka ve ti bankento.”* 5 Davidi vutudilaka nganga-nzambi nde: “Ya kieleka, bankento me pusana ve pene-pene ti beto bonso na bambala ya me luta ntangu mono vandaka kukwenda na bitumba. Kana nitu ya baleke ya babakala bikalaka ya santu ata ntangu kisalu vandaka ve ya mfunu, bubu yai yo fwete vanda kibeni santu kuluta!” 6 Ebuna nganga-nzambi pesaka yandi mampa ya santu, sambu mampa ya nkaka vandaka ve katula kaka mampa ya kumonisa, yina bo katulaka na ntwala ya Yehowa sambu na kuyingisa yo na mampa ya mpa na kilumbu yina bo katulaka yo. 7 Nsadi ya Saule mosi vandaka pana na kilumbu yina, bo kangaka yandi na ntwala ya Yehowa. Zina na yandi Doegi, muntu ya Edomi, mfumu ya bangungudi ya Saule. 8 Ebuna Davidi tubilaka Ahimeleki nde: “Keti nge kele ti dikonga to mbele ya bitumba? Mono bakaka ve mbele na mono ya bitumba to binwaninu na mono, sambu kisalu ya ntotila vandaka ya ntinu-ntinu.” 9 Ebuna nganga-nzambi tubaka nde: “Mbele ya bitumba ya Goliati, muntu ya Filistia, yina nge fwaka na Muwanda* ya Ela, kele awa, bo me kanga yo na lele na nima ya efodi. Kana nge ke zola kubaka yo, baka yo, sambu mbele ya nkaka kele ve awa kaka yo.” Ebuna Davidi tubaka nde: “Ya nkaka ya me fwanana ti yo kele ve. Pesa mono yo.” 10 Na kilumbu yina Davidi telamaka mpi landaka kutina Saule, mpi nsuka-nsuka yandi kumaka na Akishi, ntotila ya Gati. 11 Bansadi ya Akishi tubilaka yandi nde: “Keti yai Davidi ve, ntotila ya insi yina? Keti yandi ve muntu yina bo vandaka kuyimbila ntangu bo vandaka kukina nde, ‘Saule me fwa mafunda ya bambeni, Mpi Davidi me fwa makumi ya mafunda ya bambeni’?” 12 Davidi vandaka kuyindula mambu yina na ntima, ebuna yandi waka Akishi ntotila ya Gati boma ya mingi. 13 Yo yina yandi kusaka nde yandi kele muntu ya kilawu na ntwala na bo mpi yandi salaka mambu bonso muntu ya kilawu ntangu yandi vandaka na kati na bo.* Yandi vandaka kusonika-sonika bidimbu na mabaya ya bakielo mpi vandaka kubika nde mate kukulumuka-kulumuka na mandefo na yandi. 14 Nsuka-nsuka Akishi tubilaka bansadi na yandi nde: “Beno ke mona nde muntu yai kele muntu ya kilawu! Sambu na nki beno me natila mono yandi? 15 Keti mono me konda bantu ya kilawu sambu muntu yai kusala mambu bonso muntu ya kilawu na ntwala na mono? Keti muntu yai fwete kota na nzo na mono?” 
22 Ebuna Davidi katukaka pana mpi tinaka na dibulu ya Adulami. Ntangu bampangi na yandi mpi nzo ya mvimba ya tata na yandi waka yo, bo kwendaka kuna kisika yandi vandaka. 2 Bantu yonso yina vandaka na mpasi, bayina vandaka ti bamfuka, mpi bayina vandaka na kiese ve,* vukanaka ti yandi, ebuna yandi kumaka mfumu na bo. Bantu kiteso ya 400 vandaka ti yandi. 3 Na nima Davidi katukaka pana mpi kwendaka na Mispe, na Moabi mpi tubilaka ntotila ya Moabi nde: “Pardo bika nde tata na mono ti mama na mono kubikala ti nge tii kuna mono ta zaba mambu yina Nzambi ta sala sambu na mono.” 4 Yo yina yandi bikisaka bo na ntotila ya Moabi, mpi bo bikalaka ti yandi ntangu yonso yina Davidi vandaka na kisika ya ngolo ya lutaninu. 5 Na nima, mbikudi Gadi tubilaka Davidi nde: “Kubikala ve na kisika ya ngolo ya lutaninu. Katuka kuna mpi kwenda na ntoto ya Yuda.” Yo yina Davidi katukaka pana mpi kwendaka kukota na mfinda ya Ereti. 6 Saule waka nde bo monaka Davidi ti bantu na yandi. Na ntangu yina, Saule vandaka ya kuvanda na Gibea na nsi ya nti ya tamarisi na kisika ya kunanguka, yandi vandaka ti dikonga na maboko na yandi, mpi bansadi na yandi yonso ziungaka yandi. 7 Ebuna Saule tubilaka bo nde: “Pardo, beno wa, beno bana ya Benyamini. Keti mwana ya Yese ta pesa beno yonso mpi bilanga ti banti ya vinu? Keti yandi ta tula beno yonso bamfumu ya mafunda mpi bamfumu ya bankama? 8 Beno yonso beno me kanina mono! Ata muntu mosi ve songaka mono ntangu mwana na mono mosi salaka kuwakana ti mwana ya Yese! Ata muntu mosi ve na kati na beno wilaka mono mawa mpi songaka mono nde mwana na mono mosi me pusa nsadi na mono na kubumbana sambu na kunwanisa mono, mutindu yo kele ntangu yai.” 9 Ebuna Doegi, muntu ya Edomi, yina vandaka kutwadisa bansadi ya Saule, vutulaka nde: “Mono monaka mwana ya Yese ntangu yandi kwisaka na Nobi, na Ahimeleki mwana ya Ahitubi. 10 Ahimeleki yulaka Yehowa sambu na Davidi mpi yandi pesaka yandi madia. Yandi pesaka yandi nkutu mbele ya bitumba ya Goliati, muntu ya Filistia.” 11 Na mbala mosi ntotila tindaka bantu sambu bo kwenda kubinga Ahimeleki mwana ya nganga-nzambi Ahitubi mpi banganga-nzambi yonso ya nzo ya tata na yandi, yina vandaka na Nobi. Ebuna bo yonso kwisaka kisika yina ntotila vandaka. 12 Ntangu yai, Saule tubaka nde: “Pardo, wa, nge mwana ya Ahitubi!” yandi vutulaka nde: “Mono yandi yai, mfumu na mono.” 13 Saule tubilaka yandi nde: “Sambu na nki nge ti mwana ya Yese me kana kusala mono mbi, na mutindu nge me pesa yandi mampa ti mbele ya bitumba mpi na mutindu nge me yula Nzambi sambu na yandi? Yandi me kuma mbeni na mono mpi yandi me bumbana sambu na kunwanisa mono, mutindu yo kele ntangu yai.” 14 Ebuna Ahimeleki vutudilaka ntotila nde: “Nani na kati ya bansadi na nge kele muntu ya me fwana na kutudila ntima* bonso Davidi? Yandi kele bokilo ya ntotila mpi mfumu ya basoda ya ke kengilaka nge, mpi muntu ya lukumu na nzo na nge. 15 Keti bubu kele mbala ya ntete ya mono me yula Nzambi sambu na yandi? Ngindu ya kusala diambu yina nge ke tuba lenda kwisila mono ve ata fioti! Bika ntotila kuwila ve nsadi na yandi mpi nzo ya mvimba ya tata na mono makasi, sambu nsadi na nge zabaka ve ata kima mosi na mambu yai.” 16 Kansi ntotila tubaka nde: “Ahimeleki, nge ta fwa kibeni, nge ti nzo ya mvimba ya tata na nge.” 17 Ebuna ntotila tubilaka basoda* yina vandaka na nziunga na yandi nde: “Beno baluka mpi beno fwa banganga-nzambi ya Yehowa, sambu bo me kwenda na ndambu ya Davidi! Bo zabaka nde yandi vandaka kutina kansi bo zabisaka mono ve!” Kansi bansadi ya ntotila buyaka kunangula maboko na bo sambu na kufwa banganga-nzambi ya Yehowa. 18 Ebuna ntotila tubilaka Doegi nde: “Nge, baluka mpi fwa banganga-nzambi!” Na mbala mosi Doegi, muntu ya Edomi, kwendaka mpi fwaka banganga-nzambi yandi mosi. Na kilumbu yina yandi fwaka babakala 85 ya ke lwataka efodi ya lino. 19 Yandi fwaka mpi Nobi, mbanza ya banganga-nzambi, ti mbele ya bitumba; yandi fwaka babakala ti bankento, bana ti bana-fioti, bangombe, bampunda, mpi mameme na mbele ya bitumba. 20 Kansi, mwana mosi ya Ahimeleki mwana ya Ahitubi, zina na yandi Abiatare, tinaka mpi landaka Davidi. 21 Abiatare songaka Davidi nde: “Saule me fwa banganga-nzambi ya Yehowa.” 22 Ebuna Davidi tubilaka Abiatare nde: “Ntangu Doegi, muntu ya Edomi vandaka pana, mono zabaka na kilumbu yina nde yandi ta zabisa kibeni Saule mambu yina. Kifu kele ya mono kana bo me fwa bantu yonso* ya nzo ya tata na nge. 23 Bikala ti mono. Kuwa boma ve, sambu konso muntu yina ke sosa luzingu* na nge ke sosa luzingu* na mono; nge kele na nsi ya lutaninu na mono.” 
23 Na nima bo songaka Davidi nde: “Bantu ya Filistia ke nwanisa Keila, mpi bo ke kota na ngolo na bisika ya bo ke tutaka bambuma sambu na kukatula yo bampusu.” 2 Ebuna Davidi yulaka Yehowa nde: “Keti mono fwete kwenda mpi kufwa bantu yina ya Filistia?” Yehowa tubilaka Davidi nde: “Kwenda, fwa bantu ya Filistia, mpi gulusa Keila.” 3 Kansi bantu ya Davidi tubilaka yandi nde: “Beto kele na boma ntangu beto kele awa na Yuda; beto ta vanda na boma mingi kuluta kana beto kwenda na Keila sambu na kunwana ti ndonga ya bitumba ya bantu ya Filistia!” 4 Yo yina Davidi yulaka diaka Yehowa. Ebuna Yehowa vutudilaka yandi nde: “Telama; kulumuka na Keila sambu mono ta pesa bantu ya Filistia na maboko na nge.” 5 Davidi kwendaka ti bantu na yandi na Keila mpi nwanaka ti bantu ya Filistia; yandi bakaka bitwisi na bo mpi fwaka bantu ya Filistia mingi kibeni, ebuna Davidi gulusaka bantu ya Keila. 6 Ntangu Abiatare mwana ya Ahimeleki kwisaka kutina na Davidi na Keila, yandi vandaka ti efodi na maboko na yandi. 7 Bo songaka Saule nde: “Davidi me kwisa na Keila.” Ebuna Saule tubaka nde: “Nzambi me pesa yandi na maboko na mono,* sambu yandi me kangama na mutambu mutindu yandi me kota na mbanza yina kele ti bakielo yina bo ke kangaka ti banti.” 8 Yo yina, Saule bingaka bantu yonso na kukwenda na bitumba, na kukulumuka na Keila mpi kuziunga Davidi ti bantu na yandi. 9 Ntangu Davidi waka nde Saule vandaka kukana kusala yandi mbi, yandi tubilaka nganga-nzambi Abiatare nde: “Nata efodi awa.” 10 Ebuna Davidi tubaka nde: “O Yehowa Nzambi ya Izraele, nsadi na nge me wa kibeni nde Saule kele ti lukanu ya kukulumuka na Keila sambu na kufwa mbanza yai sambu na mono. 11 Keti bantwadisi* ya Keila ta pesa mono na maboko na yandi? Keti Saule ta kwisa kukulumuka mutindu nsadi na nge me wa? O Yehowa Nzambi ya Izraele, pardo songa nsadi na nge.” Ebuna Yehowa tubaka nde: “Yandi ta kwisa kukulumuka.” 12 Davidi yulaka nde: “Keti bantwadisi ya Keila ta pesa mono ti bantu na mono na maboko ya Saule?” Yehowa vutulaka nde: “Bo ta pesa beno.” 13 Na mbala mosi Davidi telamaka ti bantu na yandi, bantu kiteso ya 600, bo katukaka na Keila mpi bo kwendaka konso kisika yina bo lendaka kukwenda. Ntangu bo songaka Saule nde Davidi me tina Keila, yandi landaka yandi diaka ve. 14 Davidi bikalaka na ntoto-makanga na bisika yina kele mpasi na kukuma, na ntoto ya bangumba ya ntoto-makanga ya Zifi. Saule sosaka yandi ntangu yonso, kansi Yehowa pesaka yandi ve na maboko ya Saule. 15 Davidi zabaka nde* Saule basikaka sambu na kusosa luzingu* na yandi ntangu Davidi vandaka na ntoto-makanga ya Zifi, na Oresha. 16 Ebuna Yonatani mwana ya Saule kwendaka na Davidi, na Oresha, mpi yandi sadisaka yandi na kubaka kikesa* na Yehowa. 17 Yandi tubilaka Davidi nde: “Kuwa boma ve, sambu tata na mono Saule ta mona nge ve; nge ta vanda ntotila ya Izraele, mpi mono ta vanda muntu ya zole na nima na nge; mpi tata na mono Saule me zaba yo.” 18 Na nima bo zole salaka kuwakana na ntwala ya Yehowa, ebuna Davidi bikalaka na Oresha, mpi Yonatani kwendaka na nzo na yandi. 19 Na nima bantu ya Zifi tombukaka kisika Saule vandaka na Gibea mpi tubaka nde: “Keti Davidi ke bumbana ve pene-pene na beto na bisika yina kele mpasi na kukuma, na Oresha, na ngumba ya fioti ya Akila, yina kele na sudi* ya Yeshimoni?* 20 O ntotila, konso ntangu yina nge* ta zola kukwisa kukulumuka, kwisa, mpi beto ta pesa yandi na maboko ya ntotila.” 21 Ebuna Saule tubaka nde: “Bika Yehowa kusakumuna beno, sambu beno me wila mono mawa. 22 Pardo beno kwenda mpi beno sosa kuzaba mbote-mbote kisika yina yandi kele mpi nani monaka yandi kuna, sambu bo songaka mono nde yandi kele mayele mingi. 23 Beno zikisa mbote-mbote bisika yonso yina yandi ke bumbanaka, mpi beno kwisa kunatila mono banzikisa. Ebuna mono ta kwenda ti beno, mpi kana yandi kele na ntoto na beno, mono ta sosa yandi na kati ya mafunda* yonso ya bantu ya Yuda.” 24 Yo yina, bo katukaka mpi bo kwendaka na Zifi na ntwala ya Saule, na ntangu yina Davidi ti bantu na yandi vandaka na ntoto-makanga ya Maoni, na Araba, na sudi ya Yeshimoni. 25 Ebuna Saule kwisaka ti bantu na yandi sambu na kusosa Davidi. Ntangu bo songaka Davidi diambu yina, na mbala mosi yandi kwendaka kubumbana na ditadi mpi bikalaka na ntoto-makanga ya Maoni. Ntangu Saule waka yo, yandi landaka Davidi na ntoto-makanga ya Maoni. 26 Ntangu Saule kumaka na ndambu mosi ya ngumba, Davidi ti bantu na yandi vandaka na ndambu ya nkaka ya ngumba yina. Davidi vandaka kukwenda nswalu sambu na kutina Saule, kansi Saule ti bantu na yandi vandaka kuziunga Davidi ti bantu na yandi sambu na kukanga bo. 27 Kansi kinati-nsangu mosi kwisaka kutubila Saule nde: “Kwisa nswalu, sambu bantu ya Filistia me kwisa kunwanisa insi!” 28 Ebuna Saule yambulaka kulanda Davidi mpi yandi kwendaka kunwana ti bantu ya Filistia. Yo yina bo ke bingaka kisika yina Ditadi ya Kukabwana. 29 Ebuna Davidi katukaka kuna mpi bikalaka na bisika yina kele mpasi na kukuma na Ene-gedi. 
24 Ntangu Saule vutukaka, na nima ya kulanda bantu ya Filistia, bo songaka yandi nde: “Tala! Davidi kele na ntoto-makanga ya Ene-gedi.” 2 Ebuna Saule bakaka bantu 3 000 ya bo solaka na Izraele ya mvimba mpi yandi kwendaka kusosa Davidi ti bantu na yandi na matadi kisika bankombo ya bangumba ke zingaka. 3 Saule kumaka na balupangu ya mameme ya bo me sala na matadi, balupangu yina vandaka na lweka ya nzila, kisika dibulu mosi vandaka, ebuna yandi kwendaka na kabine,* kansi Davidi ti bantu na yandi vandaka ya kuvanda na nsuka kibeni ya dibulu yina. 4 Bantu ya Davidi tubilaka yandi nde: “Yai kilumbu yina Yehowa ke tubila nge nde, ‘Tala! Mono ke pesa nge mbeni na nge na maboko na nge, mpi nge lenda sala yandi konso kima yina ke monana mbote na meso na nge.’” Yo yina, Davidi telamaka mpi zengaka na malembe nsongi ya kazaka ya Saule ya kukonda maboko. 5 Kansi na nima, ntima* ya Davidi yantikaka kubula sambu yandi zengaka nsongi ya kazaka ya Saule ya kukonda maboko. 6 Yandi tubilaka bantu na yandi nde: “Na kutadila mabanza ya Yehowa, ngindu lenda kwisila mono ve ata fioti na kusala diambu ya mutindu yai na mfumu na mono, muntu yina Yehowa me tulaka mafuta, mono lenda nangula ve diboko na mono sambu na kubula yandi, sambu yandi kele muntu yina Yehowa me tulaka mafuta.” 7 Mambu yai ya Davidi tubaka kangaka bantu na yandi nzila,* mpi yandi pesaka bo ve nzila ya kubula Saule. Kansi Saule telamaka sambu na kubasika na dibulu yina mpi yandi landaka nzila na yandi. 8 Ebuna Davidi telamaka, basikaka na dibulu yina mpi yandi bingaka Saule na ndinga ya ngolo nde: “Mfumu na mono ntotila!” Ntangu Saule talaka na nima, Davidi bwaka luse na ntoto mpi fukamaka. 9 Davidi tubilaka Saule nde: “Sambu na nki nge ke wa ndinga ya bantu yina ke tuba nde, ‘Davidi ke sosa kusala nge mbi’? 10 Na kilumbu ya bubu meso na nge mosi me mona mutindu Yehowa pesaka nge na maboko na mono na kati ya dibulu. Kansi ntangu muntu mosi songaka mono na kufwa nge, mono wilaka nge mawa mpi mono tubaka nde, ‘Mono ta nangula ve diboko na mono sambu na kusimba mfumu na mono, sambu yandi kele muntu yina Yehowa me tulaka mafuta.’ 11 Tata na mono, tala, ee, tala nsongi ya kazaka na nge ya kukonda maboko na maboko na mono; sambu ntangu mono zengaka yo, mono fwaka nge ve. Ntangu yai nge lenda mona mpi kubakisa nde mono kele ve ti lukanu ya kusala nge mbi to ya kukolama, mpi mono me sala ve disumu na ntwala na nge, ata nge ke zomba mono sambu na kufwa mono.* 12 Bika Yehowa kusambisa mambu na kati na nge ti mono, mpi bika Yehowa kuvutudila nge mbi sambu na mono, kansi diboko na mono ta simba nge ve. 13 Kaka mutindu kingana ya ntama ke tubaka, ‘Mambi ke katukaka na bantu ya mbi,’ kansi diboko na mono ta simba nge ve. 14 Ntotila ya Izraele me basika sambu na kulanda nani? Nge ke landa nani? Mbwa ya kufwa? Ka-nzenga? 15 Bika Yehowa kuvanda zuzi, mpidina yandi ta sambisa mambu na kati na nge ti mono, mpi yandi ta mona, ta samba mambu na mono, ta sambisa mono, mpi ta gulusa mono na maboko na nge.” 16 Ntangu Davidi manisaka kutubila yandi mambu yai, Saule tubaka nde: “Mwana na mono Davidi, keti yina ndinga na nge?” Ebuna Saule yantikaka kudila ngolo. 17 Yandi tubilaka Davidi nde: “Nge kele muntu ya lunungu kuluta mono, sambu nge me sadila mono mambu ya mbote, mpi mono me vutudila nge mambu ya mbi. 18 Ee, bubu yai nge me songa mono mambu ya mbote ya nge me sadila mono mutindu nge fwaka mono ve ntangu Yehowa pesaka mono na maboko na nge. 19 Inki muntu kana yandi mona mbeni na yandi, ta bika nde yandi kwenda kukonda kusala yandi mbi? Yehowa ta futa nge mambu ya mbote sambu na mambu yina nge me sadila mono bubu yai. 20 Ntangu yai, mono me zaba nde nge ta yala kibeni bonso ntotila, mpi nde kimfumu ya Izraele ta zinga mingi na maboko na nge. 21 Ntangu yai zenga kieleka na ntwala na mono na zina ya Yehowa nde nge ta fwa ve bana* na mono na nima na mono mpi nde nge ta katula ve zina na mono na nzo ya tata na mono.” 22 Ebuna Davidi zengaka kieleka na ntwala ya Saule, na nima Saule vutukaka na nzo na yandi. Kansi Davidi ti bantu na yandi kwendaka na kisika ya ngolo ya lutaninu. 
25 Na nima Samuele fwaka; mpi Izraele ya mvimba vukanaka sambu na kudila yandi mpi kuzika yandi pene-pene ya nzo na yandi na Rama. Ebuna Davidi telamaka mpi kwendaka na ntoto-makanga ya Parani. 2 Kuvandaka ti muntu mosi na Maoni yina vandaka kusala na Karmele.* Muntu yina vandaka ti kimvwama mingi; yandi vandaka ti mameme 3 000 mpi bankombo 1 000, mpi na ntangu yina yandi vandaka kuzenga mameme na yandi mika na Karmele. 3 Zina na yandi Nabale, mpi zina ya nkento na yandi Abigaile. Nkento yina vandaka ti luswasukusu mpi yandi vandaka kitoko, kansi bakala na yandi, muntu ya dikanda ya Kalebi, vandaka muntu ya nku, mpi yandi vandaka kusala mambu na mutindu ya mbi. 4 Davidi waka kuna na ntoto-makanga nde Nabale ke zenga mameme na yandi mika. 5 Yo yina, Davidi tindilaka yandi baleke ya babakala kumi, mpi yandi songaka bo nde: “Beno kwenda na Karmele, ebuna ntangu beno ta kuma kisika Nabale kele, beno yula yandi na zina na mono kana yandi kele mbote. 6 Na nima beno tuba nde, ‘Bika nge zinga mingi mpi ngemba kuvanda na nge, na bantu ya nzo na nge, mpi na bima na nge yonso. 7 Mono me wa nde nge ke zenga mameme na nge mika. Ntangu bangungudi na nge vandaka ti beto, beto salaka bo mbi ve, mpi bo vidisaka ve ata kima mosi ntangu yonso yina bo vandaka na Karmele. 8 Yula bantu na nge, mpi bo ta songa nge. Ndima bantu na mono, sambu beto me kwisa na ntangu ya kiese.* Pardo, pesa bansadi na nge mpi mwana na nge Davidi konso kima yina nge lenda pesa bo.’” 9 Ebuna bantu ya Davidi kwendaka mpi songaka Nabale mambu yai yonso na zina ya Davidi. Ntangu bo manisaka, 10 Nabale vutudilaka bansadi ya Davidi nde: “Davidi kele nani, mpi mwana ya Yese kele nani? Bilumbu yai bansadi mingi ke tina bamfumu na bo. 11 Keti mono fwete baka mampa na mono, masa na mono, mpi misuni ya mbisi na mono yina mono fwilaka bantu ya ke zengaka mameme na mono mika mpi kupesa yo na bantu yina me katuka kana na wapi?” 12 Ebuna bantu ya Davidi vutukaka mpi songaka yandi mambu yai yonso. 13 Na mbala mosi Davidi tubilaka bantu na yandi nde: “Konso muntu kulwata mbele na yandi ya bitumba!” Bo yonso lwataka bambele na bo ya bitumba, Davidi mpi kangaka mbele na yandi ya bitumba, ebuna bantu kiteso ya 400 kwendaka ti Davidi, kansi bantu 200 bikalaka ti bima. 14 Na ntangu yina, nsadi mosi songaka Abigaile, nkento ya Nabale, nde: “Tala! Davidi tindaka binati-nsangu katuka na ntoto-makanga sambu na kuzodila mfumu na beto ngemba, kansi yandi fingaka bo na ndinga ya ngolo. 15 Bantu yina sadilaka beto mambu ya mbote kibeni. Bo salaka beto ve mbi ata fioti, mpi beto vidisaka ve ata kima mosi ntangu yonso yina beto vandaka ti bo na nseke. 16 Bo vandaka bonso kibaka ya lutaninu na nziunga na beto, na mpimpa mpi na mwini, na ntangu yonso yina beto vandaka ti bo na kugungula mameme. 17 Ntangu yai, sola diambu yina nge fwete sala, sambu bo me baka lukanu ya kusala mfumu na beto mpi nzo na yandi ya mvimba mbi, mpi yandi kele muntu ya kukonda mfunu* kibeni yo yina ata muntu mosi ve lenda solula ti yandi.” 18 Abigaile bakaka nswalu mampa 200, mabungu zole ya nene ya vinu, mameme tanu ya bo me yidika sambu na kulamba, baseya tanu* ya bambuma ya kukalanga, bagato 100 ya bambuma ya vinu, mpi bagato 200 ya bafige yina bo me kamuna mpi yandi tulaka yonso na zulu ya bampunda. 19 Ebuna yandi tubilaka bansadi na yandi nde: “Beno kwenda na ntwala na mono; mono ta landa beno.” Kansi yandi songaka ve bakala na yandi Nabale ata kima mosi. 20 Ntangu yandi vandaka kutambula na mpunda mpi vandaka kukulumuka na kinsweki na lweka ya ngumba, kaka na ntangu yina Davidi ti bantu na yandi vandaka kukwisa kukulumuka na ndambu na yandi, ebuna yandi kutanaka ti bo. 21 Davidi vandaka kutuba nde: “Mono taninaka kukonda lufutu bima ya mpangi yai na ntoto-makanga. Ata kima na yandi mosi ve vilaka, kansi yandi ke vutudila mono mbi sambu na mambote. 22 Bika Nzambi kusala mambu ya mutindu mosi mpi mingi kuluta na bambeni ya Davidi* kana na kati ya bantu na yandi mono bikisa ata bakala* mosi na luzingu tii na suka.” 23 Ntangu Abigaile monaka Davidi, yandi kulumukaka nswalu na mpunda mpi bwaka luse na ntoto na ntwala ya Davidi, yandi fukamaka na ntoto. 24 Na nima yandi bwaka na makulu ya Davidi mpi tubaka nde: “Mfumu na mono, bika kifu kuvanda na mono; bika nsadi na nge kutubila nge, mpi wa mambu yina nsadi na nge ke tuba. 25 Pardo, bika nde mfumu na mono kulanda ve Nabale yai ya kukonda mfunu, sambu yandi kele kaka bonso zina na yandi. Zina na yandi Nabale,* mpi yandi kele muntu ya kilawu. Kansi mono nsadi na nge, mono monaka ve bantu ya mfumu na mono yina nge tindaka. 26 Ntangu yai, mfumu na mono, ya kieleka mutindu Yehowa kele na luzingu mpi mutindu nge* kele na luzingu, Yehowa muntu me kanga nge nzila sambu nge kuma ve na mfuka ya menga mpi nge vutula ve mbi* ti maboko na nge mosi. Bika nde bambeni na nge mpi bantu yina ke sosa kusala mfumu na mono mbi kukuma bonso Nabale. 27 Ebuna ntangu yai, bika bo pesa baleke-babakala yina ke landa mfumu na mono dikabu* yai ya nsadi na nge me natila mfumu na mono. 28 Pardo, lolula mbi ya nsadi na nge, sambu ntembe kele ve nde Yehowa ta sadila mfumu na mono nzo ya ke zingaka mingi, sambu mfumu na mono ke nwana bitumba ya Yehowa, mpi bo me mona ve ata diambu mosi ya mbi na nge na bilumbu na nge yonso. 29 Kana muntu kutelama sambu na kulanda nge mpi kusosa luzingu* na nge, Yehowa Nzambi na nge ta kanga luzingu* ya mfumu na mono mbote-mbote na saki ya luzingu, kansi yandi ta losa luzingu* ya bambeni na nge mutindu bo ke losaka matadi na lanse.* 30 Ebuna ntangu Yehowa ta sadila mfumu na mono mambu yonso ya mbote yina yandi me silaka mpi yandi ta tula nge ntwadisi ya Izraele, 31 nge ta vanda ve ti mawa to ntantu* na ntima na nge sambu nge tiamunaka menga kukonda kikuma mpi sambu nge bikaka nde diboko ya mfumu na mono kuvutula mbi.* Ntangu Yehowa ta sadila mfumu na mono mambu ya mbote, yibuka nsadi na nge.” 32 Ebuna Davidi tubilaka Abigaile nde: “Lukumu na Yehowa Nzambi ya Izraele, yina me tinda nge bubu sambu na kukutana ti mono! 33 Bika Nzambi kusakumuna mabanza na nge ya mbote! Bika Nzambi kusakumuna nge sambu nge me kanga mono nzila bubu yai sambu mono kuma ve na mfuka ya menga mpi mono vutula ve mbi* ti maboko na mono mosi. 34 Kana ve, ya kieleka mutindu Yehowa Nzambi ya Izraele yina kangaka mono nzila sambu mono sala nge mbi ve kele na luzingu, kana nge kwisaka ve nswalu sambu na kukutana ti mono, na suka ata bakala* mosi ve na kati ya bantu ya Nabale zolaka kubikala.” 35 Ebuna Davidi ndimaka bima yina Abigaile natilaka yandi mpi Davidi tubilaka yandi nde: “Vutuka na ngemba na nzo na nge. Tala, mono me wa nge, mpi mono ta sala mambu ya nge me lomba.” 36 Na nima Abigaile vutukaka na Nabale, yina vandaka kusala nkinsi na nzo na yandi bonso ntotila, ebuna Nabale* vandaka na kiese mpi yandi lawukaka kibeni malafu. Abigaile songaka yandi ve ata kima mosi tii na suka. 37 Na suka ntangu kwiti ya Nabale manaka, nkento na yandi songaka yandi mambu yina. Ebuna ntima ya Nabale kumaka bonso ntima ya muntu ya kufwa, mpi yandi kumaka bonso ditadi. 38 Kiteso ya bilumbu kumi na nima, Yehowa bulaka Nabale, mpi yandi fwaka. 39 Ntangu Davidi waka nde Nabale me fwa, yandi tubaka nde: “Lukumu na Yehowa, yina me zenga mambu ya kufinga yina Nabale fingaka mono mpi yina me kanga nsadi na yandi nzila sambu yandi sala ve diambu ya mbi, mpi Yehowa me tula mambu ya Nabale na ntu na yandi mosi!” Na nima, Davidi tindilaka Abigaile ndinga nde yandi kuma nkento na yandi. 40 Ebuna bansadi ya Davidi kumaka na Karmele kisika Abigaile vandaka mpi bo tubilaka yandi nde: “Davidi me tinda beto na kubaka nge sambu nge kuma nkento na yandi.” 41 Yandi telamaka na mbala mosi, fukamaka luse na ntoto, mpi tubaka nde: “Tala mpika na nge kele bonso nsadi sambu na kuyobisa makulu ya bansadi ya mfumu na mono.” 42 Ebuna Abigaile telamaka ntinu, mataka na mpunda na yandi mpi bansadi na yandi tanu ya bankento vandaka kutambula na nima na yandi; yandi kwendaka nzila mosi ti binati-nsangu ya Davidi ebuna yandi kumaka nkento na yandi. 43 Davidi kwelaka mpi Ahinoami muntu ya Yizreele, ebuna bo zole kumaka bankento na yandi. 44 Kansi Saule pesaka mwana na yandi Mikale, nkento ya Davidi, na Palti mwana ya Layishi, muntu ya Galimi. 
26 Na nima bantu ya Zifi kwisaka na Saule na Gibea, mpi bo tubaka nde: “Keti Davidi ke bumbana ve na ngumba ya fioti ya Akila, yina ke talana ti Yeshimoni?”* 2 Yo yina Saule telamaka mpi kwendaka na ntoto-makanga ya Zifi ti bantu 3 000 yina bo solaka na Izraele sambu na kusosa Davidi na ntoto-makanga ya Zifi. 3 Saule salaka camp na ngumba ya fioti ya Akila, yina ke talana ti Yeshimoni, pene-pene ya nzila. Na ntangu yina Davidi vandaka kuzinga na ntoto-makanga, mpi yandi waka nde Saule me kwisa kusosa yandi kuna. 4 Ebuna Davidi tindaka bantu na kutala na mayele sambu na kuzikisa kana Saule kwisaka kibeni. 5 Na nima Davidi kwendaka kisika yina Saule salaka camp, mpi Davidi monaka kisika yina Saule ti Abnere mwana ya Nere, mfumu ya basoda na yandi, vandaka kulala; Saule lalaka na kati ya camp, mpi basoda vandaka na nziunga na yandi. 6 Ebuna Davidi tubilaka Ahimeleki muntu ya Heti mpi Abishai mwana ya Seruya, mpangi ya Yoabi nde: “Nani ta kwenda ti mono na camp, kisika Saule kele?” Abishai vutulaka nde: “Mono ta kwenda ti nge.” 7 Yo yina Davidi ti Abishai kwendaka na mpimpa kisika basoda vandaka; bo monaka Saule me lala na kati ya camp mpi dikonga na yandi vandaka ya kutumika na ntoto pene-pene ya ntu na yandi. Abnere ti basoda vandaka ya kulala na nziunga na yandi. 8 Abishai tubilaka Davidi nde: “Bubu yai Nzambi me pesa mbeni na nge na maboko na nge. Mpi ntangu yai, pardo, pesa mono nzila ya kukangisa yandi na ntoto ti dikonga, kaka mbala mosi, yo ta lomba ve nde mono sala yo mbala zole.” 9 Kansi, Davidi tubilaka Abishai nde: “Kusala yandi mbi ve, sambu nani lenda nangula diboko na yandi sambu na kunwanisa muntu yina Yehowa me tulaka mafuta ebuna yandi baka ve ndola?” 10 Davidi yikaka nde: “Ya kieleka mutindu Yehowa kele na luzingu, Yehowa yandi mosi ta fwa yandi, to kilumbu na yandi ta lunga mpi yandi ta fwa, to yandi ta kwenda na bitumba mpi bo ta fwa yandi. 11 Na kutadila mabanza ya Yehowa, ngindu lenda kwisila mono ve ata fioti na kunangula diboko na mono sambu na kunwanisa muntu yina Yehowa me tulaka mafuta! Ntangu yai, pardo baka dikonga yina kele pene-pene ya ntu na yandi mpi dibungu ya masa, mpi beto kwenda.” 12 Yo yina, Davidi bakaka dikonga mpi dibungu ya masa yina vandaka pene-pene ya ntu ya Saule, ebuna bo kwendaka. Ata muntu mosi ve monaka to zabaka bo, to telamaka na mpongi, sambu bo yonso vandaka kulala, sambu mpongi ya ngolo yina katukaka na Yehowa simbaka bo. 13 Na nima, Davidi sabukaka na simu ya nkaka mpi telamaka na nsongi ya ngumba mwa ntama, mpi kitamina ya nene vandaka kukabisa bo. 14 Davidi bingaka basoda mpi Abnere mwana ya Nere na ndinga ya ngolo nde: “Abnere, nge ta ndima ve?” Abnere vutulaka nde: “Nge nani, nge muntu yina ke binga ntotila?” 15 Davidi tubilaka Abnere nde: “Keti nge kele ve bakala? Nani kele bonso nge na Izraele? Ebuna sambu na nki nge landaka ve kukengila ntotila, mfumu na nge? Sambu soda mosi kwisaka sambu na kufwa ntotila mfumu na nge. 16 Mambu ya nge me sala kele mbote ve. Ya kieleka mutindu Yehowa kele na luzingu, yo me fwana nde nge fwa, sambu nge kebaka ve mfumu na nge, muntu yina Yehowa me tulaka mafuta. Ntangu yai tala na nziunga na nge! Dikonga mpi dibungu ya masa ya ntotila yina vandaka pene-pene ya ntu na yandi kele na wapi?” 17 Ebuna Saule zabaka ndinga ya Davidi mpi tubaka nde: “Mwana na mono Davidi, keti yina ndinga na nge?” Davidi vutulaka nde: “Yo kele ndinga na mono, mfumu na mono ntotila.” 18 Yandi yikaka nde: “Sambu na nki mfumu na mono ke landa nsadi na yandi, inki mono me sala, mpi nki mbi mono me sala? 19 Pardo, bika nde mfumu na mono ntotila kuwa mambu yina nsadi na yandi ke tuba: Kana Yehowa muntu pusaka nge na kunwanisa mono, bika nde yandi ndima* dikabu na mono ya mbuma. Kansi, kana bantu me pusa nge, bo kele ya kusingama na ntwala ya Yehowa, sambu bubu yai bo me kula mono sambu mono vukana ve ti dikabu ya Yehowa, mutindu bo me tuba nde, ‘Kwenda kusadila banzambi ya nkaka!’ 20 Ntangu yai, kubika ve nde menga na mono kutiamuka na ntoto ntama na ntwala ya Yehowa, sambu ntotila ya Izraele me basika sambu na kusosa ka-nzenga mosi, bonso nde yandi vandaka kuzomba ngwadi na bangumba.” 21 Ebuna Saule tubaka nde: “Mono me sala disumu. Mwana na mono Davidi, kwisa kuvutuka sambu mono ta sala nge diaka ve mbi, sambu nge me baka luzingu* na mono na mfunu bubu yai. Ee, mono me sala mambu na buzoba mpi mono me sala kifu ya nene kibeni.” 22 Davidi vutulaka nde: “Dikonga ya ntotila yo yai. Bika nde leke mosi ya bakala kukwisa kubaka yo. 23 Yehowa muntu ta futa konso muntu na kutadila lunungu na yandi mpi kwikama na yandi, sambu bubu yai Yehowa pesaka nge na maboko na mono, kansi mono zolaka ve kunangula diboko na mono sambu na kunwanisa muntu yina Yehowa me tulaka mafuta. 24 Tala! Kaka mutindu luzingu* na nge vandaka na mfunu sambu na mono bubu, bika nde luzingu* na mono kuvanda na mfunu na meso ya Yehowa, mpi bika yandi gulusa mono na bampasi yonso.” 25 Saule vutudilaka Davidi nde: “Mwana na mono Davidi, bika nde nge baka lusakumunu. Nge ta sala kibeni mambu ya nene, mpi nge ta nunga kibeni.” Ebuna Davidi kwendaka nzila na yandi, mpi Saule vutukaka na kisika na yandi. 
27 Kansi, Davidi tubaka na ntima na yandi nde: “Kilumbu kele mono ta fwa na maboko ya Saule. Kuluta mbote mono tina na insi ya bantu ya Filistia; ebuna Saule ta bikisa kusosa mono na teritware ya mvimba ya Izraele, mpi mono ta katuka na maboko na yandi mpi ta tina.” 2 Yo yina Davidi telamaka ti bantu 600 yina vandaka ti yandi mpi bo kwendaka na Akishi mwana ya Maoki, ntotila ya Gati. 3 Davidi bikalaka ti Akishi na Gati, yandi ti bantu na yandi, konso muntu ti bantu ya nzo na yandi. Davidi vandaka ti bankento na yandi zole, Ahinoami muntu ya Yizreele mpi Abigaile muntu ya Karmele, mufwidi ya Nabale. 4 Ntangu bo songaka Saule nde Davidi me tina na Gati, yandi bikisaka kusosa yandi. 5 Ebuna Davidi tubilaka Akishi nde: “Kana nge me ndima mono, bika nde bo pesa mono kisika na mbanza mosi ya fioti, sambu mono zinga kuna. Sambu na nki nsadi na nge fwete zinga na mbanza ya kimfumu ti nge?” 6 Ebuna Akishi pesaka yandi Siklagi na kilumbu yina. Yo yina Siklagi kele ya bantotila ya Yuda tii bubu yai. 7 Ntangu* yina Davidi zingaka na mbanza ya fioti ya bantu ya Filistia vandaka mvula mosi ti bangonda iya. 8 Davidi ti bantu na yandi vandaka kukwenda kunwanisa bantu ya Geshure, bantu ya Girzi, mpi bantu ya Amaleki, sambu bo vandaka kuzinga na ntoto yina ke yantika na Telami tii na Shure mpi ke kulumuka tii na insi ya Ezipte. 9 Ntangu Davidi vandaka kunwanisa ntoto yina, yandi vandaka kubika ve na luzingu babakala ti bankento, kansi yandi vandaka kubaka mameme, bangombe, bampunda, bashamo, mpi bilele, na nima yandi vandaka kuvutuka na Akishi. 10 Ebuna Akishi vandaka kuyula nde: “Beno kwendaka kunwana na wapi bubu yai?” Davidi vandaka kuvutula nde: “Na sudi* ya Yuda” to “Na sudi ya bantu ya Yerameele” to “Na sudi ya bantu ya Keni.” 11 Davidi vandaka kubika ve babakala ti bankento na luzingu sambu na kunata bo na Gati, yandi vandaka kutuba nde: “Sambu bo funda beto ve mpi bo tuba ve nde, ‘Yai mambu yina Davidi salaka.’” (Yandi vandaka kusala mutindu yai ntangu yonso yina yandi vandaka kuzinga na mbanza ya fioti ya bantu ya Filistia.) 12 Yo yina Akishi ndimaka Davidi, mpi yandi vandaka kutuba na ntima nde: ‘Yandi me kuma kibeni kima ya nsudi ya mbi na kati ya bantu na yandi Izraele, yo yina yandi ta vanda nsadi na mono ntangu yonso.’ 
28 Na bilumbu yina, bantu ya Filistia vukisaka basoda na bo sambu na kunwana ti Izraele. Ebuna Akishi tubilaka Davidi nde: “Nge me zaba kibeni nde nge ti bantu na nge, beno ta kwenda na bitumba ti mono.” 2 Ebuna Davidi tubilaka Akishi nde: “Nge me zaba mbote mambu yina nsadi na nge ta sala.” Akishi tubilaka Davidi nde: “Yo yina mono ta tula nge kimakulu muntu yina ke kengilaka mono.”* 3 Ntangu yai, Samuele fwaka, mpi Izraele ya mvimba dilaka yandi mpi zikaka yandi na mbanza na yandi Rama. Saule katulaka na insi bantu yina ke solulaka ti bampeve ya bafwa mpi bantu yina ke zabisaka bantu mambu yina ta kumina bo. 4 Bantu ya Filistia vukanaka mpi kwendaka kusala camp na Shunemi. Yo yina Saule vukisaka Izraele ya mvimba mpi bo salaka camp na Gilboa. 5 Ntangu Saule monaka camp ya bantu ya Filistia yandi waka boma, mpi ntima na yandi tekitaka ngolo kibeni. 6 Saule vandaka kuyula Yehowa, kansi Yehowa vandaka kupesa yandi ve mvutu ata fioti, yo vanda na bandosi, na nzila ya Urimi to ya bambikudi. 7 Nsuka-nsuka Saule tubilaka bansadi na yandi nde: “Beno sosila mono nkento mosi yina ke solulaka ti bampeve ya bafwa, mpi mono ta kwenda kuyula yandi.” Bansadi na yandi vutulaka nde: “Kele ti nkento mosi na Ene-dore yina ke solulaka ti bampeve ya bafwa.” 8 Yo yina, Saule lwataka bilele ya nkaka sambu bo zaba yandi ve, ebuna na mpimpa yandi kwendaka na nkento yina ti bantu na yandi zole. Yandi tubaka nde: “Pardo, solula ti bampeve ya bafwa sambu na kuzabisa mambu yina ta bwa, mpi basisila mono muntu yina mono ta songa nge.” 9 Kansi, nkento yina tubilaka yandi nde: “Nge fwete zaba mambu yina Saule salaka, mutindu yandi katulaka na insi bantu yina ke solulaka ti bampeve ya bafwa mpi bantu yina ke zabisaka bantu mambu yina ta kumina bo. Ebuna sambu na nki nge ke zola kukanga mono* sambu bo fwa mono?” 10 Ebuna Saule zengilaka yandi kieleka na zina ya Yehowa nde: “Ya kieleka mutindu Yehowa kele na luzingu, makambu ta bwila nge ve sambu na diambu yai!” 11 Ebuna nkento yina tubaka nde: “Mono basisila nge nani?” Yandi vutulaka nde: “Basisila mono Samuele.” 12 Ntangu nkento yina monaka “Samuele,”* yandi bokaka mpi tubilaka Saule nde: “Sambu na nki nge me kusa mono? Nge kele Saule!” 13 Ntotila tubilaka yandi nde: “Kuwa boma ve; kansi nge ke mona inki?” Nkento yina vutudilaka Saule nde: “Mono ke mona muntu mosi bonso nzambi ke kwisa kubasika na ntoto.” 14 Na mbala mosi Saule yulaka yandi nde: “Yandi kele nki mutindu?” ebuna nkento yina tubaka nde: “Yandi kele mununu, yandi ke kwisa kubasika, mpi yandi me lwata kazaka ya kukonda maboko.” Ebuna Saule bakisaka nde yo vandaka “Samuele,” mpi yandi bwaka luse na ntoto mpi fukamaka. 15 Ebuna “Samuele” tubilaka Saule nde: “Sambu na nki nge me yangisa mono na mutindu nge me lomba nde bo basisa mono?” Saule vutulaka nde: “Mono kele na mpasi ya ngolo. Bantu ya Filistia ke nwanisa mono, ebuna Nzambi me bikisa mono mpi yandi ke pesa mono diaka ve mvutu, yo vanda na nzila ya bambikudi to na bandosi; yo yina mono me binga nge sambu nge zabisa mono mambu yina mono fwete sala.” 16 “Samuele” tubaka nde: “Sambu na nki nge ke yula mono ntangu yai ya Yehowa me bikisa nge mpi me kuma mbeni na nge? 17 Yehowa ta sala mambu yina yandi tubaka na nzila na mono: Yehowa ta botula kimfumu na maboko na nge mpi yandi ta pesa yo na nkweno na nge, Davidi. 18 Sambu nge lemfukaka ve na ndinga ya Yehowa mpi nge fwaka ve bantu ya Amaleki yina pesaka yandi makasi ya ngolo, yo yina Yehowa ke sala nge mambu yai bubu. 19 Yehowa ta pesa mpi Izraele ya mvimba ti nge na maboko ya bantu ya Filistia, mpi mbasi nge ti bana na nge ya babakala, beno ta vanda ti mono. Yehowa ta pesa mpi basoda ya Izraele na maboko ya bantu ya Filistia.” 20 Na mbala mosi, Saule bwaka na ntoto, yandi lalaka ya mvimba mpi waka boma mingi kibeni sambu na mambu yina “Samuele” tubaka. Ebuna yandi vandaka diaka ve na ngolo, sambu yandi diaka ve kilumbu yina ya mvimba mpi mpimpa yina ya mvimba. 21 Ntangu nkento yina kwisaka na Saule mpi monaka nde yandi ke kudiyangisa mingi kibeni, yandi tubilaka Saule nde: “Nsadi na nge me lemfuka na mambu yina nge tubaka; mono tulaka luzingu na mono na kigonsa* mpi mono salaka mambu yina nge songaka mono na kusala. 22 Pardo, nge fwete wa mambu yina nsadi na nge ke zola kutuba. Bika mono tula mampa na ntwala na nge; ebuna dia mpidina nge ta baka ngolo ya kukwenda.” 23 Ata mpidina, yandi buyaka mpi tubaka nde: “Mono ta dia ve.” Kansi, bansadi na yandi ti nkento yina landaka kubondila yandi. Nsuka-nsuka yandi wilaka bo, yandi telamaka na ntoto, mpi vandaka na mbeto. 24 Nkento yina vandaka ti mwana-ngombe ya mafuta na nzo, yo yina yandi fwaka* yo nswalu mpi yandi bakaka fufu, salaka poto-poto mpi salaka mampa ya kukonda levire. 25 Yandi pesaka yo Saule mpi bansadi na yandi, ebuna bo diaka. Na nima, bo telamaka mpi bo kwendaka na mpimpa yina. 
29 Bantu ya Filistia vukisaka basoda na bo yonso na Afeki, kansi bantu ya Izraele salaka camp na bo pene-pene ya nto ya masa na Yizreele. 2 Mpi bamfumu ya bantu ya Filistia vandaka kuluta ti bimvuka na bo ya bankama ya basoda mpi ya mafunda ya basoda, mpi Davidi ti bantu na yandi vandaka kutambula na nima ti Akishi. 3 Kansi bamfumu ya bantu ya Filistia tubaka nde: “Sambu na nki Baebreo yai kele awa?” Akishi vutudilaka bo nde: “Yai Davidi, nsadi ya Saule ntotila ya Izraele, yina ke zingaka ti mono katuka mvula mosi to bamvula mingi. Mono me mona ve ata kima mosi ya mbi na yandi yantika kilumbu yina yandi tinaka mpi kwisaka na mono tii bubu yai.” 4 Kansi bamfumu ya bantu ya Filistia wilaka yandi makasi, mpi bo tubilaka yandi nde: “Songa muntu yina yandi vutuka. Bika yandi vutuka na kisika yina nge pesaka yandi. Kupesa yandi ve nzila ya kukwenda ti beto na bitumba, sambu yandi balukila beto ve na bitumba. Inki kele mutindu ya kuluta mbote yina yandi lenda sosa nde mfumu na yandi kundima yandi kana yandi fwa ve basoda na beto? 5 Keti yai Davidi ve yina bo vandaka kuyimbila ntangu bo vandaka kukina nde: ‘Saule me fwa mafunda ya bambeni, Mpi Davidi me fwa makumi ya mafunda ya bambeni’?” 6 Yo yina Akishi bingaka Davidi mpi tubilaka yandi nde: “Ya kieleka, mutindu Yehowa kele na luzingu, nge kele muntu ya mbote, mpi mono zolaka nde nge kwenda na bitumba ti basoda na mono, sambu mono me mona ve ata kima mosi ya mbi na nge yantika kilumbu yina nge kwisaka na mono tii bubu yai. Kansi bamfumu ke tudila nge ve ntima. 7 Yo yina, vutuka na ngemba, mpi kusala ve ata kima mosi yina ta pesa bamfumu ya bantu ya Filistia makasi.” 8 Kansi, Davidi tubilaka Akishi nde: “Mono me sala inki? Inki kima ya mbi nge me mona na nsadi na nge yantika kilumbu yina mono kwisaka na nge tii bubu yai? Sambu na nki mono fwete kwenda ve ti nge mpi kunwana ti bambeni ya mfumu na mono ntotila?” 9 Akishi vutudilaka Davidi nde: “Na mabanza na mono, nge kele muntu ya mbote bonso wanzio ya Nzambi. Kansi bamfumu ya bantu ya Filistia me tuba nde, ‘Kupesa yandi ve nzila ya kukwenda ti beto na bitumba.’ 10 Ntangu yai, telama na suka-suka ti bansadi ya mfumu na nge yina kwisaka ti nge; beno telama mpi beno kwenda na suka-suka ntangu nsemo ta basika.” 11 Ebuna Davidi mpi bantu na yandi telamaka na suka-suka sambu na kuvutuka na ntoto ya bantu ya Filistia, mpi bantu ya Filistia kwendaka na Yizreele. 
30 Ntangu Davidi ti bantu na yandi kwisaka na Siklagi na kilumbu ya tatu, bantu ya Amaleki kotaka na ndambu ya sudi* mpi na Siklagi; bo nwanisaka Siklagi mpi bo yokaka yo tiya. 2 Bo nataka bankento mpi bantu yonso yina vandaka na kati na yo na kimpika, yantika na baleke tii na bambuta. Bo fwaka ve ata muntu mosi, kansi bo nataka bo, ebuna bo simbaka nzila mpi bo kwendaka. 3 Ntangu Davidi ti bantu na yandi kumaka na mbanza, bo kutaka bo me yoka yo tiya, mpi bo me nata bankento na bo, mpi bana na bo ya babakala ti ya bankento na kimpika. 4 Ebuna Davidi ti bantu yina vandaka ti yandi yantikaka kudila ngolo tii kuna bo vandaka diaka ve na ngolo ya kudila. 5 Bo nataka mpi na kimpika bankento zole ya Davidi, Ahinoami muntu ya Yizreele mpi Abigaile mufwidi ya Nabale muntu ya Karmele. 6 Davidi vandaka kudiyangisa mingi, sambu bantu na yandi tubaka nde bo ta fwa yandi na matadi, sambu bantu* yonso waka makasi mutindu bo vidisaka bana na bo ya babakala ti ya bankento. Kansi Davidi bakaka kikesa na lusadisu ya Yehowa Nzambi na yandi. 7 Ebuna Davidi tubilaka nganga-nzambi Abiatare, mwana ya Ahimeleki, nde: “Pardo, nata efodi awa.” Ebuna Abiatare natilaka Davidi efodi. 8 Davidi yulaka Yehowa nde: “Keti mono fwete landa kimvuka yina ya miyibi? Keti mono ta kanga bo?” Ebuna yandi tubilaka Davidi nde: “Landa bo, sambu nge ta kanga bo kibeni, mpi nge ta gulusa bima yina bo yibaka.” 9 Na mbala mosi Davidi kwendaka ti bantu 600 yina vandaka ti yandi, mpi bo kwendaka tii na Muwanda* ya Besore, kisika bantu ya nkaka bikalaka. 10 Davidi vandaka kaka kulanda bo, yandi ti bantu 400, kansi bantu 200 bikalaka, bayina lembaka mingi mpi kukaka ve kusabuka Muwanda ya Besore. 11 Bo kutaka muntu mosi ya Ezipte na nseke mpi bo nataka yandi na Davidi. Bo pesaka yandi madia mpi masa ya kunwa, 12 bo pesaka yandi mpi ndambu ya gato ya bafige yina bo me kamuna mpi bagato zole ya bambuma ya vinu. Na nima ya kudia, yandi bakaka diaka ngolo,* sambu yandi diaka ve mpi nwaka ve masa bilumbu tatu mpi bampimpa tatu. 13 Davidi yulaka yandi nde: “Nge kele muntu ya nani, mpi nge me katuka na wapi?” ebuna yandi tubaka nde: “Mono kele muntu ya Ezipte mpi mpika ya muntu mosi ya Amaleki, kansi mfumu na mono bikisaka mono sambu mono belaka bilumbu tatu me luta. 14 Beto nwanisaka sudi* ya bantu ya Kereti, teritware ya Yuda, mpi sudi* ya Kalebi, mpi beto yokaka Siklagi tiya.” 15 Ebuna Davidi tubilaka yandi nde: “Keti nge ta nata mono kisika kimvuka yina ya miyibi kele?” Yandi vutulaka nde: “Kana nge zenga kieleka na ntwala na mono na zina ya Nzambi nde nge ta fwa mono ve mpi nde nge ta pesa mono ve na maboko ya mfumu na mono, mono ta nata nge kisika kimvuka yina ya miyibi kele.” 16 Yo yina yandi nataka Davidi kisika bo vandaka me panzana na ntoto na bisika yonso, bo ke dia, ke nwa, mpi ke sala nkinsi sambu na bima mingi yina bo botulaka na insi ya bantu ya Filistia mpi na insi ya Yuda. 17 Ebuna Davidi fwaka bo yantika na suka ntangu mpimpa vandaka ntete tii na nkokila yina landaka; ata muntu mosi ve tinaka katula kaka bantu 400 yina tinaka na zulu ya bashamo. 18 Davidi bakaka diaka bima yonso yina bantu ya Amaleki botulaka, mpi Davidi gulusaka bankento na yandi zole. 19 Muntu na bo mosi ve kondaka, yantika na leke tii na mbuta. Bo bakaka diaka bana na bo ya babakala ti ya bankento mpi bima yina bantu yina botulaka; Davidi bakaka diaka bima yonso yina bantu yina botulaka. 20 Davidi bakaka mameme yonso ti bangombe yonso, mpi bantu na yandi vandaka kunata yo na ntwala ya bitwisi na bo. Bo tubaka nde: “Yai bima ya Davidi me botula na bitumba.” 21 Ebuna Davidi kumaka kisika bantu 200 yina vandaka, bayina kukaka ve kukwenda ti yandi sambu bo lembaka mingi mpi yina bikalaka pene-pene ya Muwanda ya Besore, ebuna bo basikaka sambu na kukutana ti Davidi mpi bantu yina vandaka ti yandi. Ntangu Davidi kumaka pene-pene na bo, yandi yulaka bo kana bo kele mbote. 22 Kansi, bantu yonso ya mbi mpi ya kukonda mfunu na kati ya bantu yina kwendaka ti Davidi tubaka nde: “Sambu bo kwendaka ve ti beto, beto ta pesa bo ve ata kima mosi na bima ya bo botulaka mpi yina beto me baka diaka, katula kaka nde konso muntu kubaka nkento na yandi ti bana na yandi mpi yandi kwenda.” 23 Kansi Davidi tubaka nde: “Bampangi na mono, beno fwete sala ve mutindu yina na bima yina Yehowa me pesa beto. Yandi taninaka beto mpi pesaka na maboko na beto kimvuka ya miyibi yina kwisaka kunwanisa beto. 24 Nani lenda ndima beno na diambu yai? Dikabu ya muntu yina kwendaka na bitumba ta vanda kiteso mosi ti dikabu ya muntu yina bikalaka sambu na kukengila bima. Bantu yonso ta baka dikabu ya kiteso mosi.” 25 Mpi katuka kilumbu yina, yandi salaka nde yo bikala bonso nsiku mpi munsiku sambu na Izraele tii bubu yai. 26 Ntangu Davidi vutukaka na Siklagi, yandi tindilaka bankuluntu ya Yuda yina vandaka banduku na yandi ndambu ya bima yina bo botulaka, mpi tubaka nde: “Yai dikabu* na beno ya me katuka na bima ya beto me botula na bambeni ya Yehowa.” 27 Yandi tindaka yo na bayina vandaka na Betele, na bayina vandaka na Ramoti ya Negebi,* na bayina vandaka na Yatire, 28 na bayina vandaka na Aroere, na bayina vandaka na Sifmoti, na bayina vandaka na Eshtemoa, 29 na bayina vandaka na Rakale, na bayina vandaka na bambanza ya bantu ya Yerameele, na bayina vandaka na bambanza ya bantu ya Keni, 30 na bayina vandaka na Orma, na bayina vandaka na Borashani, na bayina vandaka na Ataki, 31 na bayina vandaka na Ebroni, mpi na bisika yonso yina Davidi lutaka ti bantu na yandi.

To “mabanza ya mbi.” Yehowa pesaka nzila nde ntima ya Saule yo mosi kupesa yandi boma ya ngolo.
Na kisina, “bacamp.”
To “Ntoto ya Kukonda Ngumba.”
Na kisina, “maboko sambanu ti ampan mosi.” Tala Bangindu ya Ngika B14.
Kiteso ya bakilo 57. Tala Bangindu ya Ngika B14.
Kiteso ya bakilo 6,84. Tala Bangindu ya Ngika B14.
To “ke tula ntembe na.”
Kiteso ya balitre 22. Tala Bangindu ya Ngika B14.
Na kisina, “mabele.”
To “Ntoto ya Kukonda Ngumba.”
To “kutula ntembe na.”
To “tula ntembe na.”
To “kukonda kikesa.”
To “muntu ya bitumba.”
To “na mbwanga.”
To “me tula ntembe na.”
To “muwanda.”
To “me tudila ntembe.”
Na kisina, “dibundu yai yonso.”
To “na luzingu ya moyo na nge.”
To “moyo ya Yonatani kangamaka ti moyo ya Davidi.”
To “bonso moyo na yandi mosi.”
To “bonso moyo na yandi mosi.”
To “vandaka kusala mambu na mayele yonso na.”
To “kusala bonso mbikudi.”
Na kisina, “mpi yandi vandaka kubasika mpi kukota na ntwala ya bantu.”
To “kusala na mayele yonso.”
To “ta kuma bokilo na mono.”
To “kusala diaka mambu na mayele mingi.”
To “tulaka moyo na yandi na maboko na yandi.”
To “Kana nge tinisa ve moyo na nge.”
To “nzambi ya dibuta; kiteki.”
To “nzambi ya dibuta; kiteki.”
To “ti bilele ya kati.”
To “moyo.”
To “moyo na nge.”
To “yina moyo na nge ta tuba.”
To “moyo na yandi mosi.”
Na kisina, “na kilumbu ya kisalu.”
Na kisina, “nsoni ya kinkonga ya mama na nge.”
Na kisina, “sambu yandi kele mwana ya lufwa.”
Na kisina, “nkuna.”
Na kisina, “nkuna.”
To “vukisaka ve nitu ti bankento.”
To “Ntoto ya Kukonda Ngumba.”
Na kisina, “na maboko na bo.”
To “vandaka ti moyo ya bululu.”
To “ya kwikama.”
Na kisina, “bantu ya ke bakaka ntinu.”
To “mioyo yonso.”
To “moyo.”
To “moyo.”
Na kisina, “me teka yandi na maboko na mono.”
To mbala ya nkaka, “bankwa-ntoto.”
To mbala ya nkaka, “vandaka na boma sambu.”
To “moyo.”
Na kisina, “mpi yandi pesaka maboko na yandi kikesa.”
Na kisina, “na ndambu ya diboko ya kitata.”
To mbala ya nkaka, “ntoto ya zelo na zelo; ntoto-makanga.”
To “moyo na nge.”
To “mabuta.”
Na kisina, “kwendaka kufika makulu na yandi.”
To “kansansa.”
To mbala ya nkaka, “panzaka bantu na yandi.”
To “moyo na mono.”
Na kisina, “nkuna.”
Mbanza mosi na Yuda; yo kele ve Ngumba ya Karmele.
Na kisina, “kilumbu ya mbote.”
To “muntu ya mpamba-mpamba.”
Seya mosi kele balitre 7,33. Tala Bangindu ya Ngika B14.
To mbala ya nkaka, “na Davidi.”
Na kisina, “konso muntu yina ke subila kibaka.” Yo kele bangogo ya kuvweza ya Kiebreo sambu na kutubila babakala.
Yo ke tendula “Kilawu; Zoba.”
To “moyo na nge.”
To “gulusa ve.”
Na kisina, “lusakumunu.”
To “moyo.”
To “moyo.”
To “mioyo.”
To “katuka na dibulu ya lanse.”
Na kisina, “ta yituka ve to ta bula dibaku ve.”
To “kugulusa.”
To “mpi mono gulusa ve.”
Na kisina, “konso muntu yina ke subila kibaka.” Yo kele bangogo ya kuvweza ya Kiebreo sambu na kutubila babakala.
Na kisina, “ntima ya Nabale.”
To mbala ya nkaka, “ntoto ya zelo na zelo; ntoto-makanga.”
Na kisina, “wa nsudi ya.”
To “moyo.”
To “moyo.”
To “moyo.”
Na kisina, “Ntalu ya bilumbu.”
To “Na Negebi.”
Na kisina, “muntu yina ke kengilaka ntu na mono bilumbu yonso.”
To “moyo na mono.”
To “kima yina vandaka kumonana bonso Samuele.”
To “bakaka moyo na mono na maboko na mono.”
To “tambikaka.”
To “ya Negebi.”
To “sambu mioyo ya bantu.”
Tala Bantendula ya Bangogo.
Na kisina, “mpeve na yandi vutukilaka yandi.”
To “Negebi.”
To “Negebi.”
Na kisina, “lusakumunu.”
To “ya sudi.”


^ (2 Sam. 1:1-24:25) Na nima ya lufwa ya Saule, ntangu Davidi vutukaka na nima ya kubedisa* bantu ya Amaleki, Davidi salaka bilumbu zole na Siklagi. 2 Na kilumbu ya tatu, bakala mosi katukaka na camp ya Saule mpi yandi vandaka ti bilele ya kupasuka-pasuka mpi ti ntoto na ntu. Ntangu yandi kwisaka pene-pene ya Davidi, yandi bwaka na ntoto mpi fukamaka. 3 Davidi yulaka yandi nde: “Nge me katuka na wapi?” Yandi vutulaka nde: “Mono me tina camp ya Izraele.” 4 Davidi yulaka yandi nde: “Pardo, songa mono, mambu me luta nki mutindu?” Ebuna yandi tubaka nde: “Bantu me tina bitumba mpi bantu mingi me bwa mpi me fwa. Nkutu Saule ti mwana na yandi Yonatani me fwa.” 5 Ebuna Davidi yulaka leke ya bakala yina natilaka yandi nsangu nde: “Nki mutindu nge me zaba nde Saule ti mwana na yandi Yonatani me fwa?” 6 Leke yina ya bakala vutulaka nde: “Kukonda kukana mono vandaka na Ngumba ya Gilboa, ebuna mono monaka Saule me yekama na dikonga na yandi, ebuna bapusu-pusu ti bantu yina ke tambusaka bampunda kumaka kisika yandi vandaka. 7 Ntangu yandi balukaka mpi monaka mono, yandi bingaka mono ebuna mono tubaka nde, ‘Mono yandi yai!’ 8 Yandi yulaka mono nde, ‘Nge kele nani?’ Mono vutulaka nde, ‘Mono kele muntu ya Amaleki.’ 9 Ebuna yandi tubaka nde, ‘Pardo, telama pene-pene na mono mpi fwa mono, sambu mono kele na mpasi mingi, kansi mono kele kaka na luzingu.’* 10 Yo yina mono telamaka pene-pene na yandi mpi fwaka yandi, sambu mono zabaka nde yandi lenda zinga ve kana yandi bwa ti bamputa yina. Na nima mono bakaka mpu ya kimfumu yina vandaka na ntu na yandi ti mutaku ya diboko yina vandaka na diboko na yandi, mpi mono me nata yo awa na mfumu na mono.” 11 Ebuna Davidi simbaka bilele na yandi mpi pasulaka yo, mpi bantu yonso yina vandaka ti yandi salaka mutindu mosi. 12 Bo tulaka milolo, bo dilaka, mpi bo buyaka madia tii na nkokila sambu na Saule, sambu na mwana na yandi Yonatani, sambu na bantu ya Yehowa, mpi sambu na nzo ya Izraele, sambu bo fwaka na mbele ya bitumba. 13 Davidi yulaka leke ya bakala yina natilaka yandi nsangu nde: “Nge kele muntu ya wapi?” Yandi tubaka nde: “Mono kele mwana ya munzenza mosi, muntu ya Amaleki.” 14 Ebuna Davidi tubilaka yandi nde: “Sambu na nki nge waka ve boma ya kunangula diboko na nge sambu na kufwa muntu yina Yehowa me tulaka mafuta?” 15 Yo yina Davidi bingaka leke mosi mpi tubaka nde: “Kwisa mpi bula yandi.” Yandi bulaka yandi, ebuna yandi fwaka. 16 Davidi tubilaka yandi nde: “Menga na nge kele na zulu ya ntu na nge mosi, sambu munoko na nge mosi me funda nge ntangu nge me tuba nde, ‘Mono me fwa muntu yina Yehowa me tulaka mafuta.’” 17 Ebuna Davidi yimbaka nkunga yai ya mawa* sambu na Saule ti mwana na yandi Yonatani 18 mpi tubaka nde bo fwete longa bantu ya Yuda nkunga yai ya mawa ya bo bingaka “Munduki ya Tolo-Tolo,” yina bo me sonikaka na mukanda ya Yashare: 19 “O Izraele, kitoko me fwa na zulu ya bisika na nge ya kunanguka. Bantu ya ngolo me bwa kibeni! 20 Beno tuba yo ve na Gati; Beno zabisa yo ve na babala-bala ya Ashkeloni, Kana ve bana-bankento ya bantu ya Filistia ta wa kiese, Kana ve bana-bankento ya bantu ya kukonda kuyotisa ta kudikumisa. 21 Beno bangumba ya Gilboa, Bika nde malulu to mvula kubwila beno ve, Mpi bilanga kubasisa ve makabu ya santu, Sambu kuna bo bebisaka kitaninu ya bantu ya ngolo, Kitaninu ya Saule ya bo ke tula diaka ve mafuta. 22 Na menga ya bantu ya bo me fwa, na mafuta ya bantu ya ngolo, Munduki ya tolo-tolo ya Yonatani vutukaka ve nima, Mpi mbele ya bitumba ya Saule vandaka ve kuvutuka kukonda kununga. 23 Saule ti Yonatani, bantu yina bo zolaka mingi mpi bantu ya mfunu mingi na luzingu na bo, Mpi na lufwa, bo kabwanaka ve. Bo vandaka ntinu kuluta bango-zulu, Ngolo kuluta bantambu. 24 O bana-bankento ya Izraele, beno dila Saule, Yina lwatisaka beno bilele ya mbwaki mingi, ya kitoko mpi ya ntalu, Yina tulaka bima ya wolo ya kukumisa nitu kitoko na bilele na beno. 25 Bantu ya ngolo me bwa kibeni na bitumba! Yonatani me fwa na zulu ya bisika na nge ya kunanguka! 26 Mono kele na mawa sambu na nge, mpangi na mono Yonatani, Mono vandaka kuzola nge mingi. Zola na nge sambu na mono vandaka ya kuyituka kuluta zola ya bankento. 27 Bantu ya ngolo me bwa kibeni, Mpi binwaninu ya bitumba me beba!” 
2 Na nima, Davidi yulaka Yehowa nde: “Keti mono fwete tombuka na mbanza mosi ya Yuda?” Yehowa tubilaka yandi nde: “Tombuka.” Ebuna Davidi yulaka nde: “Mono fwete kwenda na wapi?” Yandi vutulaka nde: “Na Ebroni.” 2 Yo yina, Davidi tombukaka kuna ti bankento na yandi zole, Ahinoami muntu ya Yizreele ti Abigaile mufwidi ya Nabale muntu ya Karmele. 3 Davidi nataka mpi bantu yina vandaka ti yandi, konso muntu ti bantu ya nzo na yandi, mpi bo zingaka na bambanza yina kele pene-pene ya Ebroni. 4 Ebuna bantu ya Yuda kwisaka, mpi kuna bo tulaka Davidi mafuta sambu yandi kuma ntotila ya nzo ya Yuda. Bo songaka Davidi nde: “Bantu yina zikaka Saule vandaka bantu ya Yabeshi-gileadi.” 5 Yo yina Davidi tindaka binati-nsangu na bantu ya Yabeshi-gileadi mpi tubilaka bo nde: “Bika nde Yehowa kusakumuna beno, sambu beno monisilaka Saule mfumu na beno zola ya kwikama na mutindu beno zikaka yandi. 6 Bika nde Yehowa kumonisila beno zola ya kwikama mpi kwikama. Mono ta monisila beno mpi ntima ya mbote sambu beno me sala diambu yina. 7 Ntangu yai, bika nde maboko na beno kuvanda ngolo mpi beno vanda kikesa, ata mfumu na beno Saule me fwa, mpi bantu ya nzo ya Yuda me tula mono mafuta sambu mono kuma ntotila na bo.” 8 Kansi Abnere mwana ya Nere, mfumu ya basoda ya Saule, bakaka Ishe-bosheti, mwana ya Saule, mpi nataka yandi sambu na kusabuka na Mahanayimi 9 ebuna yandi tulaka yandi ntotila ya Gileadi, ya bantu ya Ashuri, ya Yizreele, ya Efrayimi, ya Benyamini, mpi ya Izraele ya mvimba. 10 Ishe-bosheti, mwana ya Saule, vandaka ti bamvula 40 ntangu yandi kumaka ntotila ya Izraele, mpi yandi yalaka bamvula zole. Kansi nzo ya Yuda pesaka Davidi maboko. 11 Ntangu* yina Davidi vandaka ntotila ya nzo ya Yuda na Ebroni vandaka bamvula nsambwadi ti bangonda sambanu. 12 Na nima, Abnere mwana ya Nere ti bansadi ya Ishe-bosheti, mwana ya Saule, basikaka na Mahanayimi mpi kwendaka na Gibeoni. 13 Yoabi mwana ya Seruya ti bansadi ya Davidi mpi basikaka ebuna bo kutanaka ti bo na kiziba ya Gibeoni; kimvuka mosi vandaka ya kuvanda na lweka yai ya kiziba, mpi kimvuka ya nkaka na lweka ya nkaka ya kiziba. 14 Nsuka-nsuka, Abnere tubilaka Yoabi nde: “Bika nde baleke ya babakala kutelama mpi kunwana bitumba* na ntwala na beto.” Ebuna Yoabi tubaka nde: “Bo telama.” 15 Yo yina bo telamaka. Bimvuka yonso zole tangaka bantu na bo sambu na kutesana mpi bo sabukaka. Bantu 12 ya Benyamini ti ya Ishe-bosheti, mwana ya Saule, mpi bantu 12 na kati ya bansadi ya Davidi. 16 Konso muntu simbaka muntu ya nkaka na ntu mpi konso muntu na kati na bo kotisaka mbeni na yandi mbele na mpanzi, ebuna bo fwaka bo yonso kumosi. Yo yina bo bingaka kisika yina, ya kele na Gibeoni, nde Elekati-asurimi. 17 Bitumba yina landaka vandaka ngolo kibeni kilumbu yina, nsuka-nsuka Abnere ti bantu ya Izraele belaka na ntwala ya bansadi ya Davidi. 18 Bana tatu ya Seruya vandaka kuna—Yoabi, Abishai, mpi Asaele; mpi Asaele vandaka kubaka ntinu na makulu bonso mbambi na nseke. 19 Asaele landaka Abnere, mpi yandi balukaka ve na diboko ya kitata to na diboko ya kimama ntangu yandi vandaka kulanda Abnere. 20 Ntangu Abnere talaka na nima, yandi yulaka nde, “Keti yina nge Asaele?” ebuna yandi vutulaka nde, “Ee, yo kele mono.” 21 Ebuna Abnere tubilaka yandi nde: “Baluka na diboko na nge ya kitata to na diboko na nge ya kimama mpi kanga leke mosi ya bakala, mpi baka konso kima yina nge ta botula na yandi, yo kuma ya nge.” Kansi Asaele zolaka ve kuyambula na kulanda yandi. 22 Yo yina Abnere tubilaka diaka Asaele nde: “Yambula kulanda mono. Sambu na nki mono fwete fwa nge? Inki mutindu mono lenda tala mpangi na nge Yoabi na luse?” 23 Kansi yandi vandaka kaka kubuya na kuyambula, yo yina Abnere bulaka yandi nima ya dikonga na divumu, ebuna dikonga basikaka yandi na mukongo; mpi yandi bwaka pana mpi fwaka kisika yina. Konso muntu yina vandaka kukuma kisika yina Asaele bwaka mpi fwaka vandaka kutelama mpi kupema pana. 24 Ebuna Yoabi mpi Abishai landaka Abnere. Ntangu ntangu vandaka kudinda, bo kumaka na ngumba ya fioti ya Ama, yina ke talana ti Gia na nzila yina ke kwendaka na ntoto-makanga ya Gibeoni. 25 Kuna bantu ya Benyamini vukanaka kisika mosi na nima ya Abnere, ebuna bo salaka kimvuka mosi mpi bo telamaka na nsongi ya ngumba mosi buna ya fioti. 26 Ebuna Abnere bingaka Yoabi na ndinga ya ngolo nde: “Keti mbele ya bitumba ta landa kufwa kukonda nsuka? Keti nge ke zaba ve nde nsuka ta vanda kaka mbi? Yo ta sala ntangu ikwa na ntwala nde nge songa bantu na kubika kulanda bampangi na bo?” 27 Ebuna Yoabi tubaka nde: “Ya kieleka mutindu Nzambi kele na luzingu, kana nge tubaka ve, bantu zolaka kuyambula kulanda bampangi na bo kaka na suka.” 28 Ntangu yai Yoabi bulaka kibongo, ebuna bantu na yandi yambulaka kulanda Izraele, mpi bitumba manaka. 29 Ebuna Abnere ti bantu na yandi tambulaka na Araba mpimpa yina ya mvimba mpi bo sabukaka Yordani, bo tambulaka na dibengi ya mvimba* mpi nsuka-nsuka bo kumaka na Mahanayimi. 30 Ntangu Yoabi bikaka kulanda Abnere, yandi vukisaka bantu yonso kisika mosi. Bantu 19 na kati ya bansadi ya Davidi kondaka, yika mpi Asaele. 31 Kansi bansadi ya Davidi bedisaka bantu ya Benyamini ti bantu ya Abnere, mpi bantu na bo 360 fwaka. 32 Bo bakaka Asaele mpi zikaka yandi na maziamu ya tata na yandi, yina kele na Betelemi. Ebuna Yoabi ti bantu na yandi tambulaka mpimpa ya mvimba, mpi bo kumaka na Ebroni na suka-suka. 
3 Bitumba vandaka ntangu mingi na kati ya nzo ya Saule ti nzo ya Davidi; ebuna Davidi vandaka kukuma kaka ngolo, kansi nzo ya Saule vandaka kaka kulemba. 2 Na ntangu yina, Davidi butaka bana na Ebroni. Mwana na yandi ya ntete vandaka Amnoni yina yandi butaka ti Ahinoami muntu ya Yizreele. 3 Mwana na yandi ya zole vandaka Kileabi yina yandi butaka ti Abigaile, mufwidi ya Nabale muntu ya Karmele; mpi mwana ya tatu vandaka Absalomi mwana ya Maaka, mwana ya Talmai ntotila ya Geshure. 4 Mwana ya iya vandaka Adoniya mwana ya Agiti, mpi mwana ya tanu vandaka Shefatia mwana ya Abitale. 5 Mwana ya sambanu vandaka Yitreami yina Egla nkento ya Davidi butaka. Davidi butaka bana yai na Ebroni. 6 Na ntangu bitumba na kati ya nzo ya Saule ti nzo ya Davidi vandaka kaka kusalama, Abnere vandaka kaka kukumisa kiyeka na yandi ngolo na nzo ya Saule. 7 Saule vandaka ti makangu mosi, zina na yandi Rispa, mwana ya Aiya. Na nima, Ishe-bosheti tubilaka Abnere nde: “Sambu na nki nge vukisaka nitu ti makangu ya tata na mono?” 8 Abnere waka makasi ya ngolo sambu na mambu yina Ishe-bosheti tubaka, ebuna yandi tubaka nde: “Am Keti mono kele mbwa ya Yuda? Tii bubu yai mono ke monisaka zola ya kwikama na nzo ya Saule tata na nge, na bampangi na yandi mpi na banduku na yandi, mpi mono me tekaka nge ve na maboko ya Davidi; kansi bubu yai nge ke sambisa mono sambu na kifu ya me tala nkento? 9 Bika nde Nzambi kupesa Abnere ndola ya ngolo kana mono sala ve sambu na Davidi mutindu Yehowa zengaka kieleka na ntwala na yandi: 10 kukatula kimfumu na nzo ya Saule mpi kutula kiti ya kimfumu ya Davidi na zulu ya Izraele mpi na zulu ya Yuda, katuka na Dani tii na Bere-sheba.” 11 Yandi kukaka ve kutuba diaka ata kima mosi na Abnere sambu yandi vandaka kuwa yandi boma. 12 Na mbala mosi Abnere tindaka binati-nsangu sambu na kutubila Davidi nde: “Ntoto yai kele ya nani?” Yandi yikaka nde: “Sala kuwakana ti mono, ebuna mono ta sala yonso yina mono lenda sala* sambu na kunata bantu yonso ya Izraele na lweka na nge.” 13 Ebuna yandi vutulaka nde: “Yo kele mbote! Mono ta sala kuwakana ti nge. Kima kaka mosi ya mono ke lomba nge kele nde kusosa ve kumona luse na mono, katula kaka kana nge nata ntete Mikale, mwana ya Saule, ntangu nge ta kwisa kumona mono.” 14 Davidi tindaka binati-nsangu na Ishe-bosheti, mwana ya Saule, mpi tubaka nde: “Pesa mono nkento na mono Mikale, yina mono futilaka bampusu 100 ya kibakala ya bantu ya Filistia sambu na kusila yandi na makwela.” 15 Yo yina, Ishe-bosheti tindaka bantu sambu na kubaka Mikale na bakala na yandi Paltiele, mwana ya Layishi. 16 Kansi bakala na yandi vandaka kaka kutambula ti yandi, yandi vandaka kudila ntangu yandi vandaka kulanda yandi tii na Bahurimi. Ebuna Abnere tubilaka yandi nde: “Kwenda, vutuka!” Yandi vutukaka. 17 Na ntangu yina, Abnere tindilaka bankuluntu ya Izraele ndinga nde: “Tuka mwa ntangu, beno zolaka nde Davidi kuvanda ntotila na beno. 18 Ntangu yai beno yilama, sambu Yehowa me tubila Davidi nde: ‘Na nzila ya diboko ya Davidi nsadi na mono, mono ta gulusa bantu na mono Izraele na maboko ya bantu ya Filistia mpi na maboko ya bambeni na bo yonso.’” 19 Ebuna Abnere solulaka ti bantu ya Benyamini. Abnere mpi kwendaka kusolula ti Davidi na kingenga na Ebroni sambu na kusonga yandi mambu yina Izraele mpi nzo ya mvimba ya Benyamini wakanaka. 20 Ntangu Abnere kwisaka na Davidi na Ebroni ti babakala 20, Davidi sadilaka Abnere mpi bantu yina vandaka ti yandi nkinsi. 21 Ebuna Abnere tubilaka Davidi nde: “Bika mono kwenda mpi mono vukisa Izraele ya mvimba kisika mfumu na mono ntotila kele, na mpila nde bo sala kuwakana ti nge, ebuna nge ta kuma ntotila ya bima yonso yina nge me zola.”* Yo yina, Davidi bikaka Abnere nde yandi kwenda, mpi Abnere simbaka nzila mpi kwendaka na ngemba. 22 Ebuna bansadi ya Davidi ti Yoabi katukaka na bitumba mpi kwisaka kuvutuka, bo nataka bima mingi ya bo botulaka na bitumba. Abnere vandaka diaka ve ti Davidi na Ebroni, sambu Davidi bikaka yandi, yandi kwenda na ngemba. 23 Ntangu Yoabi mpi basoda yonso yina vandaka ti yandi kumaka, bo songaka Yoabi nde: “Abnere mwana ya Nere kwisaka na ntotila, mpi ntotila bikaka nde yandi kwenda, ebuna yandi simbaka nzila mpi kwendaka na ngemba.” 24 Yo yina Yoabi kotaka na kisika ya ntotila mpi tubaka nde: “Inki diambu nge me sala? Abnere me kwisa na nge. Sambu na nki nge me bika nde yandi kwenda, ebuna yandi me kwenda kukonda mpasi? 25 Nge me zaba Abnere mwana ya Nere! Yandi me kwisa awa sambu na kukusa nge, sambu na kusosa kuzaba bisika yonso ya nge ke kwendaka, mpi sambu na kuzaba mambu yonso ya nge ke sala.” 26 Yo yina Yoabi bikisaka Davidi mpi tindaka binati-nsangu sambu na kulanda Abnere, ebuna bo kutaka yandi na dibulu ya masa ya Sira mpi kwisaka kuvutula yandi; kansi Davidi zabaka ve ata kima mosi. 27 Ntangu Abnere vutukaka na Ebroni, Yoabi nataka yandi na lweka na kati ya kielo sambu na kusolula ti yandi na kingenga. Kansi, kuna yandi bulaka yandi mbele na divumu, ebuna Abnere fwaka; yo vandaka sambu yandi fwaka* mpangi na yandi Asaele. 28 Na nima, ntangu Davidi waka mambu yina, yandi tubaka nde: “Mono ti kimfumu na mono beto me sala mbi ve ata fioti na ntwala ya Yehowa sambu na lufwa ya Abnere mwana ya Nere. 29 Bika nde yo vutuka na zulu ya ntu ya Yoabi mpi na zulu ya nzo ya mvimba ya tata na yandi. Bika nde nzo ya Yoabi kuvanda ntangu yonso ti muntu ya ke bela sambu masa ke basika yandi, to muntu ya maladi ya lepre, to bakala yina ke sadilaka muntunga,* to muntu yina ke fwa na mbele ya bitumba, to muntu yina kele na mfunu ya madia!” 30 Yo yina, Yoabi ti mpangi na yandi Abishai fwaka Abnere sambu yandi fwaka Asaele mpangi na bo na bitumba na Gibeoni. 31 Ebuna Davidi tubilaka Yoabi mpi bantu yonso yina vandaka ti yandi nde: “Beno pasula bilele na beno, beno lwata basaki mpi beno dila Abnere.” Ntotila Davidi yandi mosi vandaka kutambula na nima ya mbeto yina bo tulaka mvumbi. 32 Bo zikaka Abnere na Ebroni; mpi ntotila dilaka na ndinga ya ngolo na maziamu ya Abnere, mpi bantu yonso dilaka. 33 Ntotila yimbaka sambu na Abnere mpi tubaka nde: “Keti yo lombaka nde Abnere kufwa lufwa ya muntu mosi ya kukonda mayele? 34 Bo kangaka ve maboko na nge, Mpi makulu na nge vandaka ve na kati ya miniololo.* Nge bwaka bonso muntu yina me bwa na maboko ya bantu ya mbi.”* Ebuna bantu yonso dilaka yandi diaka. 35 Na nima, ntangu mwini vandaka ntete, bantu yonso kwisaka kupesa Davidi dimpa sambu na kulembika yandi,* kansi Davidi zengaka kieleka nde: “Bika nde Nzambi kupesa mono ndola ya ngolo kana mono meka kudia dimpa to konso kima yina na ntwala nde ntangu kudinda!” 36 Bantu yonso monaka mambu yina salamaka mpi yo pesaka bo kiese. Bonso mambu yonso yina ntotila vandaka kusala, yo pesaka bantu yonso kiese. 37 Ebuna bantu yonso mpi Izraele ya mvimba zabaka kilumbu yina nde ntotila vandaka ve na kisina ya lufwa ya Abnere mwana ya Nere. 38 Ebuna ntotila tubilaka bansadi na yandi nde: “Keti beno ke zaba ve nde mfumu mosi mpi muntu mosi ya nene me bwa bubu yai na Izraele? 39 Bubu yai mono me lemba, ata bo tulaka mono mafuta sambu na kuvanda ntotila, mpi bantu yai, bana ya Seruya, kele nku mingi sambu na mono. Bika nde Yehowa kufuta muntu ya ke salaka mambi na kutadila mambi na yandi mosi.” 
4 Ntangu Ishe-bosheti mwana ya Saule* waka nde Abnere fwaka na Ebroni, kikesa na yandi manaka* mpi bantu yonso ya Izraele kumaka kisaka-saka. 2 Kuvandaka ti babakala zole yina vandaka kutwadisa bimvuka ya miyibi ya mwana ya Saule: mosi zina na yandi Baanah mpi ya nkaka Rekabi. Bo vandaka bana ya Rimoni muntu ya Beeroti, ya dikanda ya Benyamini. (Sambu bo vandaka kutanga mpi Beeroti na kati ya dikanda ya Benyamini. 3 Bantu ya Beeroti tinaka na Gitayimi, mpi bo kele banzenza kuna tii bubu yai.) 4 Yonatani mwana ya Saule vandaka ti mwana mosi yina makulu na yandi vandaka ti kifu.* Yandi vandaka ti bamvula tanu ntangu nsangu ya Saule mpi ya Yonatani katukaka na Yizreele, mpi ndesi na yandi bakaka yandi mpi tinaka, kansi sambu yandi vandaka kutina na boma, mwana yina bwaka mpi kumaka ti kifu na makulu. Zina na yandi Mefibosheti. 5 Bana ya Rimoni muntu ya Beeroti, Rekabi ti Baanah, kwendaka na nzo ya Ishe-bosheti na ntangu yina mwini ke vandaka ngolo, ntangu Ishe-bosheti vandaka kupema na midi. 6 Bo kotaka na nzo bonso nde bo vandaka kubaka ble, mpi bo bulaka yandi na divumu; ebuna Rekabi ti mpangi na yandi Baanah tinaka. 7 Ntangu bo kotaka na nzo, Ishe-bosheti vandaka ya kulala na mbeto na yandi na kati ya suku na yandi ya kulala, ebuna bo bulaka yandi mpi fwaka yandi, mpi bo zengaka yandi ntu. Na nima, bo bakaka ntu na yandi mpi tambulaka ti yo mpimpa ya mvimba na nzila ya ke kwendaka na Araba. 8 Ebuna bo nataka ntu ya Ishe-bosheti na Davidi na Ebroni mpi tubilaka ntotila nde: “Tala ntu ya Ishe-bosheti mwana ya Saule mbeni na nge yina sosaka luzingu* na nge. Bubu yai Yehowa me vutula mbi na Saule mpi na bana na yandi sambu na mfumu na mono ntotila.” 9 Kansi, Davidi pesaka mvutu na Rekabi ti mpangi na yandi Baanah, bana ya Rimoni muntu ya Beeroti, mpi tubilaka bo nde: “Ya kieleka mutindu Yehowa kele na luzingu, yandi muntu yina gulusaka mono* na bampasi yonso, 10 ntangu muntu mosi kwisaka kusonga mono nde, ‘Saule me fwa,’ mpi yandi yindulaka nde yandi natilaka mono nsangu ya mbote, mono simbaka yandi mpi fwaka yandi na Siklagi. Yina vandaka matabisi yina mono pesaka kinati-nsangu yina! 11 Yo ta vanda ya kuluta kibeni sambu na bantu ya mbi yina me fwa muntu mosi ya lunungu na nzo na yandi mosi na mbeto na yandi! Keti mono fwete lomba ve menga na yandi na maboko na beno mpi kukatula beno na ntoto?” 12 Ebuna Davidi songaka baleke ya babakala na kufwa bo. Bo zengaka bo maboko ti makulu mpi bo tulaka bo bo ke lela pene-pene ya kiziba na Ebroni. Kansi bo bakaka ntu ya Ishe-bosheti mpi zikaka yo na maziamu ya Abnere na Ebroni. 
5 Na nima, makanda yonso ya Izraele kwisaka na Davidi na Ebroni mpi tubaka nde: “Beto kele bampangi na nge ya menga.* 2 Ntete, ntangu Saule vandaka ntotila na beto, nge muntu vandaka kutwadisa Izraele na bitumba.* Ebuna Yehowa tubilaka nge nde: ‘Nge ta gungula bantu na mono Izraele, mpi nge ta kuma ntwadisi ya Izraele.’” 3 Yo yina bankuluntu yonso ya Izraele kwisaka na Ebroni kisika ntotila vandaka, ebuna ntotila Davidi salaka kuwakana ti bo na Ebroni na ntwala ya Yehowa. Ebuna bo tulaka Davidi mafuta sambu yandi kuma ntotila ya Izraele. 4 Davidi vandaka ti bamvula 30 ntangu yandi kumaka ntotila, mpi yandi yalaka bamvula 40. 5 Yandi yalaka Yuda bamvula 7  ti bangonda 6 na Ebroni, mpi yandi yalaka Izraele ya mvimba mpi Yuda bamvula 33 na Yeruzalemi. 6 Ebuna ntotila ti bantu na yandi kwendaka na Yeruzalemi sambu na kunwanisa bantu ya Yebusi yina vandaka kuzinga na insi yina. Bo sosilaka Davidi nde: “Nge ta kota ve awa ata fioti! Ata kifwa-meso mpi muntu ya makulu-kifu ta kula nge.” Bo yindulaka nde, ‘Davidi ta kota awa ve ata fioti.’ 7 Kansi Davidi botulaka kisika ya ngolo ya lutaninu ya Sioni, yina kele ntangu yai Mbanza ya Davidi. 8 Yo yina Davidi tubaka kilumbu yina nde: “Bantu yina ke nwanisa bantu ya Yebusi fwete luta na nzila ya masa yina bo timunaka sambu na kufwa ‘bantu ya makulu-kifu ti bifwa-meso,’ bayina Davidi* ke mengaka!” Yo yina bo ke tubaka nde: “Kifwa-meso ti muntu ya makulu-kifu ta kota ve ata fioti na nzo.” 9 Na nima, Davidi kumaka kuzinga na kisika yina ya ngolo ya lutaninu, mpi bo bingaka yo* Mbanza ya Davidi; mpi Davidi yantikaka kutunga na nziunga katuka na Mwa-Ngumba* tii na kati. 10 Ebuna Davidi vandaka kukuma kaka ngolo, mpi Yehowa Nzambi ya makesa vandaka ti yandi. 11 Hirami ntotila ya Tire tindilaka Davidi binati-nsangu, yandi tindaka mpi banti ya sedre, bantu ya ke salaka kisalu ya mabaya, mpi bantu ya ke salaka kisalu ya matadi sambu na kutunga bibaka, mpi bo yantikaka kutunga nzo* sambu na Davidi. 12 Ebuna Davidi zabaka nde Yehowa tulaka yandi kibeni ntotila ya Izraele mpi tombulaka kimfumu na yandi sambu na mambote ya bantu na yandi Izraele. 13 Davidi bakaka bamakangu mingi mpi kwelaka bankento mingi na Yeruzalemi na nima ya kukatuka na Ebroni, mpi yandi butaka diaka bana mingi ya babakala ti ya bankento. 14 Yai bazina ya bana yina yandi butaka na Yeruzalemi: Shamua, Shobabi, Natani, Salomo, 15 Yibare, Elishua, Nefegi, Yafia, 16 Elishama, Eliada, mpi Elifeleti. 17 Ntangu bantu ya Filistia waka nde bo me tula Davidi mafuta sambu yandi vanda ntotila ya Izraele, bantu yonso ya Filistia tombukaka sambu na kusosa Davidi. Ntangu Davidi waka yo, yandi kulumukaka na kisika ya ngolo ya lutaninu. 18 Ebuna bantu ya Filistia kwisaka mpi bo panzanaka na Muwanda* ya Refayimi. 19 Davidi yulaka Yehowa nde: “Keti mono fwete tombuka sambu na kunwanisa bantu ya Filistia? Keti nge ta pesa bo na maboko na mono?” Ebuna Yehowa tubilaka Davidi nde: “Tombuka, sambu mono ta pesa kibeni bantu ya Filistia na maboko na nge.” 20 Yo yina Davidi kwisaka na Baale-perazimi mpi Davidi fwaka bo kuna. Ebuna yandi tubaka nde: “Yehowa me pasula nzila na kati ya bambeni na mono na ntwala na mono, bonso nzila yina masa me pasula.” Yo yina yandi pesaka kisika yina zina Baale-perazimi.* 21 Bantu ya Filistia yambulaka biteki na bo kuna, ebuna Davidi ti bantu na yandi katulaka yo. 22 Na nima bantu ya Filistia tombukaka diaka mpi panzanaka na Muwanda* ya Refayimi. 23 Davidi yulaka Yehowa, kansi Yandi tubaka: “Kutombuka ve mbala mosi. Kansi, baluka na nima na bo, mpi kwisa kunwanisa bo na ntwala ya banti ya baka. 24 Ntangu nge ta wa makelele ya makulu ya bantu ya ke tambula na bansongi ya banti ya baka, sala mambu kukonda kusukinina, sambu Yehowa ta kwenda na ntwala na nge sambu na kufwa basoda ya Filistia.” 25 Yo yina Davidi salaka kaka mutindu Yehowa songaka yandi, mpi yandi fwaka bantu ya Filistia katuka na Geba nzila ya mvimba tii na Gezere. 
6 Davidi vukisaka diaka basoda yonso ya kuluta kikesa ya Izraele, babakala 30 000. 2 Ebuna Davidi ti bantu yonso yina vandaka ti yandi kwendaka na Baale-yuda sambu na kubaka Sanduku ya Nzambi ya kieleka mpi kutombuka ti yo, Sanduku yina na ntwala na yo bantu ke bingaka zina ya Yehowa ya makesa yina me vanda na kiti ya kimfumu na zulu* ya basherube. 3 Kansi, bo tulaka Sanduku ya Nzambi ya kieleka na pusu-pusu mosi ya mpa sambu na kukatula yo na nzo ya Abinadabi yina vandaka na zulu ya ngumba ya fioti mpi kunata yo; Uzah ti Ahio, bana ya Abinadabi, vandaka kunata pusu-pusu yina ya mpa. 4 Ebuna bo katulaka Sanduku ya Nzambi ya kieleka na nzo ya Abinadabi na zulu ya ngumba ya fioti mpi nataka yo, mpi Ahio vandaka kutambula na ntwala ya Sanduku. 5 Davidi ti nzo ya mvimba ya Izraele vandaka kuyangalala na ntwala ya Yehowa ti bima ya kubudila miziki ya mutindu na mutindu ya bo salaka ti mabaya ya yenevriye, bakidare, mpi bima ya nkaka ya kubudila miziki ya kele ti bansinga, bangoma ya fioti, balungongi, mpi basembale. 6 Kansi ntangu bo kumaka na kisika ya Nakoni ya bo ke tutaka bambuma sambu na kukatula yo bampusu, Uzah tandulaka diboko na yandi na Sanduku ya Nzambi ya kieleka mpi simbaka yo, sambu bangombe zolaka kubwisa yo. 7 Yo yina Yehowa wilaka Uzah makasi, mpi Nzambi ya kieleka bulaka yandi pana sambu na diambu ya kukonda luzitu yina yandi salaka, ebuna yandi fwaka pana na lweka ya Sanduku ya Nzambi ya kieleka. 8 Kansi Davidi waka makasi* sambu Yehowa wilaka Uzah makasi, mpi bo me kumaka kubinga kisika yina Peresi-uzah* tii bubu yai. 9 Yo yina Davidi kumaka kuwa Yehowa boma na kilumbu yina mpi tubaka nde: “Inki mutindu Sanduku ya Yehowa lenda kwisa kisika mono kele?” 10 Davidi buyaka kunata Sanduku ya Yehowa kisika yina yandi vandaka na Mbanza ya Davidi. Kansi yandi lombaka nde bo nata yo na nzo ya Obedi-edomi muntu ya Gati. 11 Sanduku ya Yehowa bikalaka na nzo ya Obedi-edomi muntu ya Gati bangonda tatu, mpi Yehowa vandaka kusakumuna Obedi-edomi ti bantu yonso ya nzo na yandi. 12 Bo natilaka ntotila Davidi nsangu nde: “Yehowa me sakumuna nzo ya Obedi-edomi mpi bima na yandi yonso sambu na Sanduku ya Nzambi ya kieleka.” Yo yina, Davidi kwendaka sambu na kubaka Sanduku ya Nzambi ya kieleka na nzo ya Obedi-edomi mpi kunata yo na Mbanza ya Davidi, na kiese. 13 Ntangu bantu yina vandaka kunata Sanduku ya Yehowa tambulaka bitambi sambanu, mbala mosi Davidi tambikaka ngombe ya bakala mpi mbisi ya mafuta. 14 Davidi vandaka kukina mpi kuzieta-zieta na ntwala ya Yehowa na ngolo na yandi yonso; na bantangu yina yonso Davidi lwataka* efodi ya lino. 15 Davidi ti nzo ya mvimba ya Izraele vandaka kutombuka ti Sanduku ya Yehowa ti milolo ya kiese mpi makelele ya kibongo. 16 Kansi ntangu Sanduku ya Yehowa kumaka na Mbanza ya Davidi, Mikale mwana ya Saule talaka na nsi, na nela, mpi yandi monaka ntotila Davidi ke pumbuka-pumbuka, ke kina mpi ke zieta-zieta na ntwala ya Yehowa; ebuna yandi yantikaka kuvweza Davidi na ntima na yandi. 17 Yo yina bo kotisaka Sanduku ya Yehowa mpi tulaka yo na kisika na yo na kati ya tenta yina Davidi tedimisaka sambu na yo. Ebuna Davidi pesaka makabu ya kuyoka mpi bimenga ya kinduku na ntwala ya Yehowa. 18 Ntangu Davidi manisaka kupesa makabu ya kuyoka mpi bimenga ya kinduku, yandi sakumunaka bantu na zina ya Yehowa ya makesa. 19 Diaka, yandi kabudilaka bantu yonso, kimvuka yonso ya Izraele, konso bakala mpi konso nkento, dimpa mosi ya bo me sala bonso lupetu, gato mosi ya bo me sala na mbuma ya bo ke bingaka dati, mpi gato mosi ya bo me sala na mbuma ya vinu, ebuna bantu yonso kwendaka, konso muntu na nzo na yandi. 20 Ntangu Davidi vutukaka sambu na kusakumuna bantu ya nzo na yandi mosi, Mikale mwana ya Saule basikaka sambu na kukutana ti yandi. Yandi tubaka nde: “Tala mutindu ntotila ya Izraele me kudipesa lukumu ntangu yandi me katula bilele bubu yai na meso ya bampika ya bankento ya bansadi na yandi, kaka mutindu muntu ya kilawu ke katulaka bilele!” 21 Ebuna Davidi tubilaka Mikale nde: “Nkinsi na mono vandaka na ntwala ya Yehowa, yina solaka mono na kisika ya tata na nge mpi ya bantu yonso ya nzo na yandi mpi yina tulaka mono sambu na kuvanda ntwadisi ya Izraele, bantu ya Yehowa. Yo yina, mono ta sala nkinsi na ntwala ya Yehowa, 22 mpi mono ta kudikulumusa diaka kuluta, mpi mono ta kuma kibeni muntu ya mpamba na meso na mono mosi. Kansi na meso ya bampika ya bankento yina nge me tubila, mono ta baka nkembo.” 23 Mikale, mwana ya Saule, butaka ve ata mwana mosi tii kilumbu yina yandi fwaka. 
7 Ntangu ntotila kumaka kuzinga na nzo na yandi* mpi Yehowa pesaka yandi ngemba na mutindu yandi gulusaka yandi na maboko ya bambeni na yandi yonso yina vandaka na nziunga na yandi, 2 ntotila tubilaka mbikudi Natani nde: “Tala, mono ke zinga na nzo ya banti ya sedre kansi Sanduku ya Nzambi ya kieleka kele na kati-kati ya bilele ya tenta.” 3 Natani vutudilaka ntotila nde: “Kwenda mpi sala mambu yonso yina kele na ntima na nge, sambu Yehowa kele ti nge.” 4 Kaka na mpimpa yina, ndinga ya Yehowa kwisilaka Natani nde: 5 Kwenda kutubila nsadi na mono Davidi nde, ‘Yehowa me tuba nde: “Keti nge fwete tungila mono nzo ya mono ta zingaka? 6 Sambu katuka kilumbu yina mono basisaka bantu ya Izraele na Ezipte tii bubu yai, mono me zingaka ve na nzo, kansi mono vandaka bubu yai awa, mbasi kuna na kati ya tenta mpi na kati ya nzo-tenta. 7 Na ntangu yonso yina mono vandaka kukwenda ti bantu yonso ya Izraele,* keti mono tubaka ata ngogo mosi na bantwadisi ya dikanda ya Izraele yina mono tulaka sambu na kugungula bantu na mono Izraele nde, ‘Sambu na nki beno me tungila mono ve nzo ya banti ya sedre?’”’ 8 Ntangu yai tubila nsadi na mono Davidi nde, ‘Yehowa ya makesa me tuba nde: “Mono bakaka nge na banseke, sambu nge yambula kukeba mameme, mpi nge kuma ntwadisi ya bantu na mono Izraele. 9 Mono ta vanda ti nge bisika yonso ya nge ta kwenda, mpi mono ta fwa* bambeni na nge yonso na ntwala na nge; mpi mono ta sala nde zina na nge kukuma nene bonso zina ya bantu ya nene ya ntoto. 10 Mono ta sola kisika mosi sambu na bantu na mono Izraele mpi ta tula bo kuna, ebuna bo ta zinga kuna mpi bo ta yangisa bo diaka ve; mpi bantu ya mbi ta niokula bo diaka ve mutindu bo salaka na ntangu ya ntama, 11 katuka kilumbu yina mono tulaka bazuzi sambu na kutwadisa bantu na mono Izraele. Ebuna mono ta pesa nge ngemba na mutindu mono ta gulusa nge na maboko ya bambeni na nge yonso. “‘“Diaka, Yehowa me songa nge nde Yehowa ta sala dibuta ya kimfumu* sambu na nge. 12 Ntangu bilumbu na nge ta suka mpi nge ta lala sambu na kupema ti ba-nkaka na nge, mono ta basisa bana* na nge na nima na nge, mwana na nge mosi,* mpi mono ta tedimisa kimfumu na yandi ngolo. 13 Yandi muntu ta tunga nzo sambu na zina na mono, mpi mono ta tedimisa kiti na yandi ya kimfumu ngolo kimakulu. 14 Mono ta kuma tata na yandi, mpi yandi ta kuma mwana na mono. Kana yandi sala mbi, mono ta nganina yandi ti nti ya bantu mpi ti bafimbu ya bana ya bantu.* 15 Mono ta katula ve zola na mono ya kwikama na yandi mutindu mono katulaka yo na Saule, yina mono katulaka na ntwala na nge. 16 Nzo na nge mpi kimfumu na nge ta vanda kimakulu na lutaninu na ntwala na nge; kiti na nge ya kimfumu ta vanda ngolo kimakulu.”’” 17 Natani songaka Davidi mambu yai yonso mpi mbona-meso yai yonso. 18 Ebuna ntotila Davidi kotaka, yandi vandaka na ntwala ya Yehowa, mpi yandi tubaka nde: “O Yehowa Mfumu ya Kuluta Nene, mono kele nani? Mpi nzo na mono kele nki sambu nge nata mono ntama mutindu yai? 19 O Yehowa Mfumu ya Kuluta Nene, bonso nde yo me lunga ve, nge ke tuba mpi sambu na nzo ya nsadi na nge tii na bilumbu yina ke kwisa ntama na ntwala; mpi yai kele malongi* sambu na bantu yonso, O Yehowa Mfumu ya Kuluta Nene. 20 O Yehowa Mfumu ya Kuluta Nene, inki ya nkaka nsadi na nge Davidi lenda tubila nge diaka, sambu nge me zaba mono mbote-mbote? 21 Sambu na ndinga na nge mpi na kuwakana ti ntima* na nge, nge me sala mambu yai yonso ya nene mpi nge me monisa yo na nsadi na nge. 22 Yo yina, nge kele kibeni nene, O Yehowa Mfumu ya Kuluta Nene. Ata muntu mosi ve kele bonso nge, mpi Nzambi ya nkaka kele ve katula nge; mambu yonso ya beto me wa na makutu na beto ke ndimisa yo. 23 Ebuna inki dikanda ya nkaka na ntoto kele bonso bantu na nge Izraele? Nzambi kwendaka mpi sumbaka bo diaka sambu bo vanda bantu na yandi, mpi yandi kudisadilaka zina na mutindu yandi sadilaka bo mambu ya nene mpi ya ke pesa boma. Nge kulaka makanda ti banzambi na bo sambu na bantu na nge yina nge sumbaka diaka sambu na nge mosi na Ezipte. 24 Nge tulaka bantu na nge Izraele na kuvanda bantu na nge mosi ntangu yonso; ebuna nge, O Yehowa, nge me kumaka Nzambi na bo. 25 “Ntangu yai, O Yehowa Nzambi, lungisa ntangu yonso mambu yina nge silaka sambu na nsadi na nge ti nzo na yandi, mpi bika nde nge sala kaka mutindu nge silaka. 26 Bika nde zina na nge kuvanda ya kunanguka kimakulu sambu bantu kutuba nde, ‘Yehowa ya makesa kele Nzambi na Izraele,’ mpi bika nde nzo ya nsadi na nge Davidi kukuma ngolo ntangu yonso na ntwala na nge. 27 Sambu nge, Yehowa ya makesa, Nzambi ya Izraele, nge me monisa nsadi na nge diambu mosi ya kubumbana ntangu nge tubaka nde, ‘Mono ta sala dibuta ya kimfumu* sambu na nge.’ Yo yina nsadi na nge kele ti kikesa ya* kusamba nge mutindu yai. 28 Ntangu yai, O Yehowa Mfumu ya Kuluta Nene, nge kele Nzambi ya kieleka, mpi mambu ya nge ke tubaka kele kieleka, mpi nge me sila nsadi na nge mambu yai ya mbote. 29 Yo yina bika nde yo pesa nge kiese na kusakumuna nzo ya nsadi na nge, mpi bika nde yo landa kuvanda kimakulu na ntwala na nge; sambu nge, O Yehowa Mfumu ya Kuluta Nene, nge silaka, mpi ti lusakumunu na nge, bika nde nzo ya nsadi na nge kubaka lusakumunu kimakulu.” 
8 Ntangu fioti na nima, Davidi bedisaka bantu ya Filistia mpi tulaka bo na nsi ya kiyeka na yandi, ebuna Davidi botulaka Metegi-ama na maboko ya bantu ya Filistia. 2 Yandi bedisaka bantu ya Moabi mpi ladisaka bo na ntoto mpi tesaka bo ti nsinga. Yandi tesaka bansinga zole ya bayina bo fwete fwa, mpi nsinga mosi ya mvimba ya bayina bo fwete bika na luzingu. Ebuna bantu ya Moabi kumaka bansadi ya Davidi mpi bo vandaka kufuta kitadi. 3 Davidi bedisaka Adadezere mwana ya Rehobi ntotila ya Soba ntangu yandi vandaka kukwenda kuvutukila kiyeka na yandi na ntoto yina kele na lweka ya Nzadi ya Efrate. 4 Davidi botulaka yandi bantu 1 700 yina ke tambusaka bampunda mpi basoda 20 000 yina ke tambulaka na makulu. Na nima, Davidi zengaka misisa ya nima ya makulu ya bampunda yonso yina vandaka kubenda bapusu-pusu, kansi yandi zengaka ve misisa ya nima ya makulu ya bampunda 100. 5 Ntangu bantu ya Siria ya Damasi kwisaka kusadisa Adadezere ntotila ya Soba, Davidi fwaka bantu ya Siria 22 000. 6 Na nima Davidi tulaka bimvuka ya basoda na Siria ya Damasi, ebuna bantu ya Siria kumaka bansadi ya Davidi mpi bo vandaka kufuta kitadi. Yehowa vandaka kupesa Davidi luguluku* bisika yonso yina yandi vandaka kukwenda. 7 Davidi bakaka mpi bitaninu ya wolo na bansadi ya Adadezere mpi yandi nataka yo na Yeruzalemi. 8 Ntotila Davidi bakaka kwivre mingi na Beta mpi na Berotai, bambanza ya Adadezere. 9 Ntangu yai Toyi, ntotila ya Amati, waka nde Davidi me bedisa basoda yonso ya Adadezere. 10 Yo yina Toyi tindaka mwana na yandi Yorami na ntotila Davidi sambu na kusosa kuzaba kana yandi vandaka mbote mpi kusikisa yandi sambu yandi nwanisaka mpi bedisaka Adadezere (sambu Adadezere vandaka kunwana ti Toyi mbala mingi), mpi yandi nataka bima ya arza, ya wolo, mpi ya kwivre. 11 Ntotila Davidi santisaka bima yai sambu na Yehowa, kumosi ti arza mpi wolo yina yandi santisaka na kati ya bima yina yandi bakaka na makanda yonso yina yandi bedisaka: 12 na Siria mpi Moabi, na bantu ya Amoni, na bantu ya Filistia, na bantu ya Amaleki, mpi na bima ya yandi botulaka na Adadezere mwana ya Rehobi, ntotila ya Soba. 13 Davidi kudisadilaka mpi zina ntangu yandi kwisaka kuvutuka na nima ya kufwa bantu ya Edomi 18 000 na Muwanda ya Mungwa. 14 Yandi tulaka bimvuka ya basoda na Edomi. Na Edomi ya mvimba, yandi tulaka bimvuka ya basoda, ebuna bantu yonso ya Edomi kumaka bansadi ya Davidi. Yehowa vandaka kunungisa* Davidi bisika yonso yina yandi vandaka kukwenda. 15 Davidi vandaka kuyala Izraele ya mvimba, mpi yandi vandaka kuzenga mambu na lunungu mpi na mutindu ya kusungama sambu na bantu na yandi yonso. 16 Yoabi mwana ya Seruya vandaka mfumu ya basoda, mpi Yehoshafati mwana ya Ahiludi vandaka muntu ya ke sonikaka mambu. 17 Zadoki mwana ya Ahitubi ti Ahimeleki mwana ya Abiatare vandaka banganga-nzambi, mpi Seraya vandaka sekretere. 18 Benaya mwana ya Yehoyada vandaka mfumu ya bantu ya Kereti mpi ya bantu ya Peleti. Bana ya Davidi kumaka bansadi ya kuluta nene.* 
9 Ebuna Davidi tubaka nde: “Keti kele diaka ti muntu yina me bikala na nzo ya Saule ya mono lenda monisila zola ya kwikama sambu na Yonatani?” 2 Ntangu yai kuvandaka ti nsadi mosi ya nzo ya Saule zina na yandi Siba. Ebuna bo bingaka yandi na kukwenda na Davidi, mpi ntotila yulaka yandi nde: “Keti nge Siba?” Yandi vutulaka nde: “Mono kele nsadi na nge.” 3 Ntotila tubaka diaka nde: “Keti kele ti muntu yina me bikala na nzo ya Saule ya mono lenda monisila zola ya kwikama ya Nzambi?” Siba vutudilaka ntotila nde: “Kele diaka ti mwana mosi ya Yonatani; yandi kele ti kifu na makulu.”* 4 Ntotila yulaka Siba nde: “Yandi kele na wapi?” Siba vutudilaka ntotila nde: “Yandi kele na nzo ya Makire mwana ya Amiele na Lo-debare.” 5 Na mbala mosi ntotila Davidi tindaka bantu sambu na kubaka yandi mpi bo bakaka yandi na nzo ya Makire mwana ya Amiele na Lo-debare. 6 Ntangu Mefibosheti mwana ya Yonatani mwana ya Saule kwisaka na Davidi, na mbala mosi yandi bwaka luse na ntoto mpi fukamaka. Ebuna Davidi tubaka nde: “Mefibosheti!” yandi vutulaka nde: “Nsadi na nge yandi yai.” 7 Davidi tubilaka yandi nde: “Kuwa boma ve, sambu mono ta monisila nge mpenza zola ya kwikama sambu na tata na nge Yonatani, mpi mono ta vutudila nge ntoto yonso ya nkaka na nge Saule, mpi nge ta diaka* ntangu yonso na mesa na mono.” 8 Ebuna yandi fukamaka mpi tubaka nde: “Nsadi na nge kele inki sambu nge tula dikebi* na nge na mbwa ya kufwa bonso mono?” 9 Ebuna ntotila tindaka bantu sambu na kubinga Siba, nsadi ya Saule, mpi tubilaka yandi nde: “Konso kima yina vandaka ya Saule mpi ya nzo na yandi ya mvimba, mono ke pesa yo na mutekolo ya mfumu na nge. 10 Nge ta sala bilanga sambu na yandi—nge ti bana na nge, mpi bansadi na nge—mpi nge ta vukisa bima yina yo ta basisa sambu na kupesa madia na bantu ya mutekolo ya mfumu na nge. Kansi Mefibosheti, mutekolo ya mfumu na nge, ta diaka ntangu yonso na mesa na mono.” Siba vandaka ti bana-babakala 15 mpi bansadi 20. 11 Ebuna Siba tubilaka ntotila nde: “Nsadi na nge ta sala mambu yonso yina mfumu na mono ntotila ke songa nsadi na yandi na kusala.” Yo yina Mefibosheti vandaka kudia na mesa ya Davidi* bonso mwana ya ntotila. 12 Mefibosheti vandaka mpi ti mwana mosi ya bakala, zina na yandi Mika; mpi bantu yonso yina vandaka kuzinga na nzo ya Siba kumaka bansadi ya Mefibosheti. 13 Mefibosheti zingaka na Yeruzalemi, sambu yandi vandaka kudia ntangu yonso na mesa ya ntotila; mpi yandi vandaka ti kifu na makulu. 
10 Na nima, ntotila ya bantu ya Amoni fwaka, mpi mwana na yandi Anuni kumaka ntotila na kisika na yandi. 2 Ebuna Davidi tubaka nde: “Mono ta monisila Anuni mwana ya Nahashi zola ya kwikama sambu tata na yandi monisilaka mono zola ya kwikama.” Yo yina Davidi tindaka bansadi na yandi sambu bo kwenda kulembika yandi sambu na lufwa ya tata na yandi. Kansi ntangu bansadi ya Davidi kumaka na insi ya bantu ya Amoni, 3 bamfumu ya bantu ya Amoni tubilaka Anuni mfumu na bo nde: “Keti nge ke yindula nde Davidi ke pesa tata na nge lukumu na mutindu yandi me tinda bantu sambu na kulembika nge? Keti Davidi me tindila nge ve bansadi na yandi sambu na kutala mbanza mbote-mbote, kutala yo na mayele mpi kubwisa yo?” 4 Yo yina Anuni bakaka bansadi ya Davidi mpi zengaka bo mandefo lweka mosi mpi yandi zengaka bilele na bo na kati-kati na nsi ya luketo* na bo, ebuna yandi songaka bo na kuvutuka. 5 Ntangu bo songaka yo Davidi, na mbala mosi yandi tindaka bantu na kukutana ti bo, sambu bo pesaka bantu yina nsoni mingi kibeni; ebuna ntotila songaka bo nde: “Beno bikala na Yeriko tii kuna mandefo na beno ta yela diaka, ebuna beno kwisa kuvutuka.” 6 Na nima, bantu ya Amoni monaka nde bo kumaka kima ya nsudi ya mbi sambu na Davidi, yo yina bantu ya Amoni tindaka bantu sambu na kudefa bantu ya Siria ya Bete-rehobi mpi bantu ya Siria ya Soba, basoda 20 000 ya ke tambulaka na makulu; ntotila ya Maaka ti bantu 1 000; mpi na Ishetobi* bantu 12 000. 7 Ntangu Davidi waka diambu yai, yandi tindaka Yoabi ti basoda yonso, mpi basoda na yandi ya kuluta ngolo. 8 Bantu ya Amoni basikaka mpi yilamaka sambu na bitumba na munoko ya kielo ya mbanza, kansi bantu ya Siria ya Soba ti ya Rehobi kumosi ti Ishetobi* mpi Maaka vandaka bo mosi na nseke. 9 Ntangu Yoabi monaka nde bo vandaka kunwanisa yandi na ntwala mpi na nima, yandi solaka ndambu ya basoda ya kuluta mbote ya Izraele mpi tulaka bo na ndonga ya bitumba sambu bo kutana ti bantu ya Siria. 10 Yandi tulaka bantu yina bikalaka na nsi ya kiyeka* ya mpangi na yandi Abishai, sambu na kutula bo na ndonga ya bitumba sambu bo kutana ti bantu ya Amoni. 11 Ebuna yandi tubaka nde: “Kana bantu ya Siria kuluta mono na ngolo, nge fwete kwisa kusadisa mono; kansi kana bantu ya Amoni kuluta nge na ngolo, mono ta kwisa kusadisa nge. 12 Beto fwete vanda ngolo mpi kikesa sambu na bantu na beto mpi sambu na bambanza ya Nzambi na beto, ebuna Yehowa ta sala mambu yina kele mbote na meso na yandi.” 13 Ebuna Yoabi ti bantu na yandi pusanaka sambu na kunwana ti bantu ya Siria, mpi bo tinaka na ntwala na yandi. 14 Ntangu bantu ya Amoni monaka nde bantu ya Siria me tina, bo tinaka Abishai mpi bo kotaka na mbanza. Na nima ya bitumba yai ti bantu ya Amoni, Yoabi kwisaka na Yeruzalemi. 15 Ntangu bantu ya Siria monaka nde Izraele me bedisa bo, bo vukanaka kisika mosi. 16 Yo yina Adadezere tindaka bantu na kubinga bantu ya Siria yina vandaka na ntoto yina kele pene-pene ya Nzadi,* ebuna bo kwisaka na Helami, mpi Shobaki mfumu ya basoda ya Adadezere vandaka kutwadisa bo. 17 Ntangu bo songaka Davidi mambu yina, na mbala mosi yandi vukisaka Izraele ya mvimba mpi sabukaka Yordani mpi kwisaka na Helami. Ebuna bantu ya Siria yilamaka sambu na bitumba sambu na kukutana ti Davidi, mpi bo nwanaka ti yandi. 18 Kansi bantu ya Siria tinaka Izraele; ebuna Davidi fwaka bantu 700 ya ke nataka bapusu-pusu ti bantub 40 000 ya Siria ya ke tambusaka bampunda, mpi yandi bulaka Shobaki mfumu ya basoda na bo, yandi fwaka pana. 19 Ntangu bantotila yonso, bansadi ya Adadezere, monaka nde Izraele me bedisa bo, bo salaka ngemba ti Izraele kukonda kusukinina mpi bo kumaka bantu na bo; bantu ya Siria vandaka na boma ya kusadisa diaka bantu ya Amoni. 
11 Na luyantiku ya mvula,* na ntangu yina bantotila ke kwendaka na bitumba, Davidi tindaka Yoabi ti bansadi na yandi mpi basoda yonso ya Izraele sambu na kufwa bantu ya Amoni, mpi bo ziungaka Raba, kansi Davidi bikalaka na Yeruzalemi. 2 Kilumbu mosi na nkokila,* Davidi telamaka na mbeto na yandi mpi vandaka kutambula na zulu ya ludi ya nzo ya ntotila. Kuna na zulu ya ludi, yandi monaka nkento mosi ke yobila, mpi nkento yango vandaka kitoko kibeni. 3 Davidi tindaka muntu sambu na kuzaba kana nkento yina kele nani, mpi muntu yina tubaka nde: “Keti yo kele ve Bat-sheba mwana ya Eliami, nkento ya Uria muntu ya Heti?” 4 Na nima, Davidi tindaka binati-nsangu sambu bo kwisa kunata yandi. Ebuna nkento yina kwisaka na Davidi mpi yandi lalaka ti nkento yina. (Mambu yai salamaka ntangu nkento yina vandaka kudikumisa bunkete na mvindu na yandi.*) Na nima, nkento yina vutukaka na nzo na yandi. 5 Nkento yina bakaka divumu, mpi yandi tindilaka Davidi ndinga nde: “Mono kele ti divumu.” 6 Ebuna Davidi tindilaka Yoabi ndinga nde: “Tindila mono Uria muntu ya Heti.” Yo yina Yoabi tindilaka Davidi Uria. 7 Ntangu Uria kwisaka na Davidi, Davidi yulaka yandi kana Yoabi vandaka mbote, kana basoda vandaka mbote, mpi kana bitumba vandaka kuluta mbote. 8 Ebuna Davidi tubilaka Uria nde: “Kulumuka na nzo na nge mpi pema.”* Ntangu Uria katukaka na nzo ya ntotila, bo landisaka yandi dikabu ya luzitu ya ntotila.* 9 Kansi Uria lalaka na munoko ya nzo ya ntotila ti bansadi yonso ya nkaka ya mfumu na yandi, mpi yandi kulumukaka ve na nzo na yandi. 10 Bo songaka Davidi nde: “Uria kulumukaka ve na nzo na yandi.” Ebuna Davidi tubilaka Uria nde: “Keti nge me katuka ve na nzietelo? Sambu na nki nge kulumukaka ve na nzo na nge?” 11 Uria vutudilaka Davidi nde: “Sanduku ti Izraele mpi Yuda ke zinga na bisika ya kuzinga ya ntangu fioti, mpi mfumu na mono Yoabi ti bansadi ya mfumu na mono me tula camp na nseke. Ebuna mono, keti mono fwete kwenda na nzo na mono sambu na kudia, kunwa mpi kulala ti nkento na mono? Ya kieleka mutindu nge kele na luzingu mpi nge ke zinga,* mono ta sala ve diambu yai!” 12 Ebuna Davidi tubilaka Uria nde: “Bikala diaka awa bubu yai, mpi mbasi mono ta bika nge, nge kwenda.” Yo yina Uria bikalaka na Yeruzalemi kilumbu yina mpi kilumbu yina landaka. 13 Ebuna Davidi tindaka bantu na kubinga yandi na kukwisa kudia mpi kunwa ti yandi, mpi yandi salaka na mpila nde yandi lawuka malafu. Kansi na nkokila, Uria basikaka sambu na kukwenda kulala na mbeto na yandi ti bansadi ya mfumu na yandi, mpi yandi kulumukaka ve na nzo na yandi. 14 Na suka Davidi sonikilaka Yoabi mukanda mpi tindaka yo na maboko ya Uria. 15 Yandi sonikaka na mukanda yina nde: “Beno tula Uria na bandonga ya ntete kisika bitumba kele ngolo kibeni. Ebuna beno bikisa yandi yandi mosi na ntwala, mpidina bo ta bula yandi sambu yandi fwa.” 16 Yoabi vandaka kutala mbanza mbote-mbote, mpi yandi tulaka Uria kisika yina yandi zabaka nde basoda ya ngolo vandaka. 17 Ntangu bantu ya mbanza basikaka mpi nwanisaka Yoabi, bansadi ya nkaka ya Davidi bwaka, mpi Uria muntu ya Heti vandaka na kati ya bantu yina fwaka. 18 Ntangu yai, Yoabi tindilaka Davidi bansangu yonso ya bitumba. 19 Yandi songaka kinati-nsangu nde: “Ntangu nge ta manisa kuzabisa ntotila bansangu yonso ya bitumba, 20 ntotila lenda wa makasi mpi kutubila nge nde, ‘Sambu na nki yo lombaka nde beno kwenda kibeni pene-pene ya mbanza sambu na kunwana? Keti beno zabaka ve nde bo lendaka kulosa batolo-tolo katuka na zulu ya kibaka? 21 Nani fwaka Abimeleki mwana ya Yerubesheti? Keti yo vandaka ve nkento mosi yina losilaka yandi ditadi ya zulu ya bo ke nikilaka bambuma katuka na zulu ya kibaka, ebuna yo fwaka yandi na Tebesi? Sambu na nki yo lombaka nde beno kwenda pene-pene kibeni ya kibaka?’ Ebuna tuba nde, ‘Nsadi na nge Uria muntu ya Heti fwaka mpi.’” 22 Yo yina kinati-nsangu kwendaka mpi songaka Davidi mambu yonso yina Yoabi tindaka yandi na kutuba. 23 Ebuna kinati-nsangu songaka Davidi nde: “Bantu na bo lutaka beto na ngolo mpi bo basikilaka beto na nseke; kansi beto vutulaka bo nima tii na munoko ya kielo ya mbanza. 24 Bantu ya ke sadilaka munduki ya tolo-tolo vandaka kulosila bansadi na nge batolo-tolo tuka na zulu ya kibaka, mpi bansadi ya nkaka ya ntotila fwaka; nsadi na nge Uria muntu ya Heti fwaka mpi.” 25 Yo yina Davidi tubilaka kinati-nsangu nde: “Songa Yoabi nde, ‘Kubika ve nde diambu yai kukumisa nge kisaka-saka, sambu mbele ya bitumba ke fwaka bantu yonso. Kumisa diaka bitumba ngolo na mbanza mpi nunga yo.’ Pesa yandi kikesa.” 26 Ntangu nkento ya Uria waka nde bakala na yandi Uria me fwa, yandi yantikaka kudila bakala na yandi. 27 Kaka ntangu nsungi ya mafwa manaka, Davidi tindaka bantu na kubaka yandi mpi bo nataka yandi na nzo ya Davidi, ebuna nkento yina kumaka nkento na yandi mpi butilaka yandi mwana ya bakala. Kansi diambu yina Davidi salaka sepedisaka ve ata fioti* Yehowa. 
12 Yo yina Yehowa tindaka Natani na Davidi. Yandi kwisaka na yandi mpi tubaka nde: “Kuvandaka ti bantu zole na mbanza mosi, mosi vandaka mvwama mpi ya nkaka nsukami. 2 Mvwama vandaka ti mameme mpi bangombe mingi kibeni; 3 kansi nsukami vandaka na kima ve kaka mwana-dimeme mosi ya fioti ya nkento, yina yandi sumbaka. Yandi vandaka kukeba yo, mpi yo vandaka kuyela kisika mosi ti yandi mpi ti bana na yandi. Yo vandaka kudia ndambu ya madia yina yandi vandaka na yo, kunwa na dikopa na yandi, mpi kulala na maboko na yandi. Yo kumaka bonso mwana na yandi ya nkento. 4 Na nima, munzenza mosi kwisaka kutala mvwama yina, kansi mvwama yina bakaka ve ata dimeme to ngombe na yandi mosi sambu na kulambila muntu yina vandaka kusala nzietelo yina kwisaka kutala yandi. Kansi, yandi bakaka mwana-dimeme ya nsukami yina mpi lambilaka yo muntu yina kwisaka kutala yandi.” 5 Ebuna Davidi wilaka muntu yina makasi kibeni, mpi yandi tubilaka Natani nde: “Ya kieleka mutindu Yehowa kele na luzingu, muntu yina me sala diambu yina fwete fwa! 6 Mpi yandi fwete futa mwana-dimeme yina mbala iya kuluta, sambu yandi salaka diambu yai mpi waka ve mawa.” 7 Ebuna Natani tubilaka Davidi nde: “Muntu yango kele nge! Yehowa Nzambi ya Izraele me tuba nde: ‘Mono mosi muntu tulaka nge mafuta sambu na kuvanda ntotila ya Izraele, mpi mono gulusaka nge na maboko ya Saule. 8 Mono vandaka na luzolo ya kupesa nge nzo ya mfumu na nge mpi kutula bankento ya mfumu na nge na maboko na nge, mpi mono pesaka nge nzo ya Izraele ti ya Yuda. Kaka bonso nde yo lungaka ve, mono vandaka na luzolo ya kusala mambu mingi diaka sambu na nge. 9 Sambu na nki nge vwezaka ndinga ya Yehowa na mutindu nge salaka mambu ya mbi na meso na yandi? Nge fwaka Uria muntu ya Heti na mbele ya bitumba! Ebuna nge bakaka nkento na yandi sambu yandi kuma nkento na nge na nima ya kufwa bakala na yandi na mbele ya bitumba ya bantu ya Amoni. 10 Ntangu yai, mbele ya bitumba ta katukaka ve ata fioti na nzo na nge, sambu nge me vweza mono na mutindu nge me baka nkento ya Uria muntu ya Heti sambu yandi kuma nkento na nge.’ 11 Yehowa me tuba nde: ‘Mono ke natila nge mpasi ya ke katuka na nzo na nge mosi; mpi na meso na nge mosi, mono ta baka bankento na nge mpi ta pesa bo na muntu ya nkaka,* ebuna yandi ta lala ti bankento na nge na kati-kati ya ntangu.* 12 Ata nge salaka mambu na kinsweki, mono ta sala diambu yai na meso ya Izraele ya mvimba mpi na kati-kati ya ntangu.’”* 13 Ebuna Davidi tubilaka Natani nde: “Mono me sala disumu na ntwala ya Yehowa.” Natani vutudilaka Davidi nde: “Yo yina Yehowa me lolula disumu na nge.* Nge ta fwa ve. 14 Ata mpidina, sambu nge me sadila Yehowa mambu kukonda luzitu kibeni na diambu yai, mwana ya bakala yina bo me butila nge ta fwa kibeni.” 15 Na nima, Natani kwendaka na nzo na yandi. Ebuna Yehowa bulaka mwana yina nkento ya Uria butilaka Davidi, mpi mwana yina belaka. 16 Davidi bondilaka Nzambi ya kieleka sambu na mwana yina. Davidi buyaka madia na ntima mosi mpi yandi vandaka kukota na suku na yandi mpi kulala mpimpa ya mvimba na ntoto. 17 Yo yina, bankuluntu ya nzo na yandi telamaka pene-pene na yandi mpi sosaka na kutedimisa yandi na ntoto, kansi yandi buyaka mpi vandaka ve kudia ti bo. 18 Na kilumbu ya nsambwadi, mwana yina fwaka, kansi bansadi ya Davidi vandaka kuwa boma sambu na kusonga yandi nde mwana me fwa. Bo tubaka nde: “Ntangu mwana vandaka na luzingu, beto tubilaka yandi, kansi yandi wilaka beto ve. Ebuna nki mutindu beto lenda songa yandi nde mwana me fwa? Yandi lenda sala diambu mosi ya mbi kibeni.” 19 Ntangu Davidi monaka nde bansadi na yandi ke tuba bo na bo na nsi-nsi, yandi bakisaka nde mwana me fwa. Davidi tubilaka bansadi na yandi nde: “Keti mwana me fwa?” Bo vutulaka nde: “Yandi me fwa.” 20 Ebuna Davidi telamaka na ntoto. Yandi yobilaka, pakulaka mafuta, lwataka bilele ya nkaka, mpi kwendaka na nzo ya Yehowa mpi fukamaka. Na nima, yandi kwendaka na nzo na yandi* mpi lombaka nde bo natila yandi madia, ebuna yandi diaka. 21 Bansadi na yandi yulaka yandi nde: “Sambu na nki nge me sala mambu mutindu yai? Ntangu mwana vandaka na luzingu, nge buyaka madia mpi nge vandaka kaka kudila; kansi kaka ntangu mwana me fwa, nge me telama mpi nge me dia.” 22 Yandi vutulaka nde: “Ntangu mwana vandaka na luzingu, mono buyaka madia mpi vandaka kaka kudila sambu mono kuditubilaka nde, ‘Nani me zaba kana Yehowa lenda wila mono mawa mpi kusala nde mwana kuzinga?’ 23 Ntangu yai ya yandi me fwa, sambu na nki mono fwete buya madia? Keti mono lenda vutula yandi na luzingu? Mono ta kwenda na yandi, kansi yandi ta vutukila mono ve.” 24 Ebuna Davidi lembikaka nkento na yandi Bat-sheba. Yandi kotaka kisika na yandi mpi lalaka ti yandi. Na nima, nkento yina butaka mwana ya bakala, mpi bo pesaka yandi zina Salomo.* Yehowa zolaka yandi, 25 mpi yandi tindaka ndinga na nzila ya mbikudi Natani sambu na kupesa yandi zina Yedidia,* sambu na Yehowa. 26 Yoabi landaka kunwanisa Raba ya bantu ya Amoni, ebuna yandi botulaka mbanza ya kimfumu. 27 Yo yina Yoabi tindilaka Davidi binati-nsangu mpi tubaka nde: “Mono me nwanisa Raba, mpi mono me botula mbanza ya bamasa.* 28 Ntangu yai, vukisa basoda yina me bikala mpi beno sala camp sambu na kunwanisa mbanza yina mpi kubotula yo. Kana ve, mono muntu ta botula mbanza yina, ebuna bo ta pesa mono lukumu sambu na yo.”* 29 Yo yina Davidi vukisaka basoda yonso mpi kwendaka na Raba, nwanisaka yo mpi botulaka yo. 30 Na nima, yandi katulaka mpu ya kimfumu ya Malkami na ntu na yo. Kilo na yo vandaka talanta* mosi ya wolo, ti matadi ya ntalu, ebuna bo tulaka yo na ntu ya Davidi. Yandi bakaka mpi bima mingi kibeni yina bo botulaka na mbanza yina. 31 Ebuna yandi basisaka bantu yina vandaka na kati na yo mpi pesaka bo kisalu ya kupasula matadi, ya kusadila bisadilu ya makasi ya bibende ti masoka ya bibende, mpi ya kubula babriki. Yai mambu yina yandi salaka na bambanza yonso ya bantu ya Amoni. Nsuka-nsuka, Davidi mpi basoda yonso vutukaka na Yeruzalemi. 
13 Ntangu yai, Absalomi mwana ya Davidi vandaka ti mpangi mosi ya nkento ya kitoko zina na yandi Tamare, mpi Amnoni mwana ya Davidi kumaka kuzola yandi. 2 Amnoni vandaka mawa-mawa kibeni yo yina yandi belaka sambu na mpangi na yandi ya nkento Tamare, sambu mpangi na yandi ya nkento vandaka mwense mpi yo vandaka kumonana nde Amnoni vandaka ve ti mpila ya kusala yandi konso kima yina. 3 Ntangu yai, Amnoni vandaka ti nduku mosi zina na yandi Yehonadabi, mwana ya Shimeah, mpangi ya Davidi; mpi Yehonadabi vandaka mayele kibeni. 4 Yo yina yandi tubilaka yandi nde: “Sambu na nki nge, mwana ya ntotila, nge ke mawa-mawa mingi mutindu yai konso suka? Sambu na nki ve kusonga mono?” Amnoni vutudilaka yandi nde: “Mono ke zola Tamare, mpangi-nkento ya Absalomi mpangi na mono.” 5 Yehonadabi vutudilaka yandi nde: “Lala na mbeto na nge mpi sala bonso nde nge ke bela. Ntangu tata na nge ta kwisa kutala nge, tubila yandi nde, ‘Pardo, bika nde Tamare mpangi na mono ya nkento kukwisa mpi kupesa mono mwa madia. Kana yandi lamba madia ya bo ke pesaka bambefo* na meso na mono, mono ta baka yo na maboko na yandi mpi ta dia yo.’” 6 Yo yina Amnoni lalaka mpi salaka bonso nde yandi ke bela, mpi ntotila kotaka sambu na kutala yandi. Ebuna Amnoni tubilaka ntotila nde: “Pardo, bika nde Tamare, mpangi na mono ya nkento kukwisa mpi kusala na meso na mono bagato zole ya kele bonso ntima sambu mono baka yo na maboko na yandi mpi mono dia yo.” 7 Yo yina Davidi tindilaka Tamare ndinga na nzo mpi tubaka nde: “Pardo, kwenda na nzo ya mpangi na nge Amnoni mpi lambila yandi madia.”* 8 Yo yina Tamare kwendaka na nzo ya mpangi na yandi Amnoni, kisika yandi vandaka ya kulala. Tamare bakaka poto-poto ya fufu, yandi nikaka yo mpi salaka bagato na meso na yandi mpi lambaka bagato yina. 9 Ebuna Tamare bakaka panu mpi pesaka yandi madia. Kansi Amnoni buyaka na kudia mpi tubaka nde: “Beno basisa bantu yonso!” Yo yina bantu yonso basikaka. 10 Ntangu yai Amnoni tubilaka Tamare nde: “Kwisa kunata madia yina* na suku ya kulala, sambu mono baka yo na maboko na nge mpi mono dia yo.” Ebuna Tamare bakaka bagato yina vandaka bonso ntima, yina yandi salaka, mpi natilaka yo mpangi na yandi Amnoni na suku ya kulala. 11 Ntangu Tamare natilaka yandi yo sambu yandi dia, Amnoni kangaka yandi mpi tubaka nde: “Kwisa, lala ti mono, mpangi na mono ya nkento.” 12 Kansi Tamare tubilaka yandi nde: “Ve, mpangi na mono! Kupesa mono nsoni ve, sambu diambu ya mutindu yai ke salamaka ve na Izraele. Kusala ve diambu yai ya nsoni. 13 Nki mutindu mono ta katula nsoni na mono? Ebuna bo ta monaka nge bonso muntu ya me sala diambu mosi ya nsoni na Izraele. Ntangu yai, pardo, tubila ntotila, sambu yandi ta buya ve kupesa mono na nge.” 14 Kansi Amnoni buyaka kuwila yandi, ebuna yandi lutaka yandi na ngolo mpi pesaka yandi nsoni na mutindu yandi ladisaka yandi na kingolo-ngolo. 15 Na nima Amnoni yantikaka kumenga yandi ngolo kibeni, na mpila nde kumenga yina yandi mengaka yandi kumaka ngolo kuluta zola yina yandi vandaka na yo sambu na yandi. Amnoni tubilaka yandi nde: “Telama; katuka awa!” 16 Ebuna Tamare tubilaka yandi nde: “Ve mpangi na mono, sambu kukula mono ntangu yai kele mbi kuluta mambu yina nge me sala mono!” Kansi Amnoni buyaka kuwila yandi. 17 Yo yina yandi bingaka nsadi na yandi ya leke mpi tubaka nde: “Pardo katula muntu yai na ntwala na mono, mpi kanga kielo na nsabi kana yandi me basika.” 18 (Tamare lwataka mvwela mosi ya kitoko,* sambu yo vandaka bilele yina bana-bankento ya ntotila, bayina vandaka bamwense, vandaka kulwata.) Yo yina nsadi ya Amnoni nataka Tamare na nganda, mpi yandi kangaka kielo na nsabi ntangu Tamare basikaka. 19 Ebuna Tamare tulaka putulu ya tiya na ntu na yandi, mpi yandi pasulaka mvwela ya kitoko yina yandi lwataka; yandi tulaka maboko na zulu ya ntu mpi kwendaka, mpi yandi vandaka kutula milolo ntangu yandi ke tambula. 20 Ebuna mpangi na yandi Absalomi yulaka yandi nde: “Keti mpangi na nge Amnoni muntu vandaka ti nge? Ntangu yai mpangi na mono ya nkento, vanda pima. Yandi kele mpangi na nge. Kubika ve nde ntima na nge kulanda kuyindula diambu yai.” Ebuna Tamare zingaka na kingenga na nzo ya mpangi na yandi Absalomi. 21 Ntangu ntotila Davidi waka mambu yai yonso, yandi waka makasi kibeni. Kansi yandi zolaka ve kupesa mwana na yandi Amnoni mpasi, sambu yandi vandaka kuzola yandi, sambu yandi vandaka mwana na yandi ya ntete. 22 Absalomi tubilaka ve Amnoni ata kima mosi, yo vanda ya mbi to ya mbote; sambu Absalomi vandaka kumenga Amnoni sambu yandi pesaka Tamare mpangi na yandi ya nkento nsoni. 23 Na nima ya bamvula zole ya mvimba, bantu ya Absalomi yina ke zengaka mika ya mameme vandaka na Baale-azore, pene-pene ya Efrayimi, mpi Absalomi bingaka bana yonso ya ntotila. 24 Yo yina Absalomi kotaka kisika ya ntotila mpi tubaka nde: “Nsadi na nge ke kwenda kuzenga mameme na yandi mika. Pardo, bika nde ntotila ti bansadi na yandi kukwenda ti mono.” 25 Kansi ntotila tubilaka Absalomi nde: “Ve, mwana na mono. Kana beto yonso kukwenda, beto ta vanda kizitu sambu na nge.” Ata Absalomi landaka kundimisa yandi, yandi ndimaka ve na kukwenda, kansi yandi sakumunaka yandi. 26 Ebuna Absalomi tubaka nde: “Kana nge ta kwenda ve, bika nde mpangi na mono Amnoni kukwenda ti beto.” Ntotila vutudilaka yandi nde: “Sambu na nki yandi fwete kwenda ti nge?” 27 Kansi Absalomi ndimisaka yandi, yo yina yandi tindaka Amnoni ti bana yonso ya ntotila. 28 Ebuna Absalomi songaka bansadi na yandi nde: “Beno kangula meso, mpi ntangu ntima ya Amnoni ta kuma kiese-kiese sambu na vinu, mono ta tubila beno nde, ‘Beno fwa Amnoni!’ Ebuna beno fwete fwa yandi. Beno wa boma ve. Keti mono ve muntu me songa beno? Beno vanda ngolo mpi kikesa.” 29 Yo yina bansadi ya Absalomi salaka Amnoni kaka mutindu Absalomi songaka bo; ebuna bana yonso ya nkaka ya ntotila telamaka, mpi konso muntu mataka na mpunda na yandi mpi tinaka. 30 Ntangu bo vandaka na nzila, nsangu kuminaka Davidi nde: “Absalomi me fwa bana yonso ya ntotila, mpi ata mosi ve na kati na bo me guluka.” 31 Yo yina ntotila telamaka, yandi pasulaka bilele na yandi mpi lalaka na ntoto, ebuna bansadi na yandi yonso telamaka pene-pene na yandi ti bilele na bo ya kupasuka. 32 Kansi, Yehonadabi mwana ya Shimeah, mpangi ya Davidi, tubaka nde: “Bika nde mfumu na mono kuyindula ve nde bo me fwa bana-baleke yonso ya ntotila, sambu Amnoni mpamba muntu me fwa. Muntu tubaka nde bo sala mambu yina kele Absalomi, yina bakaka lukanu ya kusala yo tuka kilumbu yina Amnoni pesaka Tamare mpangi na yandi ya nkento nsoni. 33 Ntangu yai, bika nde mfumu na mono ntotila kutula ve dikebi na* nsangu yina ke tuba nde, ‘Bana yonso ya ntotila me fwa’; Amnoni mpamba muntu me fwa.” 34 Na ntangu yina, Absalomi tinaka. Na nima, nkengidi tombulaka meso na yandi mpi monaka nde bantu mingi vandaka kukwisa na nzila yina vandaka na nima na yandi pene-pene ya ngumba. 35 Ebuna Yehonadabi tubilaka ntotila nde: “Tala! Bana ya ntotila me vutuka. Kaka mutindu nsadi na nge tubaka.” 36 Ntangu yandi manisaka kutuba, bana ya ntotila kotaka, bo vandaka kudila ngolo; ntotila ti bansadi na yandi yonso dilaka mpi ngolo kibeni. 37 Kansi Absalomi tinaka mpi kwendaka na Talmai mwana ya Amihudi ntotila ya Geshure. Davidi dilaka mwana na yandi bilumbu mingi. 38 Na nima ntangu Absalomi tinaka mpi kwendaka na Geshure, yandi bikalaka kuna bamvula tatu. 39 Nsuka-nsuka, ntotila Davidi waka nzala ya ngolo ya kukwenda na Absalomi, sambu yandi ndimaka* lufwa ya Amnoni. 
14 Ntangu yai, Yoabi mwana ya Seruya bakisaka nde ntima ya ntotila waka nzala ya ngolo ya Absalomi. 2 Yo yina Yoabi tindaka bantu na Tekoa mpi bingaka nkento mosi ya mayele ya bwala yina mpi songaka yandi nde: “Pardo, sala bonso nde nge kele na mafwa, mpi lwata bilele ya mafwa, kansi kupakula ve mafuta. Sala mambu bonso nkento yina kele na mafwa sambu na muntu mosi ya me fwaka ntama. 3 Na nima, kota mpi tubila ntotila mutindu yai.” Ebuna Yoabi songaka nkento yina mambu ya kutuba.* 4 Nkento yina ya Tekoa kotaka kisika ntotila vandaka, bwaka luse na ntoto, fukamaka mpi tubaka nde: “O ntotila, sadisa mono!” 5 Ntotila vutudilaka yandi nde: “Inki mambu?” Ebuna yandi tubaka nde: “Mono kele mufwidi, bakala na mono me fwaka. 6 Mono nsadi na nge, mono vandaka ti bana zole ya babakala, mpi bo zole nwanaka na bilanga. Kuvandaka ve ata ti muntu mosi sambu na kukabula bo, ebuna mwana mosi bulaka mwana yina ya nkaka mpi fwaka yandi. 7 Ntangu yai, dibuta ya mvimba me telama sambu na kunwanisa mono nsadi na nge, mpi bo ke tuba nde: ‘Pesa beto mwana yina me fwa mpangi na yandi, sambu beto fwa yandi sambu na luzingu* ya mpangi na yandi yina yandi fwaka, ata kana yo ke tendula kufwa muntu yina ta baka kimvwama!’ Bo ke zola kufwa dikala ya tiya ya nsuka yina mono me bikala ti yo* mpi bo bika ve sambu na bakala na mono awa na zulu ya ntoto zina mosi to muntu mosi ya me guluka.”* 8 Ebuna ntotila tubilaka nkento yina nde: “Kwenda na nzo na nge, mpi mono ta pesa ntuma sambu na nge.” 9 Ebuna nkento yina ya Tekoa tubilaka ntotila nde: “O mfumu na mono ntotila, bika nde makambu kubwila mono ti nzo ya tata na mono, kansi ntotila ti kiti na yandi ya kimfumu me sala mbi ve.” 10 Ebuna ntotila tubaka nde: “Kana muntu kutubila nge diaka, natila mono yandi, mpi yandi ta yangisaka nge diaka ve ata fioti.” 11 Kansi nkento yina tubaka nde: “Pardo, bika nde ntotila kuyibuka Yehowa Nzambi na nge, na mpila nde muntu yina ke vutula mbi sambu na menga kusala ve mbi mpi kufwa ve mwana na mono.” Ebuna ntotila tubaka nde: “Ya kieleka mutindu Yehowa kele na luzingu, ata lunsuki mosi ve ya mwana na nge ta bwa na ntoto.” 12 Ntangu yai nkento yina tubaka nde: “Pardo, bika nde nsadi na nge kutuba diambu mosi na mfumu na mono ntotila.” Ebuna ntotila tubaka nde: “Tuba!” 13 Nkento yina tubaka nde: “Ebuna, sambu na nki nge me yindula na kusala diambu ya mutindu yai na bantu ya Nzambi? Ntangu ntotila ke tuba mutindu yai, yandi ke kudikumisa muntu ya me sala mbi, sambu ntotila ke vutula ve mwana na yandi mosi yina bo me kulaka. 14 Beto ta fwa kibeni mpi ta vanda bonso masa yina bo me tiamuna na ntoto, yina bo lenda lokuta diaka ve. Kansi Nzambi ta fwa ve muntu* mosi, mpi yandi ke tadilaka bikuma yina ke salaka nde muntu ya bo me kula kuvanda ve ntangu yonso muntu yina bo me kula na meso na yandi. 15 Mono me kota sambu na kutuba diambu yai na mfumu na mono ntotila sambu bantu me pesa mono boma. Yo yina nsadi na nge tubaka nde, ‘Pardo, bika mono tubila ntotila. Ziku ntotila ta sala mambu yina mpika na yandi ke lomba. 16 Ntotila lenda wa mpi kugulusa mpika na yandi na maboko ya muntu yina ke sosa kufwa mono ti mwana na mono kaka mosi na dikabu yina Nzambi me pesaka beto.’ 17 Ebuna nsadi na nge tubaka nde, ‘Pardo, bika nde diambu yina mfumu na mono ntotila ke tuba kulembika mono,’ sambu mfumu na mono ntotila kele kaka bonso wanzio ya Nzambi ya kieleka na yina me tala kuswaswanisa mambu ya mbote mpi ya mbi. Bika nde Yehowa kuvanda ti nge.” 18 Ntangu yai ntotila vutudilaka nkento yina nde: “Pardo, kubumbila mono ve ata kima mosi yina mono ke yula nge.” Nkento yina vutulaka nde: “Bika nde mfumu na mono ntotila kutuba.” 19 Ebuna ntotila yulaka nde: “Keti Yoabi muntu tindaka nge na kutuba mambu yai yonso?” Nkento yina vutulaka nde: “O mfumu na mono ntotila, ya kieleka mutindu nge* kele na luzingu, yo kele kaka mutindu* mfumu na mono ntotila me tuba, sambu nsadi na nge Yoabi muntu tindaka mono mpi songaka nsadi na nge mambu yai yonso. 20 Nsadi na nge Yoabi me sala diambu yai sambu na kusoba mutindu mambu ke monana, kansi mfumu na mono kele ti mayele bonso ya wanzio ya Nzambi ya kieleka mpi yandi me zaba mambu yonso yina ke salama na insi.” 21 Ebuna ntotila tubilaka Yoabi nde: “Yo kele mbote, mono ta sala diambu yai. Kwenda mpi kwisa kuvutula leke yina ya bakala, Absalomi.” 22 Ebuna Yoabi bwaka luse na ntoto, fukamaka mpi kumisaka ntotila. Yoabi tubaka nde: “Bubu yai nsadi na nge me zaba nde nge me ndima mono, O mfumu na mono ntotila, sambu ntotila me sala mambu yina nsadi na yandi me lomba.” 23 Yo yina Yoabi telamaka, kwendaka na Geshure mpi nataka Absalomi na Yeruzalemi. 24 Kansi, ntotila tubaka nde: “Bika nde yandi vutuka na nzo na yandi, kansi yandi lenda mona ve luse na mono.” Ebuna Absalomi vutukaka na nzo na yandi mpi yandi monaka ve luse ya ntotila. 25 Ntangu yai na Izraele ya mvimba, kuvandaka ve ata ti bakala mosi bonso Absalomi ya bo vandaka kukumisa mingi kibeni sambu na kitoko na yandi. Katuka na makulu tii na ntu, yandi vandaka na kifu ve. 26 Ntangu yandi vandaka kuzenga nsuki na yandi—yo vandaka kulomba nde yandi zenga yo na nsuka ya konso mvula sambu yo vandaka kilo mingi sambu na yandi—kizitu ya nsuki na yandi vandaka bashekele* 200 na kutadila ditadi ya ntotila ya kutesila kilo.* 27 Absalomi butaka bana tatu ya babakala mpi mwana mosi ya nkento, zina na yandi Tamare. Yandi vandaka nkento mosi ya kitoko kibeni. 28 Absalomi landaka kuzinga na Yeruzalemi bamvula zole ya mvimba, kansi yandi monaka ve luse ya ntotila. 29 Yo yina Absalomi tindaka bantu na kubinga Yoabi sambu na kutinda yandi na ntotila, kansi Yoabi kwisaka ve na yandi. Yandi tindaka diaka bantu na kubinga yandi, sambu na mbala ya zole, yandi vandaka kaka kubuya kukwisa. 30 Nsuka-nsuka yandi tubilaka bansadi na yandi nde: “Kitini ya ntoto ya Yoabi kele pene-pene ti ya mono, mpi yandi kele ti mwa orze kuna. Beno kwenda mpi beno tula yo tiya.” Yo yina bansadi ya Absalomi tulaka kitini yina ya ntoto tiya. 31 Ebuna Yoabi telamaka mpi kwisaka na nzo ya Absalomi mpi tubilaka yandi nde: “Sambu na nki bansadi na nge me tula kitini ya ntoto na mono tiya?” 32 Absalomi vutudilaka Yoabi nde: “Mono tindilaka nge nsangu yai, ‘Kwisa mpi bika nde mono tinda nge na ntotila sambu na kuyula nde: “Sambu na nki mono me katuka na Geshure mpi me kwisa awa? Yo zolaka kuvanda mbote kuluta kana mono bikalaka kuna. Ntangu yai, bika mono mona luse ya ntotila, mpi kana mono kele ti kifu, yandi fwete fwa mono.”’” 33 Ebuna Yoabi kotaka kisika ya ntotila mpi songaka yandi. Na nima yandi bingaka Absalomi, yandi kotaka kisika ya ntotila mpi fukamaka na ntwala na yandi, yandi bwaka luse na ntoto na ntwala ya ntotila. Ebuna ntotila pesaka Absalomi beze. 
15 Na nima ya mambu yai yonso, Absalomi bakaka pusu-pusu mosi, bampunda, mpi babakala 50 sambu na kubaka ntinu na ntwala na yandi. 2 Absalomi vandaka kutelama na suka-suka mpi kutelama na lweka ya nzila yina vandaka kunata na kielo ya mbanza. Konso ntangu yina muntu vandaka ti diambu yina vandaka kulomba nde ntotila kusambisa, Absalomi vandaka kubinga yandi mpi kutuba nde: “Nge me katuka na nki mbanza?” mpi muntu yina vandaka kutuba nde: “Nsadi na nge me katuka na dikanda mosi ya Izraele.” 3 Absalomi vandaka kutubila yandi nde: “Tala, mambu ya nge ke tuba kele mbote mpi yo kele mutindu yina, kansi ntotila me tula ve ata muntu mosi sambu na kuwa diambu na nge.” 4 Absalomi vandaka kutuba nde: “A kana bo tulaka mono zuzi na insi yai! Ebuna konso muntu yina kele ti diambu to yina ke zola nde bo sambisa diambu na yandi lendaka kukwisa na mono, mpi mono zolaka kusala na mpila nde bo zenga makambu na yandi na lunungu.” 5 Kana muntu kukwisa pene-pene sambu na kufukimina yandi, Absalomi vandaka kutandula diboko na yandi, kusimba muntu yina mpi kupesa yandi beze. 6 Absalomi vandaka kusala diambu yai na bantu yonso ya Izraele yina vandaka kukwisa na ntotila sambu na lusambisu; na mutindu yina Absalomi vandaka kuyiba bantima ya bantu ya Izraele. 7 Na nsuka ya bamvula iya* Absalomi tubilaka ntotila nde: “Pardo, pesa mono nzila ya kukwenda na Ebroni sambu na kulungisa lusilu na mono ya mono salaka na Yehowa. 8 Sambu nsadi na nge salaka lusilu yai ya masonga ntangu mono vandaka kuzinga na Geshure na Siria: ‘Kana Yehowa kuvutula mono na Yeruzalemi, mono ta pesa dikabu na* Yehowa.’” 9 Yo yina ntotila tubilaka yandi nde: “Kwenda na ngemba.” Ebuna yandi telamaka mpi kwendaka na Ebroni. 10 Ntangu yai, Absalomi tindaka bantu na makanda yonso ya Izraele sambu na kutala yo na mayele yonso mpi tubaka nde: “Kaka na ntangu beno ta wa makelele ya kibongo, beno tuba nde, ‘Absalomi me kuma ntotila na Ebroni!’” 11 Ntangu yai, bantu 200 ya Yeruzalemi kwendaka kuna ti Absalomi; bo bingisaka bo mpi bo kwendaka kukonda kuzaba ata kima mosi, mpi bo zabaka ve mambu yina vandaka kusalama. 12 Diaka, ntangu Absalomi pesaka bimenga, yandi tindaka bantu na kubinga Ahitofele muntu ya Gilo, ndongisi ya Davidi, na mbanza na yandi Gilo. Komplo yina landaka kukuma ngolo, mpi ntalu ya bantu yina vandaka kupesa Absalomi maboko vandaka kukuma kaka mingi. 13 Na ntangu yina, muntu mosi kwisaka na Davidi mpi tubaka nde: “Ntima ya bantu ya Izraele me baluka na Absalomi.” 14 Na mbala mosi, Davidi tubilaka bansadi na yandi yonso yina vandaka ti yandi na Yeruzalemi nde: “Beno telama mpi beto tina, sambu ata muntu mosi ve na kati na beto ta guluka na maboko ya Absalomi! Beto sala nswalu, kana ve yandi lenda kwisa kukanga beto nswalu mpi kunatila beto mpasi mpi kufwa mbanza ti mbele ya bitumba!” 15 Bansadi ya ntotila vutudilaka ntotila nde: “Konso kima yina mfumu na mono ntotila me baka lukanu ya kusala, bansadi na nge kele ya kuyilama na kusala yo.” 16 Yo yina ntotila basikaka mpi bantu yonso ya nzo na yandi vandaka kulanda yandi, kansi ntotila bikisaka bamakangu kumi sambu na kukeba nzo.* 17 Ntotila landaka kukwenda ti bantu yonso yina vandaka kulanda yandi, mpi bo telamaka na Bete-meraki. 18 Bansadi na yandi yonso yina vandaka kukwenda ti yandi* mpi bantu yonso ya Kereti, bantu ya Peleti mpi bantu ya Gati, bantu 600 yina landaka yandi katuka na Gati, vandaka kuluta na ntangu ntotila vandaka kutala bo mbote-mbote.* 19 Ebuna ntotila tubilaka Itai muntu ya Gati nde: “Sambu na nki nge mpi fwete kwenda ti beto? Vutuka mpi zinga ti ntotila ya mpa, sambu nge kele munzenza, nge mpi tinaka kisika na nge. 20 Nge kwisaka mazono, ebuna keti bubu yai mono fwete sala na mpila nde nge yungana-yungana ti beto, sambu na kukwenda na ntangu yina mono fwete kwenda mpi kisika yina mono fwete kwenda? Vutuka mpi nata bampangi na nge, mpi bika nde Yehowa kumonisila nge zola ya kwikama mpi kwikama!” 21 Kansi Itai vutudilaka ntotila nde: “Ya kieleka mutindu Yehowa kele na luzingu mpi ya kieleka mutindu mfumu na mono ntotila kele na luzingu, konso kisika yina mfumu na mono ntotila ta vanda, yo vanda sambu na lufwa to sambu na luzingu, nsadi na nge ta vanda pana!” 22 Ebuna Davidi tubilaka Itai nde: “Kwenda mpi sabuka.” Yo yina Itai muntu ya Gati sabukaka, kumosi ti bantu na yandi yonso ti bana. 23 Konso muntu na insi vandaka kudila ngolo ntangu bantu yai yonso vandaka kusabuka, mpi ntotila telamaka pene-pene ya Muwanda ya Kidroni; bantu yonso vandaka kusabuka sambu na kukwenda na nzila yina ke nataka na ntoto-makanga. 24 Zadoki mpi vandaka pana mpi Balevi yonso yina vandaka kunata sanduku ya kuwakana ya Nzambi ya kieleka vandaka ti yandi; ebuna bo tululaka Sanduku ya Nzambi ya kieleka pene-pene; mpi Abiatare tombukaka, na ntangu bantu yonso yina vandaka kukatuka na mbanza manisaka kusabuka. 25 Kansi ntotila tubilaka Zadoki nde: “Vutula Sanduku ya Nzambi ya kieleka na mbanza. Kana Yehowa me ndima mono, yandi ta vutula mono mpi, ebuna yandi ta pesa mono nzila ya kumona yo ti kisika yo ta vanda. 26 Kansi kana yandi fwete tuba nde, ‘Mono me wa kiese ve na nge,’ pana bika yandi sala mono konso kima yina kele mbote na meso na yandi.” 27 Ntotila tubilaka nganga-nzambi Zadoki nde: “Keti nge kele ve muntu ya ke monaka mambu? Vutuka na mbanza na ngemba, mpi nata bana na beno zole, Ahimaasi mwana na nge ti Yonatani mwana ya Abiatare. 28 Tala, mono ta sukinina na bisika ya ntoto-makanga ya bo lenda sabuka masa na makulu tii kuna beno ta tinda ndinga sambu na kuzabisa mono.” 29 Yo yina Zadoki ti Abiatare vutulaka Sanduku ya Nzambi ya kieleka na Yeruzalemi, mpi bo bikalaka kuna. 30 Ntangu Davidi vandaka kutombuka na Ngumba ya Banti ya Olive, yandi vandaka kudila ntangu yandi vandaka kutombuka; ntu na yandi vandaka ya kufika, mpi yandi vandaka kutambula makulu-ngulu. Bantu yonso yina vandaka ti yandi fikaka mpi ba-ntu na bo mpi bo vandaka kudila ntangu bo vandaka kutombuka. 31 Ebuna bo songaka Davidi nde: “Ahitofele kele na kati ya bantu yina ke sala komplo ti Absalomi.” Yo yina Davidi tubaka nde: “O Yehowa, mono me bondila nge, kumisa ndongisila ya Ahitofele diambu mosi ya buzoba!” 32 Ntangu Davidi kumaka na nsongi ya ngumba kisika yina bantu vandaka kufukimina Nzambi, Ushai muntu ya Arki vandaka pana sambu na kukutana ti yandi, yandi vandaka ti mvwela ya kupasuka-pasuka mpi ti ntoto na ntu. 33 Kansi, Davidi tubilaka yandi nde: “Kana nge sabuka ti mono, nge ta kuma kizitu sambu na mono. 34 Kansi kana nge vutuka na mbanza mpi nge tuba na Absalomi nde, ‘O Ntotila, mono kele nsadi na nge. Mono vandaka nsadi ya tata na nge na ntama, kansi ntangu yai mono kele nsadi na nge,’ pana nge lenda bebisa ndongisila ya Ahitofele sambu na mono. 35 Keti banganga-nzambi Zadoki ti Abiatare kele ve kuna ti nge? Mambu yonso yina nge ta wa na nzo ya ntotila nge fwete songa yo banganga-nzambi Zadoki ti Abiatare. 36 Tala! Bo kele kuna ti bana na bo zole, Ahimaasi mwana ya Zadoki mpi Yonatani mwana ya Abiatare, ebuna na nzila na bo beno tindila mono bansangu yonso ya beno ta wa.” 37 Yo yina Ushai, nduku ya Davidi,* kotaka na mbanza ntangu Absalomi vandaka kukota na Yeruzalemi. 
16 Ntangu Davidi lutaka mwa fioti nsongi ya ngumba, Siba, nsadi ya Mefibosheti, vandaka pana sambu na kukutana ti yandi mpi yandi vandaka ti bampunda zole yina vandaka ya kuyidika, mpi na zulu na yo, yo vandaka ti mampa 200, bagato 100 ya bo me sala na bambuma ya vinu, bagato 100 ya bo me sala na bambuma ya nsungi ya mvula,* mpi dibungu mosi ya nene ya vinu. 2 Ebuna ntotila tubilaka Siba nde: “Sambu na nki nge me nata bima yai?” Siba vutulaka nde: “Bampunda kele sambu bantu ya nzo ya ntotila kutambudila, mampa ti bambuma ya nsungi ya mvula kele sambu baleke ya babakala kudia, mpi vinu kele sambu bantu yina ta lemba na ntoto-makanga kunwa.” 3 Ntangu yai ntotila tubaka nde: “Ebuna mwana* ya mfumu na nge kele na wapi?” Siba tubilaka ntotila nde: “Yandi me bikala na Yeruzalemi, sambu yandi tubaka nde, ‘Bubu yai nzo ya Izraele ta vutudila mono luyalu ya kimfumu ya tata na mono.’” 4 Ebuna ntotila tubilaka Siba nde: “Tala! Bima yonso ya Mefibosheti kele ya nge.” Siba vutulaka nde: “Mono ke fukama na ntwala na nge. Mfumu na mono ntotila, bika nde nge ndima mono.” 5 Ntangu ntotila Davidi kumaka na Bahurimi, bakala mosi ya dibuta ya nzo ya Saule, zina na yandi Shimei, mwana ya Gera, basikaka mpi vandaka kusinga na ndinga ya ngolo ntangu yandi vandaka kupusana. 6 Yandi vandaka kulosila Davidi mpi bansadi yonso ya ntotila Davidi matadi, kumosi ti bantu yonso mpi babakala ya ngolo yina vandaka na diboko na yandi ya kitata mpi na diboko na yandi ya kimama. 7 Ntangu Shimei vandaka kusinga, yandi vandaka kutuba nde: “Basika, basika, nge muntu ya kele ti mfuka ya menga! Nge muntu ya kukonda mfunu! 8 Yehowa me vutudila nge mfuka yonso ya menga ya nzo ya Saule, yina nge yalaka bonso ntotila na kisika na yandi, kansi Yehowa me pesa kimfumu na maboko ya mwana na nge Absalomi. Ntangu yai, mpasi me kanga nge, sambu nge kele ti mfuka ya menga!” 9 Ebuna Abishai mwana ya Seruya tubilaka ntotila nde: “Sambu na nki mbwa yai ya kufwa fwete singa mfumu na mono ntotila? Bika mono kwenda mpi mono zenga yandi ntu.” 10 Kansi ntotila tubaka nde: “Inki mambu beno ti mono, beno bana ya Seruya? Beno bika yandi yandi singa mono, sambu Yehowa me tubila yandi nde, ‘Singa Davidi!’ Ebuna nani fwete tuba nde, ‘Sambu na nki nge ke sala diambu yai?’” 11 Ebuna Davidi tubilaka Abishai ti bansadi na yandi yonso nde: “Tala! Mwana na mono mosi, yina katukaka na nitu na mono mosi, ke sosa luzingu* na mono, keti muntu mosi ya Benyamini ta sala yo ve kuluta! Beno bika yandi, yandi singa mono, sambu Yehowa songaka yandi na kusinga mono! 12 Mbala ya nkaka Yehowa ta mona mpasi na mono, mpi Yehowa ta vutudila mono bumbote na kisika ya kusinga yina bo me tubila mono bubu yai na ndinga ya ngolo.” 13 Yo yina Davidi ti bantu na yandi vandaka kaka kukulumuka na nzila, ebuna Shimei vandaka kutambula na lweka ya ngumba pene-pene ti yandi, yandi vandaka kusinga na ndinga ya ngolo mpi kulosa matadi ti mfututu mingi. 14 Nsuka-nsuka ntotila ti bantu yonso yina vandaka ti yandi kumaka kisika bo vandaka kukwenda ya kulemba, mpi bo pemaka sambu na kubaka ngolo. 15 Na ntangu yina, Absalomi ti bantu yonso ya Izraele kumaka na Yeruzalemi; mpi Ahitofele vandaka ti yandi. 16 Ntangu Ushai muntu ya Arki, nduku ya Davidi,* kotaka kisika Absalomi vandaka, Ushai tubilaka Absalomi nde: “Luzingu ya nda na ntotila! Luzingu ya nda na ntotila!” 17 Ebuna Absalomi tubilaka Ushai nde: “Keti zola na nge ya kwikama sambu na nduku na nge yo yai? Sambu na nki nge kwendaka ve ti nduku na nge?” 18 Ushai tubilaka Absalomi nde: “Ve; mono kele na lweka ya muntu yina Yehowa me solaka, bantu yai, mpi bantu yonso ya Izraele. Mono ta bikala ti yandi. 19 Mono ke tuba diaka nde, Mono fwete sadila nani? Keti yo fwete vanda ve mwana na yandi? Kaka mutindu mono sadilaka tata na nge, mono ta sadila nge mpi mutindu yina.” 20 Na nima, Absalomi tubilaka Ahitofele nde: “Beno pesa mono ndongisila. Beto fwete sala nki?” 21 Yo yina, Ahitofele tubilaka Absalomi nde: “Vukisa nitu ti bamakangu ya tata na nge, bayina yandi bikaka sambu na kukeba nzo.* Ebuna Izraele ya mvimba ta wa nde nge me kudikumisa kima mosi ya nsudi ya mbi sambu na tata na nge, ebuna bantu yina ke pesa nge maboko ta baka kikesa.” 22 Yo yina, bo tedimisaka tenta mosi na zulu ya ludi sambu na Absalomi, mpi Absalomi vukisaka nitu ti bamakangu ya tata na yandi na meso ya Izraele ya mvimba. 23 Na bilumbu yina, ndongisila yina Ahitofele vandaka kupesa vandaka kumonana bonso* ndinga ya Nzambi ya kieleka. Davidi ti Absalomi vandaka kutadila bandongisila yonso ya Ahitofele mutindu yina. 
17 Ebuna Ahitofele tubilaka Absalomi nde: “Bika mono sola bantu 12 000, mono telama mpi mono landa Davidi na mpimpa ya bubu yai. 2 Mono ta basikila yandi ntangu yandi ta vanda ya kulemba mpi ya kukonda ngolo,* mpi mono ta kumisa yandi kisaka-saka; ebuna bantu yonso yina kele ti yandi ta tina, mpi mono ta fwa kaka ntotila. 3 Ebuna mono ta vutula bantu yonso na nge. Kuvutuka ya bantu yonso me simbama na mambu yina ta kumina muntu yina nge ke sosa. Ebuna bantu yonso ta vanda na ngemba.” 4 Ngindu yina vandaka kibeni mbote na meso ya Absalomi mpi ya bankuluntu yonso ya Izraele. 5 Kansi, Absalomi tubaka nde: “Pardo binga mpi Ushai, muntu ya Arki, sambu beto wa mambu yina yandi kele na yo ya kutuba.” 6 Yo yina Ushai kotaka kisika ya Absalomi. Ebuna Absalomi tubilaka yandi nde: “Yai kele ndongisila yina Ahitofele me pesa. Keti beto fwete sadila ndongisila na yandi? Kana ve, nge songa beto.” 7 Ebuna Ushai tubilaka Absalomi nde: “Ndongisila yina Ahitofele me pesa mbala yai kele mbote ve!” 8 Ushai tubaka diaka nde: “Nge ke zaba mbote nde tata na nge ti bantu na yandi kele ngolo, mpi bo kele na makasi,* bonso urse yina me vidisa bana na yandi na mfinda. Diaka, tata na nge kele soda, mpi yandi ta lala ve kisika mosi ti bantu. 9 Na ntangu yai kibeni, yandi ke bumbana na dibulu mosi* to na kisika ya nkaka; ebuna kana yandi nwanisa muntu ya ntete, bantu yina ta wa yo ta tuba nde, ‘Bo me bedisa bantu yina ke landa Absalomi!’ 10 Ntembe kele ve nde ata muntu ya kikesa yina kele ti ntima bonso ya ntambu ta lemba na boma, sambu Izraele ya mvimba ke zaba nde tata na nge kele muntu mosi ya ngolo mpi nde bantu yina kele ti yandi kele bantu ya kikesa. 11 Mono ke pesa ndongisila yai: Bika nde Izraele ya mvimba kuvukana pene-pene na nge, katuka na Dani tii na Bere-sheba, bo vanda mingi bonso bambuma ya zelo na lweka ya nzadi-mungwa, mpi nge fwete twadisa bo na bitumba. 12 Beto ta nwanisa yandi konso kisika yina beto ta mona yandi, mpi beto ta kwisila yandi kaka mutindu malulu ke bwaka na ntoto; mpi ata muntu mosi ve na kati na bo ta guluka, yo vanda yandi to konso muntu yina kele ti yandi. 13 Kana yandi tina na mbanza mosi, Izraele ya mvimba ta nata bansinga na mbanza yina, mpi beto ta benda mpi ta kulumusa yo na muwanda tii kuna ata ditadi mosi ve ya fioti ta bikala.” 14 Ebuna Absalomi ti bantu yonso ya Izraele tubaka nde: “Ndongisila ya Ushai muntu ya Arki kele mbote kuluta ndongisila ya Ahitofele!” Sambu Yehowa bakaka lukanu* ya kubebisa ndongisila ya mbote ya Ahitofele na mpila nde Yehowa kunatila Absalomi mpasi. 15 Na nima, Ushai tubilaka banganga-nzambi Zadoki ti Abiatare nde: “Yai kele ndongisila yina Ahitofele me pesa Absalomi mpi bankuluntu ya Izraele, mpi yai kele ndongisila yina mono me pesa. 16 Ntangu yai tindila Davidi ndinga nswalu mpi kebisa yandi nde: ‘Na mpimpa ya bubu yai kubikala ve na bisika ya bo lenda sabuka masa na makulu* ya ntoto-makanga kansi sabuka kibeni, kana ve bo ta fwa* ntotila ti bantu yonso yina kele ti yandi.’” 17 Yonatani ti Ahimaasi vandaka na Ene-rogele; yo yina nsadi mosi ya nkento kwendaka mpi songaka bo, ebuna bo kwendaka kusonga ntotila Davidi, sambu bo waka boma ya kukota na mbanza mpi bantu kumona bo. 18 Kansi leke mosi ya bakala monaka bo mpi yandi songaka Absalomi. Yo yina bo zole kwendaka ntinu mpi kumaka na nzo ya bakala mosi na Bahurimi yina vandaka ti dibulu ya masa na kibansala na yandi. Bo kotaka na kati na yo, 19 mpi nkento ya bakala yina tandulaka kima mosi na zulu ya munoko ya dibulu yina sambu na kufika yo, ebuna yandi tulaka bambuma ya kupasula na zulu na yo; ata muntu mosi ve zabaka. 20 Bansadi ya Absalomi kwisaka na nkento yina, na nzo na yandi, mpi yulaka nde: “Ahimaasi ti Yonatani kele na wapi?” Nkento yina vutulaka nde: “Bo me luta mpi me kwenda na ndambu ya masa.” Ebuna bantu yina sosaka bo, kansi bo monaka bo ve, yo yina bo vutukaka na Yeruzalemi. 21 Ntangu bantu yina kwendaka, bo basikaka na dibulu yina, kwendaka mpi zabisaka ntotila Davidi. Bo tubilaka yandi nde: “Beno telama mpi beno sabuka nswalu masa, sambu yai kele ndongisila yina Ahitofele me pesa sambu na kunwanisa beno.” 22 Na mbala mosi Davidi ti bantu yonso yina vandaka ti yandi telamaka mpi sabukaka Yordani. Ntangu ntongo tanaka, ata muntu mosi ve bikalaka yina sabukaka ve Yordani. 23 Ntangu Ahitofele monaka nde bo sadilaka ve ndongisila na yandi, yandi yidikaka mpunda mpi kwendaka na nzo na yandi na mbanza na yandi. Na nima ya kupesa bantuma na bantu ya nzo na  yandi, yandi kuditulaka nsinga na nkingu.* Ebuna yandi fwaka mpi bo zikaka yandi na maziamu ya ba-nkaka na yandi. 24 Na ntangu yina, Davidi kwendaka na Mahanayimi, mpi Absalomi sabukaka Yordani ti bantu yonso ya Izraele. 25 Absalomi tulaka Amasa mfumu ya basoda na kisika ya Yoabi; Amasa vandaka mwana ya muntu mosi ya Izraele zina na yandi Yitra, yina vukisaka nitu ti Abigaile mwana ya Nahashi, mpangi-nkento ya Seruya, mama ya Yoabi. 26 Izraele ti Absalomi salaka camp na ntoto ya Gileadi. 27 Kaka ntangu Davidi kwisaka na Mahanayimi, Shobi mwana ya Nahashi ya Raba ya bantu ya Amoni, Makire mwana ya Amiele ya Lo-debare, mpi Barzilai muntu ya Gileadi ya Rogelimi 28 nataka bambeto, malonga ya nene, malonga ya ntoto, ble, orze, fufu, bambuma ya kuyoka, madesu ya nene, madesu ya fioti, bambuma ya kukalanga, 29 bwiki, manteka, mameme mpi fromaze.* Bo nataka bima yai yonso sambu Davidi ti bantu yina vandaka ti yandi kudia, sambu bo tubaka nde: “Bantu kele na nzala, bo me lemba mpi bo kele na nzala ya masa na ntoto-makanga.” 
18 Ebuna Davidi tangaka ntalu ya babakala yina vandaka ti yandi mpi tulaka bamfumu ya mafunda mpi bamfumu ya bankama na zulu na bo. 2 Ebuna Davidi tindaka kimvuka mosi na kati ya bimvuka tatu ya bantu na nsi ya lutwadisu* ya Yoabi, kimvuka mosi na kati ya bimvuka tatu na nsi ya lutwadisu ya Abishai mwana ya Seruya, mpangi ya Yoabi, mpi kimvuka mosi na kati ya bimvuka tatu na nsi ya lutwadisu ya Itai muntu ya Gati. Ebuna ntotila tubilaka bantu yina nde: “Mono mpi ta basika ti beno.” 3 Kansi bo tubaka nde: “Nge fwete basika ve, sambu kana beto tina, bo ta tudila beto ve dikebi;* mpi kana kati-kati ya bantu na kati na beto kufwa, bo ta tudila beto dikebi ve, sambu nge kele bonso bantu 10 000 na kati na beto. Yo yina, yo ta vanda mbote kuluta kana nge tindila beto lusadisu katuka na mbanza.” 4 Ntotila tubilaka bo nde: “Mambu yonso yina ke monana mbote na meso na beno, mono ta sala yo.” Yo yina ntotila telamaka pene-pene ya kielo ya mbanza, mpi bantu yonso basikaka na bimvuka ya bankama mpi ya mafunda. 5 Ebuna ntotila songaka Yoabi, Abishai, ti Itai nde: “Beno sadila leke Absalomi mambu na mawete yonso sambu na mono.” Bantu yonso waka ntangu ntotila songaka bamfumu yina yonso mambu ya me tala Absalomi. 6 Bantu basikaka mpi kwendaka na mfinda sambu na kukutana ti Izraele, ebuna bitumba salamaka na mfinda ya Efrayimi. 7 Kuna bansadi ya Davidi bedisaka bantu ya Izraele, mpi bo fwaka bantu mingi kibeni kilumbu yina—bantu 20 000. 8 Bitumba yalumukaka na bwala yina ya mvimba. Diaka, na kilumbu yina, bantu mingi fwaka na mfinda kuluta bayina fwaka na mbele ya bitumba. 9 Nsuka-nsuka Absalomi kutanaka ti bansadi ya Davidi. Absalomi vandaka kutambula na zulu ya mpunda, ebuna mpunda yina lutaka na nsi ya balutangu ya nene ya nti mosi ya nene, mpi ntu na yandi kangamaka na nti yina ya nene, ebuna yandi kumaka kulela na zulu* kansi mpunda yina yandi vandaka kutambusa vandaka kaka kukwenda. 10 Ebuna muntu mosi monaka mambu yina mpi songaka Yoabi nde: “Tala! Mono me mona Absalomi ke lela na zulu ya nti mosi ya nene.” 11 Yoabi vutudilaka muntu yina songaka yandi, nde: “Kana nge monaka mambu yina, sambu na nki nge fwaka yandi ve yandi bwa na ntoto na kisika yina? Ebuna mono zolaka kupesa nge na kiese yonso mbongo kumi ya bibende ti mukaba.” 12 Kansi muntu yina tubilaka Yoabi nde: “Ata kana bo pesaka mono* mbongo 1 000 ya bibende, mono lenda nangula ve diboko na mono sambu na kunwanisa mwana ya ntotila, sambu beto waka ntotila ke songa nge, Abishai ti Itai nde, ‘Beno vanda banani, beno keba leke Absalomi.’ 13 Kana mono lemfukaka ve mpi fwaka yandi,* yo zolaka kubikala ve ata fioti ya kubumbana na ntotila, mpi nge zolaka kutanina mono ve.” 14 Yoabi tubaka nde: “Mono ta lutisa diaka ve ntangu ti nge!” Yo yina yandi bakaka badionga* tatu na diboko na yandi mpi kotisaka yo na ntima ya Absalomi ntangu yandi vandaka kaka na luzingu na kati-kati ya nti ya nene. 15 Ebuna bansadi kumi yina vandaka kunata binwaninu ya Yoabi kwisaka mpi bulaka Absalomi tii kuna yandi fwaka. 16 Ntangu yai Yoabi bulaka kibongo ebuna bantu yambulaka kulanda Izraele mpi bo vutukaka; Yoabi bingaka bo sambu bo bikisa. 17 Bo bakaka Absalomi, bo losaka yandi na dibulu mosi ya nene na mfinda mpi bo tulaka matadi mingi kibeni na zulu na yandi. Ebuna bantu yonso ya Izraele tinaka na banzo na bo. 18 Ntangu Absalomi vandaka na luzingu, yandi bakaka dikunzi mosi sambu na yandi mosi mpi tedimisaka yo na Muwanda* ya Ntotila, sambu yandi tubaka nde: “Mono kele ve ti mwana ya bakala yina ta sala nde bo yibuka zina na mono.” Yo yina yandi pesaka dikunzi yina zina na yandi, mpi bo ke bingaka yo Monima ya Absalomi tii bubu yai. 19 Ahimaasi mwana ya Zadoki tubaka nde: “Pardo, bika mono baka ntinu mpi mono pesa nsangu na ntotila, sambu Yehowa me pesa yandi lunungu na mutindu yandi me gulusa yandi na maboko ya bambeni na yandi.” 20 Kansi Yoabi tubilaka yandi nde: “Bubu yai nge ta vanda ve muntu ya ke nataka nsangu. Nge ta pesa nsangu kilumbu ya nkaka, kansi bubu yai nge ta pesa ve nsangu, sambu mwana ya ntotila me fwa.” 21 Ebuna Yoabi tubilaka muntu mosi ya Kushi nde: “Kwenda, songa ntotila mambu yina nge me mona.” Muntu ya Kushi niekaka na ntwala ya Yoabi mpi bakaka ntinu. 22 Ahimaasi mwana ya Zadoki tubilaka diaka Yoabi nde: “Ata mpidina, pardo bika mono mpi mono baka ntinu na nima ya muntu ya Kushi.” Kansi, Yoabi tubaka nde: “Mwana na mono, sambu na nki nge fwete baka ntinu ntangu nge kele ve ti nsangu ya kupesa?” 23 Kansi yandi tubaka nde: “Ata mpidina, bika mono baka ntinu.” Yo yina Yoabi tubilaka yandi nde: “Baka ntinu!” Ahimaasi bakaka ntinu na nzila yina ke nataka na distrike ya Yordani,* mpi nsuka-nsuka yandi kutaka muntu ya Kushi. 24 Davidi vandaka ya kuvanda na kati-kati ya bakielo zole ya mbanza, mpi nkengidi tombukaka na zulu ya ludi ya kielo yina kele pene-pene ya kibaka. Yandi talaka mpi monaka muntu mosi ke kwisa ntinu yandi mosi. 25 Yo yina nkengidi tubaka na ndinga ya ngolo mpi songaka ntotila. Ntotila tubaka nde: “Kana yandi kele yandi mosi, yandi kele ti nsangu ya kupesa.” Ntangu yandi vandaka kupusana kaka pene-pene, 26 nkengidi monaka muntu ya nkaka ke kwisa ntinu. Ebuna nkengidi tubilaka nkengidi ya kielo nde: “Tala! Muntu ya nkaka ke kwisa ntinu yandi mosi!” Ntotila tubaka nde: “Muntu yai mpi ke kwisa kunata nsangu.” 27 Nkengidi tubaka nde: “Mono ke mona nde muntu ya ntete ke baka ntinu bonso Ahimaasi mwana ya Zadoki,” yo yina ntotila tubaka nde: “Yandi kele muntu ya mbote, mpi yandi ke kwisa ti nsangu ya mbote.” 28 Ebuna Ahimaasi tubaka na ndinga ya ngolo na ntotila nde: “Mambu yonso kele mbote!” Yo yina yandi niekaka na ntwala ya ntotila luse na ntoto. Ebuna yandi tubaka nde: “Bika nde Yehowa Nzambi na nge kubaka lukumu, sambu yandi pesaka na maboko ya mfumu na mono ntotila bantu yina kolamaka* na yandi!” 29 Kansi ntotila tubaka nde: “Keti mambu yonso kele mbote sambu na leke Absalomi?” Ebuna Ahimaasi tubaka nde: “Mono monaka bantu mingi ke tula makelele ntangu Yoabi tindaka nsadi ya ntotila mpi nsadi na nge, kansi mono zabaka ve yo vandaka nki.” 30 Yo yina ntotila tubaka nde: “Kwenda na lweka, telama awa.” Ebuna yandi kwendaka na lweka mpi telamaka pana. 31 Ebuna muntu ya Kushi kumaka mpi muntu ya Kushi tubaka nde: “Bika nde mfumu na mono ntotila kundima nsangu yai: Bubu yai Yehowa me sala mambu ti lunungu na mutindu yandi me gulusa nge na maboko ya bantu yonso yina kolamaka na nge.” 32 Kansi ntotila tubilaka muntu ya Kushi nde: “Keti mambu yonso kele mbote sambu na leke Absalomi?” Ebuna muntu ya Kushi tubaka nde: “Bika nde bambeni yonso ya mfumu na mono ntotila ti bantu yonso yina kolamaka na nge sambu na kusala nge mbi kukuma bonso leke yina!” 33 Diambu yai yangisaka ntotila, ebuna yandi tombukaka na suku ya zulu yina vandaka na zulu ya munoko ya kielo mpi dilaka mpi yandi vandaka kutuba mutindu yai ntangu yandi vandaka kutambula: “Mwana na mono Absalomi, mwana na mono, mwana na mono Absalomi! A kana mono fwaka na kisika na nge, Absalomi mwana na mono, mwana na mono!” 
19 Bo songaka Yoabi nde: “Ntotila ke dila mpi kele na mawa sambu na Absalomi.” 2 Na kilumbu yina, kununga* kumaka mawa sambu na bantu yonso, sambu bo waka nde ntotila vandaka na mawa sambu na mwana na yandi. 3 Kilumbu yina, bantu vutukaka na pima yonso na mbanza bonso bantu yina ke wa nsoni sambu bo me tina bitumba. 4 Ntotila fikaka luse na yandi mpi vandaka kuboka na ndinga ya ngolo nde: “Mwana na mono Absalomi! Absalomi mwana na mono, mwana na mono!” 5 Ebuna Yoabi kotaka kisika ntotila vandaka na nzo mpi tubaka nde: “Bubu yai nge me pesa bansadi na nge yonso nsoni, bayina me gulusa bubu yai luzingu* na nge, luzingu* ya bana na nge ya babakala, ya bana na nge ya bankento, ya bankento na nge, mpi ya bamakangu na nge. 6 Nge ke zola bantu yina ke mengaka nge mpi ke menga bantu yina ke zolaka nge, sambu bubu yai nge me monisa pwelele nde bamfumu na nge ti bansadi na nge kele kima ya mpamba na meso na nge, sambu mono ke ndima nde kana Absalomi vandaka na luzingu bubu yai mpi beto bankaka fwaka, yo zolaka kuvanda mbote sambu na nge. 7 Ntangu yai, telama, basika mpi lembika* bansadi na nge, sambu mono ke zenga kieleka na zina ya Yehowa nde kana nge basika ve, ata muntu mosi ve ta bikala ti nge mpimpa ya bubu yai. Yo ta vanda mbi mingi sambu na nge kuluta mbi yonso yina me bwilaka nge banda kileke na nge tii bubu yai.” 8 Yo yina ntotila telamaka mpi vandaka na kielo ya mbanza, mpi bo zabisaka bantu yonso nde: “Ntotila me vanda na kielo.” Ebuna bantu yonso kwisaka na ntwala ya ntotila. Kansi Izraele tinaka, konso muntu na nzo na yandi. 9 Bantu yonso na makanda yonso ya Izraele vandaka kutulana ntembe mpi kutuba nde: “Ntotila gulusaka beto na maboko ya bambeni na beto, mpi yandi gulusaka beto na maboko ya bantu ya Filistia; kansi ntangu yai yandi me tina insi sambu na Absalomi. 10 Ebuna Absalomi, yina beto tulaka mafuta sambu na kuvanda ntotila na beto, me fwa na bitumba. Ntangu yai, sambu na nki beno ke sala ve ata kima sambu na kuvutula ntotila?” 11 Ntotila Davidi tindaka nsangu yai na banganga-nzambi Zadoki ti Abiatare: “Tubila bankuluntu ya Yuda nde, ‘Sambu na nki beno fwete vanda bantu ya nsuka na kuvutula ntotila na nzo na yandi, na ntangu ndinga ya Izraele ya mvimba me kumina ntotila na nzo na yandi? 12 Beno kele bampangi na mono; beno kele bampangi na mono ya menga.* Sambu na nki beno fwete vanda bantu ya nsuka na kuvutula ntotila?’ 13 Beno fwete tuba na Amasa nde, ‘Keti nge kele ve mpangi na mono ya menga? Nzambi kupesa mono ndola ya ngolo kana nge kuma ve mfumu ya basoda na mono na kisika ya Yoabi yantika ntangu yai tii kuna.’” 14 Ebuna yandi bendaka* bantima ya bantu yonso ya Yuda bonso nde bo vandaka muntu mosi, mpi bo tindilaka ntotila ndinga nde: “Kwisa kuvutuka, nge ti bansadi na nge yonso.” 15 Ntotila yantikaka kuvutuka mpi kumaka na Yordani, ebuna bantu ya Yuda kwisaka na Gilgale sambu na kukutana ti ntotila mpi kufidisa yandi na kusabuka Yordani. 16 Ebuna Shimei mwana ya Gera, muntu ya Benyamini ya Bahurimi, kulumukaka nswalu ti bantu ya Yuda sambu na kukutana ti ntotila Davidi, 17 mpi bantu 1 000 ya Benyamini vandaka ti yandi. Siba mpi, nsadi ya nzo ya Saule ti bana na yandi 15 mpi bansadi 20, kulumukaka nswalu na Yordani na ntwala ya ntotila. 18 Yandi* sabukaka kisika ya bo lenda sabuka na makulu sambu na kunata bantu ya nzo ya ntotila na kusabuka mpi na kusala mambu yonso yina yandi me zola. Kansi Shimei mwana ya Gera fukamaka luse na ntoto na ntwala ya ntotila ntangu yandi zolaka kusabuka Yordani. 19 Yandi tubilaka ntotila nde: “Bika nde mfumu na mono kumona mono ve mbi, mpi yandi yibuka ve mbi yina nsadi na nge salaka kilumbu yina mfumu na mono ntotila basikaka na Yeruzalemi. Bika nde ntotila kutula ve mambu yina na ntima, 20 sambu nsadi na nge me zaba mbote nde mono me sala disumu; yo yina bubu yai mono me vanda muntu ya ntete na kati ya nzo ya mvimba ya Yozefi na kukwisa kukulumuka sambu na kukutana ti mfumu na mono ntotila.” 21 Na mbala mosi, Abishai mwana ya Seruya tubaka nde: “Keti bo fwete fwa ve Shimei sambu na diambu yai, sambu yandi singaka muntu yina Yehowa me tulaka mafuta?” 22 Kansi Davidi tubaka nde: “Diambu yai me tadila beno na nki, beno bana ya Seruya, sambu bubu yai beno nwanisa mono? Keti bo fwete fwa muntu bubu yai na Izraele? Keti mono ke zaba ve nde bubu yai mono kele ntotila ya Izraele?” 23 Ebuna ntotila tubilaka Shimei nde: “Nge ta fwa ve.” Mpi ntotila diaka ndefi na ntwala na yandi. 24 Mefibosheti, mutekolo ya Saule, kwisaka mpi kukulumuka sambu na kukutana ti ntotila. Yandi yobisaka ve makulu na yandi, yandi zengaka ve mandefo na yandi, mpi yandi yobisaka ve bilele na yandi tuka kilumbu yina ntotila kwendaka tii kilumbu yina yandi kwisaka kuvutuka na ngemba. 25 Ntangu yandi kwisaka na* Yeruzalemi sambu na kukutana ti ntotila, ntotila tubilaka yandi nde: “Mefibosheti, sambu na nki nge kwendaka ve ti mono?” 26 Ebuna yandi tubaka nde: “Mfumu na mono ntotila, nsadi na mono kusaka mono. Sambu nsadi na nge tubaka nde, ‘Bika nde bo yidika mpunda na mono sambu mono mata na zulu na yo mpi mono kwenda ti ntotila,’ sambu nsadi na nge kele ti kifu na makulu. 27 Kansi yandi kusilaka nsadi na nge makambu na mfumu na mono ntotila. Ata mpidina, mfumu na mono ntotila kele bonso wanzio ya Nzambi ya kieleka, yo yina sala mambu yonso yina ke monana mbote na meso na nge. 28 Bantu yonso ya nzo ya tata na mono lendaka kuvanda bantu yina mfumu na mono ntotila fwete fwa, kansi nge tulaka nsadi na nge na kati ya bantu yina ke diaka na mesa na nge. Ebuna nki nswa mono kele na yo ya kuboka diaka na ntotila?” 29 Kansi ntotila tubilaka yandi nde: “Sambu na nki kulanda kutuba mutindu yai? Mono bakaka lukanu nde nge ti Siba beno fwete kabula kilanga.” 30 Ebuna Mefibosheti tubilaka ntotila nde: “Bika yandi baka yo yonso, awa ya mfumu na mono ntotila me kwisa na nzo na yandi na ngemba.” 31 Ebuna Barzilai muntu ya Gileadi katukaka na Rogelimi mpi kulumukaka na Yordani sambu na kufidisa ntotila na Yordani. 32 Barzilai vandaka mununu kibeni, yandi vandaka ti bamvula 80, mpi yandi pesaka ntotila madia ntangu yandi vandaka na Mahanayimi, sambu yandi vandaka mvwama kibeni. 33 Yo yina ntotila tubilaka Barzilai nde: “Sabuka ti mono, ebuna mono ta pesa nge madia na Yeruzalemi.” 34 Kansi Barzilai tubilaka ntotila nde: “Bilumbu* ya luzingu na mono me bikala ikwa sambu mono tombuka ti ntotila na Yeruzalemi? 35 Mono kele ti bamvula 80 bubu yai. Keti mono lenda swaswanisa mambu ya mbote ti ya mbi? Keti mono, nsadi na nge, lenda zaba ntomo ya bima ya mono ke dia mpi ke nwa? Keti mono lenda widikila diaka ndinga ya miyimbi-bankunga ya babakala ti ya bankento? Ebuna sambu na nki nsadi na nge fwete vanda kizitu ya bo me yika na mfumu na mono ntotila? 36 Yo me fwana nde nsadi na nge kunata ntotila na Yordani. Sambu na nki ntotila fwete pesa mono matabisi yai? 37 Pardo, bika nde nsadi na nge kuvutuka, mpi bika nde mono fwa na mbanza na mono, pene-pene ya maziamu ya tata na mono mpi ya mama na mono. Kansi nsadi na nge Kimami yandi yai. Bika nde yandi sabuka ti mfumu na mono ntotila, mpi nge lenda sadila yandi mambu yina ke monana mbote na meso na nge.” 38 Yo yina ntotila tubaka nde: “Kimami ta sabuka ti mono, mpi mono ta sadila yandi mambu yina ke monana mbote na meso na nge; mambu yonso yina nge ke lomba mono, mono ta sadila nge yo.” 39 Ntangu yai, bantu yonso yantikaka kusabuka Yordani, ebuna ntangu ntotila sabukaka, ntotila pesaka Barzilai beze mpi sakumunaka yandi; ebuna Barzilai vutukaka na nzo. 40 Ntangu ntotila sabukaka sambu na kukwenda na Gilgale, Kimami sabukaka ti yandi. Bantu yonso ya Yuda mpi kati-kati ya bantu ya Izraele nataka ntotila na kusabuka. 41 Ebuna bantu yonso ya Izraele kwisaka pene-pene ya ntotila mpi tubilaka yandi nde: “Sambu na nki bampangi na beto, bantu ya Yuda, bakaka nge mpi nataka ntotila ti bantu ya nzo na yandi na kusabuka Yordani, kumosi ti bantu yonso ya Davidi?” 42 Bantu yonso ya Yuda pesaka bantu ya Izraele mvutu nde: “Sambu ntotila kele muntu ya dibuta na beto. Sambu na nki diambu yai ke pesa beno makasi? Keti kele ti kima yina beto me dia na mbongo ya ntotila, to keti bo me pesaka beto dikabu?” 43 Kansi, bantu ya Izraele pesaka bantu ya Yuda mvutu nde: “Beto kele ti bitini kumi na ntotila, yo yina beto kele ti nswa mingi na Davidi kuluta nge. Ebuna sambu na nki nge me vweza beto? Keti yo lombaka ve nde beto vanda bantu ya ntete na kuvutula ntotila?” Kansi ndinga ya bantu ya Yuda nungaka* ya bantu ya Izraele. 
20 Ntangu yai, kuvandaka ti muntu mosi ya mavwanga zina na yandi Sheba mwana ya Bikri, muntu ya Benyamini. Yandi bulaka kibongo mpi tubaka nde: “Beto kele ve ti dikabu na Davidi, mpi beto kele ve ti dikabu na mwana ya Yese. Konso muntu kukwenda na banzambi* na yandi, O Izraele!” 2 Ebuna bantu yonso ya Izraele yambulaka kulanda Davidi sambu na kulanda Sheba mwana ya Bikri; kansi bantu ya Yuda kangamaka na ntotila na bo, katuka na Yordani tii na Yeruzalemi. 3 Ntangu Davidi kwisaka na nzo na yandi* na Yeruzalemi, ntotila bakaka bamakangu kumi yina yandi bikaka sambu na kukeba nzo, ebuna yandi tulaka bo na nzo mosi mpi tulaka bantu sambu na kukengila bo. Yandi vandaka kupesa bo madia, kansi yandi vukisaka ve nitu ti bo. Bo bikalaka ya kukanga tii kilumbu ya lufwa na bo, bo vandaka kuzinga bonso mifwidi ya bankento, ata bakala na bo vandaka na luzingu. 4 Ebuna ntotila tubilaka Amasa nde: “Binga bantu ya Yuda bo vukana na ntwala na mono na nsungi ya bilumbu tatu, nge mpi fwete vanda awa.” 5 Yo yina Amasa kwendaka kubinga Yuda, kansi yandi sukininaka, yandi kwisaka ve na ntangu yina bo tudilaka yandi. 6 Ebuna Davidi tubilaka Abishai nde: “Sheba mwana ya Bikri lenda sala beto mbi kuluta yina Absalomi salaka. Baka bansadi ya mfumu na nge mpi landa yandi, na mpila nde yandi mona ve bambanza ya ngolo mpi yandi tina beto.” 7 Yo yina bantu ya Yoabi, bantu ya Kereti, bantu ya Peleti, ti bantu yonso ya ngolo basikaka mpi landaka yandi; bo bikisaka Yeruzalemi sambu na kulanda Sheba, mwana ya Bikri. 8 Ntangu bo vandaka pene-pene ya ditadi ya nene na Gibeoni, Amasa kwisaka sambu na kukutana ti bo. Ntangu yai Yoabi vandaka me lwata lele na yandi ya bitumba, mpi yandi vandaka ti mbele ya bitumba yina vandaka na poshi na yo yina vandaka ya kukanga na luketo na yandi. Ntangu yandi pusanaka na ntwala, mbele yina bwaka. 9 Yoabi tubilaka Amasa nde: “Mpangi na mono, keti nge kele mbote?” Ebuna na diboko ya kitata, Yoabi simbaka mandefo ya Amasa bonso nde yandi ke zola kupesa yandi beze. 10 Amasa tulaka ve dikebi na mbele ya bitumba yina vandaka na diboko ya Yoabi, ebuna Yoabi kotisaka yandi yo na divumu, mpi misopo na yandi basikaka mpi bwaka na ntoto. Yo vandaka ve mfunu nde yandi kotisa yandi yo diaka; mbala mosi fwanaka sambu na kufwa yandi. Ebuna Yoabi ti mpangi na yandi Abishai landaka Sheba mwana ya Bikri. 11 Mosi na kati ya bana-babakala yina vandaka ti Yoabi telamaka pene-pene na yandi mpi vandaka kutuba nde: “Konso muntu yina kele na lweka ya Yoabi mpi konso muntu yina kele muntu ya Davidi, bika yandi landa Yoabi!” 12 Na ntangu yina yonso, Amasa vandaka kubaluka-baluka na menga na yandi na kati-kati ya nzila. Ntangu muntu yina monaka nde bantu yonso vandaka kutelama, yandi katulaka Amasa na nzila mpi pusaka yandi na mfinda. Ebuna yandi fikaka yandi lele, sambu yandi monaka nde konso muntu vandaka kutelama ntangu bo vandaka kukuma kisika yandi vandaka. 13 Na nima ya kukatula yandi na nzila, bantu yonso landaka Yoabi sambu na kulanda Sheba mwana ya Bikri. 14 Sheba lutaka makanda yonso ya Izraele sambu na kukwenda na Abele ya Bete-maka. Bantu ya Bikri vukanaka kisika mosi ebuna bo mpi kotaka na mbanza sambu na kulanda yandi. 15 Yoabi ti bantu na yandi* kwisaka mpi ziungaka yandi na Abele ya Bete-maka mpi salaka mwa ngumba ya ntoto sambu na kunwanisa mbanza yina, sambu mbanza yina vandaka na kati ya kibaka. Bantu yonso yina vandaka ti Yoabi vandaka kubebisa kibaka sambu na kubwisa yo. 16 Ebuna nkento mosi ya mayele bingaka na ndinga ya ngolo katuka na mbanza yina nde: “Beno wa, beno wa! Mono ke bondila beno, beno songa Yoabi nde, ‘Kwisa awa mono tubila nge.’” 17 Yo yina, yandi pusanaka pene-pene ya nkento yina, mpi nkento yina tubaka nde: “Keti nge Yoabi?” Yandi vutulaka nde: “Ee.” Ebuna nkento yina tubilaka yandi nde: “Wa mambu yina nsadi na nge ke tuba.” Yandi tubaka nde: “Mono ke wa.” 18 Nkento yina tubaka diaka nde: “Na ntangu ya ntama bo vandaka kutuba ntangu yonso nde, ‘Bika bo yula na Abele, mpi yo vandaka nsuka ya mambu.’ 19 Mono ke monisa bantu ya ngemba ti ya kwikama ya Izraele. Nge ke sosa kufwa mbanza mosi yina kele bonso mama na Izraele. Sambu na nki nge fwete katula* dikabu ya Yehowa?” 20 Yoabi pesaka mvutu nde: “Ngindu lenda kwisila mono ve ata fioti na kukatula yo mpi kufwa yo. 21 Yo kele ve mutindu yina ata fioti. Kansi, muntu mosi zina na yandi Sheba mwana ya Bikri ya ntoto ya bangumba ya Efrayimi me kolama na* ntotila Davidi. Kana nge pesa muntu yai mosi mpamba na maboko na beto, mono ta katuka na mbanza yai.” Ebuna nkento yina tubilaka Yoabi nde: “Tala! Bo ta losila nge ntu na yandi na kibaka!” 22 Na mbala mosi, nkento yina ya mayele kotaka kisika ya bantu yonso, mpi bo zengaka ntu ya Sheba mwana ya Bikri mpi losilaka yo Yoabi. Ebuna yandi bulaka kibongo, mpi bo katukaka na mbanza yina, konso muntu vutukaka na nzo na yandi; Yoabi vutukaka na Yeruzalemi kisika ya ntotila. 23 Yoabi vandaka mfumu ya basoda yonso ya Izraele; Benaya mwana ya Yehoyada vandaka ti kiyeka na zulu ya bantu ya Kereti mpi ya bantu ya Peleti. 24 Adorami vandaka ti kiyeka na zulu ya bantu yina bo bakaka na kusala bisalu ya ngolo; Yehoshafati mwana ya Ahiludi vandaka muntu ya ke sonikaka mambu. 25 Sheva vandaka sekretere; Zadoki ti Abiatare vandaka banganga-nzambi. 26 Ira muntu ya Yaire mpi kumaka nsadi ya kuluta nene* ya Davidi. 
21 Ntangu yai, nzala vandaka na bilumbu ya Davidi bamvula tatu ya kulandana, ebuna Davidi yulaka Yehowa, mpi Yehowa tubaka nde: “Mfuka ya menga kele na zulu ya Saule mpi na zulu ya nzo na yandi, sambu yandi fwaka bantu ya Gibeoni.” 2 Yo yina ntotila bingaka bantu ya Gibeoni mpi tubilaka bo. (Nkutu, bantu ya Gibeoni vandaka ve bantu ya Izraele kansi bantu ya Amore yina bikalaka, mpi bantu ya Izraele zengaka kieleka na kufwa bo ve, kansi Saule sosaka kufwa bo na kikesa na yandi sambu na bantu ya Izraele ti ya Yuda.) 3 Davidi tubilaka bantu ya Gibeoni nde: “Inki mono fwete sala sambu na beno, mpi nki mutindu mono lenda fika masumu, na mpila nde beno sakumuna dikabu ya Yehowa?” 4 Bantu ya Gibeoni tubilaka yandi nde: “Dikambu na beto ti Saule mpi bantu ya nzo na yandi kele ve dikambu ya arza to wolo; beto lenda fwa mpi ve muntu na Izraele.” Ebuna yandi tubaka nde: “Mambu yonso yina beno ta tuba, mono ta sala yo sambu na beno.” 5 Bo tubilaka ntotila nde: “Muntu yina fwaka beto mpi kanaka kumanisa beto sambu beto zinga ve konso kisika yina na teritware ya Izraele— 6 bika nde bo pesa beto bana-babakala nsambwadi na kati ya bana na yandi. Beto ta tula bamvumbi na bo yo lela* na ntwala ya Yehowa na Gibea ya Saule, muntu yina Yehowa me solaka.” Ebuna ntotila tubaka nde: “Mono ta pesa bo na maboko na beno.” 7 Kansi, ntotila wilaka Mefibosheti mwana ya Yonatani mwana ya Saule mawa, sambu na ndefi yina Davidi ti Yonatani mwana ya Saule, diaka na ntwala ya Yehowa. 8 Yo yina ntotila bakaka Armoni ti Mefibosheti, bana zole ya Rispa, mwana ya Aiya yina yandi butilaka Saule, mpi bana tanu ya Mikale* mwana ya Saule yina yandi butilaka Adriele mwana ya Barzilai muntu ya Mehola. 9 Ebuna yandi pesaka bo na maboko ya bantu ya Gibeoni, mpi bo tulaka bamvumbi na bo yo ke lela na zulu ya ngumba na ntwala ya Yehowa. Bo yonso nsambwadi fwaka kumosi; bo fwaka bo na bilumbu ya ntete ya nsungi ya kukatula bima na bilanga, na luyantiku ya nsungi ya kukatula orze. 10 Na nima, Rispa mwana ya Aiya bakaka saki mpi tandulaka yo na zulu ya ditadi katuka luyantiku ya nsungi ya kukatula bima na bilanga tii kuna mvula nokilaka bamvumbi yina; yandi bikaka ve nde bandeke ya zulu kubwa na zulu na yo na mwini to bambisi ya mfinda kukwisa pene-pene na yo na mpimpa. 11 Bo songaka Davidi mambu yina Rispa mwana ya Aiya, makangu ya Saule, salaka. 12 Yo yina Davidi kwendaka mpi bakaka mikwa ya Saule ti mikwa ya mwana na yandi Yonatani na maboko ya bantwadisi* ya Yabeshi-gileadi, yina yibaka yo na bala-bala ya nene ya Bete-shani, kisika bantu ya Filistia tulaka yo yo lela na kilumbu yina bantu ya Filistia fwaka Saule na Gilboa. 13 Yandi bakaka mikwa ya Saule ti mikwa ya mwana na yandi Yonatani kuna mpi tombukaka ti yo, ebuna bo vukisaka mpi mikwa ya bantu yina bo fwaka.* 14 Na nima bo zikaka mikwa yina ya Saule ti ya Yonatani mwana na yandi na insi ya Benyamini na Zela, na maziamu ya Kishi, tata na yandi. Na nima ya kusala mambu yonso yina ntotila songaka bo, Nzambi waka mambu yina bo lombaka sambu na insi yina. 15 Bitumba basikaka diaka na kati ya bantu ya Filistia ti Izraele. Yo yina Davidi ti bansadi na yandi kulumukaka mpi nwanisaka bantu ya Filistia, kansi Davidi lembaka. 16 Yishbi-benobi, muntu mosi ya dikanda ya Refayimi, yina kizitu ya dikonga na yandi ya kwivre vandaka bashekele* 300 mpi yina vandaka ti mbele ya bitumba ya mpa, kanaka kufwa Davidi. 17 Na mbala mosi, Abishai mwana ya Seruya kwisaka kusadisa yandi mpi bulaka muntu yina ya Filistia mpi fwaka yandi. Na ntangu yina, bantu ya Davidi diaka ndefi yai na ntwala na yandi: “Nge fwete basika diaka ve ti beto sambu na kunwana! Nge fwete fwa ve mwinda ya Izraele!” 18 Na nima, bitumba basikaka diaka ti bantu ya Filistia na Gobi. Na ntangu yina, Sibekai muntu ya Usha fwaka Safi, yina vandaka muntu ya dibuta ya Refayimi. 19 Bitumba basikaka diaka ti bantu ya Filistia na Gobi, ebuna Elanani mwana ya Yaare-oregimi muntu ya Betelemi fwaka Goliati muntu ya Gati, yina dikonga na yandi vandaka bonso nti ya bantu yina ke tungaka bilele. 20 Bitumba basikaka diaka na Gati, kisika muntu mosi ya nda mingi kibeni vandaka, yandi vandaka ti misapi 6 na konso diboko mpi misapi 6 na konso dikulu, na kimvuka misapi 24; yandi mpi vandaka muntu ya dikanda ya Refayimi. 21 Yandi landaka kusosila Izraele. Yo yina Yonatani mwana ya Shimei, mpangi ya Davidi, fwaka yandi. 22 Bantu yai iya vandaka bantu ya dikanda ya Refayimi na Gati mpi bo bwaka na maboko ya Davidi mpi na maboko ya bansadi na yandi. 
22 Ebuna Davidi tubaka na Yehowa bangogo ya nkunga yai kilumbu yina Yehowa gulusaka yandi na maboko ya bambeni na yandi yonso mpi na maboko ya Saule. 2 Yandi tubaka nde: “Yehowa kele ditadi na mono, kisika na mono ya ngolo ya lutaninu, mpi Muntu yina ke gulusaka mono.  3 Nzambi na mono kele ditadi na mono, mono ke tinaka na yandi, Kitaninu na mono mpi kibongo* na mono ya luguluku,* kisika na mono ya mbote ya kubumbana,* Kisika na mono ya kutinina, ngulusi na mono; nge muntu yina ke gulusaka mono na mambu ya mubulu.  4 Mono ke binga Yehowa, yina me fwana na kubaka lukumu, Mpi yandi ta gulusa mono na maboko ya bambeni na mono.  5 Bitembo ya lufwa panzaka bima yonso yina kele na nziunga na mono; Bamvula ya ngolo ya kintulumukina ya bantu ya kukonda mfunu pesaka mono boma.  6 Bansinga ya Maziamu* ziungaka mono; Mitambu ya lufwa kangaka mono.  7 Na mpasi na mono, mono bingaka Yehowa, Mono landaka kubinga Nzambi na mono. Ebuna kuna na tempelo na yandi, yandi waka ndinga na mono, Mpi kudila na mono sambu na kulomba lusadisu kumaka na makutu na yandi.  8 Ntoto yantikaka kunikana mpi kutekita ndambu na ndambu; Bafondasio ya zulu tekitaka, Mpi yo nikanaka ndambu na ndambu sambu bo pesaka yandi makasi.  9 Midinga basikaka na mbombo na yandi mpi tombukaka, Mpi tiya ya ke yokaka basikaka na munoko na yandi; Makala ya tiya yina vandaka kupela katukaka na yandi. 10 Yandi salaka nde zulu kufumbama ntangu yandi vandaka kukulumuka, Mpi mpimpa ya ngolo vandaka na nsi ya makulu na yandi. 11 Yandi mataka na zulu ya sherube mpi yandi kwisaka yandi ke pumbuka. Yandi monanaka na mapapu ya mpeve mosi.* 12 Na nima yandi tulaka mpimpa na nziunga na yandi bonso kisika ya lutaninu, Na bamasa ya ndombe mpi matuti ya ndombe. 13 Na nsemo yina vandaka na ntwala na yandi, makala ya tiya pelaka. 14 Ebuna Yehowa yantikaka kungana na zulu, Muntu ya Kuluta Zulu salaka nde ndinga na yandi kuwakana. 15 Yandi losaka batolo-tolo na yandi mpi panzaka bo; Yandi tindaka nsemo ya nzasi, mpi yandi kumisaka bo kisaka-saka. 16 Nsi ya nzadi-mungwa kumaka kumonana; Bafondasio ya ntoto monanaka pwelele na kungana ya Yehowa, Na mpema yina basikaka na mbombo na yandi. 17 Yandi tandulaka diboko katuka na zulu; Yandi simbaka mono mpi basisaka mono na bamasa ya mudindu. 18 Yandi gulusaka mono na maboko ya mbeni na mono ya ngolo, Na maboko ya bantu ya ke mengaka mono, yina vandaka ngolo kuluta mono. 19 Bo nwanisaka mono kilumbu yina mono vandaka na mpasi, Kansi Yehowa sadisaka mono. 20 Yandi basisaka mono mpi nataka mono na kisika ya lutaninu;* Yandi gulusaka mono sambu yandi vandaka kuzola mono. 21 Yehowa ke pesa mono matabisi na kutadila lunungu na mono; Yandi ke futa mono na kutadila maboko na mono yina me sala mbi ve.* 22 Sambu mono landaka banzila ya Yehowa, Mono salaka ve mambu ya mbi mpi mono yambulaka ve Nzambi na mono. 23 Balusambisu na yandi yonso kele na ntwala na mono; Mono ta yambula ve bansiku na yandi. 24 Mono ta vanda kaka kukonda kifu na ntwala na yandi, Mpi mono ta kuditanina sambu na kusala ve kifu. 25 Bika nde Yehowa kufuta mono na kutadila lunungu na mono, Na kutadila mutindu mono me sala ve mbi na meso na yandi. 26 Na muntu ya kwikama, nge ke salaka mambu na kwikama; Na muntu ya kukonda kifu mpi ya ngolo, nge ke salaka mambu kukonda kifu; 27 Na muntu ya bunkete, nge ke kudimonisaka bunkete, Kansi na muntu ya nioka-nioka, nge ke kudimonisaka mayele.* 28 Sambu nge ke gulusaka bantu ya kudikulumusa, Kansi nge ke talaka ve mpi ke ndimaka ve bantu ya lulendo, mpi nge ke kulumusaka bo. 29 Sambu nge kele mwinda na mono, O Yehowa; Yehowa muntu ke pesaka nsemo na mpimpa yina ke ziunga mono. 30 Na lusadisu na nge, mono lenda nwanisa kimvuka ya miyibi; Na ngolo ya Nzambi, mono lenda mata na kibaka. 31 Nzila ya Nzambi ya kieleka kele ya kukuka; Mambu ya Yehowa ke tubaka kele bunkete. Yandi kele kitaninu sambu na bantu yonso yina ke tinaka na yandi. 32 Nani kele Nzambi katula Yehowa? Mpi nani kele ditadi katula Nzambi na beto? 33 Nzambi ya kieleka kele nzo na mono ya ngolo, Mpi yandi ta kumisa nzila na mono ya kukuka. 34 Yandi ke kumisa makulu na mono bonso ya kabuluku; Yandi ke tedimisa mono na zulu ya bisika ya kunanguka. 35 Yandi ke longa maboko na mono mutindu ya kunwana bitumba; Maboko na mono lenda konika munduki ya tolo-tolo ya kwivre. 36 Nge ke pesa mono kitaninu na nge ya luguluku, Mpi kudikulumusa na nge ke kumisa mono muntu ya nene. 37 Nge ke kumisa nzila nene sambu na bitambi na mono; Makulu* na mono ta sietumuka ve. 38 Mono ta landa bambeni na mono mpi ta manisa bo; Mono ta vutuka ve tii kuna bo ta mana. 39 Mono ta manisa bo mpi ta bedisa bo ebuna bo ta telama ve; Bo ta bwa na nsi ya makulu na mono. 40 Nge ta pesa mono ngolo ya kunwana bitumba; Nge ta bwisa bambeni na mono na nsi na mono. 41 Nge ta sala nde bambeni na mono kutina mono;* Mono ta sukisa* bantu yina ke mengaka mono. 42 Bo ke dila sambu na kulomba lusadisu, kansi muntu ya kugulusa bo kele ve; Bo ke dila nkutu na Yehowa, kansi yandi ke pesa bo ve mvutu. 43 Mono ta tuta bo fioti-fioti bonso mfututu ya ntoto; Mono ta nika bo mpi ta niata-niata bo bonso poto-poto na babala-bala. 44 Nge ta gulusa mono na maboko ya bantu yina ke sosa-sosaka bifu ya bantu na mono. Nge ta tanina mono sambu na kuvanda mfumu ya makanda; Bantu yina mono me zaba ve ta sadila mono. 45 Banzenza ta kwisa kufukimina mono ti matekita; Mambu yina bo ta wa sambu na mono ta sala nde bo lemfukila mono.* 46 Banzenza ta lemba nitu;* Bo ta basika na bisika na bo ya ngolo ya lutaninu ti matekita. 47 Yehowa kele na luzingu! Bika nde Ditadi na mono kubaka lukumu! Bika nde Nzambi ya ditadi ya luguluku na mono kuvanda na lukumu. 48 Nzambi ya kieleka ke vutula mbi sambu na mono; Yandi ke tula bantu na nsi ya makulu na mono; 49 Yandi ke gulusa mono na maboko ya bambeni na mono. Nge ke tombula mono na zulu ya bantu yina ke nwanisa mono; Nge ke gulusa mono na maboko ya muntu ya mubulu. 50 Yo yina mono ta pesa nge matondo na kati ya makanda, O Yehowa, Mpi mono ta yimba bankunga* sambu na kukumisa zina na nge: 51 Yandi ke gulusaka kibeni* sambu na ntotila na yandi; Yandi ke monisaka zola ya kwikama na muntu yina yandi me tulaka mafuta, Na Davidi mpi na bana* na yandi kimakulu.” 
23 Yai bangogo ya nsuka ya Davidi: “Bangogo ya Davidi mwana ya Yese, Mpi bangogo ya muntu yina bo tombulaka na zulu, Muntu yina Nzambi ya Yakobi me tulaka mafuta, Muyimbi-bankunga ya mbote* ya bankunga ya Izraele.  2 Mpeve ya Yehowa tubaka na nzila na mono; Ndinga na yandi vandaka na ludimi na mono.  3 Nzambi ya Izraele tubaka; Ditadi ya Izraele tubaka na mono nde, ‘Kana muntu yina ke yala bantu kele muntu ya lunungu, Mpi ke yala na boma ya Nzambi,  4 Yo kele bonso nsemo ya suka ntangu ntangu ke semaka, Suka ya kukonda matuti. Yo kele bonso nsemo na nima ya mvula, Yina ke salaka nde matiti kubasika na ntoto.’  5 Keti nzo na mono kele ve mutindu yina na ntwala ya Nzambi? Sambu yandi salaka kuwakana mosi ya kukonda nsuka ti mono, Yina bo me tulaka mambu yonso na ndonga mpi yina kele na lutaninu. Sambu yo ke tendula luguluku na mono kibeni mpi kiese na mono yonso, Keti yo yina ve kikuma yandi ke sala nde yo mena?  6 Kansi bo ke losaka bantu yonso ya kukonda mfunu bonso tu-banti ya bansende, Sambu bo lenda baka yo ve na diboko.  7 Kana muntu mosi ke simba yo Yandi fwete vanda ti kisadilu ya kibende ti nti ya dikonga, Ebuna bo fwete yoka yo yonso na tiya na kisika na yo.” 8 Yai bazina ya basoda ya ngolo ya Davidi: Yoshebi-bashebeti muntu ya Takemoni, mfumu ya bantu tatu. Yandi taka dikonga na yandi na zulu ya bantu 800 mpi bo fwaka na mbala mosi. 9 Na nima na yandi, Eleazare mwana ya Dodo mwana ya Ahohi vandaka na kati ya basoda tatu ya ngolo yina vandaka ti Davidi ntangu bo sosilaka bantu ya Filistia. Bo vukanaka pana sambu na bitumba, ebuna ntangu bantu ya Izraele vutukaka nima, 10 yandi telamaka na kisika na yandi mpi vandaka kaka kufwa bantu ya Filistia tii kuna diboko na yandi lembaka mpi diboko na yandi kumaka ngolo sambu yandi simbaka mbele ya bitumba. Ebuna Yehowa pesaka luguluku ya nene* na kilumbu yina; mpi bantu kwisaka kuvutuka na nima na yandi sambu na kubaka bima ya bantu yina fwaka. 11 Na nima na yandi kuvandaka Shamah, mwana ya Age muntu ya Arare. Bantu ya Filistia vukanaka na Lehi, kisika vandaka kitini mosi ya ntoto ya kufuluka ti madesu; ebuna bantu tinaka sambu na bantu ya Filistia. 12 Kansi yandi, yandi telamaka na kati-kati ya kilanga yina, yandi nwaninaka yo mpi landaka kufwa bantu ya Filistia, ebuna Yehowa pesaka luguluku ya nene.* 13 Na nsungi ya kukatula bima na bilanga, bantu tatu na kati ya bamfumu yina 30 kulumukaka kisika Davidi vandaka na dibulu ya Adulami, mpi kimvuka mosi* ya bantu ya Filistia tulaka camp na Muwanda* ya Refayimi. 14 Na ntangu yina, Davidi vandaka na kisika ya ngolo ya lutaninu, mpi basoda ya Filistia yina ke kengilaka na ntwala vandaka na Betelemi. 15 Ebuna Davidi monisaka nzala na yandi ya ngolo nde: “A kana mono lendaka kunwa masa ya dibulu ya masa yina kele pene-pene ya kielo ya Betelemi!” 16 Ebuna basoda yina tatu ya ngolo kotaka na kingolo-ngolo na camp ya bantu ya Filistia mpi bo bakaka masa na dibulu ya masa yina kele pene-pene ya kielo ya Betelemi, ebuna bo natilaka yo Davidi; kansi yandi buyaka kunwa yo mpi yandi tiamunaka yo sambu na Yehowa. 17 Yandi tubaka nde: “O Yehowa, ngindu ya kusala diambu yai lenda kwisila mono ve ata fioti! Keti mono fwete nwa menga ya bantu ya me kwenda kutula luzingu* na bo na kigonsa?” Yo yina yandi buyaka kunwa yo. Yai mambu yina basoda na yandi tatu ya ngolo salaka. 18 Abishai mpangi ya Yoabi mwana ya Seruya vandaka mfumu ya bantu ya nkaka tatu; yandi taka dikonga na yandi na zulu ya bantu 300 mpi bo fwaka, mpi yandi vandaka na lukumu kiteso mosi ti bantu yina tatu. 19 Ata yandi vandaka na lukumu mingi kuluta bantu tatu yina ya nkaka mpi yandi vandaka mfumu na bo, yandi kumaka ve na ndonga ya bantu tatu ya ntete. 20 Benaya mwana ya Yehoyada vandaka muntu ya kikesa* yina salaka mambu mingi ya nene na Kabseele. Yandi fwaka bana zole ya Ariele ya Moabi, mpi yandi kulumukaka na dibulu mosi ya masa na kilumbu yina mvula ya mpembe* vandaka kunoka mpi yandi fwaka ntambu. 21 Yandi fwaka mpi muntu mosi ya Ezipte yina vandaka nda mingi kibeni. Ata muntu yina ya Ezipte vandaka ti dikonga na diboko na yandi, yandi kwendaka kunwanisa yandi ti nti mpi botulaka dikonga na diboko ya muntu yina ya Ezipte mpi fwaka yandi ti dikonga na yandi mosi. 22 Yai mambu yina Benaya mwana ya Yehoyada salaka, mpi yandi vandaka na lukumu kiteso mosi ti basoda tatu ya ngolo. 23 Ata yandi vandaka na lukumu mingi kibeni kuluta bantu makumi tatu, yandi kumaka ve na ndonga ya bantu yina tatu. Kansi Davidi tulaka yandi mfumu ya bantu yina vandaka kukengila yandi. 24 Asaele mpangi ya Yoabi vandaka na kati ya bantu makumi tatu: Elanani mwana ya Dodo muntu ya Betelemi, 25 Shamah muntu ya Harodi, Elika muntu ya Harodi, 26 Elesi muntu ya Palti, Ira mwana ya Ikeshi muntu ya Tekoa, 27 Abi-ezere muntu ya Anatoti, Mebunai muntu ya Usha, 28 Salmoni muntu ya Ahohi, Maharai muntu ya Netofa, 29 Elebi mwana ya Baanah, muntu ya Netofa, Itai mwana ya Ribai, muntu ya Gibea ya bana ya Benyamini, 30 Benaya muntu ya Piratoni, Idai muntu ya miwanda* ya Gaashi, 31 Abi-alboni muntu ya Arbati, Azmaveti muntu ya Bahurimi, 32 Eliaba muntu ya Shaalboni, bana ya Yasheni, Yonatani, 33 Shamah muntu ya Arare, Ahiami mwana ya Sharare muntu ya Arare, 34 Elifeleti mwana ya Ahasbai mwana ya muntu ya Maakati, Eliami mwana ya Ahitofele muntu ya Gilo, 35 Esro muntu ya Karmele, Paarai muntu ya Arbi, 36 Yigale mwana ya Natani ya Soba, Bani muntu ya Gadi, 37 Seleki muntu ya Amoni, Naharai muntu ya Beeroti, muntu ya ke nataka binwaninu ya Yoabi mwana ya Seruya, 38 Ira muntu ya Yitri, Garebi muntu ya Yitri, 39 mpi Uria muntu ya Heti—bo yonso na kimvuka 37. 
24 Yehowa wilaka diaka Izraele makasi, ntangu muntu mosi pusaka Davidi* mpi tubaka nde: “Kwenda, tanga ntalu ya bantu ya Izraele mpi ya Yuda.” 2 Yo yina ntotila tubilaka Yoabi mfumu ya basoda yina vandaka ti yandi nde: “Pardo kwenda na makanda yonso ya Izraele, katuka na Dani tii na Bere-sheba, mpi sonika bazina ya bantu sambu mono zaba ntalu ya bantu.” 3 Kansi Yoabi tubilaka ntotila nde: “Bika nde Yehowa Nzambi na nge kukumisa bantu mingi mbala 100, mpi bika nde meso ya mfumu na mono ntotila kumona yo, kansi sambu na nki mfumu na mono ntotila ke zola kusala diambu ya mutindu yai?” 4 Kansi ndinga ya ntotila nungaka ndinga ya Yoabi ti ya bamfumu ya basoda. Yo yina Yoabi ti bamfumu ya basoda katukaka na ntwala ya ntotila mpi basikaka sambu na kusonika bazina ya bantu ya Izraele. 5 Bo sabukaka Yordani mpi tulaka camp na Aroere, na ndambu ya diboko ya kitata* ya mbanza na kati-kati ya muwanda, na ndambu ya bana ya Gadi, mpi tii na Yazere. 6 Na nima, bo kwendaka na Gileadi mpi na insi ya Tatimi-odshi, mpi bo landaka kukwenda na Dani-yaani mpi na Sidoni. 7 Ebuna bo kwendaka na nzo ya ngolo ya Tire mpi na bambanza yonso ya bantu ya Hivi ti ya bantu ya Kanana, mpi nsuka-nsuka bo kumaka na Negebi ya Yuda na Bere-sheba. 8 Mpidina, bo kwendaka na insi ya mvimba mpi kwisaka na Yeruzalemi na nsuka ya bangonda uvwa ti bilumbu 20. 9 Ebuna Yoabi pesaka ntotila ntalu ya bantu yina yandi sonikaka bazina. Ntalu ya basoda ya Izraele yina vandaka ti bambele ya bitumba kumaka 800 000, mpi bantu ya Yuda vandaka 500 000. 10 Kansi na nima ya kutanga ntalu ya bantu, Davidi waka mpasi na ntima.* Ebuna Davidi tubilaka Yehowa nde: “Mono me sala disumu ya nene mutindu mono me sala diambu yai. Ntangu yai, Yehowa, pardo, lolula kifu ya nsadi na nge, sambu mono me sala mambu na buzoba kibeni.” 11 Ntangu Davidi telamaka na suka, ndinga ya Yehowa kwisilaka mbikudi Gadi, muntu ya Davidi yina vandaka kumona bambona-meso, nde: 12 “Kwenda kutubila Davidi nde, ‘Yehowa me tuba nde: “Mono ke pesa nge mambu tatu ya kusola. Sola diambu yina mono fwete nata na zulu na nge.”’” 13 Yo yina Gadi kotaka kisika Davidi vandaka mpi songaka yandi nde: “Keti bamvula nsambwadi ya nzala fwete kota na insi na nge? To keti nge fwete tina bambeni na nge bangonda tatu na ntangu bo ta landaka nge? To keti bilumbu tatu ya kipupa fwete vanda na insi na nge? Ntangu yai, yindula mbote-mbote mvutu yina mono fwete pesa Muntu yina me tinda mono.” 14 Ebuna Davidi tubilaka Gadi nde: “Yo kele mpasi mingi sambu na mono. Pardo, bika beto bwa na maboko ya Yehowa, sambu mawa na yandi kele mingi; kansi kubika ve nde mono bwa na maboko ya muntu.” 15 Na nima, Yehowa tindaka kipupa na Izraele yantika na suka tii na ntangu yina yandi tulaka, mpi bantu 70 000 fwaka, katuka na Dani tii na Bere-sheba. 16 Ntangu wanzio tandulaka diboko na yandi na ndambu ya Yeruzalemi sambu na kufwa yo, Yehowa waka mawa sambu na mpasi yina ebuna yandi tubilaka wanzio yina vandaka kufwa yo nde: “Yo me lunga! Kulumusa diboko na nge ntangu yai.” Wanzio ya Yehowa vandaka pene-pene ya kisika ya Arauna, muntu ya Yebusi, ya bo ke tutaka bambuma sambu na kukatula yo bampusu. 17 Ntangu Davidi monaka wanzio yina vandaka kufwa bantu, yandi tubilaka Yehowa nde: “Mono muntu me sala disumu, mpi mono muntu me sala mbi; kansi mameme yai—bo me sala inki? Pardo, bika nde diboko na nge kubula mono mpi nzo ya tata na mono.” 18 Yo yina Gadi kwisaka na Davidi na kilumbu yina mpi tubilaka yandi nde: “Tombuka, tungila Yehowa mesa-kimenga na kisika ya Arauna, muntu ya Yebusi, ya bo ke tutaka bambuma sambu na kukatula yo bampusu.” 19 Ebuna Davidi tombukaka mutindu Gadi tubaka, mutindu Yehowa tubaka. 20 Ntangu Arauna talaka na nsi mpi monaka ntotila ti bansadi na yandi ke kwisa na ndambu na yandi, Arauna basikaka na mbala mosi mpi yandi fukamaka na ntwala ya ntotila luse na ntoto. 21 Arauna yulaka nde: “Sambu na nki mfumu na mono ntotila me kwisa na nsadi na yandi?” Davidi vutulaka nde: “Sambu na kusumba na maboko na nge kisika ya bo ke tutaka bambuma sambu na kukatula yo bampusu sambu na kutungila Yehowa mesa-kimenga, sambu mpasi yina me bwila bantu kumana.” 22 Kansi Arauna tubilaka Davidi nde: “Bika nde mfumu na mono ntotila kubaka yo mpi kupesa bima yina ke monana mbote na meso na yandi.* Tala bangombe sambu na dikabu ya kuyoka, kima ya bo ke tutaka bambuma sambu na kukatula yo bampusu, mpi bisadilu ya bangombe sambu na kusadila yo bonso bankuni. 23 Bima yai yonso, O ntotila, Arauna ke pesa yo na ntotila.” Ebuna Arauna tubilaka ntotila nde: “Bika nde Yehowa Nzambi na nge kumonisila nge ntima ya mbote.” 24 Kansi, ntotila tubilaka Arauna nde: “Ve, mono fwete sumba yo na mbongo na maboko na nge. Mono ta pesa ve Yehowa Nzambi na mono bimenga ya kuyoka yina mono me futa kima ve.” Yo yina Davidi sumbaka kisika ya bo ke tutaka bambuma sambu na kukatula yo bampusu ti bangombe na bashekele* 50 ya arza. 25 Ebuna Davidi tungilaka Yehowa mesa-kimenga pana mpi pesaka bimenga ya kuyoka ti bimenga ya kinduku. Yo yina Yehowa waka mambu yina bo lombaka sambu na insi, ebuna mpasi yina bwilaka Izraele manaka.

To “kufwa.”
To “sambu moyo na mono ya mvimba kele ntete na kati na mono.”
To “nkunga yai ya mafwa.”
Na kisina, “Ntalu ya bilumbu.”
To “kutesana.”
To mbala ya nkaka, “Biteroni ya mvimba.”
Na kisina, “ebuna tala! diboko na mono kele ti nge.”
To “moyo na nge kele na nzala na yo.”
To “sambu na menga ya.”
Ziku yo ke tubila bakala ya kele makulu-kifu yina vandaka kusala kisalu ya bankento.
Na kisina, “kwivre.”
Na kisina, “bana ya kukonda lunungu.”
To “dimpa ya mawa.”
Na kisina, “Ntangu mwana ya Saule.”
Na kisina, “maboko na yandi lembaka.”
To “yina vandaka makulu-kifu.”
To “moyo.”
Na kisina, “sumbaka diaka moyo na mono.”
Na kisina, “kele mukwa na nge mpi nsuni na nge.”
Na kisina, “muntu vandaka kubasisa mpi kukotisa Izraele.”
To “moyo ya Davidi.”
To mbala ya nkaka, “mpi yandi bingaka yo.”
To “Milo.” Ngogo mosi ya Kiebreo yina ke tendula “kufulusa.”
To “nzo ya ntotila.”
To “Ntoto ya Kukonda Ngumba.”
Yo ke tendula “Mfumu ya Kupasula Banzila.”
To “Ntoto ya Kukonda Ngumba.”
To mbala ya nkaka, “kati-kati.”
To “kiseku.”
Yo ke tendula “Kukabwana ti Uzah.”
Na kisina, “kangaka.”
To “nzo ya ntotila.”
Na kisina, “bana yonso ya Izraele.”
Na kisina, “ta katula.”
Na kisina, “ta sala nzo.”
Na kisina, “nkuna.”
Na kisina, “mwana yina me basika na bitini na nge ya kati.”
To mbala ya nkaka, “Adami.”
To “nsiku.”
To “ti luzolo.”
Na kisina, “ta tunga nzo.”
Na kisina, “me mona ntima na yandi sambu na.”
Na kisina, “kunungisa Davidi.”
To “kugulusa.”
Na kisina, “kumaka banganga-nzambi.”
To “kele makulu-kifu.”
Na kisina, “ta diaka mampa.”
Na kisina, “luse.”
To mbala ya nkaka, “na mono.”
Na kisina, “na mataku.”
To “na babakala ya Tobi.”
To “babakala ya Tobi.”
Na kisina, “na diboko.”
Disongidila, Efrate.
Disongidila, na printemps.
To “Kilumbu mosi na nima ya midi.”
Mbala ya nkaka mvindu ya menga na yandi.
Na kisina, “yobisa makulu na nge.”
To “dikabu ya ntotila,” disongidila, dikabu yina muntu yina ke yamba ke tindilaka munzenza ya lukumu.
To “mpi mutindu moyo na nge kele na luzingu.”
Na kisina, “vandaka mbi na meso ya.”
To “na nkweno na nge.”
Na kisina, “na meso ya ntangu yai.”
Na kisina, “na ntwala ya ntangu.”
To “me bika nde disumu na nge kuluta.”
To “nzo ya ntotila.”
Yo me katuka na ngogo mosi ya Kiebreo ya ke tendula “Ngemba.”
Yo ke tendula “Muntu Yina Yah Ke Zolaka Mingi.”
Ziku yo ke tubila bamasa mingi ya mbanza.
Na kisina, “ebuna bo ta binga zina na mono na zulu na yo.”
Talanta mosi kele bakilo 34,2. Tala Bangindu ya Ngika B14.
To “dimpa ya kulembika.”
To “dimpa ya kulembika.”
To “dimpa yina ya kulembika.”
To “ya bo me tula bima ya kukumisa yo kitoko.”
Na kisina, “kutula ve na ntima na yandi.”
To “lembamaka sambu na.”
Na kisina, “tulaka bangogo na munoko ya nkento yina.”
To “moyo.”
Disongidila, kivuvu ya nsuka sambu na bana.
Na kisina, “muntu mosi ya me bikala.”
To “moyo.”
To “moyo na nge.”
To “ata muntu mosi ve lenda kwenda na diboko ya kitata to ya kimama ya mambu yina.”
Kiteso ya bakilo 2,3. Tala Bangindu ya Ngika B14.
Ziku yo vandaka kitesilu ya kilo yina bo vandaka kubumba na nzo ya ntotila to shekele ya “ntotila” yina vandaka ya kuswaswana ti shekele yina bantu yonso vandaka kusadila.
To mbala ya nkaka, “bamvula 40.”
To “ta sambila.” Na kisina, “ta sadila.”
To “nzo ya ntotila.”
To “kusabuka na lweka na yandi.”
To “kusabuka na ntwala ya ntotila.”
To “muntu yina Davidi ke zabisaka binsweki.”
Mingi-mingi bafige, mbala ya nkaka mpi bambuma ya bo ke bingaka dati.
To “mutekolo.”
To “moyo.”
To “muntu yina Davidi ke zabisaka binsweki.”
To “nzo ya ntotila.”
To “vandaka bonso muntu ya ke yula.”
To “mpi ya kulemba na maboko yonso zole.”
To “na moyo ya ndudi.”
To “mabulu; mabengi.”
To “pesaka ntuma.”
To mbala ya nkaka, “na ntoto ya zelo na zelo.”
Na kisina, “mina.”
To “kudikangaka na nkingu.”
To “mabele ya bangombe ya me kuma ngolo.”
Na kisina, “diboko.”
Na kisina, “ta tula ve ntima na ndambu na beto.”
Na kisina, “na kati-kati ya zulu ti ntoto.”
Na kisina, “Ata kana mono tesaka na maboko na mono.”
To “Kana mono sadilaka moyo na yandi mambu kukonda kwikama.”
To mbala ya nkaka, “batolo-tolo ya fioti; makonga.” Na kisina, “banti.”
To “Ntoto ya Kukonda Ngumba.”
Na kisina, “na distrike.”
Na kisina, “nangulaka diboko na bo.”
To “luguluku.”
To “moyo.”
To “mioyo.”
Na kisina, “tuba na ntima ya.”
Na kisina, “mukwa na mono mpi nsuni na mono.”
Na kisina, “yandi konikaka.”
To mbala ya nkaka, “Bo.”
To mbala ya nkaka, “katukaka na.”
Na kisina, “Bilumbu ya bamvula.”
To “vandaka ngolo kuluta.”
To mbala ya nkaka, “batenta.”
To “nzo ya ntotila.”
Na kisina, “Bo.”
Na kisina, “mina.”
Na kisina, “me nangula diboko na yandi sambu na kunwanisa.”
Na kisina, “kumaka nganga-nzambi.”
Na kisina, “ta tula bo na mpenza,” disongidila, maboko mpi makulu ya kubukana.
To mbala ya nkaka, “Merabi.”
To mbala ya nkaka, “bankwa-ntoto.”
Na kisina, “tulaka na mpenza.”
Kiteso ya bakilo 3,42. Tala Bangindu ya Ngika B14.
Tala Bantendula ya Bangogo.
To “ngulusi na mono ya ngolo.”
To “kisika na mono ya kutinina ya kunanguka.”
To “Sheole,” disongidila, maziamu ya bantu yonso. Tala Bantendula ya Bangogo.
To “ya mupepe.”
To “kisika mosi ya nene.”
Na kisina, “yina kele bunkete.”
To mbala ya nkaka, “ke salaka mambu bonso zoba.”
To “Bansafi.”
To “Nge ta pesa mono mukongo ya bambeni na mono.”
Na kisina, “kanga munoko ya.”
Na kisina, “Na kuwa ya dikutu, bo ta lemfukila mono.”
To “yuma.”
To “ta bula miziki.”
To “ke nungisaka kibeni.”
Na kisina, “nkuna.”
To “Muntu ya mbote.”
Na kisina, “nungisaka kibeni.”
Na kisina, “nungisaka kibeni.”
To “tenta mosi ya bwala.”
To “Ntoto ya Kukonda Ngumba.”
To “mioyo.”
Na kisina, “mwana ya muntu ya kikesa na bitumba.”
To “neige.”
Tala Bantendula ya Bangogo.
To “ntangu bo pusaka Davidi.”
To “na sudi.”
To “kansansa.”
Na kisina, “yina kele mbote na meso na yandi.”
Shekele mosi kele bagrame 11,4. Tala Bangindu ya Ngika B14.


^ (1 Bant. 1:1-2:46) Ntotila Davidi kumaka mununu, yandi vandaka ti bamvula* mingi, mpi ata bo vandaka kufika yandi bilele, yandi vandaka ve kuwa tiya. 2 Yo yina, bansadi na yandi tubilaka yandi nde: “Bika bo sosila mfumu na mono ntotila mwana-nkento mosi ya mwense; yandi ta sadilaka ntotila mpi ta kebaka yandi. Yandi ta lalaka na maboko na nge sambu mfumu na mono ntotila kuwa tiya.” 3 Bo sosaka mwana-nkento mosi ya kitoko na ntoto ya Izraele ya mvimba, ebuna bo monaka Abishagi muntu ya Shunemi mpi bo nataka yandi na ntotila. 4 Mwana-nkento yina vandaka kitoko mingi kibeni, mpi yandi kumaka kukeba ntotila mpi kusadila yandi, kansi ntotila vukisaka ve nitu ti yandi. 5 Na ntangu yina, Adoniya mwana ya Agiti vandaka kudikumisa mpi kutuba nde: “Mono muntu ta kuma ntotila!” Yandi sadisaka pusu-pusu mpi bakaka bantu yina vandaka kutambusa bampunda mpi bantu 50 sambu na kubaka ntinu na ntwala na yandi. 6 Kansi tata na yandi vandaka kusungika yandi* ve ata fioti nde: “Sambu na nki nge me sala diambu yai?” Yandi vandaka mpi kitoko mingi; mama na yandi butaka yandi na nima ya Absalomi. 7 Adoniya wakanaka ti Yoabi mwana ya Seruya mpi nganga-nzambi Abiatare, ebuna bo sadisaka yandi mpi pesaka yandi maboko. 8 Kansi nganga-nzambi Zadoki, Benaya mwana ya Yehoyada, mbikudi Natani, Shimei, Rei, mpi basoda ya ngolo ya Davidi pesaka ve Adoniya maboko. 9 Nsuka-nsuka, Adoniya pesaka kimenga ya mameme, bangombe, mpi bambisi ya mafuta pene-pene ya ditadi ya Zoheleti, yina kele pene-pene ya Ene-rogele, mpi yandi bingaka bampangi na yandi yonso ya babakala bana ya ntotila, mpi bantu yonso ya Yuda bansadi ya ntotila. 10 Kansi yandi bingaka ve mbikudi Natani, Benaya ti basoda ya ngolo, to mpangi na yandi Salomo. 11 Ebuna Natani tubilaka Bat-sheba, mama ya Salomo, nde: “Keti nge me wa ve nde Adoniya mwana ya Agiti me kuma ntotila, mpi mfumu na beto Davidi me zaba ve ata kima mosi? 12 Ebuna ntangu yai, kwisa pardo mpi bika mono longisila nge, sambu nge gulusa luzingu na nge mpi luzingu* ya mwana na nge Salomo. 13 Kwenda na ntotila Davidi mpi tubila yandi nde, ‘Mfumu na mono ntotila, keti nge ve muntu zengaka kieleka na nsadi na nge nde: “Mwana na nge Salomo ta kuma ntotila na nima na mono, mpi yandi muntu ta vanda na kiti na mono ya kimfumu”? Ebuna sambu na nki Adoniya me kuma ntotila?’ 14 Ntangu nge ta vanda kuna ke solula ti ntotila, mono ta kwisa kukota na nima na nge mpi mono ta tuba nde yo kele mutindu yina.” 15 Yo yina, Bat-sheba kotaka kisika ntotila vandaka, na suku na yandi ya kingenga. Ntotila vandaka mununu kibeni, mpi Abishagi muntu ya Shunemi vandaka kusadila yandi. 16 Ebuna Bat-sheba fukamaka mpi bwaka luse na ntoto na ntwala ya ntotila, mpi ntotila tubaka nde: “Nge ke zola inki?” 17 Bat-sheba vutulaka nde: “Mfumu na mono, nge muntu zengaka kieleka na nsadi na nge na zina ya Yehowa Nzambi na nge nde, ‘Mwana na nge Salomo ta kuma ntotila na nima na mono, mpi yandi muntu ta vanda na kiti na mono ya kimfumu.’ 18 Kansi tala! Adoniya me kuma ntotila, mpi mfumu na mono ntotila me zaba ve ata kima mosi. 19 Yandi tambikaka bangombe, bambisi ya mafuta, mpi mameme mingi kibeni mpi yandi bingaka bana ya ntotila yonso ya babakala, nganga-nzambi Abiatare, mpi Yoabi mfumu ya basoda; kansi yandi bingaka ve nsadi na nge Salomo. 20 Ebuna ntangu yai, mfumu na mono ntotila, meso ya Izraele ya mvimba ke tala nge sambu nge songa bo muntu yina ta vanda na kiti ya kimfumu ya mfumu na mono na nima na yandi. 21 Kana ve, ntangu mfumu na mono ntotila ta lala sambu na kupema ti ba-nkaka na yandi, bo ta baka mono ti mwana na mono Salomo bonso bayekudi.” 22 Ntangu Bat-sheba vandaka kaka kusolula ti ntotila, mbikudi Natani kotaka. 23 Na mbala mosi bo songaka ntotila nde: “Mbikudi Natani me kwisa!” Yandi kwisaka na ntwala ya ntotila mpi fukamaka na ntwala na yandi luse na ntoto. 24 Ebuna Natani tubaka nde: “Mfumu na mono ntotila, keti nge tubaka nde, ‘Adoniya ta kuma ntotila na nima na mono, mpi yandi muntu ta vanda na kiti na mono ya kimfumu’? 25 Sambu bubu yai yandi me kwenda kutambika bangombe, bambisi ya mafuta, mpi mameme mingi kibeni, mpi yandi me binga bana ya ntotila yonso ya babakala, bamfumu ya basoda, mpi nganga-nzambi Abiatare. Bo kele kuna, bo ke dia mpi bo ke nwa ti yandi, mpi bo ke landa kutuba nde, ‘Luzingu ya nda na ntotila Adoniya!’ 26 Kansi mono nsadi na nge, nganga-nzambi Zadoki, Benaya mwana ya Yehoyada, mpi Salomo nsadi na nge, yandi bingaka beto ve. 27 Keti mfumu na mono ntotila me pesa nzila na diambu yina kukonda kusonga nsadi na nge muntu yina fwete vanda na kiti ya kimfumu ya mfumu na mono ntotila na nima na yandi?” 28 Ebuna ntotila Davidi vutulaka nde: “Bingila mono Bat-sheba.” Yandi kotaka mpi telamaka na ntwala ya ntotila. 29 Na nima, ntotila diaka ndefi nde: “Ya kieleka mutindu Yehowa, muntu yina gulusaka mono* na bampasi yonso, kele na luzingu, 30 kaka mutindu mono zengilaka nge kieleka na zina ya Yehowa Nzambi ya Izraele nde, ‘Mwana na nge Salomo ta kuma ntotila na nima na mono, mpi yandi muntu ta vanda na kiti na mono ya kimfumu na kisika na mono!’ mono ta sala diambu yina bubu yai.” 31 Ebuna Bat-sheba bwaka luse na ntoto mpi fukamaka na ntwala ya ntotila mpi tubaka nde: “Bika mfumu na mono ntotila Davidi kuzinga kimakulu!” 32 Na mbala mosi ntotila Davidi tubaka nde: “Beno bingila mono nganga-nzambi Zadoki, mbikudi Natani, mpi Benaya mwana ya Yehoyada.” Yo yina bo kwisaka na ntwala ya ntotila. 33 Ntotila tubilaka bo nde: “Beno baka bansadi ya mfumu na beno, beno tula mwana na mono Salomo na zulu ya mpunda na mono,* mpi beno nata yandi na Gihoni. 34 Nganga-nzambi Zadoki mpi mbikudi Natani ta tula yandi mafuta kuna sambu yandi kuma ntotila ya Izraele; na nima beno bula kibongo mpi beno tuba nde, ‘Luzingu ya nda na ntotila Salomo!’ 35 Ebuna beno landa yandi na nima, mpi yandi ta kwisa kukota mpi ta vanda na kiti na mono ya kimfumu; yandi ta vanda ntotila na kisika na mono, mpi mono ta pesa yandi kiyeka ya kuvanda ntwadisi ya Izraele ti ya Yuda.” 36 Na mbala mosi Benaya mwana ya Yehoyada tubilaka ntotila nde: “Amen! Bika Yehowa Nzambi ya mfumu na mono ntotila kundima yo. 37 Kaka mutindu Yehowa vandaka ti mfumu na mono ntotila, bika nde yandi vanda ti Salomo, mpi bika nde yandi kumisa kiti na yandi ya kimfumu nene kuluta kiti ya kimfumu ya mfumu na mono ntotila Davidi.” 38 Ebuna nganga-nzambi Zadoki, mbikudi Natani, Benaya mwana ya Yehoyada, mpi bantu ya Kereti ti bantu ya Peleti kulumukaka, mpi bo tulaka Salomo na zulu ya mpunda ya ntotila Davidi, ebuna bo nataka yandi na Gihoni. 39 Nganga-nzambi Zadoki bakaka kibongo ya mafuta na tenta mpi tulaka Salomo mafuta, ebuna bo yantikaka kubula kibongo, mpi bantu yonso yantikaka kuboka nde: “Luzingu ya nda na ntotila Salomo!” 40 Na nima, bantu yonso landaka yandi mpi tombukaka, bo vandaka kubula misembu mpi kuyangalala mingi kibeni, yo yina ntoto pasukaka na makelele na bo. 41 Adoniya ti bantu yonso yina yandi bingaka waka yo ntangu bo manisaka kudia. Ntangu Yoabi waka makelele ya kibongo, yandi tubaka nde: “Sambu na nki makelele ya mingi mutindu yai na mbanza?” 42 Ntangu yandi vandaka kaka kutuba, Yonatani mwana ya nganga-nzambi Abiatare kwisaka. Ebuna Adoniya tubaka nde: “Kota, sambu nge kele muntu ya mbote,* mpi nge fwete vanda ti nsangu ya mbote.” 43 Kansi Yonatani vutudilaka Adoniya nde: “Ve! Mfumu na beto ntotila Davidi me tula Salomo ntotila. 44 Ntotila tindaka ti yandi nganga-nzambi Zadoki, mbikudi Natani, Benaya mwana ya Yehoyada, mpi bantu ya Kereti ti bantu ya Peleti, ebuna bo tulaka yandi na zulu ya mpunda ya ntotila. 45 Na nima nganga-nzambi Zadoki mpi mbikudi Natani tulaka yandi mafuta na Gihoni sambu yandi kuma ntotila. Na nima bo katukaka kuna mpi vutukaka na kiese, mpi makelele kele na mbanza. Yina kele makelele ya beno waka. 46 Diaka, Salomo me vanda na kiti ya kimfumu. 47 Mpi diambu ya nkaka kele nde, bansadi ya ntotila me kwisa kusikisa mfumu na beto, ntotila Davidi, nde, ‘Bika Nzambi na nge kupesa zina ya Salomo lukumu mingi kuluta zina na nge, mpi bika yandi kumisa kiti na yandi ya kimfumu nene kuluta kiti na nge ya kimfumu!’ Ebuna ntotila vandaka na mbeto mpi niekisaka ntu. 48 Ntotila tubaka mpi nde, ‘Bika nde Yehowa Nzambi ya Izraele kubaka lukumu, yandi muntu yina me pesa bubu yai muntu mosi sambu yandi vanda na kiti na mono ya kimfumu mpi yina me pesa meso na mono nzila ya kumona yo!’” 49 Ebuna bantu yonso yina Adoniya bingaka kumaka kutekita, konso muntu telamaka mpi kwendaka na nzila na yandi. 50 Adoniya mpi waka Salomo boma, yo yina yandi telamaka, kwendaka na mesa-kimenga, mpi simbaka bibongo na yo. 51 Bo zabisaka Salomo nde: “Adoniya me kuma na boma ya ntotila Salomo; yandi me simba bibongo ya mesa-kimenga mpi me tuba nde, ‘Bika ntotila Salomo kuzenga ntete kieleka na ntwala na mono nde yandi ta fwa ve nsadi na yandi na mbele ya bitumba.’” 52 Ebuna Salomo tubaka nde: “Kana yandi kuditwadisa na mutindu ya me fwana, ata lunsuki na yandi mosi ve ta bwa na ntoto; kansi kana bo mona mambu ya mbi na yandi, yo ta lomba nde yandi fwa.” 53 Yo yina ntotila Salomo tindaka bantu na kukwenda kutulula yandi na mesa-kimenga. Na nima, yandi kotaka mpi fukamaka na ntwala ya ntotila Salomo, ebuna Salomo tubilaka yandi nde: “Kwenda na nzo na nge.” 
2 Ntangu Davidi kumaka pene-pene ya kufwa, yandi pesaka mwana na yandi Salomo bantuma yai: 2 Mono ke zola kufwa.* Yo yina, vanda ngolo mpi songa nde nge kele bakala. 3 Nge fwete lemfukila Yehowa Nzambi na nge mpi kutambula na banzila na yandi, mpi kuzitisa bansiku na yandi, bantuma na yandi, balusambisu na yandi, ti bangibusa na yandi mutindu yo kele ya kusonika na Nsiku ya Moize; ebuna nge ta nunga* na mambu yonso ya nge ta sala mpi na bisika yonso ya nge ta kwenda. 4 Mpi Yehowa ta lungisa mambu yina yandi silaka sambu na mono: ‘Kana bana na nge kutula dikebi na banzila na bo mpi kana bo tambula na kwikama na ntwala na mono na ntima na bo ya mvimba mpi na moyo* na bo ya mvimba, ntangu yonso yo ta vandaka ti muntu mosi ya dibuta na nge* yina ta vandaka na kiti ya kimfumu ya Izraele.’ 5 Nge me zaba mpi mbote mambu yina Yoabi mwana ya Seruya salaka mono, mambu yina yandi salaka bamfumu zole ya basoda ya Izraele, Abnere mwana ya Nere mpi Amasa mwana ya Yetere. Yandi fwaka bo, yandi tiamunaka menga ya bitumba na ntangu ya ngemba, mpi yandi tulaka menga ya bitumba na mukaba yina vandaka na luketo na yandi mpi na basandale yina vandaka na makulu na yandi. 6 Nge fwete sala mambu na kutadila mayele na nge mpi kubika ve nde nsuki na yandi ya mpembe kukulumuka na ngemba na Maziamu.* 7 Kansi nge fwete monisila bana ya Barzilai muntu ya Gileadi zola ya kwikama, mpi bo fwete vanda na kati ya bantu yina ke diaka na mesa na nge, sambu bo bikalaka pene-pene na mono ntangu mono tinaka mpangi na nge Absalomi. 8 Shimei mwana ya Gera, muntu ya Benyamini yina me katuka na Bahurimi kele mpi pene-pene na nge. Yandi muntu singaka mono na mutindu ya mbi kibeni kilumbu yina mono vandaka kukwenda na Mahanayimi; kansi ntangu yandi kulumukaka sambu na kukutana ti mono na Yordani, mono zengaka kieleka na ntwala na yandi na zina ya Yehowa nde, ‘Mono ta fwa nge ve na mbele ya bitumba.’ 9 Ntangu yai, pesa yandi ndola, sambu nge kele muntu ya mayele mpi nge me zaba mambu yina nge fwete sala yandi; nge fwete kulumusa nsuki na yandi ya mpembe na Maziamu* ti menga.” 10 Ebuna Davidi lalaka sambu na kupema ti ba-nkaka na yandi mpi bo zikaka yandi na Mbanza ya Davidi. 11 Ntangu* yina Davidi yalaka Izraele vandaka bamvula 40. Na Ebroni yandi yalaka bamvula 7 mpi na Yeruzalemi yandi yalaka bamvula 33. 12 Ebuna Salomo vandaka na kiti ya kimfumu ya Davidi tata na yandi, mpi malembe-malembe kimfumu na yandi kumaka ngolo. 13 Na nima Adoniya mwana ya Agiti kwisaka na Bat-sheba, mama ya Salomo. Bat-sheba yulaka nde: “Keti kukwisa na nge kele ya ngemba?” Yandi vutulaka nde: “Yo kele ya ngemba.” 14 Na nima Adoniya tubaka nde: “Mono kele na diambu mosi ya kutubila nge.” Ebuna Bat-sheba tubaka nde: “Tuba.” 15 Adoniya tubaka diaka nde: “Nge me zaba mbote nde kimfumu zolaka kuvanda ya mono, mpi Izraele ya mvimba vandaka kuvingila nde* mono kuma ntotila; kansi kimfumu tinaka na maboko na mono mpi yo kumaka ya mpangi na mono, sambu Yehowa muntu zolaka nde yo kuma ya yandi. 16 Kansi ntangu yai mono ke lomba nge kima mosi mpamba. Kuyimina mono yo ve.” Ebuna Bat-sheba tubilaka yandi nde: “Tuba.” 17 Adoniya tubaka nde: “Pardo, lomba ntotila Salomo na kupesa mono Abishagi muntu ya Shunemi sambu yandi vanda nkento na mono. Mono me zaba nde yandi ta buyila nge ve.” 18 Ebuna Bat-sheba tubaka nde: “Yo kele mbote! Mono ta solula ti ntotila sambu na nge.” 19 Yo yina Bat-sheba kotaka kisika ntotila Salomo vandaka sambu na kusolula ti yandi mambu ya Adoniya. Na mbala mosi ntotila telamaka sambu na kukutana ti Bat-sheba mpi Salomo fukamaka na ntwala na yandi. Ebuna yandi vandaka na kiti na yandi ya kimfumu mpi lombaka bantu na kunatila yandi kiti mosi ya kimfumu sambu na mama ya ntotila, sambu yandi vanda na diboko ya kitata ya ntotila. 20 Ebuna Bat-sheba tubaka nde: “Kele ti diambu mosi ya fioti yina mono ke lomba nge. Kubuyila mono ve.” Yo yina ntotila tubilaka yandi nde: “Mama na mono, lomba; sambu mono ta buyila nge ve.” 21 Yandi tubaka nde: “Bika bo pesa Abishagi muntu ya Shunemi na mpangi na nge Adoniya sambu yandi vanda nkento na yandi.” 22 Ebuna ntotila Salomo vutudilaka mama na yandi nde: “Sambu na nki nge ke lombila Adoniya Abishagi muntu ya Shunemi? Nge lenda lombila yandi mpi kimfumu, sambu yandi kele mbuta na mono, mpi nganga-nzambi Abiatare ti Yoabi mwana ya Seruya ke pesa yandi maboko.” 23 Ebuna ntotila Salomo zengaka kieleka na zina ya Yehowa nde: “Nzambi kupesa mono ndola ya ngolo kana Adoniya kufwa ve, sambu yandi me lomba diambu yai. 24 Ntangu yai, ya kieleka mutindu Yehowa kele na luzingu, yandi muntu yina me tula mono mpi me vandisa mono na kiti ya kimfumu ya tata na mono Davidi, mpi yina me sala dibuta ya kimfumu* sambu na mono, kaka mutindu yandi silaka, Adoniya ta fwa bubu yai.” 25 Na mbala mosi ntotila Salomo tindaka Benaya mwana ya Yehoyada, ebuna Benaya basikaka, bulaka* Adoniya, mpi Adoniya fwaka. 26 Ntotila tubilaka nganga-nzambi Abiatare nde: “Kwenda na bilanga na nge na Anatoti! Yo lombaka nde nge fwa, kansi bubu yai mono ta fwa nge ve sambu nge nataka Sanduku ya Yehowa Mfumu ya Kuluta Nene na ntwala ya tata na mono Davidi mpi sambu nge monaka mpi bampasi yonso yina tata na mono monaka.” 27 Mpidina Salomo katulaka Abiatare sambu yandi vanda diaka ve nganga-nzambi ya Yehowa, sambu na kulungisa mambu yina Yehowa tubaka sambu na nzo ya Eli na Shilo. 28 Ntangu nsangu yina kuminaka Yoabi, sambu yandi pesaka Adoniya maboko kansi yandi pesaka ve Absalomi maboko, yandi tinaka na tenta ya Yehowa mpi simbaka bibongo ya mesa-kimenga. 29 Ebuna bo songaka ntotila Salomo nde: “Yoabi me tina na tenta ya Yehowa, mpi yandi kele kuna pene-pene ya mesa-kimenga.” Yo yina, Salomo tindaka Benaya mwana ya Yehoyada nde: “Kwenda, fwa yandi!” 30 Ebuna Benaya kwendaka na tenta ya Yehowa mpi tubilaka yandi nde: “Ntotila ke tuba nde, ‘Basika!’” Kansi yandi tubaka nde: “Ve! Mono ta fwa awa.” Benaya vutukaka mpi songaka ntotila nde: “Yai mambu yina Yoabi me tuba, mpi yai mvutu ya yandi me pesa mono.” 31 Ebuna ntotila tubilaka yandi nde: “Sala kaka mutindu yandi me tuba; fwa yandi, zika yandi, mpi katula na zulu na mono mpi na zulu ya nzo ya tata na mono menga yina Yoabi panzaka kukonda kikuma ya mbote. 32 Yehowa ta vutula menga na yandi na ntu na yandi mosi, sambu ntangu tata na mono Davidi zabaka ve, yandi bulaka mpi fwaka ti mbele ya bitumba bantu zole yina vandaka bantu ya lunungu mpi ya mbote kuluta yandi: Abnere mwana ya Nere, mfumu ya basoda ya Izraele, mpi Amasa mwana ya Yetere, mfumu ya basoda ya Yuda. 33 Menga na bo ta vutuka na ntu ya Yoabi mpi ya bana na yandi kimakulu; kansi sambu na Davidi, bana na yandi, nzo na yandi, mpi kiti na yandi ya kimfumu, bika yo vanda na ngemba ya me katuka na Yehowa kimakulu.” 34 Ebuna Benaya mwana ya Yehoyada kwendaka, bulaka Yoabi, mpi fwaka yandi, ebuna bo zikaka yandi na nzo na yandi na ntoto-makanga. 35 Na nima ntotila tulaka Benaya mwana ya Yehoyada mfumu ya basoda na kisika ya Yoabi, mpi ntotila tulaka Zadoki nganga-nzambi na kisika ya Abiatare. 36 Ebuna ntotila bingaka Shimei mpi tubilaka yandi nde: “Tunga nzo na Yeruzalemi, mpi zinga kuna; kubasika ve kuna sambu na kukwenda na kisika ya nkaka. 37 Kilumbu nge ta basika mpi ta sabuka Muwanda ya Kidroni, zaba kibeni nde nge ta fwa. Menga na nge ta vanda na ntu na nge mosi.” 38 Shimei vutudilaka ntotila nde: “Mambu ya nge me tuba kele mbote. Nsadi na nge ta sala kaka mutindu mfumu na mono ntotila me tuba.” Yo yina Shimei bikalaka na Yeruzalemi bilumbu mingi. 39 Kansi na nsuka ya bamvula tatu, bampika ya Shimei zole tinaka na Akishi mwana ya Maaka ntotila ya Gati. Ntangu bo songaka Shimei nde: “Tala! Bampika na nge kele na Gati,” 40 na mbala mosi Shimei yidikaka mpunda na yandi mpi kwendaka kutala Akishi na Gati sambu na kusosa bampika na yandi. Ntangu Shimei katukaka na Gati mpi vutukaka ti bampika na yandi, 41 bo songaka Salomo nde: “Shimei basikaka na Yeruzalemi mpi kwendaka na Gati mpi yandi me kwisa kuvutuka.” 42 Ebuna ntotila bingaka Shimei mpi tubilaka yandi nde: “Keti mono lombaka nge ve na kudia ndefi na zina ya Yehowa mpi kebisaka nge ve nde: ‘Kilumbu nge ta basika mpi ta kwenda na kisika ya nkaka, zaba kibeni nde nge ta fwa’? Mpi keti nge tubilaka mono ve nde, ‘Mambu ya nge ke tuba kele mbote; mono ta lemfuka’? 43 Ebuna sambu na nki nge me zitisa ve ndefi ya Yehowa mpi nsiku yina mono pesaka nge?” 44 Ebuna ntotila tubilaka Shimei nde: “Nge me zaba na ntima na nge mambu yonso ya mbi yina nge salaka tata na mono Davidi, mpi Yehowa ta vutula mbi yina na ntu na nge mosi. 45 Kansi ntotila Salomo ta baka lusakumunu, mpi kiti ya kimfumu ya Davidi ta kuma ngolo na ntwala ya Yehowa kimakulu.” 46 Yo yina ntotila pesaka Benaya mwana ya Yehoyada ntuma, ebuna Benaya basikaka, bulaka yandi, mpi yandi fwaka. Mpidina kimfumu kumaka ngolo na maboko ya Salomo.

Na kisina, “bilumbu.”
To “kupesa mawi na yandi mpasi; kunganina yandi.”
To “moyo na nge mpi moyo.”
To “sumbululaka moyo na mono.”
To “mpunda na mono ya nkento.”
To “ya me fwana.”
Na kisina, “Mono ke kwenda na nzila ya ntoto ya mvimba.”
To “ta sala na mayele.”
Tala Bantendula ya Bangogo.
Na kisina, “bo ta katula ve muntu mosi na kati na nge.”
To “Sheole,” disongidila, maziamu ya bantu yonso. Tala Bantendula ya Bangogo.
To “Sheole,” disongidila, maziamu ya bantu yonso. Tala Bantendula ya Bangogo.
Na kisina, “Bilumbu.”
Na kisina, “tulaka luse na bo na mono sambu.”
Na kisina, “me sala nzo.”
To “ebuna Benaya bwilaka Adoniya.”


^ (Kub. 2:1-20:26) Na ntangu yina, bakala mosi ya nzo ya Levi kwelaka mwana-nkento mosi ya Levi. 2 Nkento yina bakaka divumu mpi butaka mwana-bakala. Ntangu nkento yina monaka nde mwana yina vandaka kitoko mingi, yandi bumbaka yandi bangonda tatu. 3 Ntangu yandi monaka diaka ve mpila ya kubumba yandi, yandi bakaka kitunga* mosi ya papirusi, pakulaka yo gudro ti bidi, tulaka mwana na kati na yo, mpi tululaka yo na kati ya balukengi na lweka ya Nzadi ya Nile. 4 Kansi mpangi na yandi ya nkento telamaka mwa-ntama sambu na kutala mambu yina zolaka kukumina yandi. 5 Ntangu mwana ya Farao kulumukaka na Nile sambu na kuyobila, bansadi na yandi ya bankento vandaka kutambula na lweka ya Nile. Yandi monaka kitunga na kati-kati ya balukengi. Na mbala mosi, yandi tindaka mpika na yandi ya nkento na kubaka yo. 6 Ntangu yandi kangulaka yo, yandi monaka mwana yina, mpi mwana yango ya bakala vandaka kudila. Yandi wilaka yandi mawa, kansi yandi tubaka nde: “Mwana yai kele mwana ya Baebreo.” 7 Ebuna mpangi-nkento ya mwana yina tubilaka mwana ya Farao nde: “Keti nge ke zola nde mono kwenda kubinga ndesi mosi ya nkento na kati ya Baebreo sambu na kunwisila nge mwana yai?” 8 Mwana ya Farao tubilaka yandi nde: “Kwenda!” Na mbala mosi leke yina ya nkento kwendaka mpi bingaka mama ya mwana yina. 9 Ebuna mwana-nkento ya Farao tubilaka yandi nde: “Nata mwana yai mpi nwisila mono yandi, ebuna mono ta futa nge.” Yo yina nkento yina bakaka mwana mpi nwisaka yandi. 10 Ntangu mwana yelaka, yandi nataka yandi na mwana ya Farao, ebuna mwana yina kumaka mwana na yandi. Yandi pesaka yandi zina Moize* mpi tubaka nde: “Yo kele sambu mono basisaka yandi na masa.” 11 Na bilumbu yina, ntangu Moize kumaka mbuta,* yandi basikaka mpi kwendaka na bampangi na yandi sambu na kutala bizitu yina bo vandaka kunata, ebuna yandi monaka muntu mosi ya Ezipte ke bula mpangi na yandi Mu-Ebreo. 12 Yandi talaka ndambu na ndambu, ebuna sambu yandi monaka ata muntu mosi ve, yandi fwaka muntu yina ya Ezipte mpi bumbaka yandi na zelo. 13 Kansi yandi basikaka na kilumbu yina landaka, mpi Baebreo zole vandaka kunwana. Ebuna yandi tubilaka muntu yina vandaka na kifu nde: “Sambu na nki nge ke bula mpangi na nge?” 14 Yandi tubaka nde: “Nani me tula nge mfumu mpi zuzi na beto? Keti nge ke kana kufwa mono mutindu nge fwaka muntu ya Ezipte?” Ebuna Moize waka boma mpi tubaka nde: “Ya kieleka diambu yina me zabana!” 15 Na nima Farao waka diambu yina, mpi yandi sosaka kufwa Moize; kansi Moize tinaka Farao mpi kwendaka kuzinga na insi ya Madiani, mpi yandi vandaka pene-pene ya dibulu mosi ya masa. 16 Nganga-nzambi ya Madiani vandaka ti bana-bankento nsambwadi, ebuna bo kwisaka sambu na kubaka masa mpi kufulusa yo na bisika yina bambisi vandaka kunwa masa sambu bitwisi ya tata na bo kunwa. 17 Kansi mutindu vandaka kikalulu ya bangungudi, bo kwisaka mpi kulaka bana-bankento yina. Yo yina Moize telamaka mpi sadisaka* bankento yina ebuna yandi pesaka bitwisi na bo masa. 18 Ntangu bo vutukaka na tata na bo Rewele,* yandi tubaka nde: “Inki mutindu beno me vutuka nswalu bubu yai?” 19 Bo vutulaka nde: “Muntu mosi ya Ezipte me gulusa beto na maboko ya bangungudi, nkutu yandi me bakila beto masa mpi me pesa bitwisi masa.” 20 Yandi tubilaka bana na yandi ya bankento nde: “Kansi yandi kele na wapi? Sambu na nki beno me bikisa muntu yina? Beno binga yandi, sambu yandi dia ti beto.” 21 Na nima, Moize ndimaka na kuzinga ti bakala yina, ebuna bakala yina pesaka Sipora mwana na yandi ya nkento na Moize sambu yandi kuma nkento na yandi. 22 Na nima Sipora butaka mwana-bakala mpi Moize pesaka yandi zina Gershomi,* sambu yandi tubaka nde: “Mono me kuma munzenza na insi mosi ya nzenza.” 23 Ntangu mingi* na nima, ntotila ya Ezipte fwaka, kansi bantu ya Izraele landaka kudila sambu na kimpika mpi kudila-dila, ebuna kudila na bo sambu na kulomba lusadisu sambu na kimpika landaka kutombuka na Nzambi ya kieleka. 24 Nsuka-nsuka, Nzambi waka kudila na bo, mpi Nzambi yibukaka kuwakana yina yandi salaka ti Abrahami, Izaki, mpi Yakobi. 25 Ebuna Nzambi talaka bantu ya Izraele; mpi Nzambi tudilaka bo dikebi. 
3 Moize kumaka ngungudi ya bitwisi ya bokilo na yandi Yetro, nganga-nzambi ya Madiani. Ntangu yandi vandaka kunata bitwisi na ndambu ya westi ya ntoto-makanga, nsuka-nsuka yandi kumaka na ngumba ya Nzambi ya kieleka, na Orebi. 2 Ebuna wanzio ya Yehowa monanaka na yandi na ludimi ya tiya na kati-kati ya mwa-nti ya bansende. Ntangu yandi landaka kutala, yandi monaka nde mwa-nti yina ya bansende ke pela tiya, kansi yo ke zika ve. 3 Yo yina Moize tubaka nde: “Mono ta pusana sambu na kutala diambu yai ya kuyituka sambu na kumona sambu na nki mwa-nti yai ya bansende ke zika ve.” 4 Ntangu Yehowa monaka nde yandi pusanaka sambu na kutala, Nzambi bingaka yandi katuka na mwa-nti yina ya bansende mpi tubaka nde: “Moize! Moize!” ebuna yandi tubaka nde: “Mono yandi yai.” 5 Yandi tubaka nde: “Kupusana diaka ve. Katula basandale na nge, sambu kisika yina nge me telama kele ntoto ya santu.” 6 Yandi tubaka diaka nde: “Mono kele Nzambi ya tata na nge, Nzambi ya Abrahami, Nzambi ya Izaki, mpi Nzambi ya Yakobi.” Ebuna Moize bumbaka luse na yandi, sambu yandi waka boma na kutala Nzambi ya kieleka. 7 Yehowa tubaka diaka nde: “Mono me mona kibeni mpasi ya bantu na mono yina kele na Ezipte, mpi mono me wa kudila na bo sambu bamfumu ya kisalu ke pusa bo na kisalu na kingolo-ngolo; mono me zaba mbote bampasi yina bo ke mona. 8 Mono ta kulumuka sambu na kugulusa bo na maboko ya bantu ya Ezipte mpi kubasisa bo na insi yina sambu na kunata bo na insi mosi ya mbote mpi ya nene, insi yina miliki* ti bwiki kele mingi, teritware ya bantu ya Kanana, ya bantu ya Heti, ya bantu ya Amore, ya bantu ya Perizi, ya bantu ya Hivi, mpi ya bantu ya Yebusi. 9 Tala! Mono me wa bidilu ya bantu ya Izraele, mono me mona mpi mutindu bantu ya Ezipte ke niokula bo na nku yonso. 10 Ntangu yai kwisa, mono ta tinda nge na Farao mpi nge ta basisa bantu na mono bantu ya Izraele na Ezipte.” 11 Kansi, Moize tubaka na Nzambi ya kieleka nde: “Mono kele nani sambu mono kwenda na Farao mpi kubasisa bantu ya Izraele na Ezipte?” 12 Ebuna yandi tubaka nde: “Mono ta vanda ti nge, mpi yai kele kidimbu yina ta songa nge nde mono muntu me tinda nge: Ntangu nge ta basisa bantu na Ezipte, beno ta sadila* Nzambi ya kieleka na ngumba yai.” 13 Kansi Moize tubaka na Nzambi ya kieleka nde: “Yindula nde mono kwenda na bantu ya Izraele mpi mono tubila bo nde, ‘Nzambi ya ba-nkaka na beno me tinda mono na beno,’ ebuna bo yula mono nde, ‘Zina na yandi nani?’ Inki mono fwete tubila bo?” 14 Yo yina Nzambi tubilaka Moize nde: “Mono Ta Kuma Yina Mono Ke Sola* Kukuma.”* Mpi yandi yikaka nde: “Nge fwete tubila bantu ya Izraele nde, ‘Mono Ta Kuma me tinda mono na beno.’” 15 Ebuna Nzambi tubilaka diaka Moize nde: “Nge fwete tubila bantu ya Izraele nde, ‘Yehowa Nzambi ya ba-nkaka na beno, Nzambi ya Abrahami, Nzambi ya Izaki, mpi Nzambi ya Yakobi, me tinda mono na beno.’ Yai kele zina na mono kimakulu, mpi bandonga ya bantu yonso yina ta kwisa ta yibukaka mono mutindu yina. 16 Ntangu yai kwenda mpi vukisa bankuluntu ya Izraele mpi tubila bo nde, ‘Yehowa Nzambi ya ba-nkaka na beno me monana na mono, Nzambi ya Abrahami, ya Izaki, mpi ya Yakobi, mpi yandi me tuba nde: “Mono me tudila beno kibeni dikebi mpi mono me mona mambu yina bo ke sala beno na Ezipte. 17 Yo yina mono ke tuba nde, mono ta katula beno na bampasi yina beno ke mona na maboko ya bantu ya Ezipte sambu na kunata beno na insi ya bantu ya Kanana, ya bantu ya Heti, ya bantu ya Amore, ya bantu ya Perizi, ya bantu ya Hivi, mpi ya bantu ya Yebusi, na insi yina miliki* ti bwiki kele mingi.”’ 18 “Bo ta wa kibeni ndinga na nge, mpi nge ta kwenda, nge ti bankuluntu ya Izraele, na ntotila ya Ezipte, mpi beno fwete tubila yandi nde: ‘Yehowa Nzambi ya Baebreo me solula ti beto. Pardo, pesa beto nzila ya kusala nzietelo ya bilumbu tatu na ntoto-makanga sambu beto pesa bimenga na Yehowa Nzambi na beto.’ 19 Kansi mono me zaba mbote nde ntotila ya Ezipte ta pesa beno ve nswa ya kukwenda kana diboko mosi ya ngolo kupusa yandi ve. 20 Yo yina yo ta lomba nde mono tandula diboko na mono sambu na kupesa Ezipte ndola na nzila ya bisalu na mono yonso ya kuyituka yina mono ta sala na kati na yo, mpi na nima yandi ta bikisa beno, beno kwenda. 21 Ebuna mono ta sala nde bantu ya Ezipte kundima bantu yai, mpi ntangu beno ta kwenda, beno ta kwenda ve ata fioti maboko-mpamba. 22 Konso nkento fwete lomba muntu yina ke zingaka pene-pene na yandi mpi nkento yina ke zingaka na nzo na yandi bima ya arza, ya wolo, mpi bilele, ebuna beno ta lwatisa yo bana na beno ya babakala mpi bana na beno ya bankento; mpi beno ta botula bantu ya Ezipte bima.” 
4 Ata mpidina, Moize vutulaka nde: “Kansi yindula nde bo kwikila mono ve mpi bo wa ve ndinga na mono, sambu bo ta tuba nde, ‘Yehowa monanaka ve na nge.’” 2 Ebuna Yehowa tubilaka yandi nde: “Inki kele na diboko na nge?” Yandi vutulaka nde: “Nti.” 3 Yandi tubaka nde: “Losa yo na ntoto.” Yandi losaka yo na ntoto, ebuna yo kumaka nioka; mpi Moize tinaka yo. 4 Ebuna Yehowa tubilaka Moize nde: “Tandula diboko na nge mpi simba yo na mukila.” Yandi tandulaka diboko mpi simbaka yo, ebuna yo kumaka nti na diboko na yandi. 5 Ebuna Nzambi tubaka nde: “Yo kele sambu bo ndima nde Yehowa Nzambi ya ba-nkaka na bo, Nzambi ya Abrahami, Nzambi ya Izaki, mpi Nzambi ya Yakobi, me monana na nge.” 6 Yehowa tubilaka yandi diaka nde: “Pardo, kotisa diboko na nge na lele na nge.” Yandi kotisaka diboko na yandi na lele na yandi. Ntangu yandi basisaka yo, maladi ya lepre simbaka yandi na diboko mpi yo kumaka mpembe bonso mvula ya mpembe!* 7 Ebuna yandi tubaka nde: “Vutula diboko na nge na lele na nge.” Yandi vutulaka diboko na yandi na lele na yandi. Ntangu yandi basisaka yo na lele, yo vutukaka bonso nsuni na yandi ya nkaka! 8 Yandi tubaka nde: “Kana bo kwikila nge ve to bo tula ve dikebi na kidimbu ya ntete, bo ta tula kibeni dikebi na kidimbu ya zole. 9 Kansi, ata kana bo ndima ve bidimbu yai zole mpi bo buya kuwa ndinga na nge, nge ta baka ndambu ya masa na Nzadi ya Nile mpi ta tiamuna yo na ntoto ya kuyuma, ebuna masa yina nge ta baka na Nile ta kuma menga na ntoto ya kuyuma.” 10 Ebuna Moize tubaka na Yehowa nde: “Lolula mono, Yehowa, kansi mono kele ve mutubi ya mbote, yo vanda na bilumbu me luta to yantika nge ke tuba na nsadi na nge, sambu mono ke tubaka mbote ve* mpi ludimi na mono kele kilo.” 11 Yehowa tubilaka yandi nde: “Nani salaka munoko sambu na muntu, to nani ke kumisaka bo bababa, bifwa-makutu, bantu ya ke monaka mbote, to bifwa-meso? Keti yo kele ve mono Yehowa? 12 Ntangu yai, kwenda mpi mono ta vanda ti nge ntangu nge ta tuba* mpi mono ta longa nge mambu yina nge fwete tuba.” 13 Kansi yandi tubaka nde: “Lolula mono, Yehowa, pardo, tinda konso muntu yina nge ke zola kutinda.” 14 Ebuna Yehowa wilaka Moize makasi ya ngolo mpi tubaka nde: “Ebuna mpangi na nge Aroni Mulevi? Mono me zaba nde yandi lenda tuba mbote kibeni. Yandi kele ntangu yai na nzila, yandi ke kwisa awa sambu na kukutana ti nge. Ntangu yandi ta mona nge, ntima na yandi ta wa kiese. 15 Yo yina, nge fwete tubila yandi mpi kutula bangogo na munoko na yandi, ebuna mono ta vanda ti nge mpi ti yandi na ntangu nge ta tuba, mpi mono ta longa beno mambu ya beno ta sala. 16 Yandi ta tuba na bantu na kisika na nge, mpi yandi ta vanda kinati-ndinga na nge, ebuna nge ta vanda bonso Nzambi na ntwala na yandi.* 17 Nge ta baka nti yai na diboko na nge mpi ta sala bidimbu ti yo.” 18 Yo yina Moize vutukaka na bokilo na yandi Yetro mpi tubilaka yandi nde: “Pardo, mono ke zola kukwenda mpi kuvutuka na bampangi na mono yina kele na Ezipte sambu na kutala kana bo kele kaka na luzingu.” Yetro tubilaka Moize nde: “Kwenda na ngemba.” 19 Na nima, Yehowa tubilaka Moize na Madiani nde: “Kwenda, vutuka na Ezipte, sambu bantu yonso yina vandaka kusosa kufwa nge* me fwa.” 20 Ebuna Moize bakaka nkento na yandi ti bana na yandi zole ya babakala, matisaka bo na zulu ya mpunda, mpi yandi yantikaka kuvutuka na insi ya Ezipte. Diaka, Moize bakaka nti ya Nzambi ya kieleka na diboko na yandi. 21 Ebuna Yehowa tubilaka Moize nde: “Ntangu nge ta vutuka na Ezipte, sala ngolo na kusala na ntwala ya Farao bimangu yonso yina mono me pesa nge ngolo ya kusala. Kansi mono ta bika nde ntima na yandi kukuma ngolo, mpi yandi ta bika ve nde bantu kukwenda. 22 Nge fwete tubila Farao nde, ‘Yehowa me tuba nde: “Izraele kele mwana na mono ya bakala, mwana na mono ya ntete. 23 Mono ke tubila nge nde, Bika mwana na mono ya bakala yandi kwenda kusadila mono. Kansi kana nge buya nde yandi kwenda, mono ta fwa mwana na nge ya bakala, mwana na nge ya ntete.”’” 24 Ntangu yandi vandaka na nzila na kisika ya kulala, Yehowa kutanaka ti yandi mpi vandaka kusosa kufwa yandi. 25 Nsuka-nsuka Sipora bakaka ditadi ya sileksi* mpi yotisaka mwana na yandi mpi salaka nde mpusu ya kibakala ya mwana na yandi kusimba makulu na yandi mpi yandi tubaka nde: “Yo kele sambu nge kele bakala na mono ya menga.”* 26 Yo yina Yandi bikaka yandi, yandi kwenda. Na ntangu yina Sipora tubaka nde, “bakala ya menga,” sambu na luyotisu. 27 Na nima Yehowa tubilaka Aroni nde: “Kwenda na ntoto-makanga sambu na kukutana ti Moize.” Yo yina yandi kwendaka mpi kutanaka ti yandi na ngumba ya Nzambi ya kieleka mpi pesaka yandi mbote ti beze. 28 Ebuna Moize songaka Aroni mambu yonso yina Yehowa muntu yina tindaka yandi tubaka, mpi bidimbu yonso yina Yandi songaka yandi na kusala. 29 Na nima, Moize ti Aroni kwendaka mpi vukisaka bankuluntu yonso ya bantu ya Izraele. 30 Aroni songaka bo mambu yonso yina Yehowa tubilaka Moize, mpi yandi salaka bidimbu na meso ya bantu. 31 Ebuna bantu kwikilaka. Ntangu bo waka nde Yehowa tudilaka bantu ya Izraele dikebi mpi nde yandi monaka mpasi na bo, bo fukamaka mpi bwaka luse na ntoto. 
5 Na nima, Moize ti Aroni kotaka mpi tubilaka Farao nde: “Yehowa Nzambi ya Izraele me tuba nde, ‘Bika bantu na mono bo kwenda sambu bo sadila mono nkinsi na ntoto-makanga.’” 2 Kansi Farao tubaka nde: “Yehowa kele nani, sambu mono lemfuka na ndinga na yandi mpi kubika Izraele na kukwenda? Mono me zaba ve Yehowa ata fioti, mpi nkutu mono ta bika ve Izraele na kukwenda.” 3 Kansi, bo tubaka nde: “Nzambi ya Baebreo me solula ti beto. Pardo, beto ke zola kusala nzietelo ya bilumbu tatu na ntoto-makanga mpi kupesa bimenga na Yehowa Nzambi na beto; kana ve yandi ta pesa beto maladi to ta fwa beto na mbele ya bitumba.” 4 Ntotila ya Ezipte vutudilaka bo nde: “Moize mpi Aroni, sambu na nki beno ke katula bantu na kisalu na bo? Beno vutuka na kisalu na beno ya ngolo!”* 5 Farao tubaka diaka nde: “Beno tala mutindu bantu ya insi me kuma mingi kibeni, ebuna beno ke zola nde bo yambula kisalu na bo ya ngolo.” 6 Kaka na kilumbu yina, Farao songaka bamfumu ya kisalu mpi bakapita na bo nde: 7 “Beno fwete pesa diaka ve bantu matiti sambu na kubula babriki. Beno bika bo mosi bo kwenda kusosa matiti. 8 Kansi beno fwete lomba bo kaka ntalu ya babriki kiteso mosi ti yina bo vandaka kubula ntete. Beno fiotuna yo ve sambu na bo, sambu bo kele bamolo.* Yo yina bo ke dila nde, ‘Beto ke zola kukwenda, beto ke zola kupesa bimenga na Nzambi na beto!’ 9 Beno sadisa bo kisalu ngolo kuluta mpi beno landa kupesa bo kisalu mingi mpidina bo ta tula ve dikebi na mambu ya luvunu.” 10 Ebuna bamfumu ya kisalu mpi bakapita na bo basikaka mpi tubilaka bantu nde: “Yai mambu Farao me tuba, ‘Mono ta pesa beno diaka ve matiti. 11 Beno kwenda kubaka matiti ya kuyuma beno mosi konso kisika yina beno lenda mona yo, kansi bo ta fiotuna ve kisalu na beno ata fioti.’” 12 Yo yina bantu panzanaka na insi ya mvimba ya Ezipte sambu na kulokuta nianga na kisika ya matiti ya kuyuma. 13 Ebuna bamfumu ya kisalu vandaka kutubila bo mbala na mbala nde: “Beno yonso fwete manisa kisalu na beno konso kilumbu, kaka bonso ntangu bo vandaka kupesa beno matiti ya kuyuma.” 14 Diaka bo bulaka bakapita ya bantu ya Izraele, yina bamfumu ya kisalu ya Farao tulaka na zulu na bo. Bo yulaka bo nde: “Sambu na nki beno me lungisa ve ntalu ya babriki yina beno ke bulaka ntete? Yo salamaka mazono mpi bubu.” 15 Yo yina, bakapita ya bantu ya Izraele kotaka mpi bokutilaka Farao nde: “Sambu na nki nge ke sadila bansadi na nge mambu mutindu yai? 16 Bo ke pesa ve bansadi na nge matiti, kansi bo ke tubila beto nde, ‘Beno bula babriki!’ Bo ke bula bansadi na nge, kansi bantu na nge mosi bantu kele na foti.” 17 Kansi yandi tubaka nde: “Beno kele bamolo,* beno kele bamolo!* Yo yina beno ke tuba nde: ‘Beto ke zola kukwenda, beto ke zola kupesa bimenga na Yehowa.’ 18 Ntangu yai, beno kwenda, beno vutuka na kisalu! Bo ta pesa beno ve matiti, kansi beno fwete bula kaka ntalu ya babriki yina beno ke bulaka.” 19 Ebuna bakapita ya bantu ya Izraele monaka nde bo vandaka na mpasi mingi sambu na nsiku yai: “Beno fwete fiotuna ve ata fioti ntalu ya babriki ya beno fwete bula konso kilumbu.” 20 Na nima bo kutanaka ti Moize mpi Aroni, yina telamaka pana sambu na kukutana ti bo ntangu bo vandaka kukatuka na Farao. 21 Na mbala mosi, bo tubilaka bo nde: “Bika nde Yehowa kutala beno mpi kupesa beno ndola, sambu beno me sala nde Farao ti bansadi na yandi kumenga beto,* mpi beno me tula mbele ya bitumba na maboko na bo sambu bo fwa beto.” 22 Ebuna Moize balukaka na Yehowa mpi tubaka nde: “Yehowa, sambu na nki nge me monisa bantu yai mpasi? Sambu na nki nge me tinda mono? 23 Katuka ntangu mono kotaka na ntwala ya Farao sambu na kutuba na zina na nge, yandi me sadila bantu yai mambu ya mbi kuluta, mpi ya kieleka nge me gulusa ve bantu na nge.” 
6 Ebuna Yehowa tubilaka Moize nde: “Ntangu yai nge ta mona mambu yina mono ta sala Farao. Diboko mosi ya ngolo ta pusa yandi na kubika bo, bo kwenda, mpi diboko mosi ya ngolo ta pusa yandi na kukula bo na insi na yandi.” 2 Ebuna Nzambi tubilaka Moize nde: “Mono kele Yehowa. 3 Mono vandaka kumonana na Abrahami, na Izaki, mpi na Yakobi bonso Nzambi Nkwa-Ngolo Yonso, kansi na yina me tala zina na mono Yehowa mono zabisaka bo yo ve. 4 Mono salaka mpi kuwakana na mono ti bo sambu na kupesa bo insi ya Kanana, insi yina bo zingaka bonso banzenza. 5 Ntangu yai, mono me wa kudila ya bantu ya Izraele, yina bantu ya Ezipte me kumisa bampika, mpi mono me yibuka kuwakana na mono. 6 “Yo yina, tubila bantu ya Izraele nde: ‘Mono kele Yehowa, mpi mono ta katula beno na bizitu ya bantu ya Ezipte mpi ta basisa beno mpi ta gulusa beno na kimpika na bo, mpi mono ta gulusa beno ti diboko ya ngolo* mpi ti balusambisu ya nene. 7 Ebuna mono ta baka beno bonso bantu na mono, mpi mono ta vanda Nzambi na beno, beno ta zaba kibeni nde mono kele Yehowa Nzambi na beno yina ke katula beno na bizitu ya Ezipte. 8 Mono ta nata beno na insi yina mono zengaka kieleka ti ndefi* na kupesa na Abrahami, na Izaki, mpi na Yakobi; mpi mono ta pesa beno yo sambu yo vanda ya beno. Mono kele Yehowa.’” 9 Na nima, Moize pesaka bantu ya Izraele nsangu yai, kansi bo wilaka ve Moize sambu bo lembaka nitu mpi sambu kimpika vandaka ngolo. 10 Ebuna Yehowa tubilaka Moize nde: 11 “Kota mpi songa Farao, ntotila ya Ezipte, nde yandi fwete bika bantu ya Izraele bo basika na insi na yandi.” 12 Kansi Moize vutudilaka Yehowa nde: “Bantu ya Izraele me wila mono ve; ebuna nki mutindu Farao ta wila mono, sambu mono ke tubaka mbote ve?”* 13 Kansi Yehowa songaka diaka Moize ti Aroni bantuma yina bo ta pesa bantu ya Izraele mpi Farao, ntotila ya Ezipte, sambu na kubasisa bantu ya Izraele na insi ya Ezipte. 14 Bamfumu ya nzo ya batata na bo bo yai: Bana-babakala ya Rubeni, mwana ya ntete ya Izraele, vandaka Anoki, Palu, Esroni, mpi Karmi. Yai kele mabuta ya Rubeni. 15 Bana-babakala ya Simeoni vandaka Yemuele, Yamini, Ohadi, Yakini, Sohare, mpi Shaule, mwana ya nkento mosi ya Kanana. Yai kele mabuta ya Simeoni. 16 Bazina ya bana-babakala ya Levi, na kulandaka ndonga ya mabuta na bo, yo yai: Gershoni, Kohati, mpi Merari. Levi zingaka bamvula 137. 17 Bana-babakala ya Gershoni vandaka Libni mpi Shimei, na kulandaka mabuta na bo. 18 Bana-babakala ya Kohati vandaka Amrami, Yisare, Ebroni, mpi Uziele. Kohati zingaka bamvula 133. 19 Bana-babakala ya Merari vandaka Mali mpi Mushi. Yai mabuta ya Balevi, na kulandaka ndonga ya mabuta na bo. 20 Ebuna Amrami kwelaka Yokebedi, mpangi-nkento ya tata na yandi. Yokebedi butilaka yandi Aroni mpi Moize. Amrami zingaka bamvula 137. 21 Bana-babakala ya Yisare vandaka Kora, Nefegi, mpi Zikri. 22 Bana-babakala ya Uziele vandaka Mishaele, Elisafani, mpi Sitri. 23 Ebuna Aroni kwelaka Elisheba, mwana ya Aminadabi, mpangi ya Nashoni. Elisheba butilaka yandi Nadabi, Abihu, Eleazare, mpi Itamare. 24 Bana-babakala ya Kora vandaka Asire, Elkana, mpi Abiasafi. Yai mabuta ya bantu ya Kora. 25 Eleazare, mwana ya Aroni, kwelaka mwana-nkento mosi na kati ya bana-bankento ya Putiele. Nkento yina butilaka yandi Fineasi. Yai kele bamfumu ya batata ya Balevi, na kulandaka mabuta na bo. 26 Yai kele Aroni ti Moize yina Yehowa tubaka na bo nde: “Beno basisa bantu ya Izraele na insi ya Ezipte, bimvuka na bimvuka.”* 27 Bo bantu tubilaka Farao, ntotila ya Ezipte, na kubasisa bantu ya Izraele na Ezipte. Yo vandaka Moize mpi Aroni yai. 28 Na kilumbu yina, ntangu Yehowa tubilaka Moize na insi ya Ezipte, 29 Yehowa songaka Moize nde: “Mono kele Yehowa. Tubila Farao, ntotila ya Ezipte, mambu yonso yina mono ke tubila nge.” 30 Ebuna Moize tubaka na ntwala ya Yehowa nde: “Mono ke tubaka mbote ve,* ebuna nki mutindu Farao ta wila mono?” 
7 Ebuna Yehowa tubilaka Moize nde: “Tala, mono me tula nge bonso Nzambi* sambu na Farao, mpi Aroni mpangi na nge ta kuma mbikudi na nge. 2 Nge fwete vutukila mambu yonso yina mono ta songa nge, mpi Aroni mpangi na nge ta tubila Farao, ebuna yandi ta bika bantu ya Izraele bo basika na insi na yandi. 3 Kansi mono, mono ta bika nde ntima ya Farao kukuma ngolo, mpi mono ta kumisa bidimbu na mono mpi bimangu na mono mingi na insi ya Ezipte. 4 Kansi Farao ta wila beno ve, ebuna mono ta tula diboko na mono na Ezipte mpi ta basisa bimvuka na mono mingi ya bantu,* bantu na mono, bantu ya Izraele, na insi ya Ezipte na nzila ya balusambisu ya nene. 5 Ebuna bantu ya Ezipte ta zaba kibeni nde mono kele Yehowa ntangu mono ta tandula diboko na mono sambu na kupesa Ezipte ndola mpi ta basisa bantu ya Izraele na kati na bo.” 6 Moize ti Aroni salaka mambu yina Yehowa songaka bo; bo salaka kaka mutindu yina. 7 Moize vandaka ti bamvula 80 mpi Aroni vandaka ti bamvula 83 ntangu bo tubaka na Farao. 8 Yehowa tubilaka Moize ti Aroni nde: 9 “Kana Farao kutubila beno nde, ‘Beno sala kimangu,’ songa Aroni nde, ‘Baka nti na nge mpi losa yo na ntwala ya Farao.’ Yo ta kuma nioka ya nene.” 10 Yo yina Moize ti Aroni kotaka kisika ya Farao mpi salaka kaka mutindu Yehowa songaka yandi. Aroni losaka nti na yandi na ntwala ya Farao ti ya bansadi na yandi, ebuna yo kumaka nioka ya nene. 11 Kansi, Farao bingaka bantu ya mayele ti banganga-nkisi, ebuna banganga-nkisi ya Ezipte yina vandaka kusadila mazi salaka mpi mutindu mosi ti mazi na bo.* 12 Konso muntu losaka nti na yandi, mpi banti yina kumaka banioka ya nene; kansi nti ya Aroni minaka banti na bo. 13 Ata mpidina, ntima ya Farao kumaka ngolo, mpi yandi wilaka bo ve, kaka mutindu Yehowa tubaka. 14 Ebuna Yehowa tubilaka Moize nde: “Ntima ya Farao kele ngolo. Yandi me buya kubika bantu bo kwenda. 15 Kwenda na Farao na suka. Tala! Yandi ke kwenda na masa! Nge fwete telama na lweka ya Nzadi ya Nile sambu na kukutana ti yandi; nata nti yina kitukaka nioka. 16 Nge fwete tubila yandi nde, ‘Yehowa Nzambi ya Baebreo me tinda mono na nge, mpi yandi ke tuba nde: “Bika bantu na mono bo kwenda sambu bo sadila mono na ntoto-makanga,” kansi nge me lemfuka ve tii ntangu yai. 17 Yehowa me tuba nde: “Na diambu yai nge ta zaba nde mono kele Yehowa. Mono ke bula nti yina kele na diboko na mono na masa yina kele na Nzadi ya Nile, mpi yo ta kuma menga. 18 Ebuna bambisi yina kele na Nile ta fwa, Nile ta basisa nsudi ya mbi, mpi bantu ya Ezipte ta mona ve mpila ya kunwa masa ya Nile.”’” 19 Na nima, Yehowa tubilaka Moize nde: “Tuba na Aroni nde, ‘Baka nti na nge mpi tandula diboko na nge na zulu ya bamasa ya Ezipte, na zulu ya banzadi na yo, na zulu ya tu-bamasa na yo,* na zulu ya biziba na yo, mpi na zulu ya bima na yo ya bo ke bumbilaka masa, sambu yo kuma menga.’ Menga ta vanda na insi ya mvimba ya Ezipte, ata na kati ya mabungu ya mabaya mpi ya matadi.” 20 Na mbala mosi Moize ti Aroni salaka kaka mutindu Yehowa songaka bo. Yandi nangulaka nti mpi bulaka masa yina vandaka na Nzadi ya Nile na meso ya Farao ti ya bansadi na yandi, ebuna masa yonso yina vandaka na nzadi kumaka menga. 21 Ebuna bambisi yina vandaka na nzadi fwaka, nzadi yantikaka kubasisa nsudi ya mbi, bantu ya Ezipte kukaka ve kunwa masa ya Nile, mpi menga vandaka na insi ya mvimba ya Ezipte. 22 Kansi, banganga-nkisi ya Ezipte yina ke sadilaka mazi salaka mutindu mosi ti mazi na bo, mpidina ntima ya Farao landaka kukuma ngolo, mpi yandi wilaka bo ve, kaka mutindu Yehowa tubaka. 23 Ebuna Farao vutukaka na nzo na yandi, yandi tulaka mpi ve diambu yai na ntima. 24 Yo yina bantu yonso ya Ezipte vandaka kutimuna mabulu na nziunga ya Nile sambu na kusosa masa ya kunwa, sambu bo lendaka ve kunwa masa ya Nile. 25 Bilumbu nsambwadi ya mvimba lutaka tuka Yehowa bulaka Nile. 
8 Ebuna Yehowa tubilaka Moize nde: “Kota na kisika ya Farao mpi tubila yandi nde, ‘Yehowa me tuba nde: “Bika bantu na mono bo kwenda sambu bo sadila mono. 2 Kana nge ke buya kaka kubika bo sambu bo kwenda, mono ta pesa insi na nge ya mvimba ndola ya makototo. 3 Nzadi ya Nile ta fuluka ti makototo, ebuna yo ta tombuka mpi ta kota na nzo na nge, na suku na nge, na zulu ya mbeto na nge, na banzo ya bansadi na nge mpi na bantu na nge, na kati ya bafulu na nge, mpi na kati ya bima* na nge ya kubudila pate. 4 Makototo ta kotila nge, bantu na nge, mpi bansadi na nge yonso.”’” 5 Na nima, Yehowa tubilaka Moize nde: “Tubila Aroni nde, ‘Tandula diboko na nge ti nti na nge na zulu ya banzadi, ya tu-bamasa ya Nile, mpi ya biziba, mpi sala na mpila nde makototo kutombuka na insi ya Ezipte.’” 6 Ebuna Aroni tandulaka diboko na yandi na zulu ya bamasa ya Ezipte, mpi makototo yantikaka kutombuka mpi kufika insi ya Ezipte. 7 Kansi, banganga-nkisi ya ke sadilaka mazi salaka mpi mutindu mosi na nzila ya mazi na bo, bo salaka mpi nde makototo kutombuka na insi ya Ezipte. 8 Na nima, Farao bingaka Moize ti Aroni mpi tubaka nde: “Beno bondila Yehowa sambu yandi katula makototo na ntwala na mono mpi ya bantu na mono, sambu mono ke zola kubika bantu bo kwenda sambu bo pesa kimenga na Yehowa.” 9 Ebuna Moize tubilaka Farao nde: “Nge lenda songa mono ntangu yina mono fwete bondila sambu makototo kukatuka na ntwala na nge, ya bansadi na nge, ya bantu na nge, mpi ya banzo na nge. Yo ta bikala kaka na Nzadi ya Nile.” 10 Ebuna yandi tubaka nde: “Mbasi.” Yo yina Moize tubaka nde: “Yo ta salama kaka mutindu nge me tuba sambu nge zaba nde muntu ya nkaka kele ve yina kele bonso Yehowa Nzambi na beto. 11 Makototo ta bikisa nge, banzo na nge, bansadi na nge, mpi bantu na nge. Yo ta bikala kaka na Nile.” 12 Yo yina Moize ti Aroni katukaka na ntwala ya Farao mpi basikaka, ebuna Moize bondilaka Yehowa sambu na makototo yina Yandi natilaka Farao. 13 Ebuna Yehowa salaka mutindu Moize lombaka, mpi makototo yantikaka kufwa na banzo, na bibansala, mpi na bilanga. 14 Bo vandaka kuvukisa yo na bita yina bo lendaka ve kutanga, ebuna insi yantikaka kubasisa nsudi ya mbi. 15 Ntangu Farao monaka nde mpasi me lembama, yandi kumisaka ntima na yandi ngolo mpi yandi buyaka kuwila bo, kaka mutindu Yehowa tubaka. 16 Ebuna Yehowa tubilaka Moize nde: “Tubila Aroni nde, ‘Tandula nti na nge mpi bula mfututu ya ntoto, mpi yo fwete kuma bambembele na insi ya mvimba ya Ezipte.’” 17 Bo salaka mutindu yina. Aroni tandulaka diboko na yandi ti nti na yandi mpi bulaka mfututu ya ntoto, ebuna bambembele kwisaka na zulu ya bantu ti bambisi. Mfututu yonso ya ntoto kumaka bambembele na insi ya mvimba ya Ezipte. 18 Banganga-nkisi ya ke sadilaka mazi mekaka kusala mutindu mosi mpi kubasisa bambembele na nzila ya mazi na bo, kansi bo kukaka ve. Ebuna bambembele kwisaka na zulu ya bantu ti bambisi. 19 Yo yina banganga-nkisi ya ke sadilaka mazi tubilaka Farao nde: “Yo kele musapi ya Nzambi!” Kansi ntima ya Farao landaka kukuma ngolo, mpi yandi wilaka bo ve, kaka mutindu Yehowa tubaka. 20 Ebuna Yehowa tubilaka Moize nde: “Telama na suka-suka kibeni mpi kwenda na ntwala ya Farao. Tala! Yandi ke kwisa na masa! Nge fwete tubila yandi nde, ‘Yehowa me tuba nde: “Bika bantu na mono bo kwenda sambu bo sadila mono. 21 Kansi kana nge bika ve bantu na mono bo kwenda, mono ta tindila nge, bansadi na nge, mpi bantu na nge, biningi-ningi,* mpi yo ta kota na kati ya banzo na nge; ebuna banzo ya Ezipte ta fuluka ti biningi-ningi, nkutu yo ta fika kitini ya ntoto yina bo* kele. 22 Na kilumbu yina, mono ta tula insi ya Goshene na kingenga kisika bantu na mono ke zingaka. Ata kiningi-ningi mosi ve ta vanda kuna, mpi sambu na yo nge ta zaba nde mono Yehowa, mono kele awa na insi yai. 23 Ebuna mono ta sala luswaswanu na kati ya bantu na mono mpi bantu na nge. Mbasi, kidimbu yai ta salama.”’” 24 Yehowa salaka mutindu yina mpi biningi-ningi mingi yantikaka kukota na nzo ya Farao, na banzo ya bansadi na yandi, mpi na insi ya mvimba ya Ezipte. Biningi-ningi yina bebisaka insi. 25 Nsuka-nsuka, Farao bingaka Moize ti Aroni mpi tubaka nde: “Beno kwenda, beno pesa kimenga na Nzambi na beno na insi yai.” 26 Kansi Moize tubaka nde: “Yo kele mbote ve na kusala mutindu yina, sambu bima yina beto ta pesa kimenga na Yehowa Nzambi na beto ta vanda bima ya nzanzi na meso ya bantu ya Ezipte. Kana beto pesa kimenga yina kele kima ya nzanzi na meso ya bantu ya Ezipte, keti bo ta losila beto ve matadi? 27 Beto ta sala nzietelo ya bilumbu tatu na ntoto-makanga, mpi kuna beto ta pesa kimenga na Yehowa Nzambi na beto, kaka mutindu yandi tubilaka beto.” 28 Ntangu yai Farao tubaka nde: “Mono ta bika beno beno kwenda sambu na kupesa kimenga na Yehowa Nzambi na beno na ntoto-makanga. Kansi, beno fwete kwenda ntama ve. Beno bondila sambu na mono.” 29 Ebuna Moize tubaka nde: “Ntangu yai mono ke katuka na ntwala na nge, ebuna mono ta bondila Yehowa, mpi mbasi biningi-ningi ta bikisa Farao, bansadi na yandi, mpi bantu na yandi. Kansi Farao fwete yambula kusakana* ti beto na mutindu yandi ke buya kubika bantu bo kwenda sambu na kupesa kimenga na Yehowa.” 30 Ebuna Moize katukaka na ntwala ya Farao, basikaka, mpi bondilaka Yehowa. 31 Yo yina Yehowa salaka mutindu Moize tubaka, mpi biningi-ningi bikisaka Farao, bansadi na yandi, mpi bantu na yandi. Ata mosi ve bikalaka. 32 Kansi, Farao kumisaka diaka ntima na yandi ngolo mpi yandi bikaka ve bantu bo kwenda. 
9 Yo yina Yehowa tubilaka Moize nde: “Kota kisika ya Farao mpi tubila yandi nde, ‘Yehowa Nzambi ya Baebreo me tuba nde: “Bika bantu na mono bo kwenda sambu bo sadila mono. 2 Kansi kana nge buya kubika bo mpi nge landa kukanga bo, 3 diboko ya Yehowa ta kwisa kufwa bitwisi na nge yina kele na nseke. Mpasi ya lufwa ta bwila bampunda ya bitumba, bampunda ya fioti, bashamo, bangombe, mpi mameme. 4 Yehowa ta sala kibeni luswaswanu na kati ya bitwisi ya Izraele ti bitwisi ya Ezipte, mpi ata kitwisi mosi ve ya bantu ya Izraele ta fwa.”’” 5 Diaka, Yehowa tulaka ntangu mosi, mpi tubaka nde: “Mbasi Yehowa ta sala diambu yina na insi yai.” 6 Yehowa salaka diambu yina kaka na kilumbu yina landaka, ebuna bitwisi ya mitindu yonso ya Ezipte yantikaka kufwa, kansi ata kitwisi mosi ve ya Izraele fwaka. 7 Ntangu Farao yulaka, tala! ata kitwisi mosi ve ya Izraele fwaka. Ata mpidina, ntima ya Farao landaka kukuma ngolo, mpi yandi bikaka ve bantu bo kwenda. 8 Na nima, Yehowa tubilaka Moize ti Aroni nde: “Beno fulusa maboko na beno ti putulu ya tiya ya fulu, ebuna Moize fwete losa yo na zulu na ntwala ya Farao. 9 Yo ta kuma mfututu na insi ya mvimba ya Ezipte, mpi yo ta kuma bivimbu ya kupola na nitu ya bantu mpi ya bambisi yina kele na insi ya Ezipte ya mvimba.” 10 Ebuna bo bakaka putulu ya tiya ya fulu mpi bo telamaka na ntwala ya Farao, ebuna Moize losaka yo na zulu mpi yo kumaka bivimbu ya kupola yina vandaka kubasika na nitu ya bantu mpi ya bambisi. 11 Banganga-nkisi ya ke sadilaka mazi kukaka ve kutelama na ntwala ya Moize sambu na bivimbu yina, sambu yo basikaka banganga-nkisi ya ke sadilaka mazi mpi bantu yonso ya Ezipte. 12 Kansi Yehowa bikaka nde ntima ya Farao kukuma ngolo, mpi yandi wilaka bo ve, kaka mutindu Yehowa songaka Moize. 13 Ebuna Yehowa tubilaka Moize nde: “Telama na suka-suka kibeni mpi kwenda na ntwala ya Farao, mpi tubila yandi nde, ‘Yehowa Nzambi ya Baebreo me tuba nde: “Bika bantu na mono bo kwenda sambu bo sadila mono. 14 Sambu ntangu yai mono ke tinda bampasi na mono yonso sambu na kubula ntima na nge, bansadi na nge, mpi bantu na nge, sambu nge zaba nde ata muntu mosi ve kele bonso mono na ntoto ya mvimba. 15 Kana ve ntangu yai mono zolaka kutandula diboko na mono sambu na kupesa nge ti bantu na nge mpasi ya lufwa, mpi mono zolaka kukatula* nge na ntoto. 16 Kansi mono me bika nge na luzingu sambu na kikuma yai: sambu na kusonga nge ngolo na mono mpi sambu bo zabisa zina na mono na ntoto ya mvimba. 17 Keti nge ke landa kaka kusadila bantu na mono mambu ti lulendo mpi nge ke buya kubika bo bo kwenda? 18 Tala! Mbasi na ntangu yai, mono ta nokisa mvula ya ngolo ya matadi, yina me nokaka ntete ve na Ezipte tuka kilumbu bo salaka yo tii bubu yai. 19 Yo yina, tinda ndinga sambu bo katula bitwisi na nge yonso mpi bima na nge yonso yina kele na nseke mpi bo tula yo na kisika ya lutaninu. Konso muntu mpi konso mbisi yina ta bikala na nseke mpi yina bo ta nata ve na nzo ta fwa ntangu mvula ya matadi ta nokila bo.”’” 20 Konso muntu na kati ya bansadi ya Farao yina waka ndinga ya Yehowa boma nataka nswalu bansadi na yandi ti bitwisi na yandi na banzo, 21 kansi konso muntu yina tulaka ve na ntima mambu yina Yehowa tubaka bikisaka bansadi na yandi ti bitwisi na yandi na nseke. 22 Ebuna Yehowa tubilaka Moize nde: “Tandula diboko na nge na zulu, sambu mvula ya matadi kunoka na insi ya mvimba ya Ezipte mpi kunokila bantu, bambisi, ti matiti yonso ya bilanga na insi ya Ezipte.” 23 Moize tandulaka nti na yandi na zulu, ebuna Yehowa tindaka makelele ya nzasi ti mvula ya matadi, mpi tiya* bwaka na ntoto, mpi Yehowa landaka kunokisa mvula ya matadi na insi ya Ezipte. 24 Mvula ya matadi nokaka mpi tiya vandaka kubasika na kati ya mvula ya matadi. Yo vandaka ngolo kibeni; diambu ya mutindu yina me salamaka ntete ve na insi yina tuka Ezipte me kumaka dikanda. 25 Mvula ya matadi fwaka bima yonso yina vandaka na nseke na insi ya mvimba ya Ezipte, yantika na muntu tii na mbisi, mpi yo fwaka matiti yonso mpi zenga-zengaka banti yonso ya nseke. 26 Kaka na insi ya Goshene mpamba, kisika bantu ya Izraele vandaka, mvula ya matadi nokaka ve. 27 Yo yina, Farao tindaka bantu bo binga Moize ti Aroni, mpi yandi tubilaka bo nde: “Mbala yai mono me sumuka. Yehowa kele muntu ya lunungu, mpi mono ti bantu na mono beto me sala mbi. 28 Beno bondila Yehowa sambu makelele ya nzasi ya Nzambi mpi mvula ya matadi kumana. Ebuna mono ta bika beno na luzolo yonso beno kwenda, mpi mono ta kanga beno diaka ve nzila.” 29 Ebuna Moize tubilaka yandi nde: “Ntangu mono ta basika na mbanza mono ta tombula maboko na mono na zulu na ntwala ya Yehowa. Makelele ya nzasi ta mana mpi mvula ya matadi ta noka diaka ve, mpidina nge ta zaba nde ntoto kele ya Yehowa. 30 Kansi mono me zaba nde ata na ntangu yina, nge ti bansadi na nge beno ta wa ve Yehowa Nzambi boma.” 31 Ebuna, nti ya lino ti ya orze fwaka, sambu nti ya orze vandaka kubasisa ba-ntu mpi nti ya lino vandaka ti bintuntu. 32 Kansi ble* fwaka ve, sambu yo vandaka bambuma yina bo vandaka kukatula na nima.* 33 Ebuna Moize katukaka na ntwala ya Farao, basikaka na nganda ya mbanza, mpi tombulaka maboko na yandi na ntwala ya Yehowa, ebuna makelele ya nzasi ti mvula ya matadi manaka, mpi mvula yambulaka kunoka na ntoto. 34 Ntangu Farao monaka nde mvula, mvula ya matadi, mpi makelele ya nzasi me mana, yandi sumukaka diaka mpi kumisaka ntima na yandi ngolo, yandi ti bansadi na yandi. 35 Ntima ya Farao landaka kukuma ngolo, mpi yandi bikaka ve bantu ya Izraele bo kwenda, kaka mutindu Yehowa tubaka na nzila ya Moize. 
10 Ebuna Yehowa tubilaka Moize nde: “Kota kisika ya Farao, sambu mono me bika nde ntima na yandi mpi bantima ya bansadi na yandi kukuma ngolo, na mpila nde mono sala bidimbu na mono yai na meso na yandi, 2 mpi sambu nge zabisa bana na nge ti bantekolo na nge mutindu mono me sadila Ezipte mambu na nku kibeni mpi bidimbu yina mono me sala na kati na bo; ebuna beno ta zaba kibeni nde mono kele Yehowa.” 3 Yo yina Moize ti Aroni kotaka kisika ya Farao mpi tubilaka yandi nde: “Yehowa Nzambi ya Baebreo me tuba nde, ‘Tii nki ntangu nge ta buya kulemfukila mono? Bika bantu na mono bo kwenda sambu bo sadila mono. 4 Sambu kana nge ke buya kaka kubika bantu na mono bo kwenda, mbasi mono ke tinda bampasu na kati ya bandilu na nge. 5 Yo ta fika ntoto, mpi mpila ya kumona ntoto ta vanda ve. Yo ta dia bima yina mvula ya matadi bebisaka ve mpi yina bikalaka sambu na beno, mpi yo ta dia banti na beno yonso yina ke yela na mfinda. 6 Yo ta fuluka na banzo na nge, na banzo ya bansadi na nge yonso, mpi na banzo ya Ezipte yonso na kiteso yina batata na nge ti ba-nkaka na nge me monaka ntete ve yantika ntangu yina bo me vandaka na insi yai tii bubu yai.’” Ebuna yandi balukaka, katukaka na ntwala ya Farao mpi basikaka. 7 Ebuna, bansadi ya Farao tubilaka yandi nde: “Tii nki ntangu muntu yai ta landa kuvanda kigonsa* sambu na beto? Bika bantu yai bo kwenda sambu bo sadila Yehowa Nzambi na bo. Keti nge ke bakisa kaka ve nde Ezipte me beba?” 8 Yo yina bo vutulaka diaka Moize ti Aroni na Farao, mpi yandi tubilaka bo nde: “Beno kwenda, beno sadila Yehowa Nzambi na beno. Kansi banani kibeni ta kwenda?” 9 Ebuna Moize tubaka nde: “Beto ta kwenda ti baleke na beto, bambuta na beto, bana na beto ya babakala, bana na beto ya bankento, mameme na beto, mpi bangombe na beto, sambu beto ta sala nkinsi sambu na Yehowa.” 10 Yandi tubilaka bo nde: “Kana mono bika beno kibeni ti bana na beno beno kwenda, tuba nde Yehowa kele kibeni ti beno! Yo kele pwelele nde beno ke kana kusala diambu mosi ya mbi. 11 Ikele ve! Babakala na beno mpamba bantu lenda kwenda kusadila Yehowa, sambu yo yina diambu ya beno lombaka.” Ebuna bo kulaka bo na ntwala ya Farao. 12 Ebuna Yehowa tubilaka Moize nde: “Tandula diboko na nge na zulu, na insi ya Ezipte, sambu bampasu kukwisa, yo tombuka na insi ya Ezipte mpi yo dia matiti yonso ya insi, bima yonso yina mvula ya matadi bikisaka.” 13 Na mbala mosi Moize tandulaka nti na yandi na insi ya Ezipte, ebuna Yehowa salaka nde mupepe mosi ya esti kubula na insi kilumbu yina ya mvimba ti mpimpa ya mvimba. Ntongo tanaka, mpi mupepe ya esti kwisaka kunata bampasu. 14 Ebuna bampasu tombukaka na insi ya mvimba ya Ezipte mpi kotaka na teritware ya mvimba ya Ezipte. Yo vandaka mingi kibeni; bampasu mingi kibeni na mutindu yina me monanaka ntete ve, yo ta monana mpi diaka ve mingi mutindu yina. 15 Yo fikaka insi ya mvimba, mpi yo kumisaka insi ndombe; yo diaka matiti yonso ya insi mpi bambuma yonso ya banti yina mvula ya matadi bikisaka; ata dititi mosi ve ya mubisu bikalaka na banti to na matiti ya bilanga na insi ya mvimba ya Ezipte. 16 Ebuna Farao bingaka nswalu Moize ti Aroni mpi tubaka nde: “Mono me sala disumu na ntwala ya Yehowa Nzambi na beno mpi na ntwala na beno. 17 Ntangu yai, pardo, lolula disumu na mono kaka mbala yai, mpi beno bondila Yehowa Nzambi na beno sambu yandi katula mono na mpasi yai ya lufwa.” 18 Yo yina yandi* katukaka na ntwala ya Farao, basikaka, mpi bondilaka Yehowa. 19 Ebuna Yehowa salaka nde mupepe kusoba, mpi yo kumaka mupepe ya ngolo kibeni ya westi, ebuna yo nataka bampasu mpi kwendaka kulosa yo na Nzadi-Mungwa ya Mbwaki. Ata mpasu mosi ve bikalaka na teritware yonso ya Ezipte. 20 Kansi, Yehowa pesaka nzila nde ntima ya Farao kukuma ngolo, mpi yandi bikaka ve bantu ya Izraele bo kwenda. 21 Ebuna Yehowa tubilaka Moize nde: “Tandula diboko na nge na zulu, sambu mpimpa kubwa na insi ya Ezipte, mpimpa mosi ya ngolo kibeni.” 22 Na mbala mosi, Moize tandulaka diboko na yandi na zulu, ebuna mpimpa ya ngolo bwaka na insi ya mvimba ya Ezipte bilumbu tatu. 23 Bo vandaka kumonana ve bo na bo, mpi bilumbu tatu ata muntu mosi ve na kati na bo katukaka kisika yina yandi vandaka; kansi bantu yonso ya Izraele vandaka ti nsemo na bisika yina bo vandaka kuzinga. 24 Ebuna, Farao bingaka Moize mpi tubaka nde: “Beno kwenda, beno sadila Yehowa. Kaka mameme ti bangombe na beno ta bikala. Ata bana na beno lenda kwenda ti beno.” 25 Kansi Moize tubaka nde: “Nge mosi mpi muntu ta pesa beto* bimenga ti makabu ya kuyoka, ebuna beto ta pesa yo na Yehowa Nzambi na beto. 26 Beto ta kwenda mpi ti bitwisi na beto. Ata mbisi* mosi ve ta bikala, sambu beto ta sadila bambisi ya nkaka sambu na kusambila Yehowa Nzambi na beto, mpi beto me zaba ve nki mbisi beto ta pesa sambu na kusambila Yehowa tii ntangu beto ta kuma kuna.” 27 Kansi Yehowa pesaka nzila nde ntima ya Farao kukuma ngolo, mpi yandi ndimaka ve na kubika bo bo kwenda. 28 Farao tubilaka yandi nde: “Katuka na ntwala na mono! Kumeka diaka ve na kusosa kumona luse na mono, sambu kilumbu nge ta mona luse na mono nge ta fwa.” 29 Ebuna Moize tubaka nde: “Kaka mutindu nge me tuba, mono ta meka diaka ve kusosa kumona luse na nge.” 
11 Ebuna Yehowa tubilaka Moize nde: “Mono ke natila Farao mpi Ezipte mpasi ya nkaka. Na nima yandi ta bika beno beno katuka awa. Ntangu yandi ta bika beno beno kwenda, yandi ta kula beno kibeni na kukatuka na kisika yai. 2 Ntangu yai, songa bantu nde babakala ti bankento yonso fwete lomba bima ya arza mpi ya wolo na bantu yina ke zingaka pene-pene na bo.” 3 Ebuna Yehowa salaka nde bantu ya Ezipte kundima bantu ya Izraele. Diaka, Moize yandi mosi kumaka muntu mosi ya bo vandaka kupesa luzitu mingi na insi ya Ezipte na kati ya bansadi ya Farao mpi na kati ya bantu. 4 Ebuna Moize tubaka nde: “Yehowa me tuba nde, ‘Pene-pene ya midi ya mpimpa mono ta luta na kati ya Ezipte, 5 mpi konso mwana ya ntete na insi ya Ezipte ta fwa, yantika na mwana ya ntete ya Farao yina me vanda na kiti na yandi ya kimfumu tii na mwana ya ntete ya mpika ya nkento yina ke sala na kima ya kunikila bambuma na maboko; mpi konso mwana ya ntete ya bitwisi. 6 Bidilu ya ngolo kibeni ta vanda na insi ya mvimba ya Ezipte, bidilu yina me salamaka ntete ve mpi yo ta salama diaka ve. 7 Kansi ata mbwa mosi ve ta nganina* bantu ya Izraele, yo vanda bantu to bitwisi na bo, sambu beno zaba nde Yehowa lenda sala luswaswanu na kati ya bantu ya Ezipte mpi bantu ya Izraele.’ 8 Bansadi na nge yonso ta kwisa kukulumuka kisika mono kele, bo ta fukimina mono mpi ta tuba nde, ‘Kwenda, nge ti bantu yonso yina ke landa nge.’ Na nima mono ta basika.” Ebuna yandi katukaka na ntwala ya Farao mpi basikaka na makasi yonso. 9 Na nima Yehowa tubilaka Moize nde: “Farao ta wila beno ve, sambu bimangu na mono kukuma mingi na insi ya Ezipte.” 10 Moize ti Aroni salaka bimangu yai yonso na ntwala ya Farao, kansi Yehowa pesaka nzila nde ntima ya Farao kukuma ngolo, na mpila nde yandi bikaka ve bantu ya Izraele bo katuka na insi na yandi. 
12 Ntangu yai, Yehowa tubilaka Moize ti Aroni na insi ya Ezipte nde: 2 “Ngonda yai ta vanda luyantiku ya bangonda sambu na beno. Yo ta vanda ngonda ya ntete na bangonda ya mvula sambu na beno. 3 Beno tubila kimvuka ya mvimba ya bantu ya Izraele nde: ‘Na kilumbu ya kumi ya ngonda yai, konso muntu na kati na bo fwete baka dimeme mosi sambu na nzo ya tata na yandi, konso nzo dimeme mosi. 4 Kansi kana bantu ya nzo yina kele fioti kibeni sambu na dimeme yina, bo* ti dibuta yina kele pene-pene ti bo fwete kabula yo na nzo na bo na kiteso ya ntalu ya bantu.* Na ntangu beno ke tanga ntalu ya bantu, beno fwete zaba kiteso ya dimeme yina konso muntu ta dia. 5 Dimeme na beno fwete vanda ya kukonda kifu, ya bakala, mpi yina me lungisa mvula mosi. Beno lenda pona yo na kati ya bana-mameme ya babakala to na kati ya bankombo. 6 Beno fwete keba yo tii na kilumbu ya 14 ya ngonda yai, ebuna dibundu ya mvimba ya bantu ya Izraele fwete fwa yo na nkokila.* 7 Bo fwete baka ndambu ya menga mpi kumwanga yo na makunzi yonso zole ya kielo mpi na dibaya ya zulu ya kielo ya banzo yina bo ta dia yo. 8 “‘Bo fwete dia musuni na yo na mpimpa yina. Bo fwete yoka yo na tiya mpi kudia yo ti mampa ya kukonda levire mpi matiti ya ndudi. 9 Beno dia ve ata ndambu na yo ya mubisu to ya kutokisa, to ya kulamba na masa, kansi beno yoka yo na tiya, ntu kumosi ti makulu mpi ti bima ya kati. 10 Beno fwete bumba ve ata kitini na yo tii na suka, kansi konso kitini yina ta bikala tii na suka beno fwete yoka yo na tiya tii yo zika. 11 Ebuna beno fwete dia yo mutindu yai, ti mikaba na beno ya kukanga,* basandale na makulu na beno, mpi ti banti na beno na maboko; mpi beno fwete dia yo ntinu-ntinu. Yo kele Paki ya Yehowa. 12 Mono ta luta na insi ya Ezipte na mpimpa yai mpi ta fwa konso mwana ya ntete na insi ya Ezipte, yantika na muntu tii na mbisi; mpi mono ta sambisa banzambi yonso ya Ezipte mpi ta pesa bo ndola. Mono kele Yehowa. 13 Menga ta vanda kidimbu na beno na zulu ya banzo yina beno kele; mono ta mona menga yina mpi ta luta na zulu na beno, ebuna mpasi ta bwila beno ve sambu na kufwa beno ntangu mono ta bula insi ya Ezipte. 14 “‘Beno fwete yibuka kilumbu yai, mpi beno fwete sala nkinsi kilumbu yina sambu na Yehowa na bandonga na beno yonso ya bantu. Beno fwete sala yo bonso nsiku ya mvula na mvula. 15 Beno fwete dia mampa ya kukonda levire bilumbu nsambwadi. Ya kieleka, na kilumbu ya ntete beno fwete katula pate ya ngani na banzo na beno, sambu konso muntu yina ta dia kima ya bo me tula levire, yantika kilumbu ya ntete tii na kilumbu ya nsambwadi, bo fwete katula* muntu* yina na Izraele. 16 Na kilumbu ya ntete, beno ta sala lukutakanu mosi ya santu, mpi na kilumbu ya nsambwadi lukutakanu ya nkaka ya santu. Beno fwete sala ve ata kisalu mosi na bilumbu yai. Kaka kima yina konso muntu* kele ti mfunu ya kudia, yo yina mpamba bo lenda lambila beno. 17 “‘Beno fwete landa kusala Nkinsi ya Mampa ya Kukonda Levire, sambu na kilumbu yina kibeni, mono ta katula bimvuka na beno mingi ya bantu* na insi ya Ezipte. Mpi beno fwete yibuka kilumbu yai na bandonga na beno yonso ya bantu bonso nsiku ya mvula na mvula. 18 Na ngonda ya ntete, na kilumbu ya 14 ya ngonda, na nkokila, beno fwete dia mampa ya kukonda levire tii na kilumbu ya 21 ya ngonda, na nkokila. 19 Bilumbu nsambwadi bo fwete mona ve pate ya ngani na banzo na beno, sambu kana muntu kudia kima yina bo me tula levire, yo vanda yandi kele munzenza to munkwa-nsi, bo fwete katula* muntu* yina na kati ya kimvuka ya bantu ya Izraele. 20 Beno fwete dia ve ata kima mosi yina bo me tula levire. Na banzo na beno yonso beno fwete dia mampa ya kukonda levire.’” 21 Moize bingaka bankuluntu yonso ya Izraele kukonda kusukinina mpi tubilaka bo nde: “Beno kwenda mpi beno pona bana-bambisi* sambu na mabuta na beno yonso, mpi beno fwa bambisi ya kimenga ya Paki. 22 Ebuna beno fwete dindisa dibuki ya matiti ya izope na menga yina kele na dilonga mpi kubula menga yina na kitini ya zulu ya kielo mpi na makunzi zole ya kielo; ata muntu mosi ve na kati na beno fwete basika na munoko ya nzo na yandi tii na suka. 23 Ebuna ntangu Yehowa ta luta sambu na kupesa mpasi na bantu ya Ezipte mpi ta mona menga na kitini ya zulu ya kielo mpi na zulu ya makunzi yonso zole ya kielo, Yehowa ta luta kibeni na zulu ya munoko ya nzo, mpi yandi ta pesa ve nzila nde mpasi ya lufwa kukota na banzo na beno. 24 “Beno fwete zitisa diambu yai bonso nsiku ya mvula na mvula sambu na beno mpi bana na beno. 25 Ntangu beno ta kota na insi yina Yehowa ta pesa beno kaka mutindu yandi tubaka, beno fwete landa kusala diambu yai. 26 Ebuna ntangu bana na beno ta yula beno nde, ‘Diambu yai ke tendula nki sambu na beno?’ 27 beno fwete tuba nde, ‘Yo kele kimenga ya Paki sambu na Yehowa, yina lutaka na zulu ya banzo ya bantu ya Izraele na Ezipte ntangu yandi pesaka mpasi na bantu ya Ezipte, kansi yandi gulusaka banzo na beto.’” Ebuna bantu bwaka na ntoto mpi fukamaka. 28 Yo yina bantu ya Izraele kwendaka mpi bo salaka kaka mutindu Yehowa songaka Moize ti Aroni. Bo salaka kaka mutindu yina. 29 Ebuna na midi ya mpimpa, Yehowa fwaka konso mwana ya ntete na insi ya Ezipte, yantika na mwana ya ntete ya Farao yina vandaka na kiti na yandi ya kimfumu tii na mwana ya ntete ya mpika yina vandaka na boloko,* mpi konso mwana ya ntete ya bambisi. 30 Farao telamaka na mpimpa yina ti bansadi na yandi yonso mpi bantu yonso ya nkaka ya Ezipte, ebuna bidilu vandaka ya ngolo na kati ya bantu ya Ezipte, sambu na konso nzo yo vandaka ti muntu yina fwaka. 31 Na mbala mosi yandi bingaka Moize ti Aroni na mpimpa mpi tubaka nde: “Beno telama, beno basika na kati ya bantu na mono, beno ti bantu ya nkaka ya Izraele. Beno kwenda mpi beno sadila Yehowa, kaka mutindu beno tubaka. 32 Beno baka mpi mameme na beno ti bangombe na beno mpi beno kwenda, kaka mutindu beno tubaka. Kansi beno fwete sakumuna mono mpi.” 33 Ebuna bantu ya Ezipte yantikaka kupusa bantu ya Izraele na kubasika nswalu na insi yina, “sambu,” mutindu bo vandaka kutuba, “beto yonso kele bonso bamvumbi!” 34 Yo yina bantu nataka pate na bo ya fufu yina bo vandaka me tula ntete ve levire, bima* na bo ya kubudila pate vandaka ya kukanga na bilele mpi bo tulaka yo na mapeka. 35 Bantu ya Izraele salaka mambu yina Moize songaka bo mpi bo lombaka bantu ya Ezipte bima ya arza, ya wolo, mpi bilele. 36 Yehowa salaka nde bantu ya Ezipte kundima bantu ya Izraele, yo yina bantu ya Ezipte pesaka bo bima yina bo lombaka; mpi bo botulaka bima ya bantu ya Ezipte. 37 Ebuna bantu ya Izraele katukaka na Ramesesi mpi kwendaka na Sukoti, babakala kiteso ya 600 000 yina vandaka kutambula na makulu, kukonda kutanga bana. 38 Kimvuka mosi ya nene ya bantu ya mutindu na mutindu* mpi tombukaka ti bo, mpi mameme ti bangombe, bitwisi mingi kibeni. 39 Bo yantikaka kuyoka poto-poto yina bo katukaka na yo na Ezipte mpi kusala mampa ya kukonda levire yina vandaka bonso dimbuma. Yo vandaka ya kukonda levire sambu bo kulaka bo na kintulumukina kibeni na Ezipte yo yina bo yidikaka ve ata kima mosi ya kudia. 40 Ntangu yina bantu ya Izraele zingaka, bayina zingaka na Ezipte, vandaka bamvula 430. 41 Na nsuka ya bamvula 430, na kilumbu yina kibeni, bimvuka mingi ya bantu* yonso ya Yehowa basikaka na insi ya Ezipte. 42 Yo kele mpimpa yina bo ta taka nkinsi ya ke monisa mutindu Yehowa basisaka bo na insi ya Ezipte. Bantu yonso ya Izraele fwete zitisa mpimpa yai sambu na Yehowa na bandonga na bo yonso ya bantu. 43 Ebuna Yehowa tubilaka Moize ti Aroni nde, “Yai kele nsiku sambu na Paki: Munzenza mosi ve lenda dia yo. 44 Kansi kana muntu kele ti mpika ya bakala yina yandi sumbaka na mbongo, nge fwete yotisa yandi. Ebuna yandi lenda dia yo. 45 Muntu yina me kwisaka kuzinga na kati na beno mpi muntu ya kisalu yina ke bakaka lufutu lenda dia yo ve. 46 Beno fwete dia yo na kati ya nzo mosi. Beno fwete nata ve ata kitini ya musuni na nganda ya nzo, mpi beno fwete buka ve ata mukwa na yo mosi. 47 Kimvuka yonso ya bantu ya Izraele fwete sala nkinsi yina. 48 Kana munzenza mosi ke zinga ti nge mpi yandi ke zola kusala nkinsi ya Paki sambu na Yehowa, bo fwete yotisa babakala yonso ya nzo na yandi. Na nima yandi lenda pusana sambu na kusala nkinsi yina, mpi yandi ta kuma bonso munkwa-nsi. Kansi ata bakala mosi ve ya kukonda kuyotisa lenda dia yo. 49 Beno fwete sadila kaka nsiku mosi sambu na munkwa-nsi mpi sambu na munzenza yina ke zinga na kati na beno.” 50 Ebuna bantu yonso ya Izraele salaka kaka mutindu Yehowa songaka Moize ti Aroni. Bo salaka kaka mutindu yina. 51 Na kilumbu yina kibeni, Yehowa basisaka bantu ya Izraele ti bimvuka na bo mingi ya bantu* na insi ya Ezipte. 
13 Yehowa tubilaka diaka Moize nde: 2 “Santisa* sambu na mono konso mwana ya ntete ya bakala* na kati ya bantu ya Izraele. Mwana ya ntete ya bakala yina ta butuka, yo vanda ya muntu to ya mbisi, kele ya mono.” 3 Ebuna Moize tubilaka bantu nde: “Beno yibuka kilumbu yai ya beno me basika na Ezipte, na nzo ya kimpika, sambu Yehowa me basisa beno awa ti diboko ya ngolo. Yo yina beno lenda dia ve ata kima mosi ya bo me tula levire. 4 Beno ke basika na kilumbu yai, na ngonda ya Abibi.* 5 Ntangu Yehowa ta nata nge na insi ya bantu ya Kanana, ya bantu ya Heti, ya bantu ya Amore, ya bantu ya Hivi, mpi ya bantu ya Yebusi, yina yandi zengaka kieleka na ntwala ya ba-nkaka na nge na kupesa nge, insi yina miliki* ti bwiki kele mingi, nge fwete salaka diambu yai na ngonda yai. 6 Nge fwete dia mampa ya kukonda levire bilumbu nsambwadi, mpi na kilumbu ya nsambwadi nge ta sala nkinsi sambu na Yehowa. 7 Nge fwete dia mampa ya kukonda levire bilumbu yina nsambwadi; mpi bo fwete mona nge ve ata ti kima mosi ya bo me tula levire mpi bo fwete mona nge ve ti pate ya ngani na teritware* na nge yonso. 8 Ebuna nge fwete songa mwana na nge na kilumbu yina nde, ‘Yo kele sambu na mambu yina Yehowa sadilaka mono ntangu mono basikaka na Ezipte.’ 9 Yai ta vanda kidimbu na diboko na nge mpi ngibusa na mbunzu na nge,* na mpila nde nsiku ya Yehowa kuvanda na munoko na nge, sambu Yehowa basisaka nge na Ezipte ti diboko ya ngolo. 10 Nge fwete landa kuzitisa nsiku yai na ntangu na yo mvula na mvula. 11 “Ntangu Yehowa ta nata nge na insi ya bantu ya Kanana, yina yandi zengaka kieleka na kupesa nge ti ba-nkaka na nge, 12 nge fwete pesa Yehowa konso mwana ya ntete ya bakala,* mpi konso mwana-bakala ya ntete ya bitwisi yina nge ta baka. Bana ya babakala kele ya Yehowa. 13 Nge fwete futa dimeme sambu na kusumba diaka konso mwana ya ntete ya mpunda, mpi kana nge sumba yo diaka ve, nge fwete buka yo nkingu. Nge fwete sumba diaka konso mwana na nge ya ntete ya bakala. 14 “Kana mwana na nge ya bakala kuyula nge na nima nde, ‘Diambu yai ke tendula inki?’ nge fwete tubila yandi nde, ‘Yehowa basisaka beto na Ezipte, na nzo ya kimpika, ti diboko ya ngolo. 15 Ntangu Farao buyaka na ntu-ngolo yonso na kubika beto beto kwenda, Yehowa fwaka konso mwana ya ntete na insi ya Ezipte, yantika na mwana ya ntete ya muntu tii na mwana ya ntete ya mbisi. Yo yina mono ke pesa Yehowa kimenga ya bana yonso ya ntete ya babakala,* mpi mono ke sumba diaka konso mwana na mono ya ntete ya bakala.’ 16 Diambu yai fwete vanda bonso kidimbu na diboko na nge mpi bonso lele ya bo ke kangisaka na ntu na mbunzu na nge,* sambu Yehowa basisaka beto na Ezipte ti diboko ya ngolo.” 17 Ebuna ntangu Farao bikaka bantu bo kwenda, Nzambi twadisaka bo ve na nzila ya insi ya bantu ya Filistia, ata yo vandaka pene-pene. Sambu Nzambi tubaka nde: “Bantu lenda soba mabanza na bo ntangu bo ta kutana ti bitumba mpi ta vutuka na Ezipte.” 18 Yo yina Nzambi salaka nde bantu kwenda kuyungana na nzila ya ntoto-makanga ya Nzadi-Mungwa ya Mbwaki. Kansi bantu ya Izraele basikaka na insi ya Ezipte na ndonga, bonso bimvuka ya basoda. 19 Moize nataka mpi mikwa ya Yozefi, sambu Yozefi songaka bana ya Izraele na kuzenga kieleka nde: “Nzambi ta konda ve na kutudila beno dikebi, ebuna beno fwete katula mikwa na mono awa mpi kunata yo.” 20 Bo katukaka na Sukoti mpi salaka camp na Etame, pene-pene ya ntoto-makanga. 21 Ebuna na mwini Yehowa vandaka kukwenda na ntwala na bo na dikunzi ya dituti sambu na kutwadisa bo na nzila, mpi na mpimpa na dikunzi ya tiya sambu na kupesa bo nsemo, mpidina bo lendaka kusala nzietelo na mwini mpi na mpimpa. 22 Na mwini dikunzi ya dituti vandaka kukatuka ve na ntwala ya bantu, na mpimpa dikunzi ya tiya vandaka kukatuka mpi ve. 
14 Ebuna Yehowa tubilaka Moize nde: 2 “Songa bantu ya Izraele nde bo fwete vutuka mpi kutula camp na ntwala ya Pihahiroti, na kati-kati ya Migdole mpi ya nzadi-mungwa, yo talana ti Baale-sefoni. Beno fwete sala camp ya ke talana ti yo pene-pene ya nzadi-mungwa. 3 Ebuna Farao ta tuba sambu na bantu ya Izraele nde, ‘Bo ke yungana-yungana na insi yai, bo me kuma kisaka-saka. Bo me kangama na ntoto-makanga.’ 4 Mono ta bika nde ntima ya Farao kukuma ngolo, mpi yandi ta landa bo, ebuna mono ta kudipesa nkembo na nzila ya Farao mpi ya basoda na yandi yonso; mpi bantu ya Ezipte ta zaba kibeni nde mono kele Yehowa.” Yo yina mambu ya bo salaka. 5 Na nima bo pesaka ntotila ya Ezipte nsangu nde bantu ya Izraele me tina. Na mbala mosi, Farao ti bansadi na yandi sobaka mabanza na bo sambu na bantu yina, mpi bo tubaka nde: “Sambu na nki beto me sala diambu yai mpi me yambula Izraele sambu na kuvanda diaka ve bampika na beto?” 6 Ebuna yandi yidikaka bapusu-pusu na yandi ya bitumba, mpi yandi kwendaka ti bantu na yandi. 7 Yandi bakaka bapusu-pusu 600 ya mbote kibeni mpi bapusu-pusu yonso ya nkaka ya Ezipte, konso pusu-pusu vandaka ti basoda na zulu na yo. 8 Ebuna Yehowa bikaka nde ntima ya Farao, ntotila ya Ezipte, kukuma ngolo, mpi yandi landaka bantu ya Izraele ntangu bo vandaka kubasika ti kivuvu yonso.* 9 Bantu ya Ezipte landaka bo, mpi bapusu-pusu yonso ya Farao yina bampunda vandaka kunata, basoda na yandi yina ke tambusaka bampunda, mpi basoda na yandi vandaka kufinama ti bo na ntangu bo vandaka na camp yina bo salaka pene-pene ya nzadi-mungwa, pene-pene ya Pihahiroti, na ntwala ya Baale-sefoni. 10 Ntangu Farao kumaka pene-pene, bantu ya Izraele talaka mpi monaka bantu ya Ezipte ke landa bo. Bantu ya Izraele waka boma ya ngolo mpi bo yantikaka kudidila Yehowa. 11 Bo tubilaka Moize nde: “Keti yo kele sambu maziamu kele ve na Ezipte yo yina nge me nata beto awa sambu beto fwa na ntoto-makanga? Sambu na nki nge me sala beto diambu ya mutindu yai? Sambu na nki nge basisaka beto na Ezipte? 12 Keti yo kele ve kibeni diambu ya beto songaka nge na Ezipte ntangu beto tubaka nde, ‘Bika beto, na mpila nde beto sadila bantu ya Ezipte’? Sambu yo me luta mbote nde beto sadila bantu ya Ezipte na kisika ya kufwa na ntoto-makanga.” 13 Ebuna Moize tubilaka bantu nde: “Beno wa boma ve. Beno telama ngolo mpi beno tala mutindu Yehowa ta gulusa beno bubu yai. Sambu bantu ya Ezipte yina beno ke mona bubu yai, beno ta monaka bo diaka ve. 14 Yehowa yandi mosi ta nwanina beno, mpi beno ta vanda pima.” 15 Ebuna Yehowa tubilaka Moize nde: “Sambu na nki nge ke landa kudidila mono? Songa bantu ya Izraele bo katula camp. 16 Kansi nge, nangula nti na nge mpi tandula diboko na nge na zulu ya nzadi-mungwa mpi kabula yo, sambu bantu ya Izraele kuluta na kati-kati ya nzadi-mungwa na ntoto ya kuyuma. 17 Kansi mono, mono ke bika nde bantima ya bantu ya Ezipte kukuma ngolo, na mpila nde bo ta landa bo; mpidina mono ta kudipesa nkembo na nzila ya Farao, ya basoda na yandi yonso, ya bapusu-pusu na yandi ya bitumba, mpi ya basoda na yandi yina ke tambusaka bampunda. 18 Ebuna bantu ya Ezipte ta zaba kibeni nde mono kele Yehowa ntangu mono ta kudipesa nkembo na nzila ya Farao, ya bapusu-pusu na yandi ya bitumba, mpi ya basoda na yandi yina ke tambusaka bampunda.” 19 Ebuna wanzio ya Nzambi ya kieleka yina vandaka kukwenda na ntwala ya camp ya Izraele katukaka na ntwala mpi vutukaka na nima na bo, mpi dikunzi ya dituti yina vandaka na ntwala na bo katukaka na ntwala mpi kwendaka na nima mpi telamaka na nima na bo. 20 Ebuna yo kwisaka na kati-kati ya camp ya bantu ya Ezipte mpi camp ya Izraele. Na ndambu mosi, yo vandaka dituti ya ndombe. Na ndambu ya nkaka yo vandaka kupesa nsemo na mpimpa. Yo yina camp mosi pusanaka ve pene-pene na camp ya nkaka mpimpa ya mvimba. 21 Ntangu yai Moize tandulaka diboko na yandi na zulu ya nzadi-mungwa; ebuna Yehowa sadilaka mupepe mosi ya ngolo ya esti yina bulaka mpimpa ya mvimba mpi vutulaka nzadi-mungwa na nima, mpidina nsi ya nzadi-mungwa kumaka ntoto ya kuyuma mpi masa kabwanaka na bandambu zole. 22 Bantu ya Izraele lutaka na kati-kati ya nzadi-mungwa na ntoto ya kuyuma, masa salaka kibaka na diboko na bo ya kitata mpi na diboko na bo ya kimama. 23 Bantu ya Ezipte landaka bo, mpi bampunda yonso ya Farao, bapusu-pusu na yandi ya bitumba, mpi basoda na yandi yina ke tambusaka bampunda, yantikaka kukota na kati-kati ya nzadi-mungwa sambu na kulanda bo. 24 Na nsungi ya kukengila ya suka-suka,* Yehowa talaka camp ya bantu ya Ezipte tuka dikunzi ya tiya mpi ya dituti, ebuna yandi kumisaka camp ya bantu ya Ezipte kisaka-saka. 25 Yandi vandaka kukatula makulu ya bapusu-pusu na bo yo yina bo vandaka kutambusa yo na mpasi, ebuna bantu ya Ezipte vandaka kutuba nde: “Beto tina mpi beto pusana ve pene-pene na Izraele, sambu Yehowa ke nwanisa bantu ya Ezipte sambu na kunwanina bo.” 26 Ebuna Yehowa tubilaka Moize nde: “Tandula diboko na nge na zulu ya nzadi-mungwa sambu masa kuvutukila bantu ya Ezipte, bapusu-pusu na bo ya bitumba, mpi basoda na bo yina ke tambusaka bampunda.” 27 Na mbala mosi Moize tandulaka diboko na yandi na zulu ya nzadi-mungwa, mpi ntangu ntongo vandaka kutana, nzadi-mungwa vutukaka mutindu yo ke vandaka. Ntangu bantu ya Ezipte vandaka kutina yo, Yehowa losaka bo na kati-kati ya nzadi-mungwa. 28 Masa yina vutukaka fikaka bapusu-pusu ya bitumba, basoda yina ke tambusaka bampunda, mpi basoda yonso ya Farao yina kotaka na nzadi-mungwa sambu na kulanda bantu ya Izraele. Bo bikaka ve nde ata muntu mosi na kati na bo kuguluka. 29 Kansi bantu ya Izraele tambulaka na ntoto ya kuyuma na kati-kati ya nsi ya nzadi-mungwa, mpi masa salaka kibaka na diboko na bo ya kitata mpi na diboko na bo ya kimama. 30 Mpidina na kilumbu yina Yehowa gulusaka Izraele na maboko ya bantu ya Ezipte, mpi Izraele monaka bantu ya Ezipte me fwa-fwa na lweka ya nzadi-mungwa. 31 Izraele monaka mpi ngolo* ya nene yina Yehowa sadilaka sambu na kunwanisa bantu ya Ezipte, ebuna bantu yantikaka kuwa Yehowa boma mpi kukwikila na Yehowa mpi na Moize nsadi na yandi. 
15 Na ntangu yina, Moize mpi bantu ya Izraele yimbilaka Yehowa nkunga yai: “Bika mono yimbila Yehowa, sambu nkembo na yandi me kuma mingi. Yandi me losa mpunda ti muntu yina ke tambusa yo na nzadi-mungwa.  2 Kikesa na mono mpi ngolo na mono kele Yah,* sambu yandi me kuma luguluku na mono. Yai Nzambi na mono, mpi mono ta kumisa yandi; Nzambi ya tata na mono, mpi mono ta nangula yandi.  3 Yehowa kele soda ya ngolo. Zina na yandi Yehowa.  4 Bapusu-pusu ya Farao mpi basoda na yandi, Yandi me losa bo na nzadi-mungwa, Mpi basoda na yandi ya kuluta ngolo me dinda na Nzadi-Mungwa ya Mbwaki.  5 Masa ya me dasuka fikaka bo; bo dindaka bonso ditadi na bisika ya mudindu.  6 O Yehowa, diboko na nge ya kitata kele ngolo mingi, O Yehowa, diboko na nge ya kitata lenda buka-buka mbeni.  7 Na bunene na nge ya kuluta, nge lenda losa na ntoto bantu yina ke telama sambu na kunwanisa nge; Nge ke tinda makasi na nge ya ngolo, yo ke yoka bo bonso nianga.  8 Na mpema yina basikaka na mbombo na nge, masa kangamaka kisika mosi; Yo telamaka kisika mosi, mpi yo kangaka masa sambu yo vutuka ve; Masa yina dasukaka kangamaka bonso ditadi na kati-kati ya nzadi-mungwa.  9 Mbeni tubaka nde: ‘Mono ta landa! Mono ta kanga! Mono ta kabula bima ya mono ta botula tii kuna mono* ta sepela! Mono ta basisa mbele na mono ya bitumba! Diboko na mono ta bedisa bo!’ 10 Nge basisaka mupepe ya mpema na nge, nzadi-mungwa fikaka bo; Bo dindaka bonso kibende mosi ya kilo na masa ya nene. 11 Nani na kati ya banzambi kele bonso nge, O Yehowa? Nani kele bonso nge, nge muntu yina kele santu na kiteso ya kuluta? Muntu yina bo fwete wa boma mpi kuyimbila bankunga ya lukumu, Muntu yina ke salaka mambu ya kuyituka. 12 Nge tandulaka diboko na nge ya kitata, mpi ntoto minaka bo. 13 Na zola na nge ya kwikama nge twadisaka bantu yina nge sumbaka diaka; Na ngolo na nge, nge ta nata bo na kisika ya santu ya nge ke zingaka. 14 Bantu fwete wa; bo ta tekita; Mpasi* ta simba bantu ya Filistia. 15 Na ntangu yina bamfumu ya Edomi ta wa boma ya ngolo; Mpi matekita ta kanga bamfumu ya ngolo* ya Moabi. Bantu yonso ya Kanana ta lemba nitu. 16 Boma mpi matekita ta simba bo. Sambu na bunene ya diboko na nge bo ta nikana ve bonso ditadi, Tii kuna bantu na nge ta luta, O Yehowa, Tii kuna bantu yina nge salaka ta luta. 17 Nge ta nata bo mpi ta kuna bo na ngumba ya dikabu na nge, Kisika ya ngolo yina nge me yidikaka sambu na nge mosi na kuzinga, O Yehowa, O Yehowa, kisika ya santu yina maboko na nge me tulaka. 18 Yehowa ta yala bonso ntotila mvula na mvula. 19 Ntangu bampunda ya Farao ti bapusu-pusu na yandi ya bitumba mpi basoda na yandi yina ke tambusaka bampunda kotaka na nzadi-mungwa, Yehowa vutulaka masa ya nzadi-mungwa na zulu na bo, Kansi bantu ya Izraele tambulaka na ntoto ya kuyuma na kati-kati ya nzadi-mungwa.” 20 Ebuna Miriami mbikudi ya nkento, mpangi ya Aroni, bakaka ngoma ya fioti na diboko na yandi, ebuna bankento yonso landaka yandi bo ke bula bangoma ya fioti mpi ke kina. 21 Miriami pesaka babakala mvutu na nkunga nde: “Beno yimbila Yehowa, sambu nkembo na yandi me kuma mingi. Yandi me losa mpunda ti muntu yina ke tambusa yo na nzadi-mungwa.” 22 Na nima Moize katulaka Izraele na Nzadi-Mungwa ya Mbwaki, ebuna bo kwendaka na ntoto-makanga ya Shure mpi bo tambulaka bilumbu tatu na ntoto-makanga, kansi bo monaka ve masa. 23 Bo kumaka na Mara,* kansi bo monaka ve mpila ya kunwa masa ya Mara sambu yo vandaka ndudi. Yo yina yandi pesaka yo zina Mara. 24 Ebuna bantu yantikaka kubokutila Moize nde: “Inki beto ta nwa?” 25 Yandi didilaka Yehowa, ebuna Yehowa songaka yandi nti mosi. Ntangu yandi losaka yo na masa, masa kumaka mbote. Kuna Nzambi tudilaka bo nsiku mpi mbandu yina ta sadisaka bo na kusambisa, mpi kuna yandi mekaka bo. 26 Yandi tubaka nde: “Kana nge wa kibeni ndinga ya Yehowa Nzambi na nge mpi nge sala mambu yina kele ya mbote na meso na yandi mpi nge tula dikebi na bantuma na yandi mpi nge landa bansiku na yandi yonso, mono ta natila nge ve ata maladi mosi yina mono natilaka bantu ya Ezipte, sambu mono, Yehowa, mono ke belula nge.” 27 Na nima, bo kumaka na Elimi, kisika vandaka banto ya masa 12 mpi maba 70. Ebuna bo salaka camp pana pene-pene ya masa. 
16 Na nima ya kukatuka na Elimi, kimvuka ya mvimba ya bantu ya Izraele kumaka nsuka-nsuka na ntoto-makanga ya Sini, yina kele na kati-kati ya Elimi mpi Sinai, na kilumbu ya 15 ya ngonda ya zole na nima ya kubasika na bo na insi ya Ezipte. 2 Ebuna kimvuka ya mvimba ya bantu ya Izraele yantikaka kubokutila Moize ti Aroni na ntoto-makanga. 3 Bantu ya Izraele vandaka kutubila bo nde: “A kana beto fwaka na diboko ya Yehowa na insi ya Ezipte ntangu beto vandaka kuvanda pene-pene ya banzungu ya misuni, ntangu beto vandaka kudia mampa tii kuna beto fuluka. Ntangu yai, beno me nata beto na ntoto-makanga yai sambu na kufwa dibundu yai ya mvimba na nzala.” 4 Ebuna Yehowa tubilaka Moize nde: “Ntangu yai mono ke nokisila beno mampa na zulu, mpi konso muntu fwete basika sambu na kulokuta kiteso yina me fwana sambu na yandi konso kilumbu, sambu mono meka bo mpi kumona kana bo ta zitisa nsiku na mono to ve. 5 Kansi na kilumbu ya sambanu ntangu bo ta lamba yina bo me lokuta, yo fwete vanda mbala zole kuluta kiteso yina bo ke lokutaka bilumbu ya nkaka.” 6 Ebuna Moize ti Aroni tubilaka bantu yonso ya Izraele nde: “Na nkokila beno ta zaba kibeni nde Yehowa muntu basisaka beno na insi ya Ezipte. 7 Na suka beno ta mona nkembo ya Yehowa, sambu yandi me wa mabokuta na beno yina beno ke bokutila Yehowa. Beto, beto kele banani sambu beno bokutila beto?” 8 Moize tubaka diaka nde: “Ntangu Yehowa ta pesa beno misuni ya kudia na nkokila mpi mampa na suka tii kuna beno ta fuluka, beno ta mona nde Yehowa me wa mabokuta na beno yina beno ke bokutila yandi. Kansi beto, beto kele banani? Beno ke bokutila beto ve, kansi Yehowa.” 9 Ebuna Moize tubilaka Aroni nde: “Songa kimvuka ya mvimba ya bantu ya Izraele nde, ‘Beno kwisa na ntwala ya Yehowa, sambu yandi me wa mabokuta na beno.’” 10 Kaka na ntangu Aroni tubilaka kimvuka ya mvimba ya bantu ya Izraele, bo balukaka mpi talaka na ndambu ya ntoto-makanga, ebuna tala! nkembo ya Yehowa monikaka na dituti. 11 Yehowa tubilaka diaka Moize nde: 12 “Mono me wa mabokuta ya bantu ya Izraele. Songa bo nde, ‘Na nkokila* beno ta dia misuni, mpi na suka beno ta dia mampa tii kuna beno ta fuluka, ebuna beno ta zaba kibeni nde mono kele Yehowa Nzambi na beno.’” 13 Yo yina na nkokila yina bandeke yina vandaka bonso bangwadi kwisaka mpi fulukaka na camp, ebuna na suka malulu vandaka na nziunga ya camp. 14 Ntangu malulu walukaka, kuvandaka ti bima ya fioti-fioti, ya ke bukana mpamba-mpamba na zulu ya ntoto-makanga, yo vandaka fioti-fioti kibeni bonso masa ya matadi na ntoto. 15 Ntangu bantu ya Izraele monaka yo, bo yantikaka kutuba bo na bo nde: “Yai nki?” sambu bo zabaka ve kana yo vandaka nki. Moize tubilaka bo nde: “Yo kele mampa yina Yehowa me pesa beno sambu na kudia. 16 Yehowa me tuba nde, ‘Konso muntu fwete lokuta kiteso yina yandi lenda dia. Beno fwete baka omere mosi* sambu na konso muntu na kutadila ntalu ya bantu* yina konso muntu na kati na beno kele na bo na tenta na yandi.’” 17 Bantu ya Izraele yantikaka kusala mutindu yina; bo lokutaka yo, bantu ya nkaka lokutaka mingi mpi bankaka lokutaka fioti. 18 Ntangu bo vandaka kutesa yo na omere, na muntu yina lokutaka mingi yo lutanaka ve, mpi na muntu yina lokutaka fioti yo kondaka ve. Konso muntu vandaka kulokuta yo na kutadila kiteso yina yandi lendaka kudia. 19 Ebuna Moize tubilaka bo nde: “Ata muntu mosi ve fwete bika ata ndambu na yo tii na suka.” 20 Kansi bo wilaka Moize ve. Ntangu bantu ya nkaka bikaka ndambu na yo tii na suka, yo butaka misopi mpi basisaka nsudi, ebuna Moize wilaka bo makasi. 21 Bo vandaka kulokuta yo konso suka, konso muntu na kutadila kiteso yina yandi lendaka kudia. Ntangu mwini vandaka kukuma ngolo, yo vandaka kukuma masa-masa. 22 Na kilumbu ya sambanu, bo lokutaka  mampa mbala zole kuluta, ba omere zole sambu na konso muntu. Ebuna bamfumu yonso ya bantu ya Izraele kwisaka kuzabisa Moize mambu yina. 23 Ebuna yandi tubilaka bo nde: “Yai mambu Yehowa me tuba. Mbasi ta vanda kilumbu ya kupema kibeni,* kisabatu ya santu sambu na Yehowa. Beno yoka yina beno fwete yoka, mpi beno tokisa yina beno fwete tokisa; ebuna beno bumba yina yonso ta bikala tii na suka.” 24 Yo yina bo bumbaka yo tii na suka, kaka mutindu Moize tubaka, yo basisaka ve nsudi ya mbi mpi mikuni vandaka ve na kati na yo. 25 Ebuna Moize tubaka nde: “Beno dia yo bubu yai, sambu bubu yai kele kisabatu sambu na Yehowa. Bubu yai beno ta mona yo ve na ntoto. 26 Beno ta lokutaka yo bilumbu sambanu, kansi na kilumbu ya nsambwadi, na Kisabatu, yo ta vandaka ve.” 27 Ata mpidina, bantu ya nkaka basikaka sambu na kulokuta yo na kilumbu ya nsambwadi, kansi bo monaka kima ve. 28 Yo yina Yehowa tubilaka Moize nde: “Tii nki ntangu beno ta buya kuzitisa bantuma na mono mpi bansiku na mono? 29 Beno zaba nde Yehowa me pesa beno Kisabatu. Yo yina yandi ke pesa beno mampa ya bilumbu zole na kilumbu ya sambanu. Konso muntu fwete bikala kisika yandi kele; ata muntu mosi ve fwete bikisa kisika na yandi na kilumbu ya nsambwadi.” 30 Yo yina bantu vandaka kuzitisa Kisabatu* na kilumbu ya nsambwadi. 31 Nzo ya Izraele pesaka mampa yina zina “mana.”* Yo vandaka mpembe bonso nkeni ya koriandre, mpi ntomo na yo vandaka bonso ya bagato ya papala ya bo me sala ti bwiki. 32 Ebuna Moize tubaka nde: “Yehowa me tuba nde, ‘Beno fulusa yo na omere mosi bonso kima ya kubumba sambu na bandonga na beno yonso ya bantu, sambu bo mona mampa yina mono pesaka beno na kudia na ntoto-makanga ntangu mono vandaka kubasisa beno na insi ya Ezipte.’” 33 Yo yina Moize tubilaka Aroni nde: “Baka dibungu mosi, tula omere mosi ya mana na kati na yo, mpi tula yo na ntwala ya Yehowa bonso kima ya kubumba sambu na bandonga na beno yonso ya bantu.” 34 Kaka mutindu Yehowa songaka Moize, Aroni tulaka yo na ntwala ya Kimbangi sambu bo tanina yo. 35 Bantu ya Izraele diaka mana bamvula 40, tii kuna bo kwisaka kukuma na insi yina bantu vandaka kuzinga ve. Bo diaka mana tii kuna bo kwisaka kukuma na ndilu ya insi ya Kanana. 36 Omere kele ndambu mosi na kati ya bandambu kumi ya efa.* 
17 Kimvuka ya mvimba ya bantu ya Izraele katukaka na ntoto-makanga ya Sini, bo salaka nzietelo yina bitini-bitini, mutindu Yehowa songaka bo, mpi bo salaka camp na Refidimi. Kansi masa vandaka ve sambu bantu kunwa. 2 Ebuna bantu yantikaka kuswanisa Moize mpi kutuba nde: “Pesa beto masa ya kunwa.” Kansi Moize tubilaka bo nde: “Sambu na nki beno ke swanisa mono? Sambu na nki beno ke landa kumeka Yehowa?” 3 Kansi bantu vandaka na nzala ya ngolo ya masa kuna, mpi bo landaka kubokutila Moize mpi kutuba nde: “Sambu na nki nge basisaka beto na Ezipte sambu na kufwa beto, bana na beto mpi bitwisi na beto na nzala ya masa?” 4 Nsuka-nsuka Moize didilaka Yehowa nde: “Nki mono fwete sala sambu na bantu yai? Kubika fioti bo ta losila mono matadi!” 5 Ebuna Yehowa tubilaka Moize nde: “Kwenda na ntwala ya bantu, mpi nata bankuluntu ya nkaka ya Izraele mpi nti na nge yina nge bulaka na Nzadi ya Nile. Baka yo na diboko mpi tambula. 6 Tala! Mono ta telama na ntwala na nge pana na zulu ya ditadi na Orebi. Nge fwete bula ditadi, mpi masa ta basika na kati na yo, mpi bantu ta nwa yo.” Moize salaka mutindu yina na meso ya bankuluntu ya Izraele. 7 Yo yina yandi pesaka kisika yina zina Massa* mpi Meriba* sambu bantu ya Izraele swanisaka Moize mpi sambu bo mekaka Yehowa na ntangu bo tubaka nde: “Keti Yehowa kele na kati na beto to ve?” 8 Ebuna bantu ya Amaleki kwisaka mpi nwanisaka Izraele na Refidimi. 9 Na nima Moize tubilaka Yozue nde: “Sola bantu sambu na beto mpi basika sambu na kunwana ti bantu ya Amaleki. Mbasi mono ta telama na nsongi ya ngumba, ti nti ya Nzambi ya kieleka na diboko na mono.” 10 Ebuna Yozue salaka kaka mutindu Moize songaka yandi, mpi yandi nwanaka ti bantu ya Amaleki. Moize, Aroni, mpi Hure tombukaka na nsongi ya ngumba. 11 Ntangu Moize vandaka kubika maboko na yandi ya kunangula, bantu ya Izraele vandaka kununga, kansi ntangu yandi vandaka kukulumusa maboko na yandi, bantu ya Amaleki vandaka kununga. 12 Ntangu maboko ya Moize kumaka kilo, bo bakaka ditadi, bo tulaka yo na nsi na yandi, mpi yandi vandilaka yo. Ebuna Aroni ti Hure simbaka maboko na yandi, mosi na lweka mosi mpi ya nkaka na lweka ya nkaka, yo yina maboko na yandi nikanaka ve tii kuna ntangu dindaka. 13 Na mutindu yina, Yozue bedisaka Amaleki ti bantu na yandi na mbele ya bitumba. 14 Ntangu yai Yehowa tubilaka Moize nde: “Sonika mambu yai na mukanda sambu na kuyibukaka yo mpi tubila yo Yozue, ‘Mono ta katula kimakulu bantu ya Amaleki na zulu ya ntoto mpi bo ta yibuka bo diaka ve ata fioti.’” 15 Ebuna Moize tungaka mesa-kimenga mpi pesaka yo zina Yehowa-nisi,* 16 mpi tubaka nde: “Sambu diboko na yandi ke nwanisa kiti ya kimfumu ya Yah, Yehowa ta nwanaka bitumba ti Amaleki tii na bandonga ya bantu na yandi yonso yina ta kwisa.” 
18 Ntangu yai Yetro, nganga-nzambi ya Madiani, bokilo ya Moize, waka mambu yonso yina Nzambi salaka sambu na Moize mpi sambu na bantu na yandi Izraele, mutindu Yehowa basisaka Izraele na Ezipte. 2 Yetro, bokilo ya Moize, bakaka Sipora, nkento ya Moize, ntangu Moize vutulaka yandi, 3 kumosi ti bana na yandi zole ya babakala. Zina ya mwana mosi vandaka Gershomi,* sambu Moize tubaka nde, “Mono me kuma munzenza na insi ya nzenza,” 4 mpi zina ya mwana ya nkaka vandaka Eliezere,* sambu yandi tubaka nde, “Nzambi ya tata na mono kele nsadisi na mono, yina gulusaka mono na mbele ya bitumba ya Farao.” 5 Yo yina Yetro, bokilo ya Moize, ti bana ya Moize mpi nkento na yandi, kwisaka na Moize na ntoto-makanga kisika yandi salaka camp na ngumba ya Nzambi ya kieleka. 6 Ebuna yandi tindilaka Moize ndinga nde: “Mono Yetro bokilo na nge, mono ke kwisa kuna na nge ti nkento na nge mpi bana na yandi zole.” 7 Na mbala mosi Moize basikaka sambu na kukutana ti bokilo na yandi, yandi fukamaka mpi pesaka yandi beze. Bo pesanaka mbote, mpi na nima bo kotaka na tenta. 8 Moize telaka bokilo na yandi mambu yonso yina Yehowa salaka Farao mpi Ezipte sambu na mambote ya Izraele, bampasi yonso yina bwilaka bo na nzila, mpi mutindu Yehowa gulusaka bo. 9 Yetro waka kiese sambu na mambu yonso ya mbote yina Yehowa salaka sambu na Izraele mutindu yandi gulusaka bo na Ezipte.* 10 Ebuna Yetro tubaka nde: “Yehowa kubaka lukumu, yandi muntu yina gulusaka beno na Ezipte mpi na maboko ya Farao, mpi yina gulusaka bantu na nsi ya kiyeka ya Ezipte. 11 Ntangu yai mono me zaba nde Yehowa kele nene kuluta banzambi yonso ya nkaka, sambu na mambu yina yandi salaka na bantu yina sadilaka bantu na yandi mambu na lulendo yonso.” 12 Na nima Yetro, bokilo ya Moize, nataka dikabu ya kuyoka mpi bimenga sambu na Nzambi, ebuna Aroni ti bankuluntu yonso ya Izraele kwisaka kudia ti bokilo ya Moize na ntwala ya Nzambi ya kieleka. 13 Kilumbu yina landaka, Moize vandaka sambu na kusambisa bantu mutindu vandaka kikalulu na yandi, ebuna bantu vandaka kaka kukwisa na ntwala ya Moize yantika na suka tii na nkokila. 14 Ntangu bokilo ya Moize monaka mambu yonso yina yandi vandaka kusala sambu na bantu, yandi tubaka nde: “Inki diambu yai nge ke sala sambu na bantu? Sambu na nki nge me vanda awa nge mosi mpi bantu yonso me telama na ntwala na nge yantika na suka tii na nkokila?” 15 Moize tubilaka bokilo na yandi nde: “Sambu bantu ke landaka kukwisa na mono sambu na kuyula mambu na Nzambi. 16 Kana diambu mosi kubasika, yo ke kwisaka na mono mpi mono fwete zenga diambu yina na kati ya muntu mosi ti muntu ya nkaka, ebuna mono ke zabisaka balukanu ya Nzambi ya kieleka mpi bansiku na yandi.” 17 Bokilo ya Moize tubilaka yandi nde: “Mambu ya nge ke sala kele mbote ve. 18 Nge ta lemba kibeni, nge ti bantu yai ya kele ti nge, sambu yo kele kizitu mingi kibeni sambu na nge mpi nge lenda nata yo ve nge mosi. 19 Ntangu yai, wa mono. Mono ke pesa nge ndongisila, mpi Nzambi ta vanda ti nge. Nge, vanda mumonisi ya bantu na ntwala ya Nzambi ya kieleka, mpi nge fwete nata mambu na Nzambi ya kieleka. 20 Nge fwete longa bo bantuma ti bansiku mpi kuzabisa bo mutindu bo fwete tambula mpi kisalu yina bo fwete sala. 21 Kansi nge fwete sola na kati ya bantu babakala yina me fwana, yina ke waka Nzambi boma, babakala yina me fwana na kutudila ntima mpi yina ke mengaka kubaka luta na banzila ya luvunu, mpi tula bantu yai na zulu na bo sambu bo vanda bamfumu ya mafunda, bamfumu ya bankama, bamfumu ya makumi tanu, mpi bamfumu ya makumi. 22 Bo fwete sambisa bantu kana mambu kubasika,* ebuna bo ta kwisa kunatila nge konso diambu ya mpasi, kansi bo ta zenga konso diambu ya fioti. Bika nde bo kabula kilo ti nge sambu mambu kukuma pete sambu na nge. 23 Kana nge sala mutindu yai, mpi yo kele na kuwakana ti nsiku ya Nzambi, nge ta vanda kaka ngolo mpi konso muntu ta kwenda na nzo na yandi na kiese.” 24 Na mbala mosi Moize wilaka bokilo na yandi mpi salaka mambu yonso yina yandi tubaka. 25 Moize solaka babakala yina me fwana na kati ya Izraele ya mvimba mpi yandi tulaka bo bamfumu na zulu ya bantu, sambu bo vanda bamfumu ya mafunda, bamfumu ya bankama, bamfumu ya makumi tanu, mpi bamfumu ya makumi. 26 Ebuna bo vandaka kusambisa bantu ntangu mambu vandaka kubasika. Bo vandaka kunata diambu ya mpasi na Moize, kansi bo vandaka kusambisa konso diambu ya fioti. 27 Na nima, Moize kwendaka kufidisa bokilo na yandi, ebuna yandi kwendaka na insi na yandi. 
19 Na ngonda ya tatu na nima ya ntangu yina bantu ya Izraele basikaka na insi ya Ezipte, na kilumbu yina kibeni, bo kwisaka kukuma na ntoto-makanga ya Sinai. 2 Bo katukaka na Refidimi, kumaka na ntoto-makanga ya Sinai, mpi bo salaka camp na ntoto-makanga. Izraele salaka camp pana na ntwala ya ngumba. 3 Ebuna Moize tombukaka na Nzambi ya kieleka, mpi Yehowa bingaka yandi tuka na ngumba, mpi tubaka nde: “Nge ta tubila nzo ya Yakobi mpi ta songa bantu ya Izraele nde, 4 ‘Beno me mona beno mosi mambu yina mono salaka bantu ya Ezipte, sambu na kubaka beno na mapapu ya bango-zulu mpi kunata beno tii na mono. 5 Ebuna kana beno lemfukila kibeni ndinga na mono mpi beno zitisa kuwakana na mono, beno ta kuma kibeni kima na mono ya mfunu mingi* na kati ya bantu yonso, sambu ntoto ya mvimba kele ya mono. 6 Beno ta kuma sambu na mono kimfumu ya banganga-nzambi mpi dikanda ya santu.’ Yai mambu yina nge ta tubila bantu ya Izraele.” 7 Yo yina Moize kwendaka mpi bingaka bankuluntu ya bantu mpi zabisaka bo mambu yai yonso yina Yehowa songaka yandi. 8 Na nima, bantu yonso vutulaka na ndinga mosi nde: “Beto me ndima kusala mambu yonso yina Yehowa me tuba.” Na mbala mosi Moize nataka mvutu ya bantu na Yehowa. 9 Mpi Yehowa tubilaka Moize nde: “Tala! Mono ke kwisa na nge na dituti ya ndombe, sambu bantu kuwa ntangu mono ta solula ti nge, sambu bo kwikila mpi na nge ntangu yonso.” Na nima Moize zabisaka Yehowa mambu yina bantu tubaka. 10 Ebuna Yehowa tubilaka Moize nde: “Kwenda na bantu, santisa bo bubu yai ti mbasi, mpi bo fwete yobisa bilele na bo. 11 Bo fwete vanda ya kuyilama sambu na kilumbu ya tatu, sambu na kilumbu ya tatu Yehowa ta kwisa kukulumuka na Ngumba ya Sinai na meso ya bantu yonso. 12 Nge fwete tudila bantu bandilu na nziunga na yo mpi kusonga bo nde, ‘Beno keba, beno tombuka ve na ngumba mpi beno simba ve ndilu na yo. Konso muntu yina ta simba ngumba bo ta fwa yandi kibeni. 13 Ata diboko mosi ve ta simba yandi, kansi bo ta losila yandi matadi to ta tobula yandi.* Yo vanda mbisi to muntu, yandi ta zinga ve.’ Kansi kana bo wa makelele ya kibongo ya dimeme ya bakala, bo lenda tombuka na ngumba.” 14 Ebuna Moize katukaka na ngumba mpi kulumukaka kisika bantu vandaka, mpi yandi yantikaka kusantisa bantu, mpi bo yobisaka bilele na bo. 15 Yandi tubilaka bantu nde: “Beno vanda ya kuyilama sambu na kilumbu ya tatu. Beno vukisa ve nitu ti bankento.”* 16 Na suka ya kilumbu ya tatu, makelele ya mvula mpi nsemo ya nzasi vandaka, mpi dituti mosi ya nene vandaka na zulu ya ngumba ti makelele ya ngolo kibeni ya kibongo, ebuna bantu yonso na camp yantikaka kutekita. 17 Ebuna Moize basisaka bantu na nganda ya camp sambu na kukutana ti Nzambi ya kieleka, mpi bo kwendaka kutelama na nsi ya ngumba. 18 Ngumba ya Sinai fulukaka na midinga, sambu Yehowa kulumukaka na zulu na yo na kati ya tiya; mpi midinga na yo vandaka kutombuka bonso midinga ya fulu, mpi ngumba ya mvimba vandaka kunikana ngolo. 19 Ntangu makelele ya kibongo vandaka kukuma kaka ngolo, Moize tubaka, ebuna ndinga ya Nzambi ya kieleka pesaka yandi mvutu. 20 Yehowa kwisaka kukulumuka na Ngumba ya Sinai, na nsongi ya ngumba. Ebuna Yehowa bingaka Moize na nsongi ya ngumba, mpi Moize tombukaka. 21 Ebuna Yehowa tubilaka Moize nde: “Kulumuka mpi kebisa bantu sambu bo meka ve kusabuka bandilu sambu na kukwisa kutala Yehowa, kana ve bantu mingi na kati na bo ta fwa. 22 Bika nde banganga-nzambi yina ke pusanaka mbala na mbala pene-pene ya Yehowa kudisantisa, sambu Yehowa kufwa bo ve.” 23 Ebuna Moize tubaka na Yehowa nde: “Bantu lenda tombuka ve na Ngumba ya Sinai sambu nge kebisaka beto tuka ntama nde, ‘Tula bandilu na nziunga ya ngumba mpi santisa yo.’” 24 Kansi, Yehowa tubilaka yandi nde: “Kwenda, kulumuka, mpi kwisa kutombuka diaka, nge ti Aroni, kansi kubika ve nde banganga-nzambi mpi bantu kusabuka bandilu sambu na kutombuka na Yehowa, na mpila nde yandi fwa bo ve.” 25 Yo yina, Moize kulumukaka kisika bantu vandaka mpi songaka bo mambu yina. 
20 Ebuna Nzambi tubaka mambu yai yonso: 2 “Mono kele Yehowa Nzambi na nge, yina basisaka nge na insi ya Ezipte, na nzo ya kimpika. 3 Nge fwete vanda ve ti banzambi ya nkaka katula mono.* 4 “Nge fwete kudisadila ve kiteki to kima mosi* ya me fwanana ti konso kima yina kele na zulu to na ntoto to na masa yina kele na nsi ya ntoto. 5 Nge fwete fukimina yo ve to kubika nde bo pukumuna nge na kusadila yo, sambu mono Yehowa Nzambi na nge, mono kele Nzambi yina ke lombaka nde bo kangama kaka na yandi, yina sambu na kifu ya batata ke pesaka ndola na bana, na ndonga ya tatu ya bantu, mpi na ndonga ya iya ya bantu yina ke mengaka mono, 6 kansi yina ke monisaka zola ya kwikama na mafunda ya bandonga ya bantu yina ke zolaka mono mpi ke zitisaka bansiku na mono. 7 “Nge fwete sadila ve zina ya Yehowa Nzambi na nge na mutindu ya mbi, sambu Yehowa ta pesa ndola na muntu yina ke sadila zina na Yandi na mutindu ya mbi. 8 “Yibuka kilumbu ya Kisabatu sambu yo landa kuvanda ya santu. 9 Nge ta sala kisalu ya ngolo mpi kisalu na nge yonso bilumbu sambanu, 10 kansi kilumbu ya nsambwadi kele kisabatu sambu na Yehowa Nzambi na nge. Nge fwete sala ve ata kisalu mosi, yo vanda nge, mwana na nge ya bakala, mwana na nge ya nkento, mpika na nge ya bakala, mpika na nge ya nkento, mbisi na nge ya bwala to munzenza yina kele na babwala* na nge. 11 Sambu Yehowa salaka zulu ti ntoto, nzadi-mungwa mpi bima yonso yina kele na kati na yo na bilumbu sambanu, mpi yandi yantikaka kupema na kilumbu ya nsambwadi. Yo yina Yehowa sakumunaka kilumbu ya Kisabatu mpi santisaka yo. 12 “Kumisa tata na nge ti mama na nge, sambu nge zinga mingi na insi yina Yehowa Nzambi na nge ke pesa nge. 13 “Nge fwete fwa ve muntu. 14 “Nge fwete sala ve bizumba. 15 “Nge fwete yiba ve. 16 “Nge fwete tuba ve mambu ya luvunu ntangu nge ke ta kimbangi sambu na nkweno na nge. 17 “Nge fwete yuma ve ntima sambu na nzo ya nkweno na nge. Nge fwete yuma ve ntima sambu na nkento ya nkweno na nge, mpika na yandi ya bakala, mpika na yandi ya nkento, ngombe na yandi, mpunda na yandi, to sambu na konso kima ya nkweno na nge.” 18 Bantu yonso vandaka kuwa makelele ya nzasi mpi makelele ya kibongo, mpi vandaka kumona nsemo ya nzasi mpi ngumba yina vandaka kubasisa midinga; ebuna mutindu bo monaka mpi waka mambu yai, yo salaka nde bo tekita mpi bo telama ntama. 19 Yo yina bo tubilaka Moize nde: “Nge, tubila beto, ebuna beto ta wa, kansi kubika ve nde Nzambi kutubila beto, kana ve beto ta fwa.” 20 Ebuna Moize tubilaka bantu nde: “Beno wa boma ve, sambu Nzambi ya kieleka me kwisa kumeka beno, na mpila nde beno landa kuwa yandi boma sambu beno sala ve disumu.” 21 Yo yina bantu telamaka kaka ntama, kansi Moize kwendaka pene-pene ya dituti ya ndombe kisika Nzambi ya kieleka vandaka. 22 Ebuna Yehowa tubilaka Moize nde: “Nge ta tubila bantu ya Izraele nde, ‘Beno me mona beno mosi nde mono tubilaka beno tuka na zulu. 23 Beno fwete sala ve banzambi ya arza na lweka na mono, mpi beno fwete sala ve banzambi ya wolo sambu na beno mosi. 24 Nge ta sadila mono mesa-kimenga ya ntoto, mpi nge ta tambika na zulu na yo makabu na nge ya kuyoka, bimenga na nge ya kinduku,* mameme na nge, mpi bangombe na nge. Na konso kisika yina mono ta sala nde bantu kuyibuka zina na mono, mono ta kwisa na nge mpi mono ta sakumuna nge. 25 Kana nge sadila mono mesa-kimenga ya matadi, nge fwete tunga yo ve ti matadi ya bo me zenga.* Sambu kana nge sadila kibende na nge ya kupasudila matadi na zulu na yo, nge ta vweza yo. 26 Mpi nge fwete mata ve na mesa-kimenga na mono na bimatilu, sambu kinkonga na nge* kumonana ve na zulu na yo.’

To “maswa; kesi.”
Yo ke tendula “Ya Bo Me Basisa,” disongidila, ya bo me basisa na masa.
To “ntangu Moize vandaka kukuma ngolo.”
To “nwaninaka.”
Disongidila, Yetro.
Yo ke tendula “Munzenza Kuna.”
Na kisina, “Bilumbu mingi.”
To “mabele.”
To “sambila.”
To “Zola.”
To “Mono Ta Vanda Yina Mono Ta Vanda.” Tala Bangindu ya Ngika A4.
To “mabele.”
To “neige.”
Na kisina, “ke munoko kilo.”
Na kisina, “ti munoko na nge.”
To “ta monisa Nzambi na ntwala na yandi.”
To “kusosa moyo na nge.”
To “mbele ya ditadi ya sileksi.”
Na kisina, “bakala ya menga sambu na mono.”
To “na bizitu na beno.”
Na kisina, “bo ke lembisa maboko.”
Na kisina, “Beno ke lembisa maboko.”
Na kisina, “beno ke lembisa maboko.”
To “me sala nde Farao ti bansadi na yandi kuwa beto nsudi ya mbi.”
Na kisina, “ya kutandula.”
Na kisina, “mono nangulaka diboko na mono.”
Na kisina, “mono kele ve ya kuyotisa na bikobo.”
Na kisina, “na kutadila makesa na bo.”
Na kisina, “Mono kele ve ya kuyotisa na bikobo.”
Na kisina, “me tula nge Nzambi.”
Na kisina, “makesa na mono.”
To “bisalu na bo ya mazi.”
Disongidila, banzila ya ke nataka masa ya Nile.
To “babolo.”
Mutindu mosi ya banzinzi yina ke tatikaka.
Disongidila, bantu ya Ezipte.
To “kusala nsaka.”
To “kuvwansa.”
Ziku yo ke tubila nsemo ya ngolo ya nzasi.
Masonama ya Kiebreo ke tubila mitindu zole ya ble awa, mosi kele mutindu ya ble ya mbote mingi ve yina bo vandaka kukuna na Ezipte ya ntama.
To “nsungi na yo vandaka na nima.”
Na kisina, “mutambu.”
Yo ke monana bonso nde yo kele Moize.
To “pesa beto nzila ya kubaka.”
Na kisina, “diboto.”
Na kisina, “ta tula ludimi na yo makasi sambu na.”
Na kisina, “yandi.”
To “mioyo.”
Na kisina, “na kati-kati ya bankokila zole.”
Na kisina, “ti baluketo na beno ya kukanga.”
To “fwa.”
To “moyo.”
To “moyo.”
Na kisina “makesa na beno.”
To “fwa.”
To “moyo.”
Disongidila, bana-mameme to bana-bankombo.
Na kisina, “nzo ya dibulu ya masa.”
To “babolo.”
Disongidila, kimvuka mosi ya bantu ya mutindu na mutindu yina vandaka ve bantu ya Izraele, tanga mpi bantu ya Ezipte.
Na kisina, “makesa.”
Na kisina, “ti makesa na bo.”
To “Tula na kingenga.”
Na kisina, “konso mwana ya ntete yina ke kangula divumu.”
Tala Bangindu ya Ngika B15.
To “mabele.”
Na kisina, “bandilu.”
Na kisina, “na kati-kati ya meso na nge.”
Na kisina, “konso muntu yina ke kangula divumu.”
Na kisina, “konso kima yina ke kangula divumu.”
Na kisina, “na kati-kati ya meso na nge.”
Na kisina, “ti diboko ya kunanguka.”
Disongidila, pene-pene ya 2:00 ya suka tii na 6:00 ya suka.
Na kisina, “diboko.”
“Yah” kele zina ya Yehowa na bunkufi.
To “moyo na mono.”
Na kisina, “Misongo.”
To “bamfumu ya nku.”
Yo ke tendula “Ndudi.”
Na kisina, “Na kati-kati ya bankokila zole.”
Kiteso ya balitre 2,2. Tala Bangindu ya Ngika B14.
To “mioyo.”
To “ya kuzitisa kisabatu.”
To “kupema.”
Ziku yo me katuka na bangogo ya Kiebreo “Yai nki?”
Efa mosi kele balitre 22. Tala Bangindu ya Ngika B14.
Yo ke tendula “Kumeka; Mumekamu.”
Yo ke tendula “Kuswana.”
Yo ke tendula “Yehowa Kele Nti na Mono ya Kidimbu.”
Yo ke tendula “Munzenza Kuna.”
Yo ke tendula “Nzambi na Mono Kele Nsadisi.”
Na kisina, “na diboko ya Ezipte.”
Na kisina, “konso ntangu.”
To “kima na mono ya ntalu.”
Ziku kutobula ti tolo-tolo.
Na kisina, “Beno pusana ve pene-pene ya bankento.”
To “sambu na kutelamina mono.” Na kisina, “sambu na kunwanisa luse na mono.”
To “kifwanisu.”
Na kisina, “bakielo.”
To “makabu na nge ya ngemba.”
Na kisina, “matadi ya bo me zenga ti bisadilu.”
To “bitini ya nitu na nge ya kubumbana.”


^ (Kub. 24:1-18) Ebuna yandi tubilaka Moize nde: “Tombuka na Yehowa, nge ti Aroni, Nadabi ti Abihu, mpi bankuluntu 70 na kati ya bankuluntu ya Izraele, mpi beno fukama mwa ntama. 2 Moize fwete pusana pene-pene ya Yehowa yandi mosi; kansi bantu yina ya nkaka fwete pusana ve pene-pene, mpi bantu fwete tombuka ve ti yandi.” 3 Ebuna Moize kwisaka mpi songaka bantu mambu yonso yina Yehowa tubaka mpi bankanu yonso, ebuna bantu yonso vutulaka na ndinga mosi nde: “Mambu yonso yina Yehowa me tuba, beto me ndima na kusala yo.” 4 Yo yina Moize sonikaka mambu yonso yina Yehowa tubaka. Ebuna yandi telamaka na suka-suka mpi yandi tungaka mesa-kimenga na nsi ya ngumba mpi makunzi 12 na ntalu ya makanda 12 ya Izraele. 5 Na nima yandi tindaka baleke ya babakala ya Izraele ebuna bo pesaka makabu ya kuyoka mpi tambikaka bangombe ya babakala bonso bimenga ya kinduku na Yehowa. 6 Ebuna Moize bakaka ndambu ya menga mpi tulaka yo na babolo, mpi yandi mwangaka ndambu ya nkaka ya menga na zulu ya mesa-kimenga. 7 Ebuna yandi bakaka mukanda ya kuwakana mpi tangilaka yo bantu na ndinga ya ngolo. Mpi bo tubaka nde: “Mambu yonso yina Yehowa me tuba, beto me ndima na kusala yo mpi beto ta lemfukila yo.” 8 Ebuna Moize bakaka menga mpi mwangilaka yo bantu mpi tubaka nde: “Yai menga ya kuwakana yina Yehowa me sala ti beno na kuwakana ti mambu yai yonso.” 9 Moize ti Aroni, Nadabi ti Abihu, mpi bankuluntu 70 na kati ya bankuluntu ya Izraele  tombukaka, 10 mpi bo monaka Nzambi ya Izraele. Na nsi ya makulu na yandi vandaka ti kima mosi yina vandaka kumonika bonso pavema yina bo me sala ti matadi ya safire mpi yo vandaka bunkete bonso zulu yo mosi. 11 Yandi salaka ve mbi na babakala ya lukumu ya Izraele, mpi bo monaka mbona-meso ya Nzambi ya kieleka ebuna bo diaka mpi nwaka. 12 Ntangu yai Yehowa tubilaka Moize nde: “Kwisa kutombuka na mono na ngumba mpi bikala pana. Mono ta pesa nge matadi yina kele ti bansiku mpi bantuma yina mono ta sonika sambu na kulonga bo.” 13 Ebuna Moize ti nsadi na yandi Yozue telamaka, mpi Moize tombukaka na ngumba ya Nzambi ya kieleka. 14 Kansi yandi tubilaka bankuluntu nde: “Beno vingila beto awa tii kuna beto ta kwisa kuvutuka. Aroni ti Hure kele ti beno. Konso muntu yina kele ti diambu lenda kwenda na bo.” 15 Ebuna Moize tombukaka na ngumba ntangu dituti vandaka kufika yo. 16 Nkembo ya Yehowa landaka kuvanda na zulu ya Ngumba ya Sinai, mpi dituti fikaka yo bilumbu sambanu. Na kilumbu ya nsambwadi yandi bingaka Moize tuka na kati-kati ya dituti. 17 Sambu na bantu ya Izraele yina vandaka kutala, nkembo ya Yehowa vandaka kumonana na nsongi ya ngumba bonso tiya ya ke yokaka. 18 Ebuna Moize kotaka na kati ya dituti mpi tombukaka na ngumba. Mpi Moize bikalaka na ngumba bilumbu 40 mpi bampimpa 40.



^ (Kub. 32:1-34:35) Na ntangu yina, bantu monaka nde Moize ke sukinina na kukulumuka na ngumba. Ebuna bantu kwisaka kuziunga Aroni mpi tubilaka yandi nde: “Telama, sadila beto nzambi yina ta kwendaka na ntwala na beto, sambu beto ke zaba ve nki me kumina Moize yai, muntu yina basisaka beto na insi ya Ezipte.” 2 Ebuna Aroni tubilaka bo nde: “Beno katula bima-makutu ya wolo na makutu ya bankento na beno, ya bana na beno ya babakala ti ya bana na beno ya bankento, mpi beno natila mono yo.” 3 Yo yina bantu yonso yantikaka kukatula bima-makutu ya wolo yina vandaka na makutu na bo mpi kunatila yo Aroni. 4 Ebuna yandi bakaka wolo na maboko na bo, yandi yidikaka yo ti kisadilu mosi mpi salaka yo kiteki* ya mwana-ngombe ya bakala. Bo yantikaka kutuba nde: “O Izraele, yai kele Nzambi na nge yina basisaka nge na insi ya Ezipte.” 5 Ntangu Aroni monaka diambu yai, yandi tungaka mesa-kimenga na ntwala na yo. Ebuna Aroni bokaka nde: “Nkinsi ta vanda mbasi sambu na Yehowa.” 6 Yo yina na kilumbu yina landaka bo telamaka na suka-suka mpi yantikaka kupesa makabu ya kuyoka mpi bimenga ya kinduku. Na nima bantu vandaka sambu na kudia mpi kunwa. Ebuna bo telamaka sambu na kuyangalala. 7 Ntangu yai Yehowa tubilaka Moize nde: “Kwenda, kulumuka, sambu bantu na nge yina nge basisaka na insi ya Ezipte me kudibebisa. 8 Bo me bikisa nswalu nzila yina mono songaka bo na kulanda. Bo me kudisadila kiteki* ya mwana-ngombe, mpi bo ke landa kufukimina yo mpi kupesa yo bimenga mpi kutuba nde, ‘O Izraele, yai kele Nzambi na nge yina basisaka nge na insi ya Ezipte.’” 9 Yehowa tubilaka diaka Moize nde: “Mono me mona nde bo kele bantu ya ntu-ngolo.* 10 Ntangu yai bika mono, ebuna mono ta manisa bo na makasi na mono ya ngolo, mpi bika nde mono kumisa nge dikanda mosi ya nene na kisika na bo.” 11 Ebuna Moize bondilaka* Yehowa Nzambi na yandi mpi tubaka nde: “O Yehowa, sambu na nki nge fwete wila bantu na nge makasi ya ngolo na nima ya kubasisa bo na insi ya Ezipte ti ngolo ya nene mpi diboko ya ngolo? 12 Sambu na nki bantu ya Ezipte fwete tuba nde, ‘Yandi vandaka ti bangindu ya mbi ntangu yandi basisaka bo. Yandi kanaka kufwa bo na bangumba mpi kumanisa bo na ntoto’? Yambula makasi na nge ya ngolo mpi tadila diaka* lukanu na nge ya kunata mpasi yai na zulu ya bantu na nge. 13 Yibuka bansadi na nge Abrahami, Izaki, mpi Izraele, bayina nge zengaka kieleka na zina na nge mosi mpi tubaka nde: ‘Mono ta kumisa bana* na beno mingi bonso bambwetete ya zulu, mpi mono ta pesa insi yai yonso ya mono me sola na bana* na beno sambu bo baka yo bonso dikabu na bo ya ntangu yonso.’” 14 Ebuna Yehowa yantikaka kutadila diaka* mpasi yina yandi tubaka na kunata na zulu ya bantu na yandi. 15 Na nima, Moize balukaka mpi kulumukaka na ngumba ti matadi zole ya Kimbangi na diboko na yandi. Matadi yina vandaka ya kusonika na bandambu yonso zole; yo vandaka ya kusonika na ntwala mpi na nima. 16 Matadi yina vandaka kisalu ya Nzambi, mpi bisono yina vandaka bisono ya Nzambi yina yandi sonikaka na matadi yina. 17 Ntangu Yozue yantikaka kuwa makelele ya bantu sambu na milolo yina bo vandaka kutula, yandi tubilaka Moize nde: “Makelele ya bitumba kele na camp.” 18 Kansi Moize tubaka nde: “Yo kele ve makelele ya nkunga ya kununga,* Yo kele mpi ve makelele ya kudila ya bantu yina bo me bedisa; Mono ke wa makelele ya nkunga ya mutindu ya nkaka.” 19 Ntangu Moize kumaka pene-pene ya camp mpi monaka mwana-ngombe mpi makinu, yandi waka makasi mingi, mpi yandi losaka matadi yina vandaka na maboko na yandi mpi panzaka yo na nsi ya ngumba. 20 Yandi bakaka mwana-ngombe yina bo salaka, yandi yokaka yo na tiya, mpi tutaka yo tii kuna yo kumaka putulu; na nima yandi panzaka yo na masa mpi salaka nde bantu ya Izraele  kunwa yo. 21 Ebuna Moize tubilaka Aroni nde: “Bantu yai me sala nge nki yo yina nge me natila bo disumu ya nene?” 22 Aroni vutulaka nde: “Kuwa ve makasi ya ngolo, mfumu na mono. Nge me zaba mbote nde bantu yai ke vandaka kaka ti bangindu ya kusala mambu ya mbi. 23 Bo tubilaka mono nde, ‘Sadila beto nzambi yina ta kwendaka na ntwala na beto, sambu beto ke zaba ve nki me kumina Moize yai, muntu yina basisaka beto na insi ya Ezipte.’ 24 Yo yina mono tubilaka bo nde, ‘Konso muntu yina kele ti wolo fwete katula yo mpi kupesa mono yo.’ Na nima, mono losaka yo na tiya mpi mwana-ngombe yai basikaka.” 25 Moize monaka nde bantu vandaka kudiyala ve, sambu Aroni bikaka nde bo kuma bantu ya kukonda kudiyala yo yina bo vandaka kima ya nsoni na ntwala ya bambeni na bo. 26 Ebuna Moize telamaka na kielo ya camp mpi tubaka nde: “Nani kele na lweka ya Yehowa? Yandi kwisa na mono!” Ebuna Balevi yonso vukanaka na nziunga na yandi. 27 Ntangu yai yandi tubilaka bo nde: “Yehowa Nzambi ya Izraele me tuba nde, ‘Konso muntu na kati na beno fwete baka mbele na yandi ya bitumba mpi kuluta kielo na kielo na camp ya mvimba sambu na kufwa mpangi na yandi ya bakala, muntu yina ke zingaka pene-pene na yandi, mpi nduku na yandi ya ngolo.’” 28 Balevi salaka mambu yina Moize tubaka. Yo yina na kilumbu yina, babakala kiteso ya 3 000 fwaka. 29 Ebuna Moize tubaka nde: “Bubu yai, beno kuditula na kingenga* sambu na Yehowa, sambu konso muntu na kati na beno me fwa mwana na yandi ya bakala mpi mpangi na yandi ya bakala; bubu yai yandi ta pesa beno lusakumunu.” 30 Kaka na kilumbu yina landaka, Moize tubilaka bantu nde: “Beno me sala disumu mosi ya nene kibeni, mpi ntangu yai mono ta tombuka na Yehowa sambu na kutala kana mono lenda lomba ndolula sambu na disumu na beno.” 31 Ebuna Moize vutukaka na Yehowa mpi tubaka nde: “Bantu yai me sala disumu ya nene kibeni! Bo me kudisadila nzambi ya wolo! 32 Kansi ntangu yai kana nge me zola, lolula disumu na bo; kana ve, pardo, vwansa zina na mono na mukanda na nge yina nge me sonikaka.” 33 Kansi, Yehowa tubilaka Moize nde: “Konso muntu yina me sala disumu na ntwala na mono, yandi muntu yina mono ta vwansa zina na yandi na mukanda na mono. 34 Ntangu yai, kwenda, nata bantu na kisika yina mono tubilaka nge. Tala! Wanzio na mono ta vanda na ntwala na nge, mpi kilumbu yina mono ta kwisa kutala, mono ta pesa bo ndola sambu na disumu na bo.” 35 Ebuna Yehowa yantikaka kunatila bantu mpasi sambu bo salaka mwana-ngombe, yina ya Aroni salaka. 
33 Yehowa tubilaka diaka Moize nde: “Katuka awa mpi kwenda ti bantu yina nge basisaka na insi ya Ezipte. Kwenda na insi yina mono zengaka kieleka na Abrahami, na Izaki, mpi na Yakobi nde, ‘Mono ta pesa yo na bana* na nge.’ 2 Mono ta tinda wanzio na mono na ntwala na nge mpi ta kula bantu ya Kanana, bantu ya Amore, bantu ya Heti, bantu ya Perizi, bantu ya Hivi, mpi bantu ya Yebusi. 3 Tombuka na insi yina miliki* ti bwiki kele mingi. Kansi mono ta kwenda ve na kati na beno, sambu beno kele bantu ya ntu-ngolo,* kana ve mono lenda manisa beno na nzila.” 4 Ntangu bantu waka bangogo yai ya mbi, bo yantikaka kuwa mawa, mpi ata muntu mosi ve na kati na bo lwataka bima na yandi ya kukumisa nitu kitoko. 5 Yehowa tubilaka Moize nde: “Tubila bantu ya Izraele nde, ‘Beno kele bantu ya ntu-ngolo.* Na ntangu fioti mono lenda luta na kati na beno mpi kumanisa beno. Yo yina beno katula bima na beno ya kukumisa nitu kitoko na ntangu mono ke tadila nki mono ta sala beno.’” 6 Yo yina katuka na Ngumba ya Orebi tii kuna, bantu ya Izraele buyaka kulwata* bima na bo ya kukumisa nitu kitoko. 7 Ntangu yai Moize bakaka tenta na yandi mpi tedimisaka yo na nganda ya camp, mwa-ntama ti camp, mpi yandi bingaka yo tenta ya lukutakanu. Konso muntu yina vandaka na diambu ya kuyula Yehowa vandaka kubasika sambu na kukwenda na tenta ya lukutakanu, yina vandaka na nganda ya camp. 8 Na ntangu Moize vandaka kubasika sambu na kukwenda na tenta, bantu yonso vandaka kutelama mpi kubikala ya kutelama na munoko ya batenta na bo, mpi bo vandaka kutala Moize tii kuna yandi vandaka kukota na tenta. 9 Na ntangu Moize vandaka kukota na tenta, dikunzi ya dituti vandaka kukwisa kukulumuka mpi kutelama na munoko ya tenta na ntangu Nzambi vandaka kusolula ti Moize. 10 Ntangu bantu yonso vandaka kumona dikunzi ya dituti me telama na munoko ya tenta, konso muntu na kati na bo vandaka kutelama mpi kufukama na munoko ya tenta na yandi mosi. 11 Yehowa vandaka kutubila Moize meso na meso, kaka mutindu muntu ke tubaka ti muntu ya nkaka. Ntangu yandi vandaka kuvutuka na camp, Yozue mwana ya Nuni, nsadi mpi nsadisi na yandi, vandaka kukatuka ve na tenta. 12 Ntangu yai Moize tubilaka Yehowa nde: “Tala, nge ke tubila mono nde, ‘Nata bantu yai,’ kansi nge me zabisa mono ve ti nani nge ta tinda mono. Diaka, nge me tuba nde, ‘Mono me zaba nge mbote,* mono me ndima nge mpi.’ 13 Pardo, kana nge me ndima mono, songa mono banzila na nge, sambu mono zaba nge mpi nge landa na kundima mono. Yibuka mpi nde dikanda yai kele bantu na nge.” 14 Yo yina yandi tubaka nde: “Mono mosi* ta kwenda ti nge, mpi mono ta pesa nge ngemba.” 15 Ebuna Moize tubilaka yandi nde: “Kana nge mosi ke* kwenda ve, kukatula beto ve na kisika yai. 16 Inki mutindu bantu ta zaba nde nge me ndima mono, mono ti bantu na nge? Keti yo kele ve kana nge kwenda ti beto, mpidina mono ti bantu na nge beto ta swaswana ti bantu yonso ya nkaka yina kele na ntoto ya mvimba?” 17 Yehowa tubilaka diaka Moize nde: “Mono ta sala mpi diambu yai ya nge me lomba, sambu mono me ndima nge mpi mono me zaba nge mbote.”* 18 Ebuna yandi tubaka nde: “Pardo, songa mono nkembo na nge.” 19 Kansi yandi tubaka nde: “Mono ta sala nde nge mona bumbote na mono yonso, mpi mono ta zabisa zina ya Yehowa na ntwala na nge; mono ta ndima muntu yina mono ta ndima, mpi mono ta wila mawa muntu yina mono ta wila mawa.” 20 Kansi yandi yikaka nde: “Nge lenda mona ve luse na mono, sambu ata muntu mosi ve lenda mona mono mpi kubikala na luzingu.” 21 Yehowa tubaka diaka nde: “Tala kisika yai pene-pene na mono. Telama na zulu ya ditadi. 22 Ntangu nkembo na mono ta luta, mono ta tula nge na dibulu yina kele na ditadi, mpi mono ta fika nge diboko na mono tii kuna mona ta luta. 23 Na nima mono ta katula diboko na mono, mpi nge ta mona mukongo na mono. Kansi nge lenda mona ve luse na mono.” 
34 Ebuna Yehowa tubilaka Moize nde: “Sala matadi zole bonso yina ya ntete, ebuna mono ta sonika na zulu ya matadi yina mambu yina vandaka na matadi ya ntete, yina nge panzaka. 2 Vanda ya kuyilama na suka sambu nge ta tombuka na Ngumba ya Sinai mpi ta telama na ntwala na mono kuna na nsongi ya ngumba. 3 Kansi muntu mosi ve lenda tombuka ti nge, mpi bo fwete mona ve muntu ya nkaka na konso kisika yina na ngumba. Ata mameme to bangombe fwete dia ve matiti na ntwala ya ngumba yina.” 4 Yo yina Moize zengaka matadi zole bonso yina ya ntete, telamaka na suka-suka, mpi tombukaka na Ngumba ya Sinai, kaka mutindu Yehowa songaka yandi, mpi yandi bakaka matadi yina zole na maboko na yandi. 5 Ebuna Yehowa kulumukaka na kati ya dituti, telamaka pene-pene na yandi, mpi zabisaka zina ya Yehowa. 6 Yehowa vandaka kuluta na ntwala na yandi mpi kutuba nde: “Yehowa, Yehowa, Nzambi yina ke wilaka bantu mawa mpi ke fwilaka bo nkenda,* yandi ke waka makasi nswalu ve mpi kele ya kufuluka na zola ya kwikama* mpi kieleka,* 7 yandi ke monisilaka mafunda ya bantu zola ya kwikama, yandi ke lolulaka kifu, mambu ya mbi, mpi disumu, kansi yandi ta pesa kibeni ndola na muntu yina me sala mbi, mpi sambu na kifu ya batata yandi ke pesaka ndola na bana, na bantekolo, na ndonga ya tatu ya bantu, mpi na ndonga ya iya ya bantu.” 8 Moize fukamaka nswalu mpi bwaka luse na ntoto. 9 Ebuna yandi tubaka nde: “O Yehowa, kana ntangu yai nge me ndima mono, pardo Yehowa, kwenda ti beto mpi vanda na kati na beto, ata beto kele bantu ya ntu-ngolo,* mpi lolula kifu na beto ti disumu na beto, mpi baka beto bonso kima na nge mosi.” 10 Yandi vutulaka nde: “Tala, mono ke sala kuwakana: Na meso ya bantu na nge yonso, mono ta sala mambu ya kuyituka yina me salamaka* ntete ve na ntoto ya mvimba to na kati ya makanda yonso, mpi bantu yonso yina nge ke zinga na kati na bo ta mona kisalu ya Yehowa, sambu kima ya mono ke sala ti nge kele kima ya ke pesa boma. 11 “Tula dikebi na mambu yina mono ke songa nge bubu yai. Tala, mono ke kula bantu ya Amore, bantu ya Kanana, bantu ya Heti, bantu ya Perizi, bantu ya Hivi, mpi bantu ya Yebusi na ntwala na nge. 12 Keba, kusala ve kuwakana ti bantu ya insi yina nge ke kwenda, kana ve yo ta vanda mutambu na kati na beno. 13 Kansi beno fwete bwisa bamesa-kimenga na bo, beno fwete buka makunzi na bo ya santu, mpi beno fwete zenga banti na bo ya santu.* 14 Nge fwete fukimina ve nzambi ya nkaka, sambu Yehowa me zabanaka nde yandi ke* lombaka nde bo kangama kaka na yandi.* Ya kieleka, yandi kele Nzambi yina ke lombaka nde bo kangama kaka na yandi. 15 Keba, kusala ve kuwakana ti bantu ya insi yina, sambu ntangu bo ta sala kindumba ti banzambi na bo mpi ta pesa bimenga na banzambi na bo, muntu mosi ta binga nge mpi nge ta dia kimenga na yandi. 16 Ebuna nge ta baka kibeni bana na bo ya nkaka ya bankento sambu na bana na nge ya babakala, ebuna bana na bo ya bankento ta sala kindumba ti banzambi na bo mpi ta nata bana na nge ya babakala na kusala kindumba ti banzambi na bo. 17 “Nge fwete sala ve banzambi ya bibende ya bo me lamba na tiya. 18 “Nge fwete sala Nkinsi ya Mampa ya Kukonda Levire. Nge ta dia mampa ya kukonda levire, kaka mutindu mono songaka nge; sala yo bilumbu nsambwadi na ntangu na yo na ngonda ya Abibi,* sambu nge basikaka na Ezipte na ngonda ya Abibi. 19 “Konso mwana ya ntete ya bakala* kele ya mono, bitwisi na nge yonso mpi, yo vanda mwana-bakala ya ntete ya ngombe to ya dimeme. 20 Nge fwete futa dimeme sambu na kusumba diaka mwana ya ntete ya mpunda. Kansi kana nge sumba yo diaka ve, nge fwete buka yo nkingu. Nge fwete sumba diaka konso mwana na nge ya ntete ya bakala. Ata muntu mosi ve lenda kwisa na ntwala na mono maboko-mpamba. 21 “Nge ta sala kisalu bilumbu sambanu, kansi na kilumbu ya nsambwadi nge ta pema.* Ata na ntangu ya kubundula mpi na nsungi ya kukatula bima na bilanga, nge ta pema. 22 “Nge ta sala Nkinsi na nge ya Bamposo ti bambuma ya ntete ya kuyela ya nsungi ya kukatula ble na bilanga, mpi Nkinsi ya Kuvukisa Bambuma* na luyantiku ya mvula. 23 “Bantu* na nge yonso fwete kwisa na ntwala ya Mfumu ya kieleka, Yehowa, Nzambi ya Izraele, mbala tatu na mvula. 24 Sambu mono ta kula makanda na ntwala na nge, mpi mono ta kumisa teritware na nge nene, mpi ata muntu mosi ve ta yuma ntima sambu na insi na nge na ntangu nge ta tombuka sambu na kumona luse ya Yehowa Nzambi na nge mbala tatu na mvula. 25 “Nge fwete pesa ve menga ya kimenga na mono kumosi ti konso kima ya bo me tula levire. Kimenga ya nkinsi ya Paki fwete lala ve mpimpa ya mvimba tii na suka. 26 “Nge fwete nata bambuma ya ntete ya kuyela ya kuluta kitoko ya ntoto na nge na nzo ya Yehowa Nzambi na nge. “Nge fwete tokisa ve mwana-nkombo na mabele ya mama na yo.” 27 Yehowa tubilaka diaka Moize nde: “Nge fwete sonika bangogo yai, sambu mono ke sala kuwakana ti nge mpi ti Izraele na kuwakana ti bangogo yai.” 28 Moize bikalaka kuna ti Yehowa bilumbu 40 mpi bampimpa 40. Yandi diaka ve dimpa mpi nwaka ve masa. Yandi* sonikaka bangogo ya kuwakana, Bansiku Kumi,* na zulu ya matadi yina. 29 Ebuna Moize kulumukaka na Ngumba ya Sinai, mpi matadi zole ya Kimbangi vandaka na diboko na yandi. Ntangu yandi kulumukaka na ngumba, Moize zabaka ve nde mpusu ya luse na yandi vandaka kusema sambu yandi solulaka ti Nzambi. 30 Ntangu Aroni mpi bantu yonso ya Izraele monaka Moize, bo monaka nde mpusu ya luse na yandi vandaka kusema ebuna bo waka boma na kukwenda pene-pene na yandi. 31 Kansi Moize bingaka bo, ebuna Aroni mpi bamfumu yonso ya bantu ya Izraele kwisaka na yandi mpi Moize solulaka ti bo. 32 Na nima, bantu yonso ya Izraele kwisaka pene-pene na yandi, mpi yandi pesaka bo bantuma yonso yina Yehowa pesaka yandi na Ngumba ya Sinai. 33 Ntangu Moize vandaka kumanisa kusolula ti bo, yandi vandaka kutula lele na luse na yandi. 34 Kansi ntangu Moize vandaka kukota na ntwala ya Yehowa sambu na kusolula ti yandi, yandi vandaka kukatula lele yina kaka kana yandi me basika. Na nima, yandi vandaka kubasika mpi kusonga bantu ya Izraele bantuma yina yandi bakaka. 35 Ebuna bantu ya Izraele monaka nde mpusu ya luse ya Moize vandaka kusema; na nima, Moize tulaka diaka lele na luse na yandi tii kuna yandi kotaka sambu na kusolula ti Nzambi.*

To “kiteki ya kibende ya bo me lamba na tiya.”
To “kiteki ya kibende ya bo me lamba na tiya.”
Na kisina, “nkingu ngolo.”
To “lembikaka luse ya.”
To “wa mawa sambu na.”
Na kisina, “nkuna.”
Na kisina, “nkuna.”
To “kuwa mawa sambu na.”
To “diambu mosi ya nene.”
Na kisina, “fulusa diboko na beno.”
Na kisina, “nkuna.”
To “mabele.”
Na kisina, “nkingu ngolo.”
Na kisina, “nkingu ngolo.”
Na kisina, “katulaka.”
To “Mono me sola nge.”
Na kisina, “Luse na mono.”
Na kisina, “Kana luse na nge ke.”
Na kisina, “mono me zaba nge na zina.”
To “ke sadilaka bo mambu na luzitu yonso.”
To “ntima ya mbote.”
To “kwikama.”
Na kisina, “nkingu ngolo.”
To “gangamaka.”
Tala Bantendula ya Bangogo.
Na kisina, “Yehowa, zina na yandi ke.”
To “ke ndimaka ve bambanda.”
Tala Bangindu ya Ngika B15.
Na kisina, “Konso kima yina ke kangula divumu.”
To “zitisa kisabatu.”
Yo me zabanaka mpi bonso Nkinsi ya Bisasa (ya Banzo-Tenta).
To “Babakala.”
Yo ke monana bonso nde yo ke tubila Yehowa. Tala verse 1.
Na kisina, “Bangogo Kumi.” Yo me zabanaka mpi bonso Décalogue.
Na kisina, “yandi.”


^ (Kut. 11:1-17:13) Kansi bantu yantikaka kubokuta ngolo na ntwala ya Yehowa. Ntangu Yehowa waka yo, yandi waka makasi ya ngolo, ebuna tiya yina katukaka na Yehowa yantikaka kupela na kati na bo mpi kuyoka bantu ya nkaka na bandilu ya camp. 2 Ntangu bantu yantikaka kudidila Moize, yandi bondilaka Yehowa, ebuna tiya fwaka. 3 Yo yina bo pesaka kisika yina zina Tabera,* sambu tiya yina katukaka na Yehowa pelaka na kati na bo. 4 Kimvuka ya bantu ya mutindu na mutindu* yina vandaka na kati na bo monisaka nzala ya bwimi; bantu ya Izraele mpi yantikaka kudila diaka mpi kutuba nde: “Nani ta pesa beto musuni ya kudia? 5 Beto ke yibuka kibeni mbisi ya masa yina beto vandaka kudia ya ofele na Ezipte, ti bakonkombre, bapasteki, bapwaro, matungulu, mpi ayi! 6 Kansi ntangu yai beto* ke fwa. Beto ke mona kima mosi ve katula kaka mana yai.” 7 Kansi, mana vandaka bonso mbuma ya koriandre, mpi yo vandaka kumonika bonso deliumi.* 8 Bantu vandaka kupanzana mpi kulokuta yo, mpi kunika yo na bima ya kunikila bambuma na maboko to kututa yo na kibuka. Na nima bo vandaka kulamba yo na banzungu to kusala yo mampa yina kele bonso dimbuma, mpi ntomo na yo vandaka bonso gato ya kitoko ya bo me vukisa ti mafuta. 9 Ntangu malulu vandaka kubwa na camp na mpimpa, mana vandaka mpi kubwa na camp. 10 Moize waka bantu ke dila, na dibuta mosi-mosi, konso muntu na munoko ya tenta na yandi. Yehowa waka makasi mingi, ebuna Moize mpi waka kiese ve ata fioti. 11 Moize tubilaka Yehowa nde: “Sambu na nki nge me monisa nsadi na nge mpasi? Sambu na nki nge me ndima mono ve, sambu nge tula kizitu ya bantu yai na zulu na mono? 12 Keti mono muntu bakaka divumu ya bantu yai yonso? Keti mono muntu butaka bo, sambu nge songa mono nde, ‘Nata bo na ntulu na nge, mutindu ndesi* ke nataka mwana yina bo ke nwisa,’ na insi yina nge zengaka kieleka na kupesa na ba-nkaka na bo? 13 Na wapi mono ta zwa musuni sambu na kupesa bantu yai yonso? Sambu bo ke landa kudila na ntwala na mono nde, ‘Pesa beto musuni ya kudia!’ 14 Mono ke kuka ve kunata kizitu ya bantu yai yonso mono mosi; yo me lutila mono. 15 Kana nge ta sadila mono mambu mutindu yai, pardo fwa mono kaka sesepi yai. Kana nge me ndima mono, kubika ve nde mono mona diaka mpasi.” 16 Yehowa vutudilaka Moize nde: “Sola bantu 70 na kati ya bankuluntu ya Izraele, babakala yina nge me zaba nde bo kele bankuluntu mpi bamfumu ya bantu, mpi nata bo na tenta ya lukutakanu, ebuna songa bo, bo telama kuna ti nge. 17 Mono ta kwisa kukulumuka mpi ta solula ti nge kuna, mpi mono ta katula ndambu ya mpeve yina kele na nge mpi ta tula yo na bo, ebuna bo ta sadisa nge na kunata kizitu ya bantu sambu nge nata yo ve nge mosi. 18 Nge ta tubila bantu nde, ‘Beno kudisantisa sambu na mbasi, sambu beno ta dia kibeni musuni, sambu beno me dila na makutu ya Yehowa mpi me tuba nde: “Nani ta pesa beto musuni ya kudia? Beto vandaka mbote kibeni na Ezipte.” Yehowa ta pesa beno kibeni musuni, mpi beno ta dia. 19 Beno ta dia yo ve kaka kilumbu mosi to bilumbu 2 to bilumbu 5 to bilumbu 10 to bilumbu 20, 20 kansi ngonda ya mvimba, tii kuna yo ta basika beno na bambombo mpi yo ta kuma nzanzi sambu na beno, sambu beno buyaka Yehowa, yina kele na kati na beno, mpi beno dilaka na ntwala na yandi nde: “Sambu na nki beto basikaka na Ezipte?”’” 21 Ebuna Moize tubaka nde: “Bantu yina mono kele na kati na bo kele babakala 600 000 yina ke tambulaka na makulu, kansi nge me tuba nde, ‘Mono ta pesa bo musuni, mpi bo ta dia yo kibeni ngonda ya mvimba’! 22 Kana bo fwa bimvuka ya mvimba ya mameme mpi ya bangombe, keti yo ta fwana sambu na bo? To kana bo kanga bambisi yonso ya nzadi-mungwa, keti yo ta fwana sambu na bo?” 23 Ebuna Yehowa tubilaka Moize nde: “Keti diboko ya Yehowa kele nkufi? Ntangu yai nge ta mona kana mambu ya mono ke tuba ta kumina nge to ve.” 24 Yo yina Moize basikaka mpi zabisaka bantu mambu yina Yehowa tubaka. Mpi yandi solaka babakala 70 na kati ya bankuluntu ya bantu mpi songaka bo na kutelama na nziunga ya tenta. 25 Ebuna Yehowa kulumukaka na dituti mpi solulaka ti yandi, ebuna yandi katulaka ndambu ya mpeve yina vandaka na Moize mpi tulaka yo na bankuluntu 70. Ntangu mpeve kulumukaka na zulu na bo, bo yantikaka kusala mambu bonso bambikudi,* kansi bo salaka yo diaka ve. 26 Kuvandaka ti babakala zole yina bikalaka na camp. Bazina na bo Eldadi mpi Medadi. Ebuna mpeve yantikaka kukulumuka na zulu na bo, sambu bo vandaka na kati ya bantu yina bo sonikaka bazina, kansi bo kwendaka ve na tenta. Yo yina bo yantikaka kusala mambu bonso bambikudi na camp. 27 Leke mosi ya bakala kwendaka ntinu kusonga Moize nde: “Eldadi ti Medadi ke sala mambu bonso bambikudi na camp!” 28 Ebuna Yozue mwana ya Nuni, nsadi ya Moize tuka kileke na yandi, vutulaka nde: “Mfumu na mono Moize, kanga bo nzila!” 29 Kansi Moize tubilaka yandi nde: “Keti nge ke wa kimpala sambu na mono? Ve, mono ke zola nde bantu yonso ya Yehowa kuvanda bambikudi mpi nde Yehowa kutula mpeve na yandi na zulu na bo!” 30 Na nima, Moize vutukaka na camp ti bankuluntu ya Izraele. 31 Ebuna mupepe yina katukaka na Yehowa bulaka mpi yantikaka kubaka bandeke yina vandaka bonso bangwadi katuka na nzadi-mungwa mpi kubwisa yo na nziunga ya camp, na kiteso ya kitamina ya nzietelo ya kilumbu mosi na ndambu yai mpi ya nzietelo ya kilumbu mosi na ndambu yina ya nkaka, na nziunga ya camp, mpi nda na yo vandaka kiteso ya maboko* zole na ntoto. 32 Yo yina, kilumbu yina ya mvimba mpi mpimpa ya mvimba mpi kilumbu yina landaka ya mvimba, bantu lalaka ve mpi bo lokutaka bandeke yina vandaka bonso bangwadi. Muntu mosi ve lokutaka fioti na nsi ya ba homere* kumi, mpi bo landaka kuyanika yo na nziunga ya camp sambu na bo mosi. 33 Kansi ntangu musuni vandaka kaka na meno na bo, na ntwala nde bo tafuna yo, Yehowa wilaka bantu makasi ya ngolo, mpi Yehowa fwaka bantu mingi kibeni. 34 Yo yina bo pesaka kisika yina zina Kibroti-hatava,* sambu kuna bo zikaka bantu yina monisaka nzala ya bwimi. 35 Bantu katukaka na Kibroti-hatava, bo kwendaka na Azeroti, mpi bo bikalaka kuna. 
12 Kansi, Miriami ti Aroni yantikaka kutuba mambu ya mbi sambu na Moize sambu na nkento ya insi ya Kushi yina yandi kwelaka. 2 Bo vandaka kutuba nde: “Keti Yehowa tubaka kaka na nzila ya Moize? Keti yandi tubaka mpi ve na nzila na beto?” Mpi Yehowa vandaka kuwa. 3 Kansi, Moize vandaka muntu ya kudikulumusa kibeni kuluta bantu yonso* yina vandaka na nsi-ntoto ya mvimba. 4 Na mbala mosi, Yehowa tubilaka Moize, Aroni, mpi Miriami nde: “Beno tatu, beno basika mpi beno kwenda na tenta ya lukutakanu.” Ebuna bo kwendaka bo tatu. 5 Na nima, Yehowa kwisaka kukulumuka na dikunzi ya dituti, telamaka na munoko ya tenta, mpi bingaka Aroni ti Miriami. Bo zole pusanaka pene-pene. 6 Ebuna yandi tubaka nde: “Pardo, beno wa mambu ya mono ke tuba. Kana mbikudi ya Yehowa vandaka na kati na beno, mono zolaka kudimonisa na yandi na mbona-meso, mpi mono zolaka kusolula ti yandi na ndosi. 7 Kansi, yo kele ve mutindu yina sambu na nsadi na mono Moize! Mono me pesa yandi nzo na mono ya mvimba.* 8 Mono ke solulaka ti yandi meso na meso,* na mutindu ya pwelele, kansi ve na bingana; mpi yandi ke monaka mutindu Yehowa ke monanaka. Ebuna, sambu na nki beno waka boma ve ya kutuba mambu ya mbi sambu na nsadi na mono Moize?” 9 Ebuna Yehowa wilaka bo makasi mingi, mpi yandi katukaka na ntwala na bo. 10 Dituti katukaka na zulu ya tenta, mpi tala! Maladi ya lepre yina vandaka mpembe bonso mvula ya mpembe* simbaka Miriami. Na nima, Aroni talaka Miriami, mpi yandi monaka nde maladi ya lepre me simba Miriami. 11 Na mbala mosi, Aroni tubilaka Moize nde: “Mono ke bondila nge, mfumu na mono! Pardo, kutangila beto ve disumu yai! Beto me sala mambu na buzoba na diambu yai. 12 Pardo, kubika ve nde yandi landa kuvanda bonso muntu ya kufwa, yina ndambu ya nsuni na yandi kele ya kupola na lubutuku!” 13 Mpi Moize yantikaka kudidila Yehowa nde: “O Nzambi, pardo, belula yandi! Pardo!” 14 Yehowa vutudilaka Moize nde: “Kana tata na yandi kulosila yandi mate na luse, keti yandi zolaka ve kuvanda na nsoni bilumbu nsambwadi? Beno tula yandi na kingenga bilumbu nsambwadi na nganda ya camp, mpi na nima beno lenda vutula yandi.” 15 Yo yina, bo tulaka Miriami na kingenga bilumbu nsambwadi na nganda ya camp, mpi bantu katulaka ve camp tii kuna bo vutulaka Miriami. 16 Ebuna bantu katukaka na Azeroti mpi bo kwendaka kusala camp na bo na ntoto-makanga ya Parani. 
13 Ebuna Yehowa tubilaka Moize nde: 2 Tinda bantu sambu bo kwenda kutala insi ya Kanana na mayele, yina mono ke pesa bantu ya Izraele. Beno fwete tinda muntu mosi na konso dikanda ya batata na yandi, konso muntu fwete vanda mfumu na kati na bo.” 3 Yo yina, na kulanda nsiku ya Yehowa, Moize tindaka bo katuka na ntoto-makanga ya Parani. Bantu yonso vandaka bamfumu ya bantu ya Izraele. 4 Bazina na bo yo yai: na dikanda ya Rubeni, Shamua mwana ya Zakure; 5 na dikanda ya Simeoni, Shafati mwana ya Hori; 6 na dikanda ya Yuda, Kalebi mwana ya Yefune; 7 na dikanda ya Isakare, Yigale mwana ya Yozefi; 8 na dikanda ya Efrayimi, Oshea mwana ya Nuni; 9 na dikanda ya Benyamini, Palti mwana ya Rafu; 10 na dikanda ya Zebuloni, Gadiele mwana ya Sodi; 11 na dikanda ya Yozefi, sambu na dikanda ya Manase, Gadi mwana ya Susi; 12 na dikanda ya Dani, Amiele mwana ya Gemali; 13 na dikanda ya Asere, Seture mwana ya Mikaele; 14 na dikanda ya Naftali, Nabi mwana ya Vofsi; 15 na dikanda ya Gadi, Geuele mwana ya Maki. 16 Yai bazina ya bantu yina Moize tindaka sambu na kutala insi yina na mayele. Mpi Moize pesaka Oshea mwana ya Nuni zina Yozue.* 17 Ntangu Moize vandaka kutinda bo sambu bo kwenda kutala insi ya Kanana na mayele, yandi tubilaka bo nde: “Beno tombuka kuna na Negebi, na nima beno tombuka na ntoto ya bangumba. 18 Beno fwete tala kana yo kele insi ya nki mutindu mpi kana bantu yina ke zingaka kuna kele ngolo to ve, kana bo kele fioti to mingi; 19 kana yo kele insi ya mbote to ya mbi mpi kana bambanza yina bo ke zingaka kele ti bacamp to ti balupangu ya ngolo. 20 Diaka, beno zikisa kana ntoto yina ke butaka bima mingi to ve,* mpi kana yo kele ti banti to ve. Beno fwete vanda kikesa mpi kubaka ndambu ya bambuma ya insi yina.” Yo vandaka nsungi yina bambuma ya ntete ya vinu me yela. 21 Yo yina bo tombukaka mpi talaka insi yina katuka na ntoto-makanga ya Zini tii na Rehobi tii na Lebo-amati.* 22 Ntangu bo tombukaka na Negebi, bo kumaka na Ebroni, kisika Ahimani, Sheshai, mpi Talmai, bana ya Anaki, vandaka kuzinga. Kansi, bo tungaka Ebroni bamvula nsambwadi na ntwala ya kutunga Soani ya Ezipte. 23 Ntangu bo kumaka na Muwanda ya Eshkole, kuna bo zengaka lutangu mosi yina vandaka ti kisuka ya bambuma ya vinu, yina yo lombaka nde bantu zole na kati na bo kunata na nti, kumosi ti ndambu ya bagrenade mpi ya bafige. 24 Bo pesaka kisika yina zina Muwanda ya Eshkole* sambu na kisuka ya bambuma yina bantu ya Izraele zengaka kuna. 25 Na nsuka ya bilumbu 40, bo vutukaka na nima ya kutala insi yina na mayele. 26 Bo kwisaka kuvutuka kisika Moize, Aroni ti kimvuka ya mvimba ya bantu ya Izraele vandaka na ntoto-makanga ya Parani, na Kadeshi. Bo kwisaka kunatila bantu yonso ya Izraele nsangu mpi bo songaka bo bambuma ya insi yina. 27 Yai nsangu yina bo pesaka Moize: “Beto kotaka na insi yina nge tindaka beto, mpi yo kele kibeni ti mabele mpi bwiki mingi, mpi tala bambuma na yo. 28 Kansi, bantu ya insi yina kele ngolo, mpi bambanza ya ngolo kele nene kibeni. Beto monaka mpi bana ya Anaki kuna. 29 Bantu ya Amaleki ke zingaka na insi ya Negebi, mpi bantu ya Heti, bantu ya Yebusi, ti bantu ya Amore ke zingaka na ntoto ya bangumba, mpi bantu ya Kanana ke zingaka na lweka ya nzadi-mungwa mpi pene-pene ya Yordani.” 30 Ebuna Kalebi mekaka kubwisa bantu ntima ntangu bo telamaka na ntwala ya Moize mpi tubaka nde: “Beto tombuka kukonda kusukinina, mpi ntembe kele ve nde beto ta baka yo, sambu beto lenda nunga yo kibeni.” 31 Kansi bantu yina kwendaka ti yandi tubaka nde: “Beto lenda nwana ve ti bantu yina, sambu bo kele ngolo kuluta beto.” 32 Bo landaka kupesa bantu ya Izraele nsangu ya mbi sambu na insi yina bo kwendaka kutala na mayele nde: “Insi yina beto lutaka na kati na yo sambu na kutala kele insi yina ke fwaka bantu na yo, mpi bantu yonso yina beto monaka kuna kele bantu ya nda-nda. 33 Kuna beto monaka Banefilimi, bana ya Anaki, yina me katukaka na* Banefilimi, beto vandaka kumonana bonso bampasu na meso na beto mosi mpi na meso na bo.” 
14 Ebuna kimvuka ya mvimba ya bantu tombulaka ndinga, mpi bantu landaka kutula milolo mpi kudila mpimpa yina ya mvimba. 2 Bantu yonso ya Izraele yantikaka kubokutila Moize ti Aroni, mpi kimvuka ya mvimba ya bantu tubaka mambu ya mbi sambu na bo nde: “A kana beto fwaka na insi ya Ezipte, to kana beto fwaka na ntoto-makanga yai! 3 Sambu na nki Yehowa ke nata beto na insi yai sambu beto fwa na mbele ya bitumba? Bankento na beto mpi bana na beto ta kuma bima ya bo me botula na bitumba. Keti yo kele ve mbote nde beto vutuka na Ezipte?” 4 Bo vandaka nkutu kutuba bo na bo nde: “Bika beto sola ntwadisi mpi beto vutuka na Ezipte!” 5 Ebuna Moize ti Aroni fukamaka luse na ntoto na ntwala ya dibundu ya mvimba ya bantu ya Izraele yina vukanaka. 6 Yozue mwana ya Nuni mpi Kalebi mwana ya Yefune, yina vandaka na kati ya bantu yina kwendaka kutala insi yina, pasulaka bilele na bo, 7 mpi bo tubilaka kimvuka ya mvimba ya bantu ya Izraele nde: “Insi yina beto lutaka na kati na yo sambu na kutala na mayele kele insi mosi ya mbote, ya mbote kibeni. 8 Kana Yehowa kundima beto, yandi ta kotisa beto kibeni na ntoto yina mpi ta pesa beto yo, insi yina mabele ti bwiki kele mingi. 9 Kansi beno fwete kolama ve na Yehowa, mpi beno fwete wa ve bantu ya insi yina boma, sambu beto ta bedisa bo kukonda mpasi.* Bo me katula bo lutaninu, mpi Yehowa kele ti beto. Beno wa bo boma ve.” 10 Kansi kimvuka ya mvimba ya bantu tubaka nde bo losila bo matadi. Ata mpidina, nkembo ya Yehowa monikaka na zulu ya tenta ya lukutakanu na meso ya bantu ya Izraele yonso. 11 Ebuna Yehowa tubilaka Moize nde: “Tii nki ntangu bantu yai ta sadila mono mambu kukonda luzitu, mpi tii nki ntangu bo ta tula ve lukwikilu na mono ata mono me sala bidimbu yonso yai na kati na bo? 12 Bika mono pesa bo kipupa mpi mono kula bo, mpi bika mono kumisa nge dikanda mosi ya nene mpi ya ngolo kuluta bo.” 13 Kansi Moize tubilaka Yehowa nde: “Ebuna bantu ya Ezipte, yina nge basisaka bantu yai na kati na bo ti ngolo na nge, ta wa, 14 mpi bo ta zabisa yo na bantu ya insi yai. Bantu yina mpi waka nde nge, Yehowa, nge kele na kati ya bantu yai mpi nge me monanaka na bo meso na meso. Nge kele Yehowa, mpi dituti na nge kele ya kutelama na zulu na bo, mpi nge ke kwendaka na ntwala na bo na dikunzi ya dituti na mwini mpi na dikunzi ya tiya na mpimpa. 15 Kana nge fwa bantu yai yonso na mbala mosi,* makanda yina waka nsangu ya lukumu na nge ta tuba nde: 16 ‘Yehowa vandaka ve na mpila ya kunata bantu yai na ntoto yina yandi zengaka kieleka na kupesa bo, yo yina yandi fwaka bo na ntoto-makanga.’ 17 Ntangu yai, pardo, Yehowa, bika nde ngolo na nge kuvanda nene, mutindu nge silaka ntangu nge tubaka nde: 18 ‘Yehowa, muntu yina ke waka makasi nswalu ve mpi yina kele ya kufuluka na zola ya kwikama,* yina ke lolulaka kifu mpi mambi, kansi yandi ta pesa kibeni ndola na muntu yina me sala mbi, mpi yandi ke pesaka ndola na bana, na ndonga ya tatu ya bantu mpi na ndonga ya iya ya bantu sambu na kifu ya batata.’ 19 Pardo, lolula kifu ya bantu yai na kutadila zola na nge ya kwikama ya nene, kaka mutindu nge me lolulaka bantu yai katuka na Ezipte tii ntangu yai.” 20 Ebuna Yehowa tubaka nde: “Mono me lolula bo mutindu nge me tuba. 21 Kansi ya kieleka, mutindu mono kele na luzingu, ntoto ya mvimba ta fuluka ti nkembo ya Yehowa. 22 Ata mpidina, muntu mosi ve na kati ya bantu yina monaka nkembo na mono mpi bidimbu yina mono salaka na Ezipte mpi na ntoto-makanga kansi yina me landa kumeka mono mbala kumi yai, mpi yina me wa ve ndinga na mono, 23 ta mona ntoto yina mono zengaka kieleka na batata na bo. Ve, muntu mosi ve na kati ya bantu yina ke sadila mono mambu kukonda luzitu ta mona yo. 24 Kansi sambu nsadi na mono Kalebi vandaka ti mpeve ya mutindu ya nkaka mpi landaka kusadila mono na ntima ya mvimba, mono ta kotisa yandi kibeni na insi yina yandi kwendaka, mpi bana na yandi ta baka yo. 25 Sambu bantu ya Amaleki mpi bantu ya Kanana ke zingaka na muwanda yai,* mbasi beno fwete baluka mpi kukwenda na ndambu ya ntoto-makanga, na nzila ya Nzadi-Mungwa ya Mbwaki.” 26 Ebuna Yehowa tubilaka Moize ti Aroni nde: 27 “Tii nki ntangu kimvuka yai ya bantu ya mbi ta landa kubokutila mono? Mono me wa mambu yina bantu ya Izraele ke bokutila mono. 28 Tubila bo nde, ‘“Ya kieleka, mutindu mono kele na luzingu,” Yehowa muntu me tuba, “mono ta sala beno kaka mutindu mono me wa beno ke tuba! 29 Bamvumbi na beno ta lala na ntoto-makanga yai, ee, beno yonso yantika na bantu yina kele ti bamvula 20 mata, bayina bo sonikaka bazina, beno yonso bantu yina bokutilaka mono. 30 Ata muntu mosi ve na kati na beno ta kota na ntoto yina mono zengaka kieleka* nde beno ta zinga kuna, katula kaka Kalebi mwana ya Yefune mpi Yozue mwana ya Nuni. 31 “‘“Mono ta kotisa bana na beno, yina beno tubaka nde bo ta kuma bima ya bo me botula na bitumba, mpi bo ta zaba insi yina beno me buya. 32 Kansi bamvumbi na beno ta lala na ntoto-makanga yai. 33 Bana na beno ta kuma bangungudi na ntoto-makanga bamvula 40, mpi bo fwete vutula munoko sambu na mambu na beno ya kukonda kwikama* tii kuna mvumbi ya nsuka na kati na beno ta lala na ntoto-makanga. 34 Na kulanda ntalu ya bilumbu yina beno talaka insi yina, bilumbu 40, kilumbu mosi sambu na mvula mosi, kilumbu mosi sambu na mvula mosi, beno ta vutula munoko sambu na bifu na beno bamvula 40, mpidina beno ta zaba kana kutelamina mono* ke tendula nki. 35 “‘“Mono, Yehowa, muntu me tuba. Yai mambu ya mono ta sala kimvuka yai ya mvimba ya bantu ya mbi, bantu yina me vukana sambu na kunwanisa mono: Bo ta suka na ntoto-makanga yai, mpi bo ta fwa awa. 36 Bantu yina Moize tindaka sambu na kutala insi na mayele mpi yina pusaka kimvuka ya mvimba ya bantu na kubokutila yandi ntangu bo vutukaka na nsangu ya mbi sambu na insi yina, 37 ee, bantu yina nataka nsangu ya mbi sambu na insi yina, bo ta bula bo mpi bo ta fwa na ntwala ya Yehowa. 38 Kansi Yozue mwana ya Nuni mpi Kalebi mwana ya Yefune, yina vandaka na kati ya bantu yina kwendaka kutala insi yina na mayele, ta bikala kibeni na luzingu.”’” 39 Ntangu Moize tubilaka bantu yonso ya Izraele mambu yai, bantu yantikaka kuwa mawa mingi kibeni. 40 Diaka, bo telamaka na suka-suka mpi bo mekaka kutombuka na nsongi ya ngumba; bo tubaka nde: “Beto kele ya kuyilama na kukwenda na kisika yina Yehowa tubaka, sambu beto me sala disumu.” 41 Kansi Moize tubaka nde: “Sambu na nki beno ke zitisa ve nsiku ya Yehowa? Beno ta nunga ve. 42 Beno tombuka ve, sambu Yehowa kele ve ti beno; mpi bambeni na beno ta bedisa beno. 43 Sambu bantu ya Amaleki mpi bantu ya Kanana kele pana sambu na kunwanisa beno; mpi beno ta fwa na mbele ya bitumba. Sambu beno me buya kulanda Yehowa, Yehowa ta vanda ve ti beno.” 44 Ata mpidina, bo kwendaka na lulendo yonso na ndambu ya nsongi ya ngumba, kansi sanduku ya kuwakana ya Yehowa mpi Moize katukaka ve na kati-kati ya camp. 45 Ebuna bantu ya Amaleki mpi bantu ya Kanana yina vandaka kuzinga na ngumba yina, kwisaka kukulumuka mpi bulaka bo, mpi bo kulaka bo tii na Orma. 
15 Yehowa tubilaka diaka Moize nde: 2 Tubila bantu ya Izraele mpi songa bo nde, ‘Nsuka-nsuka ntangu beno ta kota na insi yina mono ke pesa beno sambu na kuzinga kuna, 3 mpi beno ke pesa Yehowa dikabu ya kuyoka ya me katuka na bangombe to na mameme, yo vanda dikabu ya kuyoka to kimenga sambu na kusala lusilu mosi ya mfunu to dikabu ya luzolo ya mbote to dikabu na bankinsi na beno yina fwete salama na bansungi, sambu yo basisa nsudi ya kitoko* sambu na Yehowa, 4 muntu yina ke pesa dikabu na yandi fwete pesa mpi Yehowa dikabu ya mbuma ya fufu ya kitoko, ndambu mosi na kati ya bandambu kumi ya efa,* ya bo me vukisa ti ndambu mosi na kati ya bandambu iya ya hini* ya mafuta. 5 Kumosi ti dikabu ya kuyoka to kimenga ya konso mwana-dimeme ya bakala, nge fwete pesa mpi vinu bonso makabu ya malafu, ndambu mosi na kati ya bandambu iya ya hini. 6 To sambu na dimeme ya bakala, nge fwete pesa dikabu ya mbuma ya bandambu zole na kati ya bandambu kumi ya efa ya fufu ya kitoko, ya bo me vukisa ti ndambu mosi na kati ya bandambu tatu ya hini ya mafuta. 7 Mpi nge fwete pesa vinu bonso dikabu ya malafu, ndambu mosi na kati ya bandambu tatu ya hini, bonso dikabu ya nsudi ya kitoko* sambu na Yehowa. 8 ‘Kansi kana nge ke pesa ngombe ya bakala bonso dikabu ya kuyoka to kimenga sambu na kusala lusilu mosi ya mfunu to bimenga ya kinduku na Yehowa, 9 kumosi ti ngombe ya bakala, nge fwete pesa mpi dikabu ya mbuma ya bandambu tatu na kati ya bandambu kumi ya efa ya fufu ya kitoko, ya bo me vukisa ti kati-kati ya hini ya mafuta. 10 Nge fwete pesa mpi vinu bonso makabu ya malafu, kati-kati ya hini, bonso dikabu yina bo me yoka na tiya, bonso dikabu ya nsudi ya kitoko* sambu na Yehowa. 11 Yai mutindu bo ta sala sambu na konso ngombe ya bakala to sambu na konso dimeme ya bakala to sambu na konso mwana-dimeme ya bakala to sambu na bankombo. 12 Ata ntalu ya bambisi yina nge ke pesa kele ikwa, yai mambu ya nge fwete sala sambu na konso mbisi, na kulanda ntalu na yo. 13 Yai mutindu konso munkwa-nsi ya Izraele fwete pesa dikabu yina bo me yoka na tiya, bonso dikabu ya nsudi ya kitoko* sambu na Yehowa. 14 “‘Kana munzenza yina ke zinga ti beno to muntu yina ke zingaka na kati na beno katuka bandonga mingi ya bantu na beno ke zola kupesa mpi dikabu yina bo me yoka na tiya, bonso dikabu ya nsudi ya kitoko* sambu na Yehowa, yandi fwete sala kaka mutindu beno ke sala. 15 Nsiku ta vanda mosi sambu na beno bantu ya kele na dibundu mpi munzenza yina ke zinga na kati na beno. Yo ta vanda nsiku ya mvula na mvula sambu na bandonga na beno yonso ya bantu. Munzenza fwete vanda kiteso mosi ti beno na ntwala ya Yehowa. 16 Nsiku mpi nkanu fwete vanda mosi mpamba sambu na beno mpi sambu na munzenza yina ke zinga ti beno.’” 17 Yehowa tubilaka diaka Moize nde: 18 “Tubila bantu ya Izraele mpi songa bo nde, ‘Ntangu beno ta kota na insi yina mono ke nata beno, 19 mpi beno ta dia mampa* ya insi yina, beno fwete pesa Yehowa dikabu. 20 Beno fwete pesa dikabu ya fufu ya ntete ya bambuma na beno ya ntete yina beno me sala mampa ya kele bonso lupetu. Beno fwete pesa yo mutindu beno ke pesaka dikabu yina me katuka na kisika ya bo ke tutaka bambuma sambu na kukatula yo bampusu. 21 Beno fwete pesa ndambu ya fufu ya ntete ya bambuma na beno ya ntete bonso dikabu na Yehowa na bandonga na beno yonso ya bantu. 22 “‘Kansi, kana nge sala kifu mpi nge zitisa ve bansiku yai yonso ya Yehowa me tubila Moize, 23 mambu yonso yina Yehowa songaka beno na nzila ya Moize katuka na kilumbu yina Yehowa pesaka nsiku tii na bandonga na beno ya bantu yina ke kwisa, 24 mpi kana yo salamaka na kidiba mpi kimvuka ya bantu zabaka ve, kimvuka ya mvimba ya bantu fwete tambika mwana-ngombe ya bakala bonso dikabu ya kuyoka sambu yo pesa nsudi ya kitoko* sambu na Yehowa, kumosi ti dikabu na yo ya mbuma mpi dikabu na yo ya malafu na kulanda mutindu bo ke salaka mbala na mbala, mpi kupesa mwana-nkombo bonso dikabu sambu na disumu. 25 Nganga-nzambi ta fika masumu sambu na kimvuka ya mvimba ya bantu ya Izraele, mpi bo ta lolula bo, sambu yo vandaka kifu, mpi bo nataka bonso makabu na bo dikabu yina bo me yoka na tiya sambu na Yehowa mpi dikabu na bo sambu na disumu na ntwala ya Yehowa sambu na kifu na bo. 26 Bo ta lolula kimvuka ya mvimba ya bantu ya Izraele mpi munzenza yina ke zinga na kati na bo, sambu bantu yonso salaka yo na kidiba. 27 “‘Kana muntu* kusala disumu na kidiba, yandi fwete pesa nkombo ya nkento yina kele na mvula na yo ya ntete bonso dikabu sambu na disumu. 28 Nganga-nzambi ta fika masumu ya muntu* yina salaka kifu na mutindu yandi salaka disumu kukonda kukana na ntwala ya Yehowa, sambu na kufika disumu yina, ebuna bo ta lolula yandi yo. 29 Sambu na munkwa-nsi na kati ya bantu ya Izraele mpi munzenza yina ke zinga na kati na bo, nsiku fwete vanda mosi mpamba sambu na beno na yina me tala kusala diambu kukonda kukana. 30 “‘Kansi muntu* yina me sala disumu na luzolo yonso, yo vanda yandi kele munkwa-nsi to munzenza, yandi me vweza Yehowa mpi bo fwete katula* yandi na kati ya bantu na yandi. 31 Sambu yandi me mona mpamba mambu ya Yehowa ke tuba mpi yandi me fwa nsiku na yandi, bo fwete fwa kibeni muntu* yina. Kifu na yandi kele na ntu na yandi.’” 32 Ntangu bantu ya Izraele vandaka na ntoto-makanga, bo monaka muntu mosi ke lokuta bankuni na kilumbu ya Kisabatu. 33 Bantu yina monaka yandi ke lokuta bankuni nataka yandi na Moize, na Aroni, mpi na kimvuka ya mvimba ya bantu. 34 Bo tulaka bantu na kukeba yandi, sambu nsiku tubaka ve na sikisiki mambu yina bo fwete sala yandi. 35 Yehowa tubilaka Moize nde: “Bo fwete fwa kibeni muntu yina, mpi kimvuka ya mvimba ya bantu fwete losila yandi matadi na nganda ya camp.” 36 Yo yina, kimvuka ya mvimba ya bantu nataka yandi na nganda ya camp mpi losilaka yandi matadi ebuna yandi fwaka, kaka mutindu Yehowa songaka Moize. 37 Yehowa tubilaka diaka Moize nde: 38 “Tubila bantu ya Izraele mpi songa bo nde bo fwete sala malenda na nsongi ya bilele na bo na bandonga na bo yonso ya bantu, mpi bo fwete tula nsinga ya ble na zulu ya malenda na nsongi ya lele. 39 ‘Beno fwete vanda ti malenda yai na nsongi ya lele sambu beno mona yo mpi beno yibuka bansiku yonso ya Yehowa mpi kuzitisa yo. Beno fwete landa ve ntima mpi meso na beno, yina ke nata beno na kusala bizumba ya kimpeve. 40 Yo ta sadisa beno na kuyibuka, mpi beno ta zitisa bansiku na mono yonso mpi beno ta vanda santu sambu na Nzambi na beno. 41 Mono kele Yehowa Nzambi na beno, yina basisaka beno na insi ya Ezipte sambu mono vanda Nzambi na beno. Mono kele Yehowa Nzambi na beno.’” 
16 Ebuna Kora mwana ya Yisare, mwana ya Kohati, mwana ya Levi, telamaka kumosi ti Datani mpi Abirami bana ya Eliabi, mpi Oni mwana ya Peleti, yina vandaka bana ya Rubeni. 2 Bantu yai, kumosi ti babakala 250 ya Izraele, bamfumu ya bantu ya Izraele, bantu ya bo solaka na dibundu, babakala ya lukumu, bo telaminaka Moize. 3 Yo yina, bo vukanaka sambu na kutelamina Moize ti Aroni mpi tubilaka bo nde: “Beto me lemba beno! Kimvuka ya mvimba ya bantu kele santu, bo yonso, mpi Yehowa kele na kati na bo. Ebuna, sambu na nki beno ke kuditula na zulu ya dibundu ya Yehowa?” 4 Ntangu Moize waka mambu yai, yandi fukamaka mbala mosi luse na ntoto. 5 Ebuna yandi tubilaka Kora ti bantu yonso yina vandaka kukotila yandi nde: “Na suka, Yehowa ta songa nani kele muntu na yandi, nani kele santu, mpi nani fwete pusana pene-pene na yandi, ebuna muntu yina yandi ta sola, yandi muntu ta pusana pene-pene na yandi. 6 Beno sala diambu yai: Nge Kora ti bantu yina ke kotila nge, beno baka bima ya kunatila tiya, 7 beno tula tiya na kati, mpi beno tula ndumbu na zulu na yo mbasi na ntwala ya Yehowa, ebuna muntu yina Yehowa ta sola, yandi muntu kele santu. Beno bana ya Levi, beno me lutisa ndilu!” 8 Ebuna Moize tubilaka Kora nde: “Beno wa, pardo, beno bana ya Levi. 9 Keti yo kele diambu ya fioti mutindu Nzambi ya Izraele me kabulaka beno ti kimvuka ya bantu ya Izraele mpi me pesaka beno nzila ya kupusana pene-pene na yandi sambu na kusala kisalu ya nzo-tenta ya Yehowa mpi kutelama na ntwala ya kimvuka ya bantu sambu na kusadila bo, 10 mpi mutindu yandi me nataka nge ti bampangi na nge yonso bana ya Levi pene-pene na yandi? Keti beno ke meka mpi kubaka kinganga-nzambi? 11 Yo yina, nge ti bantu yonso ya me vukana yina ke kotila nge, beno ke nwanisa Yehowa. Ebuna Aroni kele nani sambu beno bokutila yandi?” 12 Na nima, Moize tindaka bantu na kubinga Datani ti Abirami bana ya Eliabi, kansi bo tubaka nde: “Beto ta kwisa ve! 13 Keti yo kele diambu ya fioti mutindu nge me basisaka beto na insi yina miliki* ti bwiki kele mingi sambu na kufwa beto na ntoto-makanga yai? Ntangu yai, keti nge ke zola mpi kudikumisa mfumu na beto na kingolo-ngolo?* 14 Na kutuba ya mbote, nge me nataka beto ve na insi yina miliki* ti bwiki kele mingi mpi nge me pesaka beto ve dikabu ya bilanga to ya kilanga ya vinu. Keti nge ke zola kutobula meso ya bantu yai? Beto ta kwisa ve!” 15 Yo yina, Moize waka makasi mingi mpi tubilaka Yehowa nde: “Kundima ve dikabu na bo ya mbuma. Mono me bakaka ve ata mpunda na bo mosi, mpi mono me salaka ve ata muntu mosi na kati na bo mbi.” 16 Na nima Moize tubilaka Kora nde: “Nge ti bantu yonso yina ke pesa nge maboko, beno kwisa kudimonisa mbasi na ntwala ya Yehowa, nge, bo, mpi Aroni. 17 Konso muntu fwete baka kima na yandi ya kunatila tiya mpi kutula ndumbu na zulu na yo, mpi konso muntu ta monisa kima na yandi ya kunatila tiya na ntwala ya Yehowa, bima ya kunatila tiya 250, kumosi ti nge mpi Aroni, konso muntu ti kima na yandi ya kunatila tiya.” 18 Yo yina konso muntu bakaka kima na yandi ya kunatila tiya, tulaka tiya mpi ndumbu na zulu na yo, mpi bo telamaka na munoko ya tenta ya lukutakanu kumosi ti Moize mpi Aroni. 19 Ntangu Kora vukisaka bantu yina vandaka kupesa yandi maboko sambu na kutelamina bo na munoko ya tenta ya lukutakanu, nkembo ya Yehowa kwisaka kumonika na kimvuka ya mvimba ya bantu. 20 Ebuna Yehowa tubilaka Moize ti Aroni nde: 21 “Beno kabwana ti kimvuka yai, sambu mono manisa bo na mbala mosi.” 22 Bo fukamaka luse na ntoto mpi bo tubaka nde: “O Nzambi, Nzambi yina ke pesaka bantu yonso luzingu,* keti disumu ya muntu mosi ta pusa nge na kuwila kimvuka ya mvimba ya bantu makasi?” 23 Ebuna Yehowa tubilaka Moize nde: 24 “Tubila kimvuka ya bantu mpi songa bo nde, ‘Beno katuka na nziunga ya batenta ya Kora, Datani, mpi Abirami!’” 25 Na nima, Moize telamaka mpi kwendaka kisika Datani ti Abirami vandaka, mpi bankuluntu ya Izraele kwendaka ti yandi. 26 Yandi songaka kimvuka ya bantu nde: “Pardo, beno katuka pene-pene ya batenta ya bantu yai ya mbi mpi beno simba ve bima na bo, sambu bo fwa beno ve sambu na masumu na bo yonso.” 27 Na mbala mosi bo katukaka pene-pene ya batenta ya Kora, Datani, ti Abirami, na balweka yonso, ebuna Datani ti Abirami basikaka, bo telamaka na munoko ya batenta na bo, kumosi ti bankento na bo, bana na bo, mpi bana na bo ya fioti. 28 Ebuna Moize tubaka nde: “Na diambu yai, beno ta zaba nde Yehowa muntu me tinda mono na kusala mambu yai yonso, nde mono ke sala yo ve na luzolo na mono mosi:* 29 Kana bantu yai kufwa mutindu bantu yonso ke fwaka mpi kana ndola na bo kele mutindu mosi ti ndola ya bantu yonso, tuba nde Yehowa tindaka mono ve. 30 Kansi, kana Yehowa kusala diambu mosi ya kuyituka sambu na bo mpi ntoto kukanguka* mpi kumina bo ti bima na bo yonso ebuna bo kulumuka ya moyo na Maziamu,* beno ta zaba kibeni nde bantu yai me sadila Yehowa mambu kukonda luzitu.” 31 Ntangu yandi manisaka kutuba mambu yai yonso, ntoto yina vandaka na nsi na bo pasukaka. 32 Ebuna ntoto kangukaka mpi minaka bo, kumosi ti bantu ya banzo na bo mpi konso muntu yina vandaka muntu ya Kora mpi bima na bo yonso. 33 Yo yina, bo ti bantu na bo yonso kulumukaka ya moyo na Maziamu, mpi ntoto fikaka bo, ebuna bo vilaka na kati ya dibundu. 34 Bantu ya Izraele yonso yina vandaka na nziunga na bo tinaka ntangu bo waka milolo na bo, sambu bo tubaka nde: “Beto ke wa boma nde ntoto kumina beto!” 35 Ebuna tiya katukaka na Yehowa mpi yokaka babakala 250 yina vandaka kupesa ndumbu. 36 Na nima Yehowa tubilaka Moize nde: 37 “Songa Eleazare, mwana ya nganga-nzambi Aroni na kukatula na tiya bima ya kunatila tiya, sambu yo kele santu. Songa yandi diaka na kupanza tiya ntama. 38 Bima ya kunatila tiya ya bantu yina fwaka sambu bo salaka disumu,* beno fwete kumisa yo manzanza ya fioti-fioti sambu na kupakula mesa-kimenga, sambu bo pesaka yo na ntwala ya Yehowa, mpi yo kumaka santu. Yo ta vanda kidimbu sambu na bantu ya Izraele.” 39 Yo yina, nganga-nzambi Eleazare bakaka bima ya kwivre ya kunatila tiya, yina bantu yina tiya yokaka pesaka, mpi tutaka yo sambu na kupakula mesa-kimenga, 40 kaka mutindu Yehowa songaka yandi na nzila ya Moize. Yo vandaka kuyibusa bantu ya Izraele nde muntu mosi ve ya kele ve ti nswa,* yina kele ve na kati ya bana ya Aroni fwete kwisa kuyoka ndumbu na ntwala ya Yehowa mpi nde muntu mosi ve fwete kuma bonso Kora ti bantu yina vandaka kukotila yandi. 41 Kaka na kilumbu yina landaka, kimvuka ya mvimba ya bantu ya Izraele yantikaka kubokutila Moize ti Aroni nde: “Beno zole bantu me fwa bantu ya Yehowa.” 42 Ntangu kimvuka ya bantu vukanaka sambu na kutelamina Moize ti Aroni, bo balukaka sambu na kutala na ndambu ya tenta ya lukutakanu, ebuna tala! dituti fikaka yo, mpi nkembo ya Yehowa yantikaka kumonika. 43 Moize ti Aroni kwendaka na ntwala ya tenta ya lukutakanu, 44 mpi Yehowa tubilaka Moize nde: 45 “Beno katuka na kati ya kimvuka yai ya bantu, sambu mono manisa bo na mbala mosi.” Bo fukamaka luse na ntoto. 46 Ebuna Moize tubilaka Aroni nde: “Baka kima ya kunatila tiya mpi tula tiya ya me katuka na mesa-kimenga na kati mpi tula ndumbu na zulu na yo mpi kwenda nswalu kisika kimvuka ya bantu kele mpi fika masumu sambu na bo, sambu Yehowa me wila bo makasi. Mpasi me yantika!” 47 Aroni bakaka yo na mbala mosi, kaka mutindu Moize tubaka, mpi yandi kwendaka ntinu na kati-kati ya dibundu, mpi tala! mpasi yantikaka na kati ya bantu. Yo yina, yandi tulaka ndumbu na kima ya kunatila tiya mpi yantikaka kufika masumu sambu na bantu. 48 Yandi telamaka kwaku bafwa kwaku bantu ya moyo, ebuna nsuka-nsuka mpasi yina manaka. 49 Ntalu ya bantu yina fwaka na mpasi yina vandaka 14 700, katula bantu yina fwaka sambu na Kora. 50 Nsuka-nsuka ntangu Aroni vutukaka kisika Moize vandaka na munoko ya tenta ya lukutakanu, mpasi yina vandaka me mana. 
17 Ebuna Yehowa tubilaka Moize nde: 2 Solula ti bantu ya Izraele mpi baka na maboko na bo nti mosi sambu na konso nzo ya batata na bo, na maboko ya bamfumu ya konso nzo ya batata na bo, banti 12 na kimvuka. Sonika zina ya konso muntu na nti na yandi. 3 Nge fwete sonika zina ya Aroni na nti ya Levi, sambu nti kele kaka mosi sambu na mfumu ya konso nzo ya batata na bo. 4 Tula banti yina na tenta ya lukutakanu na ntwala ya Kimbangi, kisika mono ke kudimonisaka na beno mbala na mbala. 5 Nti ya muntu yina mono ta sola ta basisa bintuntu, mpi mono ta sukisa kubokuta yina bantu ya Izraele ke bokutila mono, mpi yina bo ke bokutila beno mpi.” 6 Yo yina Moize solulaka ti bantu ya Izraele, ebuna bamfumu na bo yonso pesaka yandi banti, nti mosi sambu na konso mfumu ya nzo ya batata na bo, disongidila banti 12, mpi nti ya Aroni vandaka na kati ya banti na bo. 7 Ebuna Moize tululaka banti yina na ntwala ya Yehowa na tenta ya Kimbangi. 8 Na kilumbu yina landaka, ntangu Moize kotaka na tenta ya Kimbangi, nti ya Aroni sambu na nzo ya Levi basisaka matiti mpi yo vandaka kubasisa matiti ti bintuntu mpi yo vandaka kubuta bambuma ya amande ya kuyela. 9 Na nima, Moize bakaka banti yonso yina vandaka na ntwala ya Yehowa mpi nataka yo na bantu ya Izraele yonso. Bo talaka yo mpi konso muntu bakaka nti na yandi. 10 Na nima, Yehowa tubilaka Moize nde: “Vutula nti ya Aroni na ntwala ya Kimbangi sambu yo vanda kima ya bo fwete bumba bonso kidimbu sambu na bana ya kukolama, sambu kubokuta yina bo ke bokutila mono kumana mpi sambu bo fwa ve.” 11 Na mbala mosi Moize salaka kaka mutindu Yehowa songaka yandi. Yandi salaka kaka mutindu yina. 12 Ebuna bantu ya Izraele tubilaka Moize nde: “Ntangu yai beto ta fwa, beto ta mana kibeni, beto yonso ta mana! 13 Konso muntu yina ta pusana ata pene-pene ya nzo-tenta ya Yehowa, ta fwa! Keti beto fwete mana na kufwa mutindu yai?”

Yo ke tendula “Kuyoka,” disongidila, kupela tiya.
Yo ke monana bonso nde yo kele bantu yina vandaka ve bantu ya Izraele yina vandaka na kati na bo.
To “mioyo na beto.”
Deliumi to Bedeliumi kele mananasi ya nsudi ya kitoko ya bo ke salaka na budimbu ya banti ya nkaka.
To “ndesi ya bakala.”
To “yantikaka kubikula.”
Diboko mosi kele basantimetre 44,5. Tala Bangindu ya Ngika B14.
Homere mosi kele balitre 220. Tala Bangindu ya Ngika B14.
Yo ke tendula “Maziamu ya Nzala ya Bwimi.”
Na kisina, “Na nzo na mono ya mvimba, yandi ke kudimonisa muntu ya kwikama.”
Na kisina, “munoko na munoko.”
To “neige.”
To “Yehozue,” disongidila “Yehowa Kele Luguluku.”
To “kisika ya kukotila na Amati.”
Yo ke tendula “Kisuka ya Bambuma ya Vinu.”
To “bana ya.”
Na kisina, “sambu bo kele mampa na beto.”
Na kisina, “bonso muntu mosi.”
To “ntima ya mbote.”
To “na ntoto yai ya kukonda ngumba.”
Na kisina, “mono tombulaka diboko na mono.”
Na kisina, “sambu na kindumba na beno.”
To “kuvanda mbeni na mono.”
To “ya ke bwisa ntima; ya ke lembika.” Na kisina, “ya ke pemisa.”
Ndambu mosi na kati ya bandambu kumi ya efa kele balitre 2,2. Tala Bangindu ya Ngika B14.
Hini mosi kele balitre 3,67. Tala Bangindu ya Ngika B14.
To “ya ke bwisa ntima; ya ke lembika.” Na kisina, “ya ke pemisa.”
To “ya ke bwisa ntima; ya ke lembika.” Na kisina, “ya ke pemisa.”
To “ya ke bwisa ntima; ya ke lembika.” Na kisina, “ya ke pemisa.”
To “ya ke bwisa ntima; ya ke lembika.” Na kisina, “ya ke pemisa.”
To “madia.”
To “ya ke bwisa ntima; ya ke lembika.” Na kisina, “ya ke pemisa.”
To “moyo.”
To “moyo.”
To “moyo.”
To “fwa.”
To “moyo.”
To “mabele.”
To “kuyala beto na kingolo-ngolo?”
To “mabele.”
Na kisina, “Nzambi ya bampeve ya nsuni yonso.”
Na kisina, “na ntima na mono mosi.”
To “Sheole,” disongidila, maziamu ya bantu yonso. Tala Bantendula ya Bangogo.
Na kisina, “kukangula munoko na yo.”
To “Sheole,” disongidila, maziamu ya bantu yonso. Tala Bantendula ya Bangogo.
To “yina sadilaka mioyo na bo mosi disumu.”
Na kisina, “munzenza mosi ve.”
Na kisina, “munzenza mosi ve,” disongidila, muntu yina kele ve Mulevi.


^ (Kut. 20:1-29) Na ngonda ya ntete, kimvuka ya mvimba ya bantu ya Izraele kumaka na ntoto-makanga ya Zini, mpi bo yantikaka kuzinga na Kadeshi. Miriami fwaka na kisika yina mpi bo zikaka yandi kuna. 2 Ntangu yai, masa vandaka ve sambu na kimvuka ya bantu, ebuna bo vukanaka sambu na kutelamina Moize ti Aroni. 3 Bantu vandaka kuswanisa Moize nde: “A kana beto fwaka ntangu bampangi na beto fwaka na ntwala ya Yehowa! 4 Sambu na nki nge nataka dibundu ya Yehowa na ntoto-makanga yai sambu beto ti bitwisi na beto kufwa awa? 5 Sambu na nki nge basisaka beto na Ezipte mpi nge me nata beto na kisika yai ya mbi? Yo kele ve kisika ya kukuna bankeni, bafige, banti ya vinu mpi ya bagrenade, mpi masa ya kunwa kele ve.” 6 Na nima, Moize ti Aroni bikisaka dibundu mpi kwendaka na munoko ya tenta ya lukutakanu mpi bo fukamaka luse na ntoto, ebuna nkembo ya Yehowa yantikaka kumonana na bo. 7 Ebuna Yehowa tubilaka Moize nde: 8 Baka nti mpi binga kimvuka ya bantu na kuvukana, nge ti mpangi na nge Aroni, mpi beno tubila ditadi na meso na bo sambu yo basisa masa na yo, ebuna nge ta basisila bo masa na ditadi yina mpi nge ta pesa dibundu ti bitwisi na bo masa.” 9 Yo yina, Moize bakaka nti na ntwala ya Yehowa, kaka mutindu Nzambi songaka yandi. 10 Ebuna Moize ti Aroni bingaka dibundu na ntwala ya ditadi, mpi yandi tubilaka bo nde: “Beno wa ntangu yai, beno bankolami! Keti beto ta basisila beno masa na ditadi yai?” 11 Ebuna Moize tombulaka diboko na yandi mpi bulaka nti na yandi mbala zole na ditadi yina; masa mingi yantikaka kubasika, ebuna bantu ya Izraele mpi bitwisi na bo yantikaka kunwa masa. 12 Na nima, Yehowa tubilaka Moize ti Aroni nde: “Sambu beno me kwikila ve na mono mpi beno me santisa mono ve na meso ya bantu ya Izraele, beno ta kotisa ve dibundu yai na ntoto yina mono ta pesa bo.” 13 Yai kele bamasa ya Meriba,* kisika bantu ya Izraele swanisaka Yehowa, ebuna yandi santisamaka na kati na bo. 14 Na nima, katuka na Kadeshi Moize tindilaka ntotila ya Edomi binati-nsangu sambu na kusonga yandi nde: “Mpangi na nge Izraele ke tuba nde, ‘Nge me zaba mbote bampasi yonso yina beto me kutana ti yo. 15 Batata na beto kwendaka na Ezipte, mpi beto zingaka kuna bamvula* mingi, mpi bantu ya Ezipte niokulaka beto ti batata na beto. 16 Nsuka-nsuka, beto didilaka Yehowa, yandi waka beto, tindaka wanzio, ebuna yandi basisaka beto na Ezipte, mpi ntangu yai beto kele na Kadeshi, mbanza yina kele na bandilu ya teritware na nge. 17 Pardo, pesa beto nzila ya kuluta na insi na nge. Beto ta luta ve ata na kilanga mosi to na kilanga ya vinu, mpi beto ta nwa ve masa ata ya dibulu mosi. Beto ta luta na Nzila ya Ntotila, beto ta baluka ve na diboko ya kitata to ya kimama tii kuna beto ta luta na teritware na nge.’” 18 Kansi, Edomi tubilaka yandi nde: “Nge ta luta ve na teritware na beto. Kana nge luta, mono ta basika ti mbele ya bitumba sambu na kukutana ti nge.” 19 Ebuna bantu ya Izraele tubilaka yandi nde: “Beto ta kwenda na nzila ya nene, mpi kana beto ti bitwisi na beto kunwa masa na nge, beto ta futa sambu na yo. Kima ya beto ke zola kele kaka kuluta na makulu.” 20 Kansi, yandi tubaka nde: “Nge ta luta ve.” Ebuna Edomi basikaka ti bantu mingi mpi basoda* ya ngolo sambu na kukutana ti yandi. 21 Na mutindu yina, Edomi buyaka kupesa Izraele nzila ya kuluta na teritware na yandi; yo yina, Izraele balukaka mpi lutaka na nzila ya nkaka. 22 Bantu ya Izraele, kimvuka ya mvimba ya bantu, katukaka na Kadeshi mpi kwisaka na Ngumba ya Ore. 23 Ebuna Yehowa tubilaka Moize ti Aroni na Ngumba ya Ore, na bandilu ya insi ya Edomi nde: 24 “Bo ta vukisa Aroni ti bantu na yandi.* Yandi ta kota ve na insi yina mono ta pesa bantu ya Izraele, sambu beno zole kolamaka na nsiku na mono ya ke tadila bamasa ya Meriba. 25 Baka Aroni ti mwana na yandi Eleazare mpi nata bo na Ngumba ya Ore. 26 Katula Aroni bilele na yandi ya kinganga-nzambi mpi lwatisa yo mwana na yandi Eleazare, ebuna Aroni ta fwa kuna.”* 27 Yo yina, Moize salaka kaka mutindu Yehowa songaka yandi, mpi bo tombukaka na Ngumba ya Ore na meso ya kimvuka ya mvimba ya bantu. 28 Ebuna Moize katulaka Aroni bilele na yandi mpi lwatisaka yo mwana na yandi Eleazare. Na nima, Aroni fwaka kuna na nsongi ya ngumba. Ebuna Moize ti Eleazare kwisaka kukulumuka na ngumba. 29 Ntangu kimvuka ya mvimba ya bantu monaka nde Aroni me fwa, nzo ya mvimba ya Izraele dilaka yandi bilumbu 30.

Yo ke tendula “Kuswana.”
Na kisina, “bilumbu.”
Na kisina, “diboko.”
Yai mutindu ya kifwani ya kutubila lufwa.
Na kisina, “bo ta vukisa yandi mpi yandi ta fwa kuna.”


^ (Kut. 21:1-35) Ntangu ntotila ya Aradi, muntu ya Kanana, yina vandaka kuzinga na Negebi, waka nde Izraele kwisaka na nzila ya Atarimi, yandi nwanisaka Izraele mpi nataka bantu ya nkaka bonso bampika. 2 Yo yina Izraele salaka lusilu yai na Yehowa: “Kana nge pesa bantu yai na maboko na mono, mono ta fwa kibeni bambanza na bo.” 3 Yehowa waka ndinga ya Izraele mpi pesaka bantu ya Kanana na maboko na bo, ebuna bantu ya Izraele fwaka bo ti bambanza na bo. Yo yina bo pesaka kisika yina zina Orma.* 4 Ntangu bo landaka kusala nzietelo na bo katuka na Ngumba ya Ore na nzila ya Nzadi-Mungwa ya Mbwaki sambu na kuziunga insi ya Edomi, bantu* lembaka sambu na nzietelo. 5 Bo landaka kutuba mambu ya mbi sambu na Nzambi mpi Moize nde: “Sambu na nki beno basisaka beto na Ezipte sambu beto fwa na ntoto-makanga? Madia mpi masa kele ve, mpi beto* me kuma kumenga dimpa yai ya nzanzi.” 6 Ebuna Yehowa tindaka banioka ya ndikila* na kati ya bantu, mpi yo vandaka kutatika bo, yo yina bantu mingi ya Izraele fwaka. 7 Ebuna bantu kwisaka na Moize mpi tubaka nde: “Beto me sala disumu na mutindu beto me tuba mambu ya mbi sambu na Yehowa mpi sambu na nge. Bondila Yehowa sambu yandi katula banioka na kati na beto.” Ebuna Moize bondilaka Nzambi sambu na bo. 8 Na nima Yehowa tubilaka Moize nde: “Sala kifwanisu ya nioka ya ndikila* mpi tula yo na nti. Ebuna kana nioka me tatika muntu, yandi fwete tala yo sambu yandi bikala na luzingu.” 9 Na mbala mosi Moize salaka nioka ya kwivre mpi tulaka yo na nti; konso ntangu yina nioka vandaka kutatika muntu, kana yandi tala nioka yina ya kwivre, yandi vandaka kuguluka. 10 Na nima, bantu ya Izraele katukaka pana mpi salaka camp na Oboti. 11 Bo katukaka na Oboti mpi salaka camp na Iye-abarimi, na ntoto-makanga yina ke talana ti Moabi, na ndambu ya esti. 12 Bo katukaka kuna mpi salaka camp pene-pene ya Muwanda ya Zeredi. 13 Bo katukaka kuna mpi salaka camp pene-pene ya Arnoni, yina kele na ntoto-makanga yina ke yantika na ndilu ya bantu ya Amore, sambu Arnoni kele ndilu ya Moabi, na kati ya Moabi mpi bantu ya Amore. 14 Yo yina mukanda ya Bitumba ya Yehowa ke tubila “Vahebi na Sufa mpi miwanda ya Arnoni, 15 mpi ngumba ya miwanda, yina ke kwenda tii na kisika yina Are kele mpi yo ke kutana ti ndilu ya Moabi.” 16 Na nima, bo kwendaka na Beere. Yai dibulu ya masa yina Yehowa tubilaka Moize sambu na yo nde: “Vukisa bantu, mpi bika nde mono pesa bo masa.” 17 Na ntangu yina, Izraele yimbaka nkunga yai: “Basisa masa, O dibulu!—Beno yimbila* yo! 18 Dibulu yina bamfumu timunaka, yina bantu ya lukumu timunaka, Ti nti ya kimfumu mpi ti banti na bo mosi.” Na nima bo katukaka na ntoto-makanga mpi kwendaka na Matana, 19 bo katukaka na Matana mpi kwendaka na Nahalieli, mpi bo katukaka na Nahalieli mpi kwendaka na Bamoti. 20 Bo katukaka na Bamoti mpi kwendaka na muwanda yina kele na ntoto* ya Moabi, na nsongi ya Pisga, yina ke monanaka na Yeshimoni.* 21 Ebuna Izraele tindaka binati-nsangu sambu na kusonga Sihoni, ntotila ya bantu ya Amore, nde: 22 “Pesa beto nzila ya kuluta na insi na nge. Beto ta baluka ve sambu na kuluta na bilanga to na kilanga mosi ya vinu. Beto ta nwa ve masa ata ya dibulu mosi. Beto ta tambula na Nzila ya Ntotila tii kuna beto ta luta teritware na nge.” 23 Kansi Sihoni pesaka ve Izraele nzila ya kuluta na teritware na yandi. Nkutu, yandi vukisaka bantu na yandi yonso mpi kwendaka kunwanisa Izraele na ntoto-makanga ebuna yandi kumaka na Yahasi mpi yantikaka kunwanisa Izraele. 24 Kansi Izraele bedisaka yandi na mbele ya bitumba mpi bakaka insi na yandi katuka na Arnoni tii na Yaboki, pene-pene ya bantu ya Amoni, sambu Yazere kele na bandilu ya teritware ya bantu ya Amoni. 25 Yo yina bantu ya Izraele bakaka bambanza yai yonso, mpi bo yantikaka kuzinga na bambanza yonso ya bantu ya Amore, na Eshboni mpi na babwala yonso yina kele na nziunga na yo. 26 Sambu Eshboni vandaka mbanza ya Sihoni, ntotila ya bantu ya Amore, yina nwanaka ti ntotila ya Moabi mpi bakaka ntoto na yandi yonso tii na Arnoni. 27 Diambu yai me basisaka kingana yai ya kuvweza: “Beno kwisa na Eshboni. Bika bo tunga mbanza ya Sihoni mpi bo kumisa yo ngolo. 28 Sambu tiya basikaka na Eshboni, ludimi ya tiya katukaka na bwala Sihoni. Yo me yoka Are ya Moabi, bamfumu ya bisika ya kunanguka ya Arnoni. 29 Mawa na nge, Moabi! O beno bantu ya Kemoshi, bo ta fwa beno! Yandi ke kumisa bana na yandi ya babakala bantu ya ke tina mpi bana na yandi ya bankento bampika ya Sihoni, ntotila ya bantu ya Amore. 30 Bika beto losila bo batolo-tolo; Bo ta fwa Eshboni tii na Diboni; Bika beto bikisa yo mpamba tii na Nofa; Tiya ta panzana tii na Medeba.” 31 Ebuna Izraele yantikaka kuzinga na insi ya bantu ya Amore. 32 Moize tindaka bantu ya nkaka sambu na kutala Yazere na mayele. Bo botulaka babwala yina vandaka na nziunga na yo mpi bo kulaka bantu ya Amore yina vandaka pana. 33 Na nima, bo balukaka mpi tombukaka na nzila ya Bashani. Ebuna Ogi ntotila ya Bashani basikaka ti bantu na yandi yonso sambu na kunwanisa bo na Edrei. 34 Yehowa tubilaka Moize nde: “Kuwa yandi boma ve, sambu mono ta pesa yandi, bantu na yandi yonso, mpi insi na yandi, na maboko na nge; mpi nge ta sala yandi kaka mutindu nge salaka Sihoni, ntotila ya bantu ya Amore, yina vandaka kuzinga na Eshboni.” 35 Yo yina bo fwaka yandi, ti bana na yandi mpi bantu na yandi yonso, tii kuna ata muntu na yandi mosi ve gulukaka, ebuna bo bakaka insi na yandi.

Yo ke tendula “Ya Bo Fwete Fwa.”
To “moyo ya bantu.”
To “mioyo na beto.”
To “ya makasi.”
To “ya makasi.”
Na kisina, “pesa mvutu na.”
Na kisina, “nseke.”
To mbala ya nkaka, “ntoto ya zelo na zelo; ntoto-makanga.”


^ (Kut. 27:1-23) Ebuna bana-bankento ya Selofehadi, mwana ya Hefere, mwana ya Gileadi, mwana ya Makire, mwana ya Manase, na mabuta ya Manase mwana ya Yozefi, pusanaka pene-pene. Bazina ya bana na yandi ya bankento vandaka Mala, Noa, Ogla, Milka, mpi Tirsa. 2 Bo telamaka na ntwala ya Moize, ya nganga-nzambi Eleazare, ya bamfumu, mpi ya kimvuka ya mvimba ya bantu na munoko ya tenta ya lukutakanu, mpi bo tubaka nde: 3 Tata na beto fwaka na ntoto-makanga, kansi yandi vandaka ve na kimvuka ya bantu yina vukanaka sambu na kutelamina Yehowa, bantu yina vandaka kukotila Kora, kansi yandi fwaka sambu na disumu na yandi mosi mpi yandi vandaka ve ti bana-babakala. 4 Sambu na nki zina ya tata na beto fwete vila na dibuta na yandi sambu yandi vandaka ve ti mwana-bakala? Pesa beto ntoto na kati ya bampangi ya tata na beto.” 5 Moize nataka diambu na bo na ntwala ya Yehowa. 6 Ebuna Yehowa tubilaka Moize nde: 7 Bana-bankento ya Selofehadi me tuba mbote. Nge fwete pesa bo kibeni ntoto bonso dikabu na kati ya bampangi ya tata na bo, mpi nge fwete pesa bo dikabu ya tata na bo. 8 Songa bantu ya Izraele nde, ‘Kana bakala mosi me fwa mpi yandi kele ve na mwana-bakala, beno fwete pesa dikabu na yandi na mwana na yandi ya nkento. 9 Ebuna kana yandi kele ve na mwana-nkento, beno ta pesa dikabu na yandi na bampangi na yandi ya babakala. 10 Kana yandi kele ve na bampangi ya babakala, beno ta pesa dikabu na yandi na bampangi ya babakala ya tata na yandi. 11 Kana tata na yandi kele ve na bampangi ya babakala, beno ta pesa dikabu na yandi na mpangi na yandi ya menga kibeni na dibuta na yandi, mpi yandi ta baka yo. Nkanu yai ta vanda nsiku sambu na bantu ya Izraele, kaka mutindu Yehowa me songa Moize.’” 12 Na nima Yehowa tubilaka Moize nde: “Tombuka na ngumba yai ya Abarimi, mpi tala insi yina mono ta pesa bantu ya Izraele. 13 Ntangu nge ta mona yo, bo ta vukisa nge mpi ti bantu na nge,* kaka mutindu bo vukisaka mpangi na nge Aroni ti bantu na yandi, 14 sambu ntangu bantu ya Izraele swanisaka mono na ntoto-makanga ya Zini, beno kolamaka na nsiku na mono mpi beno santisaka mono ve na ntwala na bo ntangu mono basisaka masa. Yai masa ya Meriba na Kadeshi na ntoto-makanga ya Zini.” 15 Ebuna Moize tubilaka Yehowa nde: 16 “Bika nde Yehowa, Nzambi yina ke pesaka bantu yonso luzingu,* kutula muntu yina ta twadisa bantu ya Izraele, 17 yina ta basika mpi ta kota na ntwala na bo mpi yina ta basisa bo mpi ta kotisa bo, sambu kimvuka ya bantu ya Yehowa kukuma ve bonso mameme yina me konda ngungudi.” 18 Ebuna Yehowa tubilaka Moize nde: “Baka Yozue mwana ya Nuni, muntu yina kele ti mpeve, mpi tula yandi maboko. 19 Na nima, tedimisa yandi na ntwala ya nganga-nzambi Eleazare mpi na ntwala ya kimvuka ya mvimba ya bantu, mpi nge fwete tula yandi bonso ntwadisi na meso na bo. 20 Nge fwete pesa yandi ndambu ya kiyeka* na nge, sambu kimvuka ya mvimba ya bantu ya Izraele kuwila yandi. 21 Yandi ta telama na ntwala ya nganga-nzambi Eleazare, yina ta yula sambu na yandi na nsadisa ya lusambisu ya Urimi na ntwala ya Yehowa. Bo ta basika na kulanda nsiku na yandi mpi bo ta kota na kulanda nsiku na yandi, yandi ti bantu yonso ya Izraele yina kele ti yandi mpi kimvuka ya mvimba ya bantu.” 22 Yo yina Moize salaka kaka mutindu Yehowa songaka yandi. Yandi bakaka Yozue mpi tedimisaka yandi na ntwala ya nganga-nzambi Eleazare mpi na ntwala ya kimvuka ya mvimba ya bantu, 23 ebuna yandi tulaka yandi maboko mpi tulaka yandi bonso ntwadisi, kaka mutindu Yehowa tubaka na nzila ya Moize.

Yai mutindu ya kifwani ya kutubila lufwa.
Na kisina, “Nzambi ya bampeve ya nsuni yonso.”
To “lukumu.”


^ (Kut. 31:1-54) Ebuna Yehowa songaka Moize nde: 2 Vutula mbi na bantu ya Madiani sambu na bantu ya Izraele. Na nima, bo ta vukisa nge ti bantu na nge.”* 3 Ebuna Moize tubilaka bantu nde: “Beno pesa babakala yina kele na kati na beno binwaninu sambu na kunwana* ti Madiani mpi bo vutudila Madiani mbi sambu na Yehowa. 4 Na konso dikanda na kati ya makanda yonso ya Izraele, beno fwete tinda bantu 1 000 na bitumba.” 5 Yo yina, na kati ya mafunda ya Izraele, bo solaka bantu 1 000 na konso dikanda, bantu 12 000 yina vandaka ti binwaninu sambu na bitumba.* 6 Ebuna Moize tindaka bo na bitumba, bantu 1 000 na konso dikanda, kumosi ti Fineasi mwana ya Eleazare nganga-nzambi ya bitumba, yina bisadilu ya santu mpi bampungi ya kubingila bantu vandaka na maboko na yandi. 7 Bo nwanaka bitumba ti Madiani, kaka mutindu Yehowa songaka Moize, mpi bo fwaka babakala yonso. 8 Kumosi ti bantu ya nkaka yina bo fwaka, bo fwaka bantotila ya Madiani, disongidila, Evi, Rekemi, Sure, Hure, mpi Reba, bantotila tanu ya Madiani. Bo fwaka mpi Balami mwana ya Beore na mbele ya bitumba. 9 Kansi bantu ya Izraele nataka bankento ti bana ya Madiani na kimpika. Bo botulaka mpi bambisi na bo yonso ya bwala, bitwisi na bo yonso, mpi bima na bo yonso. 10 Bambanza na bo yonso yina bo vandaka kuzinga mpi bacamp na bo yonso,* bo yokaka yo tiya. 11 Ebuna bo bakaka bima yonso yina bo botulaka, bantu ti bambisi. 12 Na nima, bo bakaka bampika ti bima yina bo botulaka mpi bo nataka bo na Moize, na nganga-nzambi Eleazare, mpi na kimvuka ya bantu ya Izraele, na camp na ntoto ya zelo na zelo ya Moabi pene-pene ya Yordani, na Yeriko. 13 Ebuna Moize ti nganga-nzambi Eleazare mpi bamfumu yonso ya bantu ya Izraele basikaka sambu na kukutana ti bo na nganda ya camp. 14 Kansi Moize waka makasi sambu na bantu yina bo tulaka na kutwadisa bantu yina kwendaka na bitumba, bamfumu ya mafunda mpi bamfumu ya bankama yina vandaka kuvutuka na bitumba. 15 Moize tubilaka bo nde: “Keti beno me bika bankento yonso na luzingu? 16 Si bo bantu landaka mambu yina Balami tubaka mpi pusaka bantu ya Izraele na kusadila Yehowa mambu kukonda kwikama na diambu ya Peore, ebuna mpasi bwilaka kimvuka ya bantu ya Yehowa. 17 Ntangu yai beno fwete fwa bana-babakala yonso mpi konso nkento yina me vukisaka nitu ti bakala. 18 Kansi, beno lenda bika na luzingu bana-bankento yonso yina me vukisaka ve nitu ti babakala. 19 Beno fwete bikala na nganda ya camp bilumbu nsambwadi. Konso muntu yina fwaka muntu* ya nkaka mpi konso muntu yina simbaka muntu ya kufwa fwete kudikumisa bunkete na kilumbu ya tatu mpi na kilumbu ya nsambwadi, beno ti bampika na beno. 20 Beno fwete kumisa bunkete konso lele, konso kima ya bo me sala na mpusu, konso kima ya bo me sala na mika ya nkombo, mpi konso kima ya bo me sala na dibaya.” 21 Ebuna nganga-nzambi Eleazare tubilaka basoda yina katukaka na bitumba nde: “Yai nsiku yina Yehowa pesaka Moize, 22 ‘Kaka wolo, arza, kwivre, kibende, eteni, mpi plomb, 23 konso kima yina lenda pia ve na tiya, beno fwete yoka yo tiya,* mpi yo ta vanda bunkete. Kansi, beno fwete kumisa yo mpi bunkete na masa ya kukumisa bunkete. Konso kima yina lenda pia tiya, beno fwete lutisa yo na masa. 24 Mpi beno fwete yobisa bilele na beno na kilumbu ya nsambwadi mpi kuvanda bunkete, na nima beno lenda kota na camp.’” 25 Ebuna Yehowa tubilaka Moize nde: 26 “Tanga bima yina bo me botula, tanga bampika ya bantu mpi bambisi; sala yo ti nganga-nzambi Eleazare mpi bamfumu ya banzo ya batata ya bantu ya Izraele. 27 Na nima, kabisa bima yina bo botulaka na bandambu zole mpi kabudila yo basoda yina kwendaka na bitumba ti bantu ya Izraele yonso ya nkaka yina me bikala. 28 Nge ta baka moyo* mosi na kati ya mioyo 500, ya bantu, ya bangombe, ya bampunda, mpi ya mameme, na maboko ya basoda yina kwendaka na bitumba, bonso mpaku sambu na Yehowa. 29 Nge ta baka yo na dikabu na bo mpi nge ta pesa yo na nganga-nzambi Eleazare bonso dikabu ya Yehowa. 30 Na dikabu yina bo pesaka bantu ya Izraele, nge ta baka ndambu mosi na kati ya bandambu 50, ya bantu, ya bangombe, ya bampunda, ya mameme, mpi ya bambisi ya bwala ya mitindu yonso, mpi nge ta pesa yo na Balevi, yina ke salaka bisalu ya me tala nzo-tenta ya Yehowa.” 31 Ebuna Moize ti nganga-nzambi Eleazare salaka kaka mutindu Yehowa songaka Moize. 32 Bima yina bo botulaka, bima yina bikalaka na bima yina bantu ya katukaka na bitumba bakaka, vandaka: mameme 675 000, 33 bangombe 72 000, 34 mpi bampunda 61 000. 35 Bankento yina vukisaka ve nitu ti babakala vandaka bankento* 32 000. 36 Ndambu yina vandaka dikabu ya bantu yina kwendaka na bitumba vandaka mameme 337 500. 37 Mpaku ya Yehowa yina bo bakaka na mameme vandaka bitwisi 675. 38 Bangombe vandaka 36 000, mpi mpaku na yo yina bo bakaka sambu na Yehowa vandaka bangombe 72. 39 Bampunda vandaka 30 500, mpi mpaku na yo yina bo bakaka sambu na Yehowa vandaka bampunda 61. 40 Bantu* vandaka 16 000, mpi mpaku na bo yina bo bakaka sambu na Yehowa vandaka bantu* 32. 41 Na nima, Moize pesaka nganga-nzambi Eleazare mpaku bonso dikabu ya Yehowa, kaka mutindu Yehowa songaka Moize. 42 Na dikabu ya bantu ya Izraele, yina Moize kabulaka ti dikabu ya bantu yina kwendaka na bitumba, 43 dikabu yina vandaka: mameme 337 500, 44 bangombe 36 000, 45 bampunda 30 500, 46 mpi bantu* 16 000. 47 Ebuna na dikabu ya Izraele, Moize bakaka ndambu mosi na kati ya bandambu 50, ya bantu mpi ya bambisi, mpi yandi pesaka yo na Balevi, yina ke salaka kisalu ya me tala nzo-tenta ya Yehowa, kaka mutindu Yehowa songaka Moize. 48 Ebuna bantu ya bo solaka yina vandaka na kati ya mafunda ya basoda, bamfumu ya mafunda mpi bamfumu ya bankama, kwisaka na Moize, 49 mpi bo tubilaka yandi nde: “Bansadi na nge me tanga babakala ya bitumba yina kele na nsi ya kiyeka na beto, mpi ata muntu mosi ve me konda na kati beto. 50 Yo yina, bika beto pesa bonso dikabu ya Yehowa, bima yina beto bakaka, bima ya wolo, mayaka ya makulu, mitaku, balupetu ya kutudila kidimbu, bima-makutu, mpi bima ya nkaka ya kukumisa nitu kitoko, sambu na kufika masumu na beto* na ntwala ya Yehowa.” 51 Yo yina, Moize mpi nganga-nzambi Eleazare ndimaka wolo yina bo pesaka, bima yonso ya kukumisa nitu kitoko. 52 Wolo yonso ya dikabu yina bo pesaka Yehowa vandaka bashekele* 16 750, yina katukaka na bamfumu ya mafunda mpi na bamfumu ya bankama. 53 Konso soda bakaka dikabu na yandi ya bima yina bo botulaka. 54 Moize ti nganga-nzambi Eleazare ndimaka wolo yina katukaka na bamfumu ya mafunda mpi na bamfumu ya bankama mpi nataka yo na tenta ya lukutakanu sambu yo vanda kima ya kuyibuka* sambu na bantu ya Izraele na ntwala ya Yehowa.

Yai mutindu ya kifwani ya kutubila lufwa.
To “sambu na kisalu ya kisoda mpi kunwana.”
To “sambu na kisalu ya kisoda.”
To “bacamp na bo yonso yina bo ziungaka ti bibaka.”
To “moyo.”
Na kisina, “lutisa yo na tiya.”
Tala Bantendula ya Bangogo.
To “mioyo.”
To “Mioyo ya bantu.”
To “mioyo.”
To “mioyo ya bantu.”
To “ya mioyo na beto.”
Shekele mosi kele bagrame 11,4. Tala Bangindu ya Ngika B14.
To “yo vanda ngibusa.”


^ (Kul. 34:1-12) Ebuna Moize katukaka na ntoto ya zelo na zelo ya Moabi mpi tombukaka na Ngumba ya Nebo, na nsongi ya Pisga, yina kele na ntwala ya Yeriko. Yehowa songaka yandi insi ya mvimba, katuka Gileadi tii na Dani, 2 Naftali ya mvimba, insi ya Efrayimi ti ya Manase, mpi insi ya mvimba ya Yuda tii na nzadi-mungwa ya westi,* 3 Negebi mpi Distrike ya Yordani, muwanda ya Yeriko, mbanza ya maba, tii na Soare. 4 Ebuna Yehowa tubilaka yandi nde: “Yai kele insi yina mono zengaka kieleka na Abrahami, Izaki, mpi Yakobi nde, ‘Mono ta pesa yo na bana* na nge.’ Mono me bika nde nge mona yo na meso na nge mosi, kansi nge ta sabuka ve sambu na kukota kuna.” 5 Na nima, Moize nsadi ya Yehowa fwaka kuna na insi ya Moabi kaka mutindu Yehowa tubaka. 6 Yandi zikaka yandi na muwanda na insi ya Moabi, yina ke talana ti Bete-peore, mpi ata muntu mosi ve me zaba kisika yina maziamu na yandi kele tii bubu yai. 7 Moize vandaka ti bamvula 120 ntangu yandi fwaka. Meso na yandi lembaka ve, mpi ngolo na yandi manaka ve. 8 Bantu ya Izraele dilaka Moize na ntoto ya zelo na zelo ya Moabi bilumbu 30. Ebuna bilumbu ya kudila mpi ya mafwa ya Moize manaka. 9 Yozue mwana ya Nuni vandaka na mayele mingi,* sambu Moize tulaka yandi diboko; ebuna bantu ya Izraele yantikaka kuwila yandi, mpi bo salaka kaka mutindu Yehowa songaka Moize. 10 Kansi ata mbikudi mosi ve me basikaka diaka na Izraele bonso Moize, yina Yehowa zabaka meso na meso. 11 Yandi salaka bidimbu yonso mpi bimangu yina Yehowa tindaka yandi na kusala na insi ya Ezipte, na Farao mpi na bansadi na yandi yonso, mpi na insi na yandi ya mvimba, 12 ti diboko ya ngolo mpi ngolo ya ke pesa boma yina Moize monisaka na meso ya Izraele ya mvimba.

Disongidila, Nzadi-Mungwa ya Nene, Nzadi-Mungwa ya Mediterane.
Na kisina, “nkuna.”
To “mayele yina Nzambi pesaka.”


^ (Kuy. 5:1-9:29) Yai mukanda ya ke tubila luzingu ya Adami. Na kilumbu yina Nzambi gangaka Adami, yandi salaka Adami na kifwani ya Nzambi. 2 Yandi gangaka bo bakala ti nkento. Na kilumbu yina yandi gangaka bo, yandi sakumunaka bo mpi pesaka bo zina Muntu.* 3 Adami zingaka bamvula 130 mpi na nima yandi butaka mwana mosi ya bakala yina me fwanana ti yandi, na kifwani na yandi, mpi yandi pesaka yandi zina Seti. 4 Na nima ya kubuta Seti, Adami zingaka bamvula 800. Mpi yandi butaka bana ya babakala ti ya bankento. 5 Ebuna bilumbu yonso ya luzingu ya Adami vandaka bamvula 930, mpi na nima yandi fwaka. 6 Seti zingaka bamvula 912 mpi na nima yandi butaka Enosi. 7 Na nima ya kubuta Enosi, Seti zingaka bamvula 807. Mpi yandi butaka bana ya babakala ti ya bankento. 8 Ebuna bilumbu yonso ya luzingu ya Seti vandaka bamvula 912, mpi na nima yandi fwaka. 9 Enosi zingaka bamvula 90 mpi na nima yandi butaka Kenani. 10 Na nima ya kubuta Kenani, Enosi zingaka bamvula 815. Mpi yandi butaka bana ya babakala ti ya bankento. 11 Ebuna bilumbu yonso ya luzingu ya Enosi vandaka bamvula 905, mpi na nima yandi fwaka. 12 Kenani zingaka bamvula 70 mpi na nima yandi butaka Mahalalele. 13 Na nima ya kubuta Mahalalele, Kenani zingaka bamvula 840. Mpi yandi butaka bana ya babakala ti ya bankento. 14 Ebuna bilumbu yonso ya luzingu ya Kenani vandaka bamvula 910, mpi na nima yandi fwaka. 15 Mahalalele zingaka bamvula 65 mpi na nima yandi butaka Yaredi. 16 Na nima ya kubuta Yaredi, Mahalalele zingaka bamvula 830. Mpi yandi butaka bana ya babakala ti ya bankento. 17 Ebuna bilumbu yonso ya luzingu ya Mahalalele vandaka bamvula 895, mpi na nima yandi fwaka. 18 Yaredi zingaka bamvula 162 mpi na nima yandi butaka Enoki. 19 Na nima ya kubuta Enoki, Yaredi zingaka bamvula 800. Mpi yandi butaka bana ya babakala ti ya bankento. 20 Ebuna bilumbu yonso ya luzingu ya Yaredi vandaka bamvula 962, mpi na nima yandi fwaka. 21 Enoki zingaka bamvula 65 mpi na nima yandi butaka Metusela. 22 Na nima ya kubuta Metusela, Enoki landaka kutambula ti Nzambi ya kieleka* bamvula 300. Mpi yandi butaka bana ya babakala ti ya bankento. 23 Ebuna bilumbu yonso ya luzingu ya Enoki vandaka bamvula 365. 24 Enoki landaka kutambula ti Nzambi ya kieleka. Na nima yandi vandaka diaka ve, sambu Nzambi bakaka yandi. 25 Metusela zingaka bamvula 187 mpi na nima yandi butaka Lameki. 26 Na nima ya kubuta Lameki, Metusela zingaka bamvula 782. Mpi yandi butaka bana ya babakala ti ya bankento. 27 Ebuna bilumbu yonso ya luzingu ya Metusela vandaka bamvula 969, mpi na nima yandi fwaka. 28 Lameki zingaka bamvula 182 mpi na nima yandi butaka mwana mosi ya bakala. 29 Yandi pesaka yandi zina Noa,* mpi yandi tubaka nde: “Mwana yai ta lembika beto na kisalu na beto ya ngolo mpi na kisalu ya mpasi ya maboko na beto sambu na ntoto yai ya Yehowa me singaka.” 30 Na nima ya kubuta Noa, Lameki zingaka bamvula 595. Mpi yandi butaka bana ya babakala ti ya bankento. 31 Ebuna bilumbu yonso ya luzingu ya Lameki vandaka bamvula 777, mpi na nima yandi fwaka. 32 Na nima ya kulungisa bamvula 500, Noa butaka Semi, Kami, mpi Yafeti. 
6 Ntangu bantu yantikaka kukuma mingi na ntoto mpi bo butaka bana-bankento, 2 bana ya Nzambi ya kieleka* yantikaka kumona nde bana-bankento vandaka kitoko. Ebuna bo yantikaka kubaka bankento, yonso yina bo vandaka kusola. 3 Na nima Yehowa tubaka nde: “Mpeve na mono ta kanga ve ntima kukonda nsuka sambu na muntu, sambu yandi kele kaka nsuni.* Yo yina bilumbu na yandi ta vanda bamvula 120.” 4 Banefilimi* vandaka na ntoto na bilumbu yina mpi na nima na yo. Na ntangu yina bana ya Nzambi ya kieleka landaka kuvukisa nitu ti bana-bankento, mpi bana-bankento yai butilaka bo bana-babakala. Bo vandaka bantu ya ngolo ya ntangu ya ntama, babakala ya lukumu. 5 Yo yina, Yehowa monaka nde mambi ya muntu vandaka mingi na ntoto, mpi nde mabanza yonso ya ntima na yandi vandaka kaka mbi ntangu yonso. 6 Yehowa waka mawa sambu yandi salaka bantu na ntoto, mpi yandi waka mawa na ntima.* 7 Yo yina Yehowa tubaka nde: “Mono ta katula na ntoto bantu yina mono gangaka, muntu kumosi ti bambisi ya bwala, bambisi ya ke tambulaka divumu na ntoto, mpi bigangwa ya ke pumbukaka, sambu mono kele na mawa na mutindu mono salaka bo.” 8 Kansi Noa ndimamaka na meso ya Yehowa. 9 Yai disolo ya Noa. Noa vandaka muntu ya lunungu. Yandi vandaka ya kukonda kifu na kati ya bantu ya ntangu na yandi.* Noa tambulaka ti Nzambi ya kieleka. 10 Na nima Noa butaka bana-babakala tatu Semi, Kami, mpi Yafeti. 11 Kansi ntoto bebaka na meso ya Nzambi ya kieleka, mpi ntoto fulukaka ti mubulu. 12 Ee, Nzambi talaka ntoto mpi yandi monaka nde yo vandaka ya kubeba; bantu* yonso vandaka kusala mambu ya mbi kibeni na ntoto. 13 Na nima Nzambi tubilaka Noa nde: “Mono me baka lukanu ya kufwa nsuni yonso, sambu ntoto me fuluka ti mubulu sambu na bo, yo yina mono ke fwa bo mpi ke bebisa ntoto. 14 Sala sambu na nge mosi maswa* mosi ya mabaya ya nti ya gofere. Nge ta sala basuku na kati ya maswa yina, mpi nge ta pakula yo gudro* na kati mpi na nganda. 15 Nge ta sala yo mutindu yai: Nda ya maswa fwete vanda maboko* 300, nene na yo maboko 50, mpi maboko 30 katuka na ntoto tii na zulu. 16 Nge ta sala nela sambu na nsemo* na maswa, nda na yo diboko mosi katuka na zulu. Nge fwete tula kisika ya kukotila na maswa na lweka na yo mpi kusala yo ti etaze ya nsi, etaze ya zole, mpi etaze ya tatu. 17 “Kansi mono, mono ke tinda masa ya mvula ya ngolo na ntoto sambu na kufwa na zulu ya ntoto bigangwa yonso ya ke zingaka yina kele ti mpema ya luzingu.* Bima yonso ya kele na ntoto ta fwa. 18 Mono ke sala kuwakana na mono ti nge, mpi nge fwete kota na maswa, nge, bana na nge ya babakala, nkento na nge, ti bankento ya bana na nge. 19 Kotisa na maswa bigangwa ya ke zingaka ya mutindu na mutindu, zole-zole bakala ti nkento, sambu na kutanina yo na luzingu kumosi ti nge; 20 bigangwa ya ke pumbukaka na kutadila mitindu na yo, bambisi ya bwala na kutadila mitindu na yo, mpi bambisi yonso ya ke tambulaka divumu na ntoto na kutadila mitindu na yo, yo ta kota zole-zole kisika nge kele sambu na kutanina yo na luzingu. 21 Kansi nge, nge fwete vukisa mpi kubaka madia ya mutindu na mutindu, sambu na nge mpi sambu na bambisi.” 22 Ebuna Noa salaka mambu yonso kaka mutindu Nzambi songaka yandi. Yandi salaka kaka mutindu yina. 
7 Na nima ya mambu yai, Yehowa tubilaka Noa nde: “Kota na maswa, nge ti bantu yonso ya nzo na nge, sambu nge kele muntu ya lunungu yina mono me mona na ntwala na mono na kati ya ndonga yai ya bantu. 2 Nge fwete baka bambisi ya bunkete ya mitindu yonso, nsambwadi-nsambwadi, bakala ti nkento; mpi na konso mbisi yina kele ve ya bunkete nge fwete baka zole-zole, bakala ti nkento; 3 mpi na bigangwa ya ke pumbukaka nge fwete baka nsambwadi-nsambwadi, bakala ti nkento, sambu na kutanina bana na yo na luzingu na ntoto ya mvimba. 4 Sambu bilumbu nsambwadi mpamba me bikala, mono ta nokisa mvula na ntoto bilumbu 40 mpi bampimpa 40, mpi mono ta katula na ntoto bima yonso ya ke zingaka yina mono salaka.” 5 Ebuna Noa salaka mambu yonso yina Yehowa songaka yandi. 6 Noa vandaka ti bamvula 600 ntangu mvula ya ngolo nokaka na ntoto. 7 Ebuna Noa, kumosi ti bana na yandi ya babakala, nkento na yandi, mpi bankento ya bana na yandi, kotaka na maswa na ntwala nde bamasa ya mvula ya ngolo kuyantika. 8 Bambisi yonso ya bunkete, bambisi yonso yina kele ve bunkete, bigangwa ya ke pumbukaka, mpi konso kima yina ke tambulaka na ntoto, 9 kotaka na maswa kisika Noa vandaka, zole-zole, bakala ti nkento, kaka mutindu Nzambi songaka Noa. 10 Ebuna bilumbu nsambwadi na nima, mvula ya ngolo nokaka na ntoto. 11 Na mvula ya 600 ya luzingu ya Noa, na ngonda ya zole, na kilumbu ya 17 ya ngonda yina, na kilumbu yina banto yonso ya masa ya nene ya mudindu kangukaka mpi bakielo ya masa ya zulu kangukaka. 12 Ebuna mvula nokaka na ntoto bilumbu 40 mpi bampimpa 40. 13 Kaka na kilumbu yina, Noa kotaka na maswa ti bana na yandi ya babakala, Semi, Kami, mpi Yafeti, ti nkento na yandi mpi bankento tatu ya bana na yandi. 14 Bo kotaka ti konso mbisi ya mfinda na kutadila mutindu na yo, konso mbisi ya bwala na kutadila mutindu na yo, konso mbisi ya ke tambulaka divumu na ntoto na kutadila mutindu na yo, mpi konso kigangwa ya ke pumbukaka na kutadila mutindu na yo, konso ndeke, mpi konso kigangwa ya kele ti mapapu. 15 Yo landaka kukwenda na kati ya maswa kisika Noa vandaka, zole-zole, bigangwa ya mitindu yonso yina vandaka ti mpema ya luzingu.* 16 Ebuna yo kotaka, bigangwa ya mitindu yonso bakala ti nkento, kaka mutindu Nzambi songaka yandi. Na nima, Yehowa kangaka kielo. 17 Mvula vandaka kaka kunoka* na ntoto bilumbu 40, ebuna masa landaka kukuma mingi mpi yo yantikaka kunata maswa, mpi yo vandaka kuleluka na zulu ya masa. 18 Masa fulukaka mingi mpi yo landaka kukuma mingi kibeni na ntoto, kansi maswa vandaka kuleluka na zulu ya masa. 19 Masa fulukaka kibeni na ntoto yo yina yo fikaka bangumba yonso ya nda yina vandaka na ntoto ya mvimba. 20 Masa tombukaka tii na kiteso ya maboko* 15 na zulu ya bangumba. 21 Yo yina, bigangwa* yonso ya ke zingaka yina vandaka kutambula na ntoto fwaka—bigangwa ya ke pumbukaka, bambisi ya bwala, bambisi ya mfinda, bigangwa yina ke tambulaka na kimvuka, mpi bantu yonso. 22 Konso kima yina vandaka na ntoto ya kuyuma yina vandaka ti mpema ya luzingu* fwaka. 23 Na mutindu yina, Nzambi katulaka na ntoto bima yonso yina ke zingaka, yo vanda muntu, bambisi, bambisi ya ke tambulaka divumu na ntoto, mpi bigangwa ya ke pumbukaka. Yandi katulaka bo yonso na ntoto; kaka Noa ti bantu yina vandaka ti yandi na kati ya maswa gulukaka. 24 Ebuna masa landaka na kufuluka na ntoto bilumbu 150. 
8 Kansi, Nzambi yibukaka Noa mpi bambisi yonso ya mfinda ti bambisi yonso ya bwala yina vandaka ti yandi na kati ya maswa, mpi Nzambi salaka nde mupepe kubula na ntoto, ebuna masa yantikaka kuyuma. 2 Banto ya masa ya mudindu mpi bakielo ya masa ya zulu kangamaka, ebuna mvula yina vandaka kukatuka na zulu zenganaka.* 3 Na nima masa yantikaka kuyuma malembe-malembe na ntoto. Na nsuka ya bilumbu 150, masa yumaka. 4 Na ngonda ya nsambwadi, na kilumbu ya 17 ya ngonda yina, maswa telamaka na bangumba ya Ararati. 5 Mpi masa vandaka kukulumuka malembe-malembe tii na ngonda ya kumi. Na ngonda ya kumi, na kilumbu ya ntete ya ngonda, bansongi ya bangumba monikaka. 6 Na nsuka ya bilumbu 40, Noa kangulaka nela yina yandi salaka na maswa 7 mpi yandi tindaka kwanga-kwanga; yo vandaka kupumbuka na nganda mpi yo vandaka kuvutuka, tii kuna masa yumaka na ntoto. 8 Na nima yandi tindaka pizio sambu na kutala kana masa yumaka na ntoto. 9 Pizio monaka ve kisika ya kubwa,* yo yina yo vutukaka na yandi na maswa sambu masa vandaka kaka kufika ntoto ya mvimba. Ebuna yandi tandulaka diboko na nganda mpi kotisaka pizio na maswa. 10 Yandi vingilaka diaka bilumbu nsambwadi ya nkaka, mpi katuka na maswa yandi tindaka diaka pizio. 11 Ntangu pizio kwisaka kuvutuka na yandi pene-pene ya nkokila, Noa monaka pizio ti dititi ya mubisu ya nti ya olive na munoko na yo! Ebuna Noa zabaka nde masa yantikaka kuyuma na ntoto. 12 Yandi vingilaka diaka bilumbu nsambwadi ya nkaka. Na nima yandi tindaka pizio, kansi yo vutukaka diaka ve. 13 Ntangu yai, na mvula ya 601, na ngonda ya ntete, na kilumbu ya ntete ya ngonda yina, masa vandaka kuyuma na ntoto; Noa katulaka kifiniku ya maswa mpi yandi monaka nde ntoto vandaka kuyuma. 14 Na ngonda ya zole, na kilumbu ya 27 ya ngonda yina, ntoto yumaka. 15 Ebuna Nzambi tubilaka Noa nde: 16 “Basika na maswa, nge, nkento na nge, bana na nge ya babakala, mpi bankento ya bana na nge. 17 Basisa bigangwa yonso ya ke zingaka yina kele ti nge, bigangwa ya mutindu na mutindu, bigangwa ya ke pumbukaka, bambisi, mpi bambisi yonso ya ke tambulaka divumu na ntoto, sambu yo buta mingi mpi yo kuma mingi na ntoto.” 18 Yo yina Noa basikaka ti bana na yandi ya babakala, nkento na yandi, ti bankento ya bana na yandi. 19 Konso kigangwa ya ke zingaka, konso mbisi ya ke tambulaka divumu na ntoto, mpi konso kigangwa ya ke pumbukaka, konso kima yina ke tambulaka na ntoto, basikaka na maswa na kutadila mabuta na yo. 20 Na nima Noa tungaka mesa-kimenga sambu na Yehowa mpi yandi bakaka ndambu na kati ya bambisi yonso ya bunkete mpi ya bigangwa yonso ya bunkete ya ke pumbukaka, ebuna yandi pesaka makabu ya kuyoka na zulu ya mesa-kimenga. 21 Yehowa yantikaka kuwa nsudi ya kitoko.* Yo yina, Yehowa tubaka na ntima na yandi nde: “Mono ta singa diaka ve* ntoto sambu na muntu, sambu mabanza ya ntima ya muntu kele mbi yantika kileke na yandi; mono ta fwa diaka ve ata fioti konso kima yina ke zingaka mutindu mono me sala yo. 22 Yantika bubu yai, ntoto ta kondaka ve nkeni ya kukuna ti nsungi ya kukatula bima na bilanga, madidi ti mwini, nsungi ya mvula ti nsungi ya madidi, mpi mwini ti mpimpa.” 
9 Nzambi sakumunaka Noa ti bana na yandi mpi tubilaka bo nde: “Beno buta mingi, beno kuma mingi, mpi beno fulusa ntoto. 2 Konso kigangwa ya ke zingaka na ntoto, konso kigangwa ya ke pumbukaka, konso kima yina ke tambulaka na ntoto mpi bambisi yonso ya nzadi-mungwa ta landa kutekita mpi kuwa boma ya ngolo sambu na beno. Sesepi yai mono me pesa yo na maboko na beno.* 3 Beno lenda dia konso mbisi ya ke tambulaka yina kele na luzingu. Kaka mutindu mono pesaka beno matiti ya mubisu, mono ke pesa beno yo yonso. 4 Kaka musuni ti luzingu* na yo—menga na yo—beno fwete dia yo ve. 5 Diaka, mono ta sambisa beno sambu na menga ya luzingu na beno.* Mono ta lomba konso kigangwa ya ke zingaka na kuvutula munoko; mpi mono ta lomba konso muntu na kuvutula munoko sambu na luzingu ya mpangi na yandi. 6 Konso muntu yina ke tiamuna menga ya muntu ya nkaka, muntu ya nkaka mpi ta tiamuna menga na yandi, sambu Nzambi salaka muntu na kifwani na yandi. 7 Kansi beno, beno buta mingi mpi beno kuma mingi; beno kuma mingi kibeni na ntoto mpi beno fulusa ntoto.” 8 Ebuna Nzambi tubilaka Noa ti bana na yandi nde: 9 “Ntangu yai mono ke sala kuwakana na mono ti beno mpi ti bana na beno, 10 mpi ti konso kigangwa* ya ke zingaka yina kele ti beno, bandeke, bambisi, mpi bigangwa yonso ya ke zingaka ya kele na ntoto ti beno, bigangwa yonso yina basikaka na maswa—konso kigangwa ya ke zingaka ya kele na ntoto. 11 Ee, mono ke sala kuwakana na mono ti beno: Bima  yonso ya ke zingaka,* mono ta fwa yo diaka ve na bamasa ya mvula ya ngolo mpi mono ta bebisa diaka ve ntoto na mvula ya ngolo.” 12 Nzambi yikaka nde: “Yai kidimbu ya kuwakana yina mono ke sala ti beno mpi ti konso kigangwa* ya ke zingaka yina kele ti beno, sambu na bandonga yonso ya bantu yina ke kwisa. 13 Mono ke tula nkongolo na mono na dituti, mpi yo ta vanda kidimbu ya kuwakana na kati na mono ti ntoto. 14 Konso ntangu yina mono ta basisa dituti na zulu ya ntoto, ntembe kele ve nde nkongolo ta monanaka na dituti. 15 Ebuna mono ta yibuka kibeni kuwakana na mono yina mono salaka ti beno mpi ti konso kigangwa ya ke zingaka ya mutindu na mutindu;* mpi masa ta kumaka diaka ve mvula ya ngolo sambu na kufwa bigangwa yonso. 16 Nkongolo ta basika na dituti, ebuna mono ta mona yo kibeni mpi mono ta yibuka kuwakana ya mvula na mvula na kati ya Nzambi ti konso kigangwa ya ke zingaka ya mutindu na mutindu* yina kele na ntoto.” 17 Nzambi tubilaka diaka Noa nde: “Yai kidimbu ya kuwakana yina mono ke lungisa na kati na nge ti nsuni yonso yina kele na ntoto.” 18 Bana ya Noa yina basikaka na maswa vandaka Semi, Kami, mpi Yafeti. Na nima Kami butaka Kanana. 19 Bo tatu vandaka bana ya Noa, mpi bantu yonso ya ntoto katukaka na bo mpi yalumukaka ndambu na ndambu. 20 Ebuna Noa yantikaka kusala kisalu ya bilanga, mpi yandi kunaka kilanga ya vinu. 21 Ntangu yandi nwaka vinu, yandi lawukaka, mpi yandi bikalaka kinkonga na kati ya tenta na yandi. 22 Kami, tata ya Kanana, monaka kinkonga ya tata na yandi, mpi yandi zabisaka bampangi na yandi zole na nganda. 23 Yo yina Semi mpi Yafeti bakaka lele mosi, tulaka yo na mapeka na bo, mpi kotaka kinima-nima. Na mutindu yina bo fikaka kinkonga ya tata na bo, kansi baluse na bo vandaka kutala na ndambu ya nkaka, mpi bo monaka ve kinkonga ya tata na bo. 24 Ntangu kwiti ya vinu manaka, Noa telamaka mpi zabaka mambu yina mwana na yandi ya leke salaka yandi, 25 yandi tubaka nde: “Kanana me singama. Bika nde yandi kuma mpika ya bampika ya bampangi na yandi.” 26 Yandi yikaka nde: “Yehowa, Nzambi ya Semi, kubaka lukumu, Mpi bika nde Kanana kukuma mpika na yandi. 27 Bika nde Nzambi kupesa Yafeti kisika ya nene, Mpi bika nde yandi zinga na batenta ya Semi. Bika nde Kanana kukuma mpika na yandi mpi.” 28 Noa zingaka diaka bamvula 350 na nima ya Mvula ya Ngolo. 29 Yo yina, bilumbu yonso ya luzingu ya Noa vandaka bamvula 950, mpi yandi fwaka.

To “Adami; Bantu.”
Na kisina, “Nzambi.” Tala Bantendula ya Bangogo.
Ziku yo ke tendula “Kupema; Kulembika.”
Kutuba mosi ya kifwani ya Kiebreo ya ke tubila bana ya Nzambi, bawanzio.
To mbala ya nkaka, “sambu yandi ke salaka mambu na kutadila nsuni.”
Ziku yo ke tendula “Bantu ya Ke Bwisaka Bantu,” disongidila, bantu yina ke bwisaka bantu ya nkaka. Tala Bantendula ya Bangogo.
To “yandi waka mpasi na ntima.”
Na kisina, “bandonga ya bantu na yandi.”
Na kisina, “nsuni.”
Na kisina, “kesi”; maswa mosi ya nene.
To “bidi.”
Diboko mosi kele basantimetre 44,5. Tala Bangindu ya Ngika B14.
Na Kiebreo, tsoʹhar. Dibanza ya nkaka kele nde tsoʹhar ke tubila ludi yina kele ya kutengama na nda ya diboko mosi, kansi yo ke tubila ve ditobo sambu na nsemo to nela.
To “mpeve ya luzingu.”
To “mpeve ya luzingu.”
To “landaka kunoka.”
Diboko mosi kele basantimetre 44,5. Tala Bangindu ya Ngika B14.
Na kisina, “nsuni.”
To “mpema ya mpeve ya luzingu.”
To “bo kangaka yo.”
To “kisika sambu na dikulu na yo.”
To “ya ke bwisa ntima; ya ke lembika.” Na kisina, “ya ke pemisa.”
To “ta nata diaka ve mbi na zulu ya.”
To “me tula yo na nsi ya kiyeka na beno.”
To “moyo.”
To “menga ya mioyo na beno.”
To “moyo.”
Na kisina, “Nsuni yonso.”
To “moyo.”
To “konso moyo ya ke zingaka ya nsuni yonso.”
To “konso moyo ya ke zingaka ya nsuni yonso.”


^ (Bis. 7:1-9:43) Kansi nganga-nzambi ya nene tubaka nde: “Keti mambu yai kele mutindu yina?” 2 Etiene vutulaka nde: “Babakala, bampangi mpi batata, beno wa mono. Nzambi ya nkembo monanaka na nkaka na beto Abrahami ntangu yandi vandaka na Mezopotamia, na ntwala nde yandi kwenda kuzinga na Arani, 3 mpi yandi tubilaka yandi nde: ‘Katuka na insi na nge mpi na bampangi na nge mpi kwisa na insi yina mono ta songa nge.’ 4 Ebuna yandi katukaka na insi ya bantu ya Kaldea mpi yandi kwendaka kuzinga na Arani. Na nima ya lufwa ya tata na yandi, Nzambi songaka yandi na kuzinga diaka na insi yai ya beno ke zinga ntangu yai. 5 Kansi yandi pesaka yandi ve ata dikabu mosi na kati na yo, ve, ata nkutu ve kitini ya kufwana sambu na kutula dikulu na yandi; kansi yandi silaka na kupesa yandi yo bonso kima na yandi mpi na mwana* na yandi na nima na yandi, ata yandi vandaka ntete ve na mwana. 6 Diaka, Nzambi tubilaka yandi nde bana* na yandi zolaka kuvanda banzenza na insi yina kele ve ya bo mpi nde bantu zolaka kukumisa bo bampika mpi kumonisa bo mpasi bamvula 400. 7 Nzambi tubaka nde, ‘Mono ta sambisa dikanda yina bo ta sadila bonso bampika mpi na nima ya mambu yai, bo ta basika mpi bo ta sadila mono kisalu ya santu na kisika yai.’ 8 “Yandi pesaka yandi mpi kuwakana ya luyotisu, mpi yandi butaka Izaki mpi yotisaka yandi na kilumbu ya nana; ebuna Izaki butaka* Yakobi; Yakobi butaka bamfumu ya mabuta 12. 9 Mpi bamfumu ya mabuta kumaka kuwila Yozefi kimpala mpi bo tekaka yandi na Ezipte. Kansi Nzambi vandaka ti yandi, 10 yandi gulusaka yandi na bampasi na yandi yonso, mpi pesaka yandi luzitu mpi mayele na ntwala ya Farao ntotila ya Ezipte. Ebuna yandi tulaka yandi na kuyala Ezipte mpi nzo na yandi yonso. 11 Kansi nzala kotaka na Ezipte ya mvimba ti na Kanana ya mvimba, ee mpasi mosi ya nene, mpi ba-nkaka na beto vandaka ve kuzwa ata kima mosi ya kudia. 12 Kansi Yakobi waka nde madia* kele na Ezipte, mpi yandi tindaka ba-nkaka na beto na mbala ya ntete. 13 Na mbala ya zole Yozefi kudimonisaka na bampangi na yandi, mpi dibuta ya Yozefi zabanaka na Farao. 14 Yo yina, Yozefi tindaka nsangu mpi bingaka tata na yandi Yakobi ti bantu yonso ya dibuta na yandi katuka na kisika yina, bo vandaka bantu* 75. 15 Ebuna, Yakobi kulumukaka na Ezipte mpi yandi fwaka kuna, ba-nkaka na beto mpi fwaka kuna. 16 Bo nataka bo na Shekemi mpi tulaka bo na maziamu yina Abrahami sumbaka na mbongo ya bibende* na bana ya Amore na Shekemi. 17 “Mutindu ntangu vandaka kufinama sambu lusilu yina Nzambi pesaka Abrahami kulungana, bantu butaka mingi mpi kumaka mingi na Ezipte, 18 tii kuna ntotila ya nkaka kumaka kuyala Ezipte; yandi zabaka ve Yozefi. 19 Muntu yai sadilaka dikanda na beto mambu ti mayele ya mbi mpi yandi pusaka batata na beto na ngolo na kuyambula bana na bo ya fioti, sambu bo bikisa bo ve na luzingu. 20 Moize butukaka na ntangu yina, mpi yandi vandaka kitoko mingi ata na meso ya Nzambi. Mpi bo sansaka* yandi bangonda tatu na nzo ya tata na yandi. 21 Kansi ntangu bo yambulaka yandi, mwana-nkento ya Farao bakaka yandi mpi sansaka yandi bonso mwana na yandi mosi. 22 Yo yina bo longaka Moize mayele yonso ya bantu ya Ezipte. Ya kieleka, yandi vandaka ngolo na kutuba mpi na bisalu na yandi. 23 “Ebuna ntangu yandi lungisaka bamvula 40, yandi bakaka lukanu ya* kukwenda kutala bampangi na yandi, bana ya Izraele. 24 Ntangu yandi monaka bo ke monisa mosi na kati na bo mpasi, yandi kotilaka yandi mpi vutulaka mbi sambu na muntu yina bo vandaka kuniokula mpi yandi fwaka muntu ya Ezipte. 25 Yandi yindulaka nde bampangi na yandi ta bakisa nde Nzambi vandaka kugulusa bo na maboko na yandi, kansi bo bakisaka ve. 26 Na kilumbu yina landaka, yandi monanaka na bo ntangu bo vandaka kunwana, mpi yandi mekaka kuwakanisa bo na ngemba; yandi tubaka nde: ‘Babakala, beno kele bampangi. Sambu na nki beno ke salana mbi?’ 27 Kansi muntu yina vandaka kusala mpangi na yandi mbi pusaka yandi, mpi tubaka nde: ‘Nani me tula nge mfumu mpi zuzi na beto? 28 Keti nge ke zola kufwa mono mutindu nge fwaka muntu ya Ezipte mazono?’ 29 Ntangu Moize waka mambu yina, yandi tinaka mpi yandi kwendaka kuzinga bonso munzenza na insi ya Madiani. Yandi butaka bana zole ya babakala kuna. 30 “Na nima ya bamvula 40, wanzio mosi monanaka na yandi na ntoto ya zelo na zelo ya Ngumba ya Sinai na ludimi ya tiya ya mwa-nti ya bansende. 31 Ntangu Moize monaka yo, yandi yitukaka sambu na mambu yina yandi monaka. Kansi ntangu yandi vandaka kupusana sambu na kutala mbote-mbote, ndinga ya Yehowa* wakanaka nde: 32 ‘Mono kele Nzambi ya ba-nkaka na nge, Nzambi ya Abrahami, ya Izaki, mpi ya Yakobi.’ Moize yantikaka kutekita mpi yandi mekaka diaka ve na kutala mbote-mbote. 33 Yehowa* tubilaka yandi nde: ‘Katula basandale na nge, sambu kisika yina nge me telama kele ntoto ya santu. 34 Ya kieleka, mono me mona kibeni mpasi ya bantu na mono yina kele na Ezipte, mono me wa kudila na bo, mpi mono me kulumuka sambu na kugulusa bo. Ntangu yai kwisa, mono ta tinda nge na Ezipte.’ 35 Kaka Moize yai ya bo buyaka nde: ‘Nani me tula nge mfumu mpi zuzi?’ yandi yina kibeni muntu Nzambi tindaka bonso mfumu mpi ngulusi na nzila ya wanzio yina monanaka na yandi na mwa-nti ya bansende. 36 Yandi basisaka bo, yandi salaka mambu ya kuyituka mpi bidimbu na Ezipte, na Nzadi-Mungwa ya Mbwaki, mpi na ntoto ya zelo na zelo bamvula 40. 37 “Moize yai muntu tubilaka bana ya Izraele nde: ‘Nzambi ta basisila beno mbikudi yina kele bonso mono na kati ya bampangi na beno.’ 38 Yandi muntu vandaka na kati ya dibundu na ntoto ya zelo na zelo ti wanzio yina tubilaka yandi na Ngumba ya Sinai mpi ti ba-nkaka na beto, mpi yandi bakaka mambu ya santu ya moyo sambu na kupesa beto. 39 Ba-nkaka na beto buyaka kulemfukila yandi, bo buyaka yandi, mpi bo vutukaka na Ezipte na bantima na bo, 40 bo tubilaka Aroni nde: ‘Sadila beto banzambi yina ta kwendaka na ntwala na beto. Sambu beto ke zaba ve nki me kumina Moize yai, yina basisaka beto na insi ya Ezipte.’ 41 Ebuna bo salaka mwana-ngombe na bilumbu yina mpi pesaka kimenga na kiteki yina mpi bo yantikaka kusepela na bisalu ya maboko na bo. 42 Nzambi pesaka bo mukongo mpi yambulaka bo sambu bo sadila basoda ya zulu kisalu ya santu, mutindu bo me sonikaka na mukanda ya Bambikudi nde: ‘O nzo ya Izraele, makabu mpi bimenga yina beno vandaka kupesa na nsungi ya bamvula 40 na ntoto-makanga, keti beno vandaka kupesa yo na mono? 43 Kansi yo vandaka tenta ya Moleki mpi mbwetete ya nzambi Refani yina beno vandaka kunata, biteki yina beno salaka sambu na kusambila yo. Yo yina, mono ta nata beno ntama kuluta Babilone.’ 44 “Ba-nkaka na beto vandaka ti tenta ya kimbangi na ntoto ya zelo na zelo, mutindu Yandi pesaka bansiku ntangu yandi songaka Moize na kusala yo na kuwakana ti mbandu yina yandi monaka. 45 Ba-nkaka na beto bakaka yo, bo kotisaka yo ti Yozue na insi yina vandaka ya makanda; Nzambi kulaka makanda na ntwala ya ba-nkaka na beto. Yo bikalaka kuna tii na bilumbu ya Davidi. 46 Nzambi ndimaka yandi mpi yandi lombaka nswa ya kutungila Nzambi ya Yakobi kisika ya kuzinga. 47 Kansi Salomo muntu tungilaka yandi nzo. 48 Ata mpidina, Muntu ya Kuluta Zulu ke zingaka ve na banzo yina bo me sala na maboko, mutindu mbikudi ke tuba nde: 49 ‘Yehowa* ke tuba nde, zulu kele kiti na mono ya kimfumu, mpi ntoto kele kazune na mono. Nzo ya nki mutindu beno ta tungila mono? To wapi kisika na mono ya kupema? 50 Keti diboko na mono ve salaka bima yai yonso?’ 51 “Bantu ya ntu-ngolo mpi ya bo me yotisaka ve na bantima mpi na makutu, ntangu yonso beno ke nwanisa mpeve santu; mutindu ba-nkaka na beno salaka, beno ke sala mutindu mosi. 52 Na kati ya bambikudi, nani ba-nkaka na beno monisaka ve mpasi? Ee, bo fwaka bantu yina tubilaka na ntwala kukwisa ya muntu ya lunungu, yina beno me kuma ntangu yai bantu yina me tekaka yandi mpi me fwaka yandi, 53 beno bantu yina bakaka Nsiku yina bo pesaka na nzila ya bawanzio kansi beno ke zitisaka yo ve.” 54 Ntangu bo waka mambu yai, bo waka makasi mingi* na ntima mpi bo yantikaka kukwetisila yandi meno. 55 Kansi Etiene vandaka ya kufuluka na mpeve santu; yandi talaka na zulu mpi yandi monaka nkembo ya Nzambi mpi Yezu me telama na diboko ya kitata ya Nzambi, 56 ebuna yandi tubaka nde: “Tala, mono ke mona zulu me kanguka mpi Mwana ya muntu me telama na diboko ya kitata ya Nzambi.” 57 Ebuna, bo bokaka, bo tulaka maboko na bo na makutu, mpi bo yonso kwendaka kubwila yandi. 58 Na nima ya kulosa yandi na nganda ya mbanza, bo yantikaka kulosila yandi matadi. Bambangi tululaka bilele na bo na makulu ya leke mosi ya bakala, zina na yandi Saule. 59 Ntangu bo vandaka kulosila Etiene matadi, yandi lombaka nde: “Mfumu Yezu, baka mpeve na mono.” 60 Ebuna yandi fukamaka, mpi yandi tubaka na ndinga ya ngolo nde: “Yehowa,* kutangila bo ve disumu yai.” Ntangu yandi tubaka mambu yai, yandi fwaka.* 
8 Saule ndimaka lufwa ya Etiene. Na kilumbu yina, bo yantikaka kumonisa dibundu yina vandaka na Yeruzalemi mpasi mingi; bantu yonso katula bantumwa panzanaka na baprovense ya Yudea ti ya Samaria. 2 Ebuna babakala yina ke waka Nzambi boma nataka Etiene mpi zikaka yandi, mpi bo dilaka yandi mingi. 3 Kansi, Saule yantikaka kufwa dibundu. Yandi vandaka kukota na ngolo na nzo mosi-mosi, yandi vandaka kubasisa babakala ti bankento, mpi kutula bo na boloko. 4 Kansi, bantu yina panzanaka vandaka kuzabisa nsangu ya mbote ya ndinga na bisika yonso yina bo vandaka kukwenda. 5 Ebuna Filipo kwendaka na mbanza* ya Samaria mpi yantikaka kuzabisa bo mambu ya me tala Kristu. 6 Na bumosi kibeni bimvuka ya bantu vandaka kutula dikebi na mambu yina Filipo vandaka kutuba, ntangu bo vandaka kuwa mpi kutala bidimbu yina yandi vandaka kusala. 7 Bantu mingi vandaka ti bampeve ya mbi, ebuna bampeve yina vandaka kutuba na ndinga ya ngolo mpi kubasika. Diaka, bantu mingi yina vandaka bikata mpi makulu-kifu belukaka. 8 Yo yina kiese mingi vandaka na mbanza yina. 9 Kuvandaka ti muntu mosi na mbanza yina, zina na yandi Simoni. Yandi vandaka ntete kusala bisalu ya mazi mpi kuyitukisa dikanda ya Samaria; yandi vandaka kutuba nde yandi kele muntu ya mfunu. 10 Bo yonso, yantika na muntu ya kukonda mfunu tii na muntu ya mfunu mingi, vandaka kutudila yandi dikebi mpi kutuba nde: “Muntu yai kele Ngolo ya Nzambi, yina bo ke bingaka Nene.” 11 Yo yina, bo vandaka kutudila yandi dikebi sambu yandi vandaka kuyitukisa bo tuka ntama na bisalu na yandi ya mazi. 12 Kansi ntangu bo kwikilaka Filipo, yina vandaka kuzabisa nsangu ya mbote ya Kimfumu ya Nzambi mpi ya zina ya Yezu Kristu, babakala mpi bankento vandaka kubaka mbotika. 13 Simoni yandi mosi mpi kumaka kukwikila, mpi ntangu yandi bakaka mbotika, yandi landaka kuvanda ti Filipo; yandi vandaka kuyituka na kumona bidimbu mpi mambu ya nene yina vandaka kusalama. 14 Ntangu bantumwa na Yeruzalemi waka nde Samaria ndimaka ndinga ya Nzambi, bo tindilaka bo Piere ti Yoane; 15 Piere ti Yoane kwendaka kuna mpi sambaka sambu bo baka mpeve santu. 16 Sambu yo kwisaka ntete ve na zulu ata ya muntu mosi na kati na bo, kansi bo bakaka mbotika kaka na zina ya Mfumu Yezu. 17 Bo tulaka bo maboko, ebuna bo yantikaka kubaka mpeve santu. 18 Ntangu Simoni monaka nde bantu vandaka kubaka mpeve ntangu bantumwa vandaka kutula bo maboko, yandi zolaka kupesa bo mbongo; 19 yandi tubaka nde: “Beno pesa mono mpi kiyeka yai, sambu konso muntu yina mono ta tula maboko kubaka mpeve santu.” 20 Kansi Piere tubilaka yandi nde: “Bika nge fwa ti arza na nge, sambu nge ke yindula nde nge lenda baka dikabu ya ofele ya Nzambi na mbongo. 21 Nge kele ve ti dikabu na diambu yai, sambu ntima na nge kele ve ya kusungama na meso ya Nzambi. 22 Yo yina, balula ntima na mambu na nge ya mbi, mpi bondila Yehowa,* sambu kana mpila kele yandi lolula ngindu ya mbi yina kele na ntima na nge; 23 sambu mono ke mona nde nge kele ndikila ya bululu mpi mpika ya mambu ya kukonda lunungu.” 24 Simoni vutudilaka bo nde: “Beno bondila Yehowa* sambu na mono sambu ata diambu mosi ve na kati ya mambu ya beno me tuba kubwila mono.” 25 Yo yina, ntangu bo manisaka kuta kimbangi mbote-mbote mpi bo manisaka kutuba ndinga ya Yehowa,* bo yantikaka kuvutuka na ndambu ya Yeruzalemi, mpi bo vandaka kuzabisa nsangu ya mbote na babwala mingi ya bantu ya Samaria. 26 Kansi, wanzio ya Yehowa* tubilaka Filipo nde: “Telama mpi kwenda na sudi na nzila yina ke katuka na Yeruzalemi mpi ke kwenda na Gaza.” (Nzila yina kele na ntoto ya zelo na zelo.) 27 Yandi telamaka mpi kwendaka, ebuna yandi kutanaka ti tongu mosi* ya Etiopia, muntu yina vandaka ti kiyeka mpi vandaka kusadila Kandase, ntotila-nkento ya bantu ya Etiopia, mpi yandi vandaka kukeba bimvwama na yandi yonso. Yandi kwendaka na Yeruzalemi sambu na kusambila; 28 yandi vandaka kuvutuka mpi vandaka ya kuvanda na pusu-pusu na yandi, yandi ke tanga mukanda ya mbikudi Yezaya na ndinga ya ngolo. 29 Ebuna mpeve tubilaka Filipo nde: “Kwenda pene-pene ya pusu-pusu yina.” 30 Filipo kwendaka ntinu na lweka na yo mpi waka muntu yina ke tanga mukanda ya mbikudi Yezaya na ndinga ya ngolo, mpi yandi tubaka nde: “Keti nge ke zaba* kibeni mambu ya nge ke tanga?” 31 Yandi tubaka nde: “Ya kieleka, inki mutindu mono lenda zaba kana muntu kutendudila mono ve?” Mpi yandi bondilaka Filipo na kumata mpi kuvanda ti yandi. 32 Kitini ya Masonama ya Santu yina yandi vandaka kutanga yo yai: “Bo nataka yandi bonso dimeme yina bo ke kwenda kufwa, mpi bonso mwana-dimeme yina me bikala pima na ntwala ya muntu yina ke zenga yo mika, yandi ke kangula ve munoko na yandi. 33 Ntangu bo pesaka yandi nsoni, bo yiminaka yandi lunungu. Nani ta tubila mambu ya ndonga* ya bantu na yandi? Sambu bo me katula luzingu na yandi na ntoto.” 34 Ebuna tongu yina tubilaka Filipo nde: “Mono ke bondila nge, mbikudi ke tuba mambu yai sambu na nani? Sambu na yandi mosi to sambu na muntu ya nkaka?” 35 Filipo yantikaka kutuba; yandi yantikaka ti kitini yai ya Masonama ya Santu, mpi zabisaka yandi nsangu ya mbote ya Yezu. 36 Ntangu bo vandaka kukwenda na nzila, bo kumaka na kisika mosi yina masa vandaka, ebuna tongu yina tubaka nde: “Tala! Masa yo yai; inki ke kanga mono nzila na kubaka mbotika?” 37 *—— 38 Ebuna yandi lombaka nde bo tedimisa pusu-pusu, mpi bo zole, Filipo ti tongu yina kulumukaka na masa, ebuna yandi botikaka yandi. 39 Ntangu bo basikaka na masa, mpeve ya Yehowa* nataka Filipo nswalu, mpi tongu yina monaka yandi diaka ve, mpi yandi landaka nzila na yandi na kiese. 40 Kansi Filipo kwendaka kumonika na Ashdodi, mpi yandi tambulaka na ndambu yina mpi landaka na kuzabisa nsangu ya mbote na bambanza yonso tii kuna yandi kumaka na Sezarea. 
9 Kansi Saule, yina vandaka kaka kupesa balongoki ya Mfumu boma mpi vandaka kaka kusosa kufwa bo, kwendaka na nganga-nzambi ya nene, 2 yandi lombaka yandi mikanda sambu na basinagoga ya Damasi, sambu bantu yonso yina kele bantu ya Nzila, babakala ti bankento, yina yandi ta kuta, yandi kwisa kunata bo na Yeruzalemi ya kukanga na bansinga. 3 Ntangu yandi vandaka kukwenda mpi yandi kumaka pene-pene ya Damasi, na kintulumukina nsemo mosi yina katukaka na zulu semaka na nziunga na yandi, 4 yandi bwaka na ntoto mpi waka ndinga mosi ke tubila yandi nde: “Saule, Saule, sambu na nki nge ke monisa mono mpasi?” 5 Yandi yulaka nde: “Mfumu, nge nani?” Yandi tubaka nde: “Mono kele Yezu, yina nge ke monisa mpasi. 6 Kansi telama mpi kota na mbanza, mpi bo ta songa nge mambu ya nge fwete sala.” 7 Ebuna bantu yina vandaka kusala nzietelo ti yandi telamaka, bo ke kuka ve kutuba, ya kieleka bo vandaka kuwa makelele ya ndinga mosi, kansi bo vandaka kumona ve ata muntu mosi. 8 Saule telamaka na ntoto, mpi ata meso na yandi vandaka ya kukanguka yandi vandaka ve na mpila ya kumona ata kima. Ebuna, bo simbaka yandi na diboko mpi bo nataka yandi na Damasi. 9 Bilumbu tatu yandi vandaka kumona ve ata kima mosi, mpi yandi diaka ve mpi nwaka ve. 10 Na Damasi kuvandaka ti longoki mosi, zina na yandi Ananiasi, mpi Mfumu tubilaka yandi na mbona-meso nde: “Ananiasi!” Yandi tubaka nde: “Mono yandi yai, Mfumu.” 11 Mfumu tubilaka yandi nde: “Telama, kwenda na bala-bala ya bo ke bingaka Kusungama; kwenda na nzo ya Yudasi mpi sosa muntu mosi, zina na yandi Saule, muntu ya bwala Tarse. Sambu yandi ke samba, 12 mpi yandi me mona bakala mosi na mbona-meso, zina na yandi Ananiasi, ke kota mpi ke tula yandi maboko sambu yandi mona diaka.” 13 Kansi Ananiasi vutulaka nde: “Mfumu, mono me wa na bantu mingi mambu ya me tala muntu yai mpi mambu yonso ya mbi yina yandi salaka basantu na nge na Yeruzalemi. 14 Mpi bamfumu ya banganga-nzambi me pesa yandi kiyeka ya kukanga* bantu yonso yina ke binga zina na nge.” 15 Kansi Mfumu tubilaka yandi nde: “Kwenda! sambu muntu yai kele dibungu ya mono me sola sambu na kunata zina na mono na makanda, na bantotila, mpi na bana ya Izraele. 16 Sambu mono ta songa yandi pwelele mambu mingi ya mpasi yina yandi fwete kutana ti yo sambu na zina na mono.” 17 Ananiasi kwendaka mpi kotaka na nzo yina, mpi yandi tulaka yandi maboko mpi tubaka nde: “Saule, mpangi, Mfumu Yezu, yina kwisaka kumonika na nge na nzila yina nge vandaka kukwisa, me tinda mono sambu nge mona diaka mpi nge fuluka ti mpeve santu.” 18 Mpi na mbala mosi bima yina vandaka bonso bibala katukaka na meso na yandi mpi bwaka, ebuna yandi kumaka kumona diaka. Yandi telamaka mpi bakaka mbotika, 19 yandi diaka ndambu ya madia mpi yandi bakaka ngolo. Yandi vandaka mwa bilumbu ti balongoki yina vandaka na Damasi, 20 mpi na mbala mosi yandi yantikaka kulonga na basinagoga mambu ya me tala Yezu, nde yandi kele Mwana ya Nzambi. 21 Kansi bantu yonso yina vandaka kuwa yandi vandaka kuyituka mpi kutuba nde: “Keti yai kele ve muntu yina niokulaka ngolo bantu yina kele na Yeruzalemi yina ke binga zina yai? Keti yandi kwisaka ve awa sambu na kukanga bo mpi kunata bo* na bamfumu ya banganga-nzambi?” 22 Kansi Saule vandaka kukuma kaka ngolo mpi Bayuda yina vandaka kuzinga na Damasi vandaka kuzaba ve kima ya kutuba na ntangu yandi vandaka kumonisa mambu na ndonga nde muntu yina kele Kristu. 23 Ntangu bilumbu mingi lutaka, Bayuda salaka komplo sambu na kufwa yandi. 24 Kansi, Saule zabaka komplo yina bo sadilaka yandi. Bo vandaka mpi kukengila bakielo mbote-mbote mpimpa ti mwini sambu bo fwa yandi. 25 Yo yina, balongoki na yandi bakaka yandi mpi kulumusaka yandi na mpimpa na ditobo mosi na kibaka, bo kulumusaka yandi na kitunga. 26 Ntangu yandi kumaka na Yeruzalemi, yandi salaka ngolo sambu na kuvukana ti balongoki, kansi bo yonso vandaka kuwa yandi boma, sambu bo ndimaka ve nde yandi vandaka longoki. 27 Yo yina Barnabasi kwisaka kusadisa yandi mpi nataka yandi na bantumwa, ebuna Barnabasi songaka bo na bunda mutindu Saule monaka Mfumu na nzila mpi nde Mfumu tubilaka yandi, mpi mutindu yandi tubaka na kikesa na zina ya Yezu na Damasi. 28 Ebuna yandi vandaka ti bo, yandi vandaka kutambula na kimpwanza* na Yeruzalemi, yandi vandaka kutuba na kikesa na zina ya Mfumu. 29 Yandi vandaka kusolula mpi kutulana ntembe ti Bayuda ya ke tubaka Kigreki, kansi bo vandaka kusosa kufwa yandi. 30 Ntangu bampangi zabaka yo, bo kulumusaka yandi na Sezarea mpi bo tindaka yandi na Tarse. 31 Ya kieleka, dibundu na Yudea ya mvimba, na Galilea, mpi na Samaria kotaka na nsungi mosi ya ngemba, yo vandaka kutungama; mpi sambu yo vandaka kutambula na boma ya Yehowa* mpi na kikesa ya mpeve santu, yo landaka kuyela. 32 Ntangu Piere vandaka kukwenda na ndambu yina yonso, yandi kwisaka mpi na basantu yina vandaka kuzinga na Lida. 33 Yandi kutaka muntu mosi kuna, zina na yandi Eneyasi; yandi vandaka ya kulala na mbeto na yandi tuka bamvula nana, sambu yandi vandaka kikata. 34 Piere tubilaka yandi nde: “Eneyasi, Yezu Kristu me belula nge. Telama mpi yidika mbeto na nge.” Yandi telamaka na mbala mosi. 35 Ntangu bantu yonso yina vandaka kuzinga na Lida mpi na ntoto ya kukonda ngumba ya Sharoni monaka yandi, bo kumaka kukwikila na Mfumu. 36 Kuvandaka ti longoki mosi na Yope, zina na yandi Tabita, yina kana bo balula yo, yo ke tendula, “Dorkasi.”* Yandi vandaka kusala bisalu mingi ya mbote mpi kupesa bantu makabu mingi ya mawa. 37 Kansi na bilumbu yina yandi belaka mpi fwaka. Ebuna bo yobisaka yandi mpi bo tulaka yandi na suku mosi ya zulu. 38 Lida vandaka pene-pene ya Yope. Ntangu balongoki waka nde Piere vandaka na mbanza yina, bo tindilaka yandi babakala zole sambu bo bondila yandi nde: “Pardo kwisa na beto kukonda kusukinina.” 39 Piere telamaka mpi kwendaka ti bo. Mpi ntangu yandi kumaka, bo nataka yandi na suku ya zulu; mpi mifwidi yonso ya bankento vandaka kudimonisa na yandi bo ke dila mpi ke songa yandi bilele mingi mpi bamvwela* yina Dorkasi vandaka kutunga ntangu yandi vandaka ti bo. 40 Piere basisaka bantu yonso na nganda, yandi fukamaka, mpi yandi sambaka. Ebuna yandi balukaka na ndambu ya mvumbi, yandi tubaka nde: “Tabita, telama!” Yandi kangulaka meso, ebuna ntangu yandi monaka Piere, yandi telamaka. 41 Piere pesaka yandi diboko, tedimisaka yandi, mpi bingaka basantu ti mifwidi ya bankento mpi songaka bo yandi ya moyo. 42 Diambu yai zabanaka na Yope ya mvimba, ebuna bantu mingi kumaka kukwikila na Mfumu. 43 Yandi bikalaka mwa bilumbu na Yope ti muntu mosi ya ke yidikaka bampusu ya mbisi, zina na yandi Simoni.

Na kisina, “nkuna.”
Na kisina, “nkuna.”
To mbala ya nkaka, “salaka mutindu mosi sambu na.”
To “mbuma.”
To “mioyo.”
Mbongo ya bo me salaka na kibende ya bo ke bingaka arza.
To “yedisaka.”
Na kisina, “yo kwisilaka yandi na ntima na.”
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
To “bo waka mpasi.”
Tala Bangindu ya Ngika A5.
Na kisina, “yandi lalaka na lufwa.”
To mbala ya nkaka, “mbanza mosi.”
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
To “kapita mosi ya nzo ya ntotila.”
To “ke bakisa.”
To “ya ndonga ya dibuta; ya dikanda.”
Tala Bangindu ya Ngika A3.
Tala Bangindu ya Ngika A5.
Na kisina, “kukanga na bansinga; kutula miniololo na.”
Na kisina, “kunata bo ya kukanga na bansinga.”
Na kisina, “yandi vandaka kukota mpi kubasika.”
Tala Bangindu ya Ngika A5.
Zina ya Kigreki Dorkasi mpi zina ya Kiarami Tabita ke tendula “Mbambi.”
To “bilele ya zulu.”


^ (Bis. 13:1-28:31) Na dibundu ya Antioshe kuvandaka ti bambikudi mpi balongi yai: Barnabasi, Simeoni yina bo vandaka kubinga Ndombe,* Lusiusi ya bwala Sirene, Manaeni yina longukaka kisika mosi ti Erode mfumu ya distrike, mpi Saule. 2 Ntangu bo vandaka kusadila Yehowa* mpi kubuya madia, mpeve santu tubaka nde: “Beno tula Barnabasi ti Saule na lweka sambu na kisalu yina mono me sola bo.” 3 Bo buyaka madia mpi bo sambaka, na nima bo tulaka bo maboko mpi bo bikaka bo na kukwenda. 4 Yo yina bantu yai, yina mpeve santu tindaka, kulumukaka na Selesia, mpi katuka kuna bo kotaka na maswa mpi kwendaka na Shipre. 5 Ntangu bo kumaka na Salamine, bo yantikaka kuzabisa ndinga ya Nzambi na basinagoga ya Bayuda. Yoane vandaka mpi ti bo sambu na kusadisa bo. 6 Ntangu bo lutaka na kisanga yina ya mvimba tii na Pafosi, bo kutanaka ti Muyuda mosi, zina na yandi Bar-Yezu. Yandi vandaka nganga-ngombo mpi mbikudi ya luvunu. 7 Yandi vandaka ti guvernere Sergiusi Paulusi, muntu mosi ya ngangu. Sergiusi bingaka Barnabasi ti Saule sambu yandi vandaka ti nzala ya ngolo ya kuwa ndinga ya Nzambi. 8 Kansi nganga-ngombo Elimasi (yai ntendula ya zina na yandi) yantikaka kutula ntembe ti bo, mpi yandi vandaka kusosa kukanga guvernere nzila sambu yandi kwikila ve na Mfumu. 9 Saule, yina bo vandaka kubinga mpi Polo, fulukaka ti mpeve santu, talaka yandi mbote-mbote 10 mpi tubaka nde: “O nge muntu ya kele ya kufuluka ti mambu ya luvunu ya mutindu na mutindu mpi ti mambu ya mbi ya mutindu na mutindu, nge mwana ya Diabulu, nge mbeni ya mambu yonso ya lunungu, keti nge ta bika ve na kubebisa banzila ya kusungama ya Yehowa?* 11 Diboko ya Yehowa* kele na zulu na nge, mpi meso na nge ta fwa, nge ta mona ve nsemo ya mwini sambu na mwa ntangu.” Na mbala mosi lubungi ya ngolo mpi mudidi bwilaka yandi, ebuna yandi yantikaka kubaluka-baluka sambu na kusosa muntu yina lenda simba yandi na diboko sambu na kunata yandi. 12 Ntangu guvernere monaka mambu yina salamaka, yandi kumaka kukwikila, sambu yandi yitukaka mingi sambu na malongi ya Yehowa.* 13 Polo ti banduku na yandi kotaka na maswa na Pafosi mpi bo kumaka na Perga na provense ya Pamfilia. Kansi Yoane bikisaka bo mpi yandi vutukaka na Yeruzalemi. 14 Bo katukaka na Perga mpi bo kumaka na Antioshe ya Pisidia. Mpi na kilumbu ya kisabatu, bo kotaka na sinagoga mpi bo vandaka. 15 Ntangu bo manisaka kutanga Nsiku mpi mikanda ya Bambikudi na meso ya bantu, bantwadisi ya sinagoga tindilaka bo ndinga nde: “Babakala, bampangi, kana beno kele ti diambu ya kutuba sambu na kupesa bantu kikesa, beno tuba yo.” 16 Yo yina Polo telamaka, yandi salaka kidimbu na diboko na yandi, mpi tubaka nde: “Babakala, bantu ya Izraele mpi beno bantu ya nkaka ya ke waka Nzambi boma, beno wa. 17 Nzambi ya bantu yai Izraele solaka ba-nkaka na beto, mpi yandi tombulaka bo ntangu bo vandaka kuzinga bonso banzenza na ntoto ya Ezipte mpi yandi basisaka bo kuna ti diboko ya kunanguka. 18 Yandi kangaka ntima sambu na bo na nsungi ya bamvula kiteso ya 40 na ntoto ya zelo na zelo. 19 Na nima ya kufwa makanda nsambwadi na insi ya Kanana, yandi pesaka insi na bo na makanda ya Izraele bonso dikabu. 20 Mambu yai yonso salamaka na nsungi ya bamvula kiteso ya 450. “Na nima, yandi pesaka bo bazuzi tii na ntangu ya mbikudi Samuele. 21 Kansi na nima, bo lombaka ntotila, mpi Nzambi pesaka bo Saule mwana ya Kisi, muntu ya dikanda ya Benyamini; yandi yalaka bamvula 40. 22 Ntangu yandi katulaka yandi, yandi solaka Davidi na kuvanda ntotila na bo; yandi taka kimbangi sambu na Davidi nde: ‘Mono me mona Davidi mwana ya Yese, muntu yina ke pesa ntima na mono kiese; yandi ta sala mambu yonso ya mono ke zola.’ 23 Na kutadila lusilu na yandi, Nzambi natilaka Izraele ngulusi, Yezu, yina kele mosi na kati ya bana* ya muntu yai. 24 Na ntwala nde muntu yina kukwisa, Yoane vandaka kulonga bantu yonso ya Izraele na kubaka mbotika, sambu na kumonisa nde bo me balula ntima. 25 Kansi ntangu Yoane vandaka kumanisa kisalu na yandi, yandi vandaka kutuba nde: ‘Beno ke yindula nde mono kele nani? Mono kele ve muntu yina. Kansi muntu mosi ke kwisa na nima na mono, mpi mono me fwana ve na kukangula bansinga ya basandale na yandi.’ 26 “Babakala, bampangi, beno bana ya dikanda ya Abrahami mpi beno bantu ya nkaka ya ke waka Nzambi boma, bo me tindila beto nsangu ya luguluku yai. 27 Bantu ya Yeruzalemi mpi bamfumu na bo zabaka ve muntu yai, kansi ntangu bo sambisaka yandi, bo lungisaka mambu yina Bambikudi tubaka, yina bo ke tangaka na ndinga ya ngolo konso kisabatu. 28 Ata bo monaka ve kikuma ya kufwa yandi, bo lombaka Pilate na kufwa yandi. 29 Mpi ntangu bo lungisaka mambu yonso yina bo me sonikaka sambu na yandi, bo katulaka yandi na nti mpi bo tulaka yandi na maziamu.* 30 Kansi Nzambi tedimisaka yandi na bafwa, 31 mpi bilumbu mingi, yandi vandaka kumonika na bantu yina katukaka ti yandi na Galilea mpi tombukaka na Yeruzalemi. Bo kele ntangu yai bambangi na yandi na ntwala ya bantu. 32 “Yo yina beto ke zabisa beno nsangu ya mbote ya mambu yina bo silaka na ba-nkaka na beto. 33 Nzambi lungisaka yo ya mvimba sambu na beto, bana na bo mutindu yandi futumunaka Yezu; mutindu bo me sonikaka na nkunga ya zole nde: ‘Nge kele mwana na mono; bubu yai mono me kuma tata na nge.’ 34 Nzambi monisaka nde yandi futumunaka yandi na bafwa sambu yandi vanda diaka ve ti nitu yina ke polaka; yandi tubaka nde: ‘Mono ta sadila beno mambu ya ke monisa zola ya kwikama yina mono silaka Davidi, mambu yina kele ya kwikama.’* 35 Yo ke tuba mpi na nkunga ya nkaka nde: ‘Nge ta bika ve nde muntu na nge ya kwikama kupola.’ 36 Davidi sadilaka Nzambi kisalu ya santu* luzingu na yandi ya mvimba, yandi fwaka,* bo zikaka yandi ti ba-nkaka na yandi, mpi yandi polaka. 37 Kansi, muntu yina Nzambi futumunaka polaka ve. 38 “Yo yina bampangi, beno zaba nde, bo ke zabisa beno nde Nzambi ta lolula masumu ya bantu na nzila ya muntu yai, 39 mpi nde na mambu yonso yina Nsiku ya Moize lendaka ve kukumisa beno bantu ya lunungu, konso muntu yina ke kwikila, Nzambi ke binga yandi muntu ya lunungu na nzila ya muntu yai. 40 Yo yina, beno keba sambu mambu yina bo ke tuba na mikanda ya Bambikudi kubwila beno ve: 41 ‘Beno bantu yina ke vwezaka, beno tala yo, beno yituka, mpi beno fwa, sambu mono ke sala kisalu mosi na bilumbu na beno, kisalu yina beno ta kwikila ve ata fioti, ata kana muntu kuzabisa beno yo na bunda.’” 42 Ntangu bo vandaka kubasika, bantu bondilaka Polo ti Barnabasi na kukwisa kutubila bo mambu yina na Kisabatu yina ke landa. 43 Yo yina, ntangu bantu basikaka na sinagoga, Bayuda mingi mpi bantu mingi yina kumaka bantu ya dibundu ya Bayuda* mpi yina vandaka kusambila Nzambi, landaka Polo ti Barnabasi. Ntangu bo vandaka kusolula ti bantu yina, Polo ti Barnabasi longisilaka bo na kubikala na ntima ya mbote ya nene ya Nzambi. 44 Na Kisabatu yina landaka, kiteso ya mbanza ya mvimba vukanaka sambu na kuwa ndinga ya Yehowa.* 45 Ntangu Bayuda monaka bimvuka yina ya bantu, bo waka kimpala mingi mpi bo yantikaka kubuya ti kuvweza yonso mambu yina Polo vandaka kutuba. 46 Ebuna Polo ti Barnabasi tubilaka bo na kikesa yonso nde: “Yo vandaka mfunu nde bo zabisa ntete ndinga ya Nzambi na beno. Kansi sambu beno ke buya yo mpi ke mona nde beno me fwana ve na kubaka luzingu ya mvula na mvula, beto ke kwenda na bantu ya makanda. 47 Sambu Yehowa* songaka beto nde: ‘Mono me tula nge na kuvanda nsemo ya makanda, sambu nge gulusa tii na nsuka ya ntoto.’” 48 Ntangu bantu ya makanda waka mambu yai, bo yantikaka kuwa kiese mpi kupesa ndinga ya Yehowa* nkembo, mpi bantu yonso yina vandaka ti nkadilu ya mbote sambu na kubaka luzingu ya mvula na mvula kumaka kukwikila. 49 Diaka, ndinga ya Yehowa* vandaka kumwangana na insi ya mvimba. 50 Kansi Bayuda pusaka bankento ya lukumu yina vandaka kuwa Nzambi boma mpi babakala ya lukumu ya mbanza, mpi bo vandaka na kisina ya mpasi yina Polo ti Barnabasi monaka, mpi bo losaka bo na nganda ya mbanza na bo. 51 Bo pupulaka mfututu ya makulu na bo mpi bo kwendaka na Ikoniumi. 52 Balongoki landaka kufuluka na kiese mpi mpeve santu. 
14 Na Ikoniumi Polo ti Barnabasi kotaka na sinagoga ya Bayuda mpi bo tubaka mbote kibeni, yo yina Bayuda ti Bagreki mingi kumaka kukwikila. 2 Kansi Bayuda yina kwikilaka ve pusaka bantu* ya makanda na kusala mavwanga mpi bo pusaka bo na kumenga bampangi. 3 Bo lutisaka ntangu mingi kuna, bo vandaka kutuba ti kikesa na kiyeka ya Yehowa,* yina taka kimbangi na nsangu ya ntima ya mbote na yandi ya nene na mutindu yandi pesaka nzila nde bidimbu mpi mambu ya kuyituka kusalama na nzila na bo. 4 Kansi, bantu ya mbanza yina kabwanaka; bantu ya nkaka vandaka sambu na Bayuda kansi bankaka sambu na bantumwa. 5 Ntangu bantu ya makanda mpi Bayuda ti bamfumu na bo sosaka kusadila bo mambu kukonda luzitu mpi kulosila bo matadi, 6 bantu zabisaka bo mambu yina, yo yina bo tinaka na bambanza ya Likaonia: na Listre ti na Derbe, mpi na insi yina kele pene-pene. 7 Bo landaka kuzabisa nsangu ya mbote kuna. 8 Na Listre, kuvandaka ti muntu mosi yina vandaka ya kuvanda mpi makulu na yandi vandaka kifu. Yandi butukaka makulu-kifu mpi yandi me tambulaka ntete ve. 9 Yandi vandaka kuwa ntangu Polo vandaka kutuba. Polo talaka yandi mbote-mbote mpi ntangu yandi monaka nde muntu yina kele ti lukwikilu sambu bo belula yandi, 10 yandi tubaka na ndinga ya ngolo nde: “Telama.” Yandi telamaka mpi yandi yantikaka kutambula. 11 Ntangu bimvuka ya bantu monaka mambu yina Polo salaka, bo tubaka na ndinga ya ngolo na ndinga ya Likaonia nde: “Banzambi me kuma bonso bantu mpi bo me kwisa kukulumuka na kati na beto!” 12 Bo vandaka kubinga Barnabasi Zeusi, kansi Polo Ermesi, sambu yandi muntu vandaka kutuba mingi. 13 Mpi nganga-nzambi ya Zeusi, yina tempelo na yandi vandaka na munoko ya mbanza, nataka bangombe mpi bampu ya bintuntu na bakielo ya mbanza mpi yandi zolaka kupesa bimenga kumosi ti bimvuka ya bantu. 14 Kansi, ntangu bantumwa Barnabasi ti Polo waka mambu yina, bo pasulaka bilele na bo, bo kotaka nswalu na kati ya kimvuka yina ya bantu, mpi bo tubaka na ndinga ya ngolo nde: 15 “Sambu na nki beno ke sala mambu yai? Beto mpi, beto kele bantu ya kele ti bifu bonso beno. Beto ke zabisa beno nsangu ya mbote, sambu beno bika bima yai ya mpamba-mpamba mpi beno sambila Nzambi ya moyo, yina salaka zulu, ntoto, nzadi-mungwa, mpi bima yonso yina kele na kati na yo. 16 Na ntangu ya ntama, yandi pesaka makanda yonso nzila ya kulanda banzila na bo mosi, 17 ata yandi kudibikaka ve kukonda kimbangi kansi yandi salaka mambu ya mbote mutindu yandi ke pesaka beno mvula mpi bansungi yina bambuma ke basikaka mingi, ebuna yandi ke pesaka beno madia mingi mpi ke fulusaka bantima na beno na kiese.” 18 Ata bo tubaka mambu yai, bo monaka mpasi na kukanga bimvuka ya bantu nzila sambu bo pesa bo ve bimenga. 19 Kansi Bayuda yina katukaka na Antioshe ti na Ikoniumi kwisaka mpi bo ndimisaka bimvuka ya bantu, ebuna bo losilaka Polo matadi mpi bo bendaka yandi na nganda ya mbanza, bo vandaka kuyindula nde yandi me fwa. 20 Kansi ntangu balongoki ziungaka yandi, yandi telamaka mpi kotaka na mbanza. Na kilumbu yina landaka, yandi ti Barnabasi kwendaka na Derbe. 21 Bo zabisaka nsangu ya mbote na mbanza yina mpi bo kumisaka bantu mingi balongoki; na nima bo vutukaka na Listre, na Ikoniumi, mpi na Antioshe. 22 Kuna bo vandaka kupesa balongoki* kikesa, bo vandaka kusiamisa bo na kubikala na lukwikilu mpi tubilaka bo nde: “Beto fwete kota na Kimfumu ya Nzambi na nzila ya bampasi mingi.” 23 Diaka, bo tulaka bankuluntu na konso dibundu sambu na bo, bo vandaka kusamba mpi kubuya madia, ebuna bo pesaka bo na maboko ya Yehowa,* sambu bo kumaka kukwikila na yandi. 24 Na nima bo lutaka na Pisidia mpi bo kumaka na Pamfilia; 25 bo zabisaka nsangu na Perga, na nima bo kwendaka na Atalia. 26 Bo kotaka na maswa kuna, mpi bo kwendaka na Antioshe, kisika bampangi bikisaka bo na maboko ya Nzambi sambu yandi monisila bo ntima ya mbote ya nene sambu na kisalu yina bo manisaka na ntangu yina. 27 Ntangu bo kumaka mpi vukisaka dibundu, bo songaka bo mambu mingi yina Nzambi salaka na nzila na bo, mpi nde yandi kangudilaka makanda nzila sambu bo kwikila.* 28 Bo lutisaka ntangu mingi ti balongoki yina. 
15 Ntangu yai, bantu ya nkaka kwisaka kukulumuka katuka na Yudea mpi yantikaka kulonga bampangi nde: “Kana bo yotisa beno ve mutindu nsiku ya Moize ke lomba, beno lenda guluka ve.” 2 Kansi ntangu ntembe ya ngolo mpi kukonda kuwakana basikaka na kati na bo mpi Polo ti Barnabasi, bo solaka Polo, Barnabasi, ti ndambu ya bantu ya nkaka na kati na bo sambu bo tombuka na bantumwa mpi na bankuluntu yina vandaka na Yeruzalemi sambu na diambu* yina. 3 Bampangi ya dibundu fidisaka bo tii na mwa kitamina, na nima bo lutaka na Fenisia mpi na Samaria, bo vandaka kukwenda kuzabisa na bunda mutindu bantu ya makanda vandaka kusoba bikalulu; mpi nsangu yina vandaka kupesa kiese mingi na bampangi yonso. 4 Ntangu bo kumaka na Yeruzalemi, dibundu, bantumwa, mpi bankuluntu yambaka bo mbote, ebuna bo zabisaka bo mambu yonso yina Nzambi salaka na nzila na bo. 5 Kansi bantu ya nkaka ya ka-dibundu ya Bafarize yina kumaka kukwikila telamaka mpi tubaka nde: “Beto fwete yotisa bo mpi beto fwete songa bo na kuzitisa Nsiku ya Moize.” 6 Bantumwa ti bankuluntu vukanaka sambu na kutadila mambu yina. 7 Ntangu bo manisaka kutulana ntembe ya ngolo,* Piere telamaka mpi tubilaka bo nde: “Babakala, bampangi, beno me zaba mbote nde yantika bilumbu ya ntete Nzambi solaka mono na kati na beno sambu na nzila na mono bantu ya makanda kuwa ndinga ya nsangu ya mbote mpi bo kwikila. 8 Ebuna Nzambi yina ke zabaka ntima ya bantu, taka kimbangi mutindu yandi pesaka bo mpeve santu, mpila yandi pesaka beto mpi. 9 Yandi salaka ve luswaswanu ata fioti na kati na beto ti bo, kansi yandi kumisaka bantima na bo bunkete sambu na lukwikilu na bo. 10 Ntangu yai, sambu na nki beno ke meka Nzambi mutindu beno ke tula kizitu ya nene na mapeka ya balongoki, kizitu yina ba-nkaka na beto mpi beto mosi ke monaka ve mpila ya kunata? 11 Kansi, beto ke kwikila nde beto ta guluka na nzila ya ntima ya mbote ya nene ya Mfumu Yezu; bo mpi ke kwikila na kuguluka mutindu mosi.” 12 Bantu yonso vandaka pima, mpi bo yantikaka kuwa Barnabasi ti Polo ntangu bo ke tubila bidimbu mpi mambu mingi ya kuyituka yina Nzambi salaka na nzila na bo na kati ya makanda. 13 Ntangu bo manisaka kutuba, Yakobo tubaka nde: “Babakala, bampangi, beno wa mono. 14 Simeoni* me tubila mbote-mbote mutindu Nzambi tulaka dikebi na mbala ya ntete na makanda sambu na kusola bantu na kati na bo sambu na kunata zina na yandi. 15 Mpi mambu yai ke kwenda nzila mosi ti mambu yina Bambikudi tubaka, mutindu bo me sonikaka nde: 16 ‘Na nima ya mambu yai mono ta vutuka mpi mono ta tedimisa diaka tenta* ya Davidi yina me bwaka; mono ta tunga diaka bisika na yo yina me bebaka mpi mono ta yidika yo, 17 sambu bantu yina ke bikala, kumosi ti bantu ya makanda yonso, bantu yina bo ke bingaka na zina na mono, kusosa Yehowa* na masonga yonso. Yehowa* muntu me tuba, yandi muntu ke sala mambu yai, 18 mambu yina me zabanaka tuka ntama.’ 19 Yo yina, ngindu na mono kele nde beto yangisa ve bantu ya makanda yina me balula ntima na Nzambi, 20 kansi beto sonikila bo na kubuya bima yina bo me kumisa mvindu na biteki, pite,* bima yina bo me fwa na kukanga mungungu,* mpi menga. 21 Sambu, tuka ntama, na konso mbanza, ke vandaka ti bantu yina ke longaka mambu yina kele na mikanda ya Moize, sambu konso kisabatu bo ke tangaka yo na ndinga ya ngolo na basinagoga.” 22 Ebuna bantumwa ti bankuluntu mpi dibundu ya mvimba, bakaka lukanu ya kutinda bantu yina bo solaka na kati na bo na Antioshe kumosi ti Polo mpi Barnabasi; bo tindaka Yudasi yina bo vandaka kubinga Barsabasi mpi Silasi, bayina vandaka bantwadisi na kati ya bampangi. 23 Bo sonikaka mambu yai mpi bo tindaka yo na nzila na bo: “Beto bantumwa ti bankuluntu, yina kele bampangi na beno, beto me tindila beno mbote, beno bampangi yina kele na Antioshe, na Siria, mpi na Silisia, bayina me katukaka na makanda! 24 Sambu beto waka nde bantu ya nkaka na kati na beto yangisaka beno na mambu yina bo tubaka, bo mekaka kuvwalangasa beno,* ata beto songaka bo kima ve, 25 na bumosi beto me baka lukanu ya kusola bantu mpi kutindila beno bo kumosi ti bampangi na beto ya beto ke zolaka mingi Barnabasi ti Polo, 26 bantu yina me tulaka luzingu* na bo na kigonsa sambu na zina ya Mfumu na beto Yezu Kristu. 27 Yo yina, beto ke tinda Yudasi ti Silasi, sambu bo mpi bo zabisa beno mambu ya mutindu mosi na munoko na bo. 28 Sambu mpeve santu mpi beto mosi me baka lukanu ya kuyika ve kizitu ya nkaka na zulu na beno, katula kaka mambu yai ya mfunu: 29 beno landa kubuya bima yina bo me pesaka bimenga na biteki, menga, bima yina bo me fwa na kukanga mungungu,* mpi pite.* Kana beno kuditanina mbote-mbote na mambu yai, beno ta vanda mbote. Beno bikala mbote!” 30 Yo yina, ntangu bantu yina kwendaka, bo kulumukaka na Antioshe, ebuna bo vukisaka kimvuka ya mvimba kisika mosi mpi pesaka bo mukanda yina. 31 Na nima ya kutanga yo, bo waka kiese sambu na bangogo yina vandaka kupesa kikesa. 32 Sambu Yudasi ti Silasi vandaka mpi bambikudi, bo tubaka mambu mingi sambu na kusiamisa bampangi mpi kupesa bo kikesa. 33 Na nima ya kulutisa mwa ntangu kuna, bampangi zodilaka bo nzietelo ya mbote, ebuna bo vutukaka na bantu yina tindaka bo. 34 *—— 35 Kansi Polo ti Barnabasi bikalaka na Antioshe; bo ti bantu mingi ya nkaka, bo vandaka kulonga mpi kuzabisa nsangu ya mbote ya ndinga ya Yehowa.* 36 Na nima ya mwa bilumbu, Polo tubilaka Barnabasi nde: “Beto vutuka sambu na kukwenda kutala bampangi na bambanza yonso yina beto zabisaka ndinga ya Yehowa,* sambu na kuzaba kana bo kele nki mutindu.” 37 Barnabasi vandaka ti lukanu ya kunata Yoane, yina bo vandaka kubinga Marko. 38 Kansi Polo buyaka nde bo nata yandi, sambu yandi bikisaka bo na Pamfilia mpi yandi kwendaka ve kusala ti bo. 39 Ebuna bo swanaka ngolo kibeni, yo yina bo kabwanaka; Barnabasi nataka Marko mpi bo kwendaka na maswa na Shipre. 40 Polo solaka Silasi, ebuna bampangi bikisaka yandi na maboko ya Yehowa* sambu yandi monisila yandi ntima ya mbote ya nene, na nima yandi kwendaka. 41 Yandi lutaka na Siria mpi na Silisia, yandi vandaka kupesa mabundu kikesa. 
16 Yandi kumaka na Derbe mpi na Listre. Longoki mosi vandaka kuna, zina na yandi Timoteo; mama na yandi vandaka Muyuda yina vandaka kukwikila, kansi tata na yandi vandaka Mugreki; 2 mpi bampangi ya Listre ti ya Ikoniumi vandaka kutuba mambu ya mbote sambu na yandi. 3 Polo zolaka nde Timoteo kukwenda ti yandi. Yandi bakaka yandi mpi yotisaka yandi sambu na Bayuda yina vandaka na bisika yina, sambu bo yonso zabaka nde tata na yandi vandaka Mugreki. 4 Ntangu bo vandaka kuluta na bambanza yina, bo vandaka kupesa bampangi bansiku yina bantumwa mpi bankuluntu yina vandaka na Yeruzalemi basisaka, sambu bo zitisa yo. 5 Yo yina, mabundu vandaka kibeni kukuma ngolo na lukwikilu mpi kukuma mingi konso kilumbu. 6 Diaka, bo lutaka na Frizia mpi na insi ya Galatia, sambu mpeve santu buyisaka bo na kuzabisa ndinga ya Nzambi na provense ya Azia. 7 Ntangu bo kumaka na Mizia, bo salaka ngolo na kukota na Bitinia, kansi mpeve ya Yezu pesaka bo ve nzila. 8 Yo yina, bo lutaka pene-pene ya* Mizia mpi bo kwendaka na Troasi. 9 Na mpimpa Polo monaka mbona-meso—muntu mosi ya Masedonia telamaka mpi vandaka kubondila yandi nde: “Sabuka na Masedonia mpi sadisa beto.” 10 Ntangu yandi monaka mbona-meso yina, beto sosaka kukota na Masedonia, sambu beto bakisaka nde Nzambi bingaka beto na kuzabisa bo nsangu ya mbote. 11 Beto kotaka na maswa na Troasi mpi beto kwendaka mbala mosi na Samotrase, kansi na kilumbu yina landaka beto kwendaka na Neapolisi; 12 beto katukaka pana mpi beto kwendaka na Filipi, mbanza yina vandaka na nsi ya luyalu ya Roma mpi yo kele mbanza ya kuluta mfunu ya distrike ya Masedonia. Beto lutisaka mwa bilumbu na mbanza yina. 13 Na Kisabatu beto basikaka na nganda ya kielo, na lweka ya nzadi, beto vandaka kuyindula nde kisika ya kusamba kele kuna; beto vandaka mpi beto yantikaka kusolula ti bankento yina vukanaka pana. 14 Nkento mosi, zina na yandi Lidia, yina ke tekaka bilele ya mbwaki-ble, muntu ya mbanza Tiatira mpi muntu yina ke sambilaka Nzambi, vandaka kuwidikila, mpi Yehowa* kangulaka ntima na yandi sambu yandi tula dikebi na mambu yina Polo vandaka kutuba. 15 Ntangu yandi ti bantu ya nzo na yandi bakaka mbotika, yandi bondilaka beto nde: “Kana beno me mona nde mono kele ya kwikama na Yehowa,* beno kwisa mpi beno vanda na nzo na mono.” Mpi yandi dindamanaka sambu beto ndima. 16 Ntangu beto vandaka kukwenda na kisika ya bisambu, beto kutanaka ti nsadi mosi ya nkento; yandi vandaka ti mpeve ya mbi yina vandaka kusadisa yandi na kuzabisa na ntwala mambu yina ta bwa. Yandi vandaka kupesa bamfumu na yandi luta mingi na mutindu yandi vandaka kuzabisa bantu mambu yina ta kumina bo. 17 Mwana-nkento yina vandaka kulanda beto ti Polo mpi, yandi vandaka kutuba na ndinga ya ngolo nde: “Bantu yai kele bampika ya Nzambi ya Kuluta Zulu mpi bo ke zabisa beno nzila ya luguluku.” 18 Mwana-nkento yina vandaka kusala mambu yai bilumbu mingi. Nsuka-nsuka yo lembisaka Polo, ebuna yandi balukaka, mpi yandi tubilaka mpeve yina nde: “Mono ke songa nge na zina ya Yezu Kristu na kubasika na kati na yandi.” Ebuna yo basikaka kaka na ntangu yina. 19 Ntangu bamfumu na yandi monaka nde kivuvu na bo ya kubaka luta kele diaka ve, bo kangaka Polo ti Silasi mpi bo nataka bo na zandu na kisika ya bamfumu. 20 Bo nataka bo na bazuzi ya mbanza mpi bo tubaka nde: “Bantu yai ke tula mavwanga mingi na mbanza na beto. Bo kele Bayuda, 21 mpi bo ke samuna bikalulu yina nsiku ke pesa ve nswa nde beto ndima to beto sadila, sambu beto kele bantu ya Roma.” 22 Kimvuka ya bantu wilaka bo makasi; ebuna bazuzi ya mbanza katulaka bo bilele ya zulu, na nima bo songaka bantu na kubula bo fimbu. 23 Na nima ya kubula bo fimbu mbala mingi, bo tulaka bo na boloko mpi bo songaka muntu ya ke kengilaka boloko na kukeba bo mbote-mbote. 24 Sambu bo songaka yandi mambu yina, yandi tulaka bo na boloko ya kati kibeni mpi yandi kangaka makulu na bo na mabaya. 25 Kansi pene-pene ya midi ya mpimpa, Polo ti Silasi vandaka kusamba mpi kuyimba sambu na kukumisa Nzambi, mpi bantu ya boloko vandaka kuwa bo. 26 Na mbala mosi, ntoto nikanaka ngolo kibeni, yo yina bafondasio ya boloko nikanaka. Diaka, bakielo yonso kangukaka na mbala mosi, mpi miniololo ya bantu yonso katukaka. 27 Ntangu muntu ya ke kengilaka boloko telamaka na mpongi mpi monaka nde bakielo ya boloko vandaka ya kukanguka, yandi basisaka mbele na yandi ya bitumba mpi zolaka kudifwa, sambu yandi yindulaka nde bantu ya boloko me tina. 28 Kansi Polo tubaka na ndinga ya ngolo nde: “Kudisala mbi ve, sambu beto yonso kele awa!” 29 Yandi lombaka minda mpi yandi kotaka kuna ntinu; mpi sambu matekita simbaka yandi, yandi bwaka na makulu ya Polo mpi ya Silasi. 30 Yandi nataka bo na nganda mpi yandi tubaka nde: “Batata, mono fwete sala nki sambu na kuguluka?” 31 Bo tubaka nde: “Kwikila na Mfumu Yezu, ebuna nge ta guluka, nge ti bantu ya nzo na nge.” 32 Ebuna bo zabisaka yandi ti bantu yonso yina vandaka na nzo na yandi ndinga ya Yehowa.* 33 Yandi bakaka bo na ngunga yina na mpimpa mpi yobisaka bamputa na bo. Na nima, yandi ti bantu yonso ya nzo na yandi bakaka mbotika kukonda kusukinina. 34 Yandi nataka bo na nzo na yandi mpi yandi tudilaka bo madia na mesa; yandi ti bantu yonso ya nzo na yandi waka kiese mingi sambu ntangu yai yandi kwikilaka na Nzambi. 35 Ntangu ntongo tanaka, bazuzi ya mbanza tindaka bapolisi na kutuba nde: “Beno basisa bantu yina.” 36 Muntu ya ke kengilaka boloko zabisaka Polo mambu yina bo tubaka nde: “Bazuzi ya mbanza me tinda bantu sambu bo basisa beno zole. Yo yina, beno basika mpi beno kwenda na ngemba.” 37 Kansi Polo tubilaka bo nde: “Bo bulaka beto fimbu na meso ya bantu kukonda kusambisa beto, ata beto kele bantu ya Roma, mpi bo tulaka beto na boloko. Keti ntangu yai bo ke zola kubasisa beto na kinsweki? Ve, ata fioti ve! Bo kwisa bo mosi kubasisa beto.” 38 Bapolisi kwendaka kuzabisa mambu yai na bazuzi ya mbanza. Ebuna bamfumu yina waka boma ntangu bo waka nde bantu yina vandaka bantu ya Roma. 39 Yo yina, bo kwisaka mpi bondilaka bo, mpi na nima ya kubasisa bo, bo lombaka bo na kukatuka na mbanza na bo. 40 Kansi, ntangu bo basikaka na boloko, bo kwendaka na nzo ya Lidia; mpi ntangu bo monaka bampangi, bo pesaka bo kikesa mpi bo kwendaka. 
17 Bo lutaka na Amfipolisi mpi na Apolonia, ebuna bo kumaka na Tesalonika. Sinagoga mosi ya Bayuda vandaka kuna. 2 Mutindu vandaka kikalulu ya Polo, yandi kotaka kisika bo vandaka, ebuna bilumbu tatu ya kisabatu, yandi vandaka kuyindula ti bo na nsadisa ya Masonuku, 3 yandi vandaka kutendula mpi kumonisa na nzila ya mambu yina bo me sonikaka nde yo vandaka mfunu nde Kristu kumona mpasi mpi kutelama na bafwa; yandi vandaka kutuba nde: “Yezu yai ya mono ke zabisa beno kele Kristu.” 4 Yo yina bankaka na kati na bo kumaka kukwikila, mpi bo vukanaka ti Polo mpi Silasi. Bagreki mingi yina vandaka kusambila Nzambi mpi bankento mingi ya lukumu salaka mutindu mosi. 5 Kansi sambu Bayuda waka kimpala, bo vukisaka mwa bantu ya mbi, bayina vandaka kutambula-tambula na zandu kukonda kikuma, bo salaka kimvuka ya bantu, mpi bo yantikaka kutula mavwanga na mbanza. Bo kotaka na kingolo-ngolo na nzo ya Yazoni mpi bo vandaka kusosa Polo ti Silasi sambu na kubasisa bo na ntwala ya kimvuka yina ya bantu. 6 Sambu bo monaka bo ve, bo nataka Yazoni ti bampangi ya nkaka na bamfumu ya mbanza mpi bo tubaka na ndinga ya ngolo nde: “Bantu yai ya me kumisa ntoto ya mvimba kisaka-saka* kele mpi awa, 7 mpi Yazoni me yamba bo na nzo na yandi. Bantu yai yonso ke zitisaka ve bansiku ya Kaisali, mpi bo ke tuba nde kele ti ntotila ya nkaka, zina na yandi Yezu.” 8 Ntangu bo waka mambu yai, kimvuka ya bantu mpi bamfumu ya mbanza kumaka kisaka-saka; 9 bo futisaka Yazoni ti bantu yina ya nkaka mbongo,* na nima bo bikisaka bo. 10 Ntangu mpimpa bwaka, bampangi tindaka Polo ti Silasi na Berea. Ntangu bo kumaka kuna, bo kwendaka na sinagoga ya Bayuda. 11 Bayuda yina vandaka na Berea vandaka ti mabanza ya mbote kuluta bayina vandaka na Tesalonika, sambu bo ndimaka nsangu ti nzala ya ngolo, mpi bo vandaka kufimpa Masonuku mbote-mbote konso kilumbu sambu na kuzaba kana mambu yina vandaka mutindu yina. 12 Yo yina, bantu mingi na kati na bo kumaka kukwikila; bankento mingi ya lukumu yina vandaka Bagreki mpi babakala ya nkaka salaka mpi mutindu mosi. 13 Kansi ntangu Bayuda ya Tesalonika waka nde Polo vandaka kuzabisa mpi nsangu ya Nzambi na Berea, bo kwisaka kuna sambu na kupusa bimvuka ya bantu na kukotisa mavwanga. 14 Yo yina bampangi songaka Polo na kukwenda nswalu na nzadi-mungwa, kansi Silasi ti Timoteo bikalaka pana. 15 Ata mpidina, bantu yina vandaka kunata Polo fidisaka yandi tii na Atene; Polo songaka bo na kuzabisa Silasi ti Timoteo nde bo landa yandi nswalu, ebuna bo vutukaka. 16 Ntangu Polo vandaka kuvingila bo na Atene, yandi waka makasi na kumona nde mbanza vandaka ya kufuluka ti biteki. 17 Yo yina yandi yantikaka kuyindula na sinagoga ti Bayuda mpi bantu ya nkaka yina vandaka kusambila Nzambi, mpi konso kilumbu na zandu, yandi vandaka kuyindula ti bantu yina vandaka pana. 18 Kansi bantu ya nkaka ya filozofi ya Epikire mpi ya Kistoika yantikaka kutula ntembe ti yandi, mpi bankaka vandaka kutuba nde: “Inki mambu muntu yai ya bituba-tuba ke zola kutuba?” Bankaka nde: “Yo ke monana nde yandi kele nsamuni ya banzambi ya nzenza.” Bo tubaka mutindu yina sambu yandi vandaka kuzabisa nsangu ya mbote ya Yezu mpi lufutumuku. 19 Bo kangaka yandi mpi bo nataka yandi na Areopage, mpi bo tubaka nde: “Keti beto lenda zaba nki kele dilongi yai ya mpa ya nge ke longa? 20 Sambu nge ke tuba mambu ya nkaka yina beto me waka ntete ve, mpi beto ke zola kuzaba kana mambu yai ke tendula inki.” 21 Ya kieleka, bantu yonso ya Atene mpi banzenza yina vandaka kuzinga kuna vandaka kulutisa ntangu na bo yonso ya kupema kaka na kutubila to kuwa diambu mosi ya mpa. 22 Ebuna Polo telamaka na kati-kati ya Areopage mpi tubaka nde: “Babakala ya Atene, mono ke mona nde na mambu yonso beno ke kudipesaka mingi na boma ya banzambi* kuluta bantu ya nkaka. 23 Mu mbandu, ntangu mono vandaka kuluta mpi kutala mbote-mbote bima yina beno ke sambilaka, mono monaka mpi mesa-kimenga mosi yina bo me sonikaka na zulu na yo nde, ‘Na Nzambi Yina Me Zabanaka Ve.’ Yo yina, muntu yina beno ke sambila kukonda kuzaba, yandi yina mono ke zabisa beno. 24 Nzambi yina salaka nsi-ntoto mpi bima yonso yina kele na kati na yo, yandi kele Mfumu ya zulu ti ya ntoto, yandi ke zingaka ve na batempelo yina bantu me tungaka na maboko; 25 yandi ke vingilaka mpi ve nde bantu kusadila yandi bonso nde yandi kele ti mfunu ya kima mosi, sambu yandi muntu ke pesaka bantu yonso luzingu, mpema, mpi bima yonso. 26 Mpi na nzila ya muntu mosi, yandi salaka makanda yonso ya bantu sambu na kuzinga na ntoto ya mvimba, mpi yandi me tulaka bantangu ya bo me tulaka mpi bandilu ya bisika yina bantu lenda zinga, 27 sambu bo sosa Nzambi, kana bo sala bikesa na kusosa yandi mpi bo mona yandi kibeni, sambu ya kieleka, yandi kele ntama ve ti konso muntu na kati na beto. 28 Sambu, na nzila na yandi beto kele na luzingu, beto ke tambulaka, mpi beto ke zingaka, mutindu bapoete na beno ya nkaka tubaka, ‘Sambu beto kele mpi bana na yandi.’ 29 “Yo yina, sambu beto kele bana ya Nzambi, beto fwete yindula ve nde Nzambi kele bonso wolo, arza, ditadi, to kima mosi yina bantu me yindulaka mpi me salaka. 30 Ya kieleka, Nzambi kangaka meso na bantangu yina bantu zabaka ve mambu; kansi ntangu yai yandi ke zabisa bantu ya bisika yonso nde bo fwete balula ntima. 31 Sambu yandi me tulaka kilumbu yina yandi ke kana kusambisa ntoto ya mvimba na lunungu, na nzila ya muntu yina yandi me tulaka, mpi yandi me pesaka bantu yonso kipiku na mutindu yandi me futumunaka yandi na bafwa.” 32 Ntangu bo waka mambu ya lufutumuku ya bafwa, bankaka yantikaka kuseka, mpi bantu ya nkaka tubaka nde: “Beto ta wa nge diaka sambu na mambu yai.” 33 Ebuna Polo bikisaka bo, 34 kansi bantu ya nkaka vukanaka ti yandi mpi bo kumaka kukwikila. Na kati na bo kuvandaka Dionisiusi, zuzi ya tribinale ya Areopage, mpi nkento mosi, zina na yandi Damarisi, mpi bantu ya nkaka. 
18 Na nima ya mambu yina, yandi katukaka na Atene mpi yandi kwisaka na Korinto. 2 Yandi kutaka Muyuda mosi, zina na yandi Akilasi, muntu ya Ponti. Yandi ti nkento na yandi Prisila, bo katukaka ntama mingi ve na Italia, sambu Klode tubaka nde Bayuda yonso fwete katuka na Roma. Ebuna Polo kwendaka kutala bo, 3 mpi sambu yandi vandaka kusala kisalu mosi ti bo, yandi bikalaka na nzo na bo mpi vandaka kusala ti bo, sambu bo vandaka bantu ya ke tungaka batenta. 4 Konso kisabatu yandi vandaka kusala diskure* na sinagoga mpi yandi vandaka kundimisa Bayuda ti Bagreki. 5 Ntangu Silasi ti Timoteo katukaka na Masedonia mpi kwisaka kukulumuka, Polo yantikaka kudipesa ya mvimba na kuzabisa ndinga, yandi vandaka kuta kimbangi na Bayuda sambu na kumonisa nde Yezu kele Kristu. 6 Kansi, sambu bo landaka kunwanisa yandi mpi kufinga yandi, yandi pupulaka bilele na yandi mpi tubilaka bo nde: “Menga na beno kuvanda na zulu ya ba-ntu na beno. Mono kele bunkete. Katuka ntangu yai, mono ta kwenda na bantu ya makanda.” 7 Yandi katukaka pana* mpi yandi kwendaka na nzo ya muntu mosi, zina na yandi Titiusi Yustusi. Yandi vandaka kusambila Nzambi mpi nzo na yandi vandaka na lweka ya sinagoga. 8 Kansi, Krispusi ntwadisi ya sinagoga mpi bantu yonso ya nzo na yandi kumaka kukwikila na Mfumu. Bantu mingi ya Korinto yina waka yantikaka kukwikila mpi bo bakaka mbotika. 9 Diaka, na mpimpa Mfumu tubilaka Polo na mbona-meso nde: “Kuwa boma ve, kansi landa kutuba mpi kuvanda ve pima, 10 sambu mono kele ti nge mpi ata muntu mosi ve ta nwanisa nge sambu na kusala nge mbi; sambu mono kele ti bantu mingi na mbanza yai.” 11 Yo yina, yandi bikalaka kuna mvula mosi ti bangonda sambanu, yandi vandaka kulonga ndinga ya Nzambi na kati na bo. 12 Ntangu Galioni vandaka guvernere ya Akaya, Bayuda wakanaka sambu na kusala Polo mbi mpi bo nataka yandi na kisika ya kusambisa, 13 mpi bo tubaka nde: “Muntu yai ke ndimisa bantu na kusambila Nzambi na mutindu yina ke wakana ve ti nsiku.” 14 Kansi ntangu Polo zolaka kutuba, Galioni tubilaka Bayuda nde: “Kana yo vandaka kibeni kifu to diambu ya mbi ya nene, O Bayuda, yo zolaka kuvanda mbote nde mono wa beno ti kukanga-ntima yonso. 15 Kansi kana yo kele bantembe sambu na bangogo, bazina, mpi nsiku na beno mosi, beno mosi bantu fwete tadila yo. Mono ke zola ve kuvanda zuzi ya mambu yai.” 16 Ebuna yandi kulaka bo na kisika ya kusambisa. 17 Bo yonso kangaka Sostene ntwadisi ya sinagoga mpi bo yantikaka kubula yandi na ntwala ya kisika ya kusambisa. Kansi Galioni kotaka ve ata fioti na mambu yina. 18 Polo lutisaka mwa bilumbu kuna, na nima yandi songaka bampangi na kubikala mbote, ebuna yandi kotaka na maswa mpi yandi kwendaka na Siria ti Prisila mpi Akilasi. Yandi zengisaka nsuki na yandi na Senkrea, sambu yandi salaka lusilu na Nzambi. 19 Bo kumaka na Efezo, mpi yandi bikisaka bo kuna; kansi yandi kotaka na sinagoga mpi yindulaka ti Bayuda. 20 Ata bo vandaka kulomba yandi na kubikala ntangu mingi, yandi ndimaka ve 21 kansi yandi songaka bo na kubikala mbote mpi tubilaka bo nde: “Mono ta vutukila beno diaka, kana Yehowa* me zola.” Ebuna yandi katukaka na Efezo na nzila ya nzadi-mungwa 22 mpi kulumukaka na Sezarea. Yandi kwendaka* sambu na kupesa dibundu mbote, mpi na nima yandi kwendaka na Antioshe. 23 Yandi lutisaka ntangu fioti kuna, ebuna yandi kwendaka mpi lutaka na bisika mingi na insi ya Galatia mpi ya Frizia, yandi vandaka kupesa balongoki yonso kikesa. 24 Muyuda mosi, zina na yandi Apolo, muntu ya Alesandria, kumaka na Efezo; yandi zabaka kutuba mbote, mpi yandi zabaka Masonuku mbote-mbote. 25 Bo longaka yandi* na nzila ya Yehowa,* mpi sambu yandi vandaka na kikesa mingi na nsadisa ya mpeve santu, yandi vandaka kutuba mpi kulonga mambu ya Yezu kukonda kifu, kansi yandi zabaka kaka mbotika ya Yoane. 26 Yandi yantikaka kutuba na kikesa yonso na sinagoga, mpi ntangu Prisila ti Akilasi waka yandi, bo bakaka yandi mpi tendudilaka yandi nzila ya Nzambi mbote-mbote kibeni. 27 Diaka, sambu yandi zolaka kusabuka na Akaya, bampangi sonikilaka balongoki mpi bo siamisaka bo na kuyamba yandi mbote. Yo yina ntangu yandi kumaka kuna, yandi sadisaka mingi bantu yina kumaka kukwikila na nzila ya ntima ya mbote ya nene ya Nzambi; 28 sambu, na ntwala ya bantu yonso mpi ti kikesa mingi, yandi vandaka kumonisa mbote-mbote nde Bayuda vandaka na kifu, mpi yandi vandaka kumonisa na nzila ya Masonuku nde Yezu kele Kristu. 
19 Na nima, ntangu Apolo vandaka na Korinto, Polo lutaka na kati ya provense yina mpi kwisaka kukulumuka na Efezo. Yandi monaka balongoki ya nkaka kuna 2 ebuna yandi tubilaka bo nde: “Keti beno bakaka mpeve santu ntangu beno kumaka kukwikila?” Bo vutudilaka yandi nde: “Beto me waka ntete ve nde mpeve santu kele.” 3 Yandi tubaka nde: “Ebuna, nki mbotika beno bakaka?” Bo tubaka nde: “Mbotika ya Yoane.” 4 Polo tubaka nde: “Yoane botikaka na mbotika yina vandaka kidimbu ya kubalula ntima, yandi vandaka kuzabisa bantu na kukwikila na muntu yina ke kwisa na nima na yandi, disongidila, na Yezu.” 5 Ntangu bo waka mambu yai, bo bakaka mbotika na zina ya Mfumu Yezu. 6 Ntangu Polo tulaka bo maboko, bo bakaka mpeve santu, ebuna bo yantikaka kutuba na bandinga ya banzenza mpi kubikula. 7 Bo yonso vandaka kiteso ya babakala 12. 8 Na nsungi ya bangonda tatu yandi vandaka kukwenda na sinagoga, yandi vandaka kutuba ti kikesa, kusala badiskure mpi kuyindula ti bantu sambu na kundimisa bo mambu ya Kimfumu ya Nzambi. 9 Kansi ntangu bantu ya nkaka buyaka kukwikila na ntu-ngolo yonso,* mpi tubaka mambu ya mbi sambu na Nzila na ntwala ya kimvuka ya bantu, yandi bikisaka bo mpi kabulaka bo ti balongoki, ebuna konso kilumbu yandi vandaka kusala badiskure na nzo-nkanda ya Tiranusi. 10 Yandi salaka mutindu yina bamvula zole, yo yina bantu yonso yina vandaka na provense ya Azia, Bayuda ti Bagreki, waka ndinga ya Mfumu. 11 Nzambi landaka kusala bisalu ya kuyituka na nzila ya Polo, 12 yo yina bo vandaka kubaka ata bitende ya bilele ti bilele ya kisalu yina vandaka kusimba nitu na yandi mpi bo vandaka kunata yo na bantu ya maladi, ebuna maladi na bo vandaka kumana, mpi bampeve ya mbi vandaka kubasika. 13 Kansi, Bayuda ya nkaka yina vandaka kukwenda kutambula sambu na kubasisa bademo mekaka mpi kusadila zina ya Mfumu Yezu ntangu bo vandaka kubasisa bampeve ya mbi na bantu yina vandaka ti yo; bo vandaka kutuba nde: “Mono ke tubila beno na zina ya Yezu yina Polo ke longa.” 14 Bantu vandaka kusala mambu yina kele bana-babakala nsambwadi ya Muyuda mosi yina vandaka mfumu ya banganga-nzambi, zina na yandi Seva. 15 Kansi mpeve ya mbi vutudilaka bo nde: “Mono me zaba Yezu mpi Polo; kansi beno, beno kele banani?” 16 Ebuna muntu yina vandaka ti mpeve ya mbi simbaka bo, yandi lutaka bo na ngolo mpi nungaka bo, yo yina bo basikaka ntinu na nzo yina kinkonga mpi ti bamputa ebuna bo tinaka. 17 Mambu yai zabanaka na bantu yonso, Bayuda ti Bagreki yina vandaka kuzinga na Efezo; mpi boma simbaka bo yonso, ebuna zina ya Mfumu Yezu landaka kubaka lukumu. 18 Mpi bantu mingi na kati ya bantu yina kumaka kukwikila vandaka kukwisa kufunguna mpi kutubila pwelele bisalu na bo. 19 Ya kieleka, bantu mingi yina vandaka kusala bisalu ya mazi vukisaka mikanda na bo mpi bo yokaka yo tiya na meso ya bantu yonso. Ntangu bo tangaka ntalu na yo, bo monaka nde yo vandaka na ntalu ya mbongo 50 000 ya bibende.* 20 Na mutindu mosi ya ngolo, ndinga ya Yehowa* vandaka kaka kumwangana mpi kununga. 21 Ntangu mambu yai salamaka, Polo bakaka lukanu nde yandi ta kwenda na Yeruzalemi na nima ya kuluta na Masedonia mpi na Akaya. Yandi tubaka nde: “Na nima ya kukwenda kuna mono fwete mona mpi Roma.” 22 Yo yina, yandi tindaka bantu zole na kati ya bantu yina vandaka kusadisa yandi, Timoteo ti Eraste, na kukwenda na Masedonia, kansi yandi mosi bikalaka mwa ntangu na provense ya Azia. 23 Na ntangu yina, mubulu ya nene basikaka sambu na Nzila. 24 Kuvandaka ti muntu mosi, zina na yandi Demetriusi; kisalu na yandi vandaka kusala bima ya arza mpi yandi vandaka kusala tu-batempelo ya arza ya Artemisi. Yandi vandaka kunatila bantu yina ke salaka bisalu ya maboko luta mingi. 25 Yandi vukisaka bo ti bantu yina vandaka kusala bima ya mutindu yina mpi tubaka nde: “Bampangi, beno me zaba mbote nde kimvwama na beto ke katukaka na kisalu yai. 26 Kansi beno ke mona mpi ke wa, kaka na Efezo mpamba ve kansi kubika fioti na provense ya Azia ya mvimba, mutindu Polo yai me ndimisa kimvuka mosi ya nene ya bantu mpi me pusa bo na kubalula mabanza; yandi ke tuba nde banzambi yina bantu me salaka na maboko kele ve banzambi ya kieleka. 27 Kigonsa kele ve kaka nde bantu ta yantika kutuba mambu ya mbi sambu na kisalu yai ya beto ke sala, kansi mpi nde bantu ta kuma kumona tempelo ya nzambi-nkento ya nene Artemisi bonso kima ya mpamba, mpi kubika fioti bunene na yandi, yina provense ya mvimba ya Azia mpi ntoto ya mvimba ke sambilaka, ta kuma kima ya mpamba.” 28 Ntangu bo waka mambu yai, bo waka makasi mingi mpi bo yantikaka kutuba na ndinga ya ngolo nde: “Artemisi ya bantu ya Efezo kele nene!” 29 Ebuna mbanza fulukaka ti makelele, mpi bo yonso kwendaka nswalu na kisika ya teyatre, bo vandaka kunata Gayusi ti Aristarke, bantu ya Masedonia, bayina vandaka kusala nzietelo ti Polo. 30 Polo zolaka kukota na kati, kisika bantu vandaka, kansi balongoki pesaka yandi ve nzila. 31 Ata bantu ya nkaka yina vandaka kuyidika bankinsi mpi bansaka, bayina vandaka kusadila yandi mambu mbote, bo tindilaka yandi ndinga sambu na kubondila yandi nde yandi kota ve na kisika ya teyatre kana ve yandi ta kuditula na kigonsa. 32 Ya kieleka, bantu ya nkaka vandaka kutuba kima mosi na ndinga ya ngolo mpi bankaka kima ya nkaka; sambu kimvuka yina ya bantu vandaka kuwakana ve mpi bantu mingi na kati na bo zabaka ve sambu na nki bo vukanaka. 33 Yo yina, bo basisaka Alesandre na kati ya kimvuka ya bantu yina vukanaka mpi Bayuda pusaka yandi na ntwala, ebuna Alesandre salaka kidimbu ti diboko na yandi mpi zolaka kutuba na ntwala ya bantu sambu na kusamba. 34 Kansi ntangu bo bakisaka nde yandi kele Muyuda, bo yonso yantikaka kutuba na ndinga ya ngolo na kimvuka kiteso ya bangunga zole nde: “Artemisi ya bantu ya Efezo kele nene!” 35 Nsuka-nsuka, ntangu kalaki ya mbanza yina lembikaka kimvuka ya bantu yina vukanaka, yandi tubaka nde: “Bantu ya Efezo, nani kibeni na kati ya bantu me zaba ve nde mbanza ya bantu ya Efezo ke kengilaka tempelo ya Artemisi ya nene ti kiteki yina katukaka na zulu mpi kwisaka kubwa na ntoto? 36 Sambu muntu mosi ve lenda tudila mambu yai ntembe, beno fwete bwisa ntima mpi kusala ve mambu kukonda kuyindula. 37 Sambu beno me nata bantu yai awa, bo kele ve miyibi ya batempelo, bo ke vweza mpi ve nzambi na beto ya nkento. 38 Yo yina, kana Demetriusi ti bantu yina ke salaka bisalu ya maboko ke funda konso muntu yina, bo me zaba bilumbu yina bo ke sambisaka bantu mpi baguvernere kele; bika bo kwisa kufundana. 39 Kansi, kana beno ke sosa diambu ya nkaka katula yai, bo fwete tadila yo na kimvuka ya bantu yina bamfumu me pesaka nswa ya kusambisa mambu. 40 Sambu diambu ya me salama bubu yai ke tula beto kibeni na kigonsa sambu bo lenda funda beto nde beto ke pusa bantu na kukolama, sambu beto kele ve ti banzikisa ya beto lenda monisa sambu na kupesa kikuma yina kimvuka ya bantu yai ke tula makelele mingi.” 41 Ntangu yandi manisaka kutuba mambu yai, yandi songaka kimvuka ya bantu na kukwenda. 
20 Ntangu makelele yina kulumukaka, Polo tindaka bantu bo binga balongoki, ebuna na nima ya kupesa bo kikesa mpi ya kusonga bo na kubikala mbote, yandi yantikaka kukwenda na Masedonia. 2 Na nima ya kuluta na babwala yina mpi ya kutuba bangogo mingi yina vandaka kupesa kikesa na bampangi yina vandaka kuna, yandi kumaka na Grese. 3 Yandi salaka bangonda tatu kuna, kansi sambu Bayuda kanaka kufwa yandi ntangu yandi zolaka kukota na maswa sambu na kukwenda na Siria, yandi bakaka lukanu ya kuvutukila na nzila ya Masedonia. 4 Bantu yina vandaka kutambula ti yandi bo yai: Sopatere mwana ya Pirusi ya bwala Berea, Aristarke ti Sekundusi bantu ya Tesalonika, Gayusi muntu ya Derbe, Timoteo, mpi Tisike ti Trofime bayina katukaka na provense ya Azia. 5 Bantu yai kwendaka na ntwala mpi vandaka kuvingila beto na Troasi; 6 kansi beto kotaka na maswa na Filipi na nima ya bilumbu ya Mampa ya Kukonda Levire, mpi beto kwisaka kukuta bo na Troasi na nima ya bilumbu tanu, ebuna beto salaka bilumbu nsambwadi kuna. 7 Na kilumbu ya ntete ya mposo, ntangu beto vukanaka sambu na kudia, Polo yantikaka kutuba na bo, sambu yandi zolaka kukwenda na kilumbu yina landaka; mpi yandi landaka kutuba tii na midi ya mpimpa. 8 Minda vandaka mingi na suku ya zulu kisika beto vukanaka. 9 Leke mosi ya bakala, zina na yandi Etike, vandaka na nela mpi yandi lalaka mpongi ya ngolo ntangu Polo vandaka kaka kutuba. Sambu yandi vandaka na mpongi ya ngolo, yandi katukaka na etaze ya tatu, yandi bwaka na ntoto, ebuna yandi fwaka. 10 Kansi Polo kulumukaka, niekaka na zulu na yandi, bakaka yandi na maboko mpi tubaka nde: “Beno bika kutula milolo sambu yandi kele na moyo.”* 11 Yandi tombukaka na etaze mpi yandi yantikaka kudia.* Yandi landaka kusolula mwa mingi, tii na suka, mpi na nima yandi kwendaka. 12 Bo nataka mwana-bakala yina ya moyo mpi yo katulaka bo kibeni mawa. 13 Ntangu yai beto kwendaka na ntwala kisika maswa vandaka, beto kotaka na maswa mpi kwendaka na Asosi, kisika beto zolaka kubaka Polo, sambu na nima ya kupesa beto bantuma na diambu yai, yandi kanaka kukwenda kuna na makulu. 14 Yo yina, ntangu yandi kutaka beto na Asosi, beto bakaka yandi na maswa mpi beto kwendaka na Mitilene. 15 Na kilumbu yina landaka beto katukaka kuna, beto kumaka pene-pene ya kisanga ya Kio, kansi na kilumbu yina landaka, beto telamaka fioti na Samosi, mpi na kilumbu yina landaka diaka, beto kumaka na Mileti. 16 Polo bakaka lukanu ya kuluta mwa fioti na lweka ya Efezo, sambu yandi lutisa ve ntangu na provense ya Azia, sambu yandi vandaka kusala nswalu sambu na kukuma na Yeruzalemi na kilumbu ya Nkinsi ya Pantekoti, kana mpila kele. 17 Kansi, ntangu yandi vandaka na Mileti, yandi tindaka bantu na Efezo sambu bo kwenda kubinga bankuluntu ya dibundu. 18 Ntangu bo kumaka kisika yandi vandaka, yandi tubilaka bo nde: “Beno me zaba mbote mutindu mono vandaka kuditwadisa na kati na beno tuka kilumbu ya ntete yina mono kumaka na provense ya Azia, 19 mono sadilaka Mfumu bonso mpika na kudikulumusa yonso,* ti mansanga na meso, mpi ti mimekamu mingi ya mono kutanaka na yo sambu Bayuda kanaka kufwa mono, 20 mpi mono buyaka ve na kuzabisa beno mambu yonso yina vandaka mfunu* mpi na kulonga beno na meso ya bantu mpi nzo na nzo. 21 Kansi, mono taka kimbangi mbote-mbote na Bayuda mpi na Bagreki nde bo fwete balula ntima na Nzambi mpi kukwikila na Mfumu na beto Yezu. 22 Ntangu yai, mpeve ke pusa mono na kukwenda na Yeruzalemi, ata mono me zaba ve mambu yina ta kumina mono kuna, 23 katula kaka nde na konso mbanza, mpeve santu ke landa kukebisa mono nde boloko mpi bampasi ke vingila mono. 24 Ata mpidina mono ke mona ve nde luzingu* na mono kele mfunu, kansi mono ke zola kaka kubaka ntinu tii na nsuka mpi kumanisa kisalu yina Mfumu Yezu pesaka mono, ya kuta kimbangi mbote-mbote sambu na nsangu ya mbote ya ntima ya mbote ya nene ya Nzambi. 25 “Ntangu yai, mono me zaba nde ata muntu mosi ve na kati na beno yonso yina mono longaka Kimfumu ta mona diaka luse na mono. 26 Yo yina, mono ke baka beno bambangi bubu yai nde mono kele bunkete na menga ya bantu yonso, 27 sambu mono buyaka ve na kuzabisa beno mambu yonso yina Nzambi me kanaka. 28 Beno keba na beno mosi mpi na mameme yonso, yina mpeve santu me tulaka beno bankengi na zulu na yo, sambu na kugungula dibundu ya Nzambi, yina yandi sumbaka na menga ya Mwana na yandi mosi. 29 Mono me zaba nde kana mono kwenda, bibulu ya nku ta kota na kati na beno mpi bo ta sadila ve mameme mambu ti mawete, 30 mpi na kati na beno mosi, bantu ta basika mpi ta tuba mambu ya nioka-nioka sambu na kubenda balongoki na kulanda bo. 31 “Yo yina, beno kangula meso, mpi beno yibuka nde bamvula tatu, mpimpa ti mwini, mono yambulaka ve kulongisila konso muntu na kati na beno ti mansanga. 32 Ebuna ntangu yai mono ke pesa beno na maboko ya Nzambi mpi na nsangu ya ntima ya mbote na yandi ya nene, nsangu yina lenda kumisa beno ngolo mpi kupesa beno dikabu na kati ya bantu yonso yina Nzambi me santisaka. 33 Mono waka ve nzala ya arza, ya wolo, to ya bilele ya konso muntu. 34 Beno mosi me zaba nde maboko na mono salaka sambu na kulungisa banzala na mono mpi ya bantu yina vandaka ti mono. 35 Mono songaka beno na mambu yonso nde beno fwete sala ngolo mutindu yai sambu na kusadisa bantu yina kele ya kulemba, mpi beno fwete yibuka mambu yina Mfumu Yezu yandi mosi tubaka nde: ‘Kiese ke vandaka mingi na kupesa, kansi na kubaka kiese ke vandaka fioti.’” 36 Ntangu yandi tubaka mambu yai, yandi fukamaka ti bo yonso mpi sambaka. 37 Ebuna, bo yonso dilaka mingi, bo yambaka Polo* mpi pesaka yandi beze na mawete yonso, 38 sambu bo waka mawa, mingi-mingi sambu na mambu yina yandi tubilaka bo nde bo ta mona diaka ve luse na yandi. Ebuna bo kwendaka kufidisa yandi tii na maswa. 
21 Ntangu beto kabwanaka ti bo ata yo vandaka mpasi mpi beto kotaka na maswa, beto kwendaka mbala mosi mpi beto kumaka na Kosi; na kilumbu yina landaka beto kumaka na Roda, mpi katuka kuna beto kwendaka na Patara. 2 Ntangu beto monaka maswa mosi yina vandaka kukwenda na Fenisia, beto kotaka na maswa yina mpi beto kwendaka. 3 Ntangu beto kumaka pene-pene ya kisanga ya Shipre mpi beto yantikaka kumona yo, beto bikisaka yo na diboko ya kimama* mpi beto kwendaka na ndambu ya Siria, ebuna beto kumaka na Tire, sambu yo lombaka nde bo basisa bima yina vandaka na maswa pana. 4 Beto sosaka balongoki mpi monaka bo, ebuna beto bikalaka kuna bilumbu nsambwadi. Kansi na nzila ya mpeve bo vandaka kutubila Polo mbala na mbala na kutula ve dikulu na Yeruzalemi. 5 Ntangu bilumbu na beto manaka, beto katukaka pana mpi beto yantikaka kukwenda, kansi bo yonso, ti bankento mpi bana, bo fidisaka beto tii na nganda ya mbanza. Beto fukamaka na dibungu, beto sambaka, 6 mpi pesanaka mbote. Na nima beto kotaka na maswa, mpi bo vutukaka na banzo na bo. 7 Beto katukaka na Tire mpi beto kumaka na Tolemaisi, ebuna beto pesaka bampangi mbote mpi beto lutisaka kilumbu mosi ti bo. 8 Beto katukaka kilumbu yina landaka, mpi beto kumaka na Sezarea, ebuna beto kotaka na nzo ya Filipo; yandi vandaka nsamuni mpi bakala mosi na kati ya babakala nsambwadi, mpi beto bikalaka ti yandi. 9 Yandi vandaka ti bana-bankento iya ya me kwelaka ntete ve;* bo vandaka kubikula. 10 Ntangu beto lutisaka bilumbu mingi pana, mbikudi mosi, zina na yandi Agabusi, katukaka na Yudea mpi kwisaka kukulumuka. 11 Yandi kwisaka kisika beto vandaka, yandi bakaka mukaba ya Polo, yandi kudikangaka makulu ti maboko, mpi yandi tubaka nde: “Mpeve santu ke tuba nde, ‘Munkwa mukaba yai, Bayuda ta kanga yandi mutindu yai na Yeruzalemi, mpi bo ta pesa yandi na maboko ya bantu ya makanda.’” 12 Ntangu beto waka mambu yai, beto ti bantu yina vandaka pana, beto yantikaka kubondila yandi na kukwenda ve na Yeruzalemi. 13 Ebuna Polo vutulaka nde: “Sambu na nki beno ke dila mpi beno ke meka kulembisa lukanu na mono?* Beno zaba nde, mono kele ya kuyilama kaka ve sambu bo kanga mono kansi mpi sambu na kufwa na Yeruzalemi sambu na zina ya Mfumu Yezu.” 14 Sambu beto monaka nde beto kukaka ve kundimisa yandi, beto yambulaka kutula ntembe* mpi beto tubaka nde: “Luzolo ya Yehowa* kusalama.” 15 Na nima ya bilumbu yai, beto yilamaka sambu na nzietelo mpi beto yantikaka kukwenda na Yeruzalemi. 16 Balongoki ya nkaka ya Sezarea kwendaka mpi ti beto, bo nataka beto na nzo ya Nazoni muntu ya Shipre, longoki mosi ya ntama. Beto zolaka kulala kuna. 17 Ntangu beto kumaka na Yeruzalemi, bampangi yambaka beto na kiese yonso. 18 Kansi na kilumbu yina landaka, Polo kwendaka ti beto sambu na kukutana ti Yakobo, mpi bankuluntu yonso vandaka pana. 19 Yandi pesaka bo mbote mpi yandi yantikaka kusonga bo na bunda mambu yina Nzambi salaka na kati ya makanda na nzila ya kisalu na yandi. 20 Ntangu bo waka mambu yai, bo yantikaka kupesa Nzambi nkembo, kansi bo tubilaka yandi nde: “Mpangi, nge ke mona nde na kati ya Bayuda kele ti mafunda mingi ya bantu yina ke kwikila, mpi bo yonso ke zitisaka Nsiku. 21 Kansi bo waka nde nge ke longa Bayuda yonso yina kele na kati ya makanda na kubikisa nsiku ya Moize, mpi nde nge ke songa bo na kuyotisa ve bana na bo mpi na kulanda ve binkulu yina bantu ke landaka. 22 Ebuna nki beto fwete sala? Ntembe kele ve nde bo ta wa nde nge me kwisa. 23 Yo yina, sala mambu yai ya beto ke songa nge: Beto kele ti babakala iya yina me kuditula na nsi ya lusilu. 24 Baka bantu yai, kwenda kudikumisa bunkete ti bo mutindu nsiku ke lombaka, mpi futa mbongo yonso sambu na bo, sambu bo kulula bo nsuki. Ebuna bantu yonso ta zaba nde mambu yina bo waka sambu na nge kele ya kieleka ve, kansi nde nge ke tambula na mutindu yina me fwana, mpi nde nge ke zitisaka mpi Nsiku. 25 Sambu na bantu ya ke kwikilaka yina kele na kati ya makanda, beto tindilaka bo mukanda sambu na kusonga bo lukanu yina beto bakaka nde bo fwete buya bima yina bo me pesaka bimenga na biteki, menga, bima yina bo me fwa na kukanga mungungu,* mpi pite.”* 26 Na kilumbu yina landaka, Polo bakaka bantu yina mpi yandi kudikumisaka bunkete ti bo mutindu nsiku ke lombaka, ebuna yandi kotaka na tempelo sambu na kutuba ntangu yina bilumbu ya kudikumisa bunkete zolaka kumana mpi kilumbu yina bo ta pesa dikabu sambu na konso muntu. 27 Ntangu bilumbu nsambwadi yina zolaka kumana, Bayuda ya Azia monaka yandi na tempelo ebuna bo yantikaka kupusa kimvuka yina ya mvimba ya bantu na kusala mavwanga, mpi bo kangaka Polo, 28 bo vandaka kutuba na ndinga ya ngolo nde: “Bantu ya Izraele, beno kwisa kusadisa beto! Yai muntu yina ke longa bantu yonso na bisika yonso mambu yina ke vweza bantu na beto, Nsiku na beto, mpi kisika yai. Diaka, yandi me kotisa nkutu Bagreki na tempelo mpi yandi me kumisa kisika yai ya santu mvindu.” 29 Bo tubaka diambu yai sambu bo monaka ntete Trofime, muntu ya Efezo, ke tambula ti Polo na mbanza, ebuna bo yindulaka nde Polo kotisaka yandi na tempelo. 30 Mbanza ya mvimba kumaka kisaka-saka, mpi bantu vandaka kukwisa ntinu ebuna bo kangaka Polo, bo bendaka yandi na nganda ya tempelo, mpi na mbala mosi bo kangaka bakielo. 31 Ntangu bo vandaka kusosa kufwa yandi, bantu kwendaka kusonga komanda ya kimvuka ya basoda nde Yeruzalemi ya mvimba me kuma kisaka-saka; 32 na mbala mosi yandi bakaka basoda mpi bamfumu ya basoda, ebuna bo kwendaka ntinu na kisika bo vandaka. Ntangu bo monaka komanda ya basoda mpi basoda, bo bikisaka kubula Polo. 33 Komanda ya basoda pusanaka pene-pene, kangaka yandi mpi songaka basoda nde bo kanga yandi miniololo zole; na nima yandi yulaka kana yandi kele nani mpi nki yandi salaka. 34 Kansi bantu ya nkaka na kati ya kimvuka ya bantu yantikaka kutuba kima mosi na ndinga ya ngolo, mpi bankaka vandaka kutuba kima ya nkaka. Sambu yandi kukaka ve kubakisa ata kima mosi sambu na makelele yina, yandi songaka basoda na kunata yandi na banzo ya basoda. 35 Kansi ntangu yandi kumaka na kimatilu, yo lombaka nde basoda kunata yandi sambu na mubulu yina kimvuka ya bantu vandaka kusala, 36 sambu kimvuka mosi ya bantu vandaka kaka kulanda bo mpi kutuba na ndinga ya ngolo nde: “Fwa yandi!” 37 Ntangu bo zolaka kukotisa yandi na banzo ya basoda, Polo tubilaka komanda ya basoda nde: “Keti mono kele ti nswa ya kusonga nge diambu mosi?” Yandi tubaka nde: “Keti nge ke tubaka Kigreki? 38 Keti nge kele ve muntu ya Ezipte yina pusaka bantu na kukolama mwa bilumbu me luta, mpi yina nataka na ntoto ya zelo na zelo bantu 4 000 yina vandaka ti bambele?” 39 Polo tubaka nde: “Na kutuba ya kieleka, mono kele Muyuda, ya Tarse na Silisia, muntu ya mbanza yina bantu mingi me zaba. Yo yina, mono ke bondila nge, pesa mono nswa ya kutuba na bantu yai.” 40 Ntangu yandi pesaka Polo nswa, Polo telamaka na kimatilu mpi yandi salaka bantu kidimbu na diboko na yandi. Ntangu bantu yonso vandaka pima, yandi tubilaka bo na ndinga ya Kiebreo nde: 
22 “Babakala, bampangi mpi batata, beno wa mutindu mono ke samba na ntwala na beno.” 2 Ntangu bo waka nde yandi ke tubila bo na Kiebreo, bo vandaka diaka pima mingi, ebuna yandi tubaka nde: 3 “Mono kele Muyuda, mono butukaka na Tarse ya Silisia, kansi Gamaliele muntu longaka mono na mbanza yai, bo longaka mono na kuzitisa mbote-mbote Nsiku ya ba-nkaka na beto, mpi mono vandaka kikesa na kisalu ya Nzambi mutindu beno yonso kele bubu yai. 4 Mono monisaka bantu ya ke landaka Nzila yai mpasi mpi mono fwaka bo, mono vandaka kukanga babakala ti bankento mpi kutula bo na boloko; 5 nganga-nzambi ya nene mpi kimvuka ya mvimba ya bankuluntu lenda ta kimbangi ya mambu yai. Bo pesaka mono mpi mikanda sambu na bampangi yina kele na Damasi, mpi mono vandaka na nzila sambu na kukwenda kukanga bayina vandaka kuna mpi kukwisa kunata bo ya kukanga na bansinga na Yeruzalemi sambu bo pesa bo ndola. 6 “Kansi ntangu mono vandaka kukwenda mpi mono kumaka pene-pene ya Damasi, pene-pene ya midi, na mbala mosi, nsemo mosi ya ngolo katukaka na zulu semaka na nziunga na mono. 7 Mono bwaka na ntoto mpi mono waka ndinga mosi ke tubila mono nde: ‘Saule, Saule, sambu na nki nge ke monisa mono mpasi?’ 8 Mono vutulaka nde: ‘Mfumu, nge nani?’ Yandi songaka mono nde: ‘Mono Yezu, muntu ya Nazareti, yina nge ke monisa mpasi.’ 9 Bantu yina vandaka ti mono monaka nsemo yina, kansi bo waka ve ndinga ya muntu yina vandaka kutubila mono. 10 Ebuna mono tubaka nde: ‘Mfumu, inki mono fwete sala?’ Mfumu tubilaka mono nde: ‘Telama, kwenda na Damasi, mpi kuna bo ta songa nge mambu yonso yina nge fwete sala.’ 11 Kansi sambu mono vandaka kumona diaka ve sambu nsemo yina vandaka ngolo, bantu yina vandaka ti mono simbaka mono na diboko mpi bo nataka mono na Damasi. 12 “Ebuna muntu mosi, zina na yandi Ananiasi, yandi vandaka kuwa Nzambi boma na kutadila Nsiku, mpi Bayuda yonso yina vandaka kuzinga kuna vandaka kutuba mambu ya mbote sambu na yandi, 13 yandi kwisaka kisika mono vandaka. Yandi telamaka pene-pene na mono mpi tubilaka mono nde: ‘Saule, mpangi na mono, mona diaka!’ Kaka na ntangu yina, mono talaka mpi mono monaka yandi. 14 Yandi tubaka nde: ‘Nzambi ya ba-nkaka na beto me sola nge sambu nge zaba luzolo na yandi, nge mona muntu ya lunungu, mpi nge wa ndinga ya munoko na yandi, 15 sambu nge fwete vanda mbangi na yandi yina ta zabisa bantu yonso mambu yina nge me mona mpi nge me wa. 16 Ebuna ntangu yai, sambu na nki nge ke sukinina? Telama, baka mbotika mpi Nzambi ta lolula masumu na nge sambu nge ke binga zina ya Yezu.’ 17 “Kansi ntangu mono vutukaka na Yeruzalemi mpi vandaka kusamba na tempelo, mono monaka mbona-meso 18 mpi mono monaka yandi ke tubila mono nde: ‘Sasuka mpi basika nswalu na Yeruzalemi, sambu bo ta ndima ve kimbangi yina nge ta ta sambu na mono.’ 19 Ebuna mono tubaka nde: ‘Mfumu, bo mosi me zaba mbote nde mono vandaka kukwenda na basinagoga sambu na kutula bantu yina ke kwikilaka na nge na boloko mpi kubula bo; 20 mpi ntangu bo tiamunaka menga ya Etiene mbangi na nge, mono telamaka pana mpi mono ndimaka yo; mono vandaka kukengila bilele ya zulu ya bantu yina vandaka kufwa yandi.’ 21 Kansi yandi tubilaka mono nde: ‘Kwenda, sambu mono ta tinda nge na makanda yina kele ntama.’” 22 Bo waka yandi tii na bangogo yai. Na nima, bo tubaka na ndinga ya ngolo nde: “Katula muntu ya mutindu yai na ntoto, sambu yandi me fwana ve na kuvanda na luzingu!” 23 Sambu bo vandaka kutula makelele, kulosa bilele na bo, mpi kulosa putulu na zulu, 24 komanda ya basoda tubaka nde bo nata Polo na banzo ya basoda mpi yandi tubaka nde bo fwete bula yandi fimbu sambu na kutubisa yandi, ebuna yandi ta zaba mbote-mbote sambu na nki bo vandaka kutula makelele mutindu yina sambu na Polo. 25 Kansi ntangu bo kangaka yandi bansinga sambu bo bula yandi fimbu, Polo tubilaka mfumu ya basoda yina telamaka pana nde: “Keti nsiku ke pesa beno nswa ya kubula muntu ya Roma yina beno me sambisa ve?” 26 Ntangu mfumu ya basoda waka diambu yai, yandi kwendaka kuzabisa komanda ya basoda mambu yina, yandi tubaka nde: “Nge ke zola kusala inki? Sambu yandi kele muntu ya Roma.” 27 Ebuna komanda ya basoda pusanaka pene-pene na yandi mpi tubilaka yandi nde: “Tubila mono, keti nge kele muntu ya Roma?” Yandi tubaka nde: “Ee.” 28 Komanda ya basoda vutulaka nde: “Mono futaka mbongo mingi sambu na kuzwa banswa ya kuvanda muntu ya Roma.” Polo tubaka nde: “Kansi mono, mono me butukaka ti yo.” 29 Yo yina, na mbala mosi, bantu yina zolaka kubula yandi fimbu sambu na kutubisa yandi katukaka pene-pene na yandi; komanda ya basoda waka boma sambu yandi bakisaka nde Polo vandaka muntu ya Roma mpi nde yandi kangisaka yandi miniololo. 30 Na kilumbu yina landaka, sambu yandi zolaka kuzaba mbote-mbote sambu na nki Bayuda vandaka kufunda Polo, yandi katulaka yandi miniololo mpi yandi songaka bamfumu ya banganga-nzambi mpi Sanedreni ya mvimba na kuvukana. Ebuna yandi nataka Polo mpi tulaka yandi na kati-kati na bo. 
23 Polo talaka mbote-mbote bantu ya Sanedreni, ebuna yandi tubaka nde: “Babakala, bampangi, mono me kuditwadisaka ti kansansa ya mbote kibeni na meso ya Nzambi tii bubu yai.” 2 Ebuna nganga-nzambi ya nene Ananiasi songaka bantu yina telamaka pene-pene ya Polo na kubula yandi na munoko. 3 Ebuna Polo tubilaka yandi nde: “Nzambi ta bula nge, nge kibaka ya bo me pakula mukubu ya mpembe. Keti nge me vanda sambu na kusambisa mono na kuwakana ti mambu yina Nsiku ke tubaka, mpi kaka na ntangu yina nge ke fwa Nsiku na mutindu nge me songa bantu nde bo bula mono?” 4 Bantu yina telamaka pene-pene ya Polo tubaka nde: “Keti nge ke finga nganga-nzambi ya nene ya Nzambi?” 5 Polo tubaka nde: “Bampangi, mono zabaka ve nde yandi kele nganga-nzambi ya nene. Sambu bo me sonikaka nde, ‘Nge fwete tuba ve mambu ya mbi sambu na mfumu ya bantu na nge.’” 6 Polo zabaka nde bantu ya nkaka ya Sanedreni vandaka Basaduse kansi bankaka Bafarize, yo yina yandi tubaka na ndinga ya ngolo nde: “Babakala, bampangi, mono kele Mufarize, mwana ya Bafarize. Bo ke sambisa mono sambu na kivuvu ya lufutumuku ya bafwa.” 7 Sambu yandi tubaka mambu yina, ntembe basikaka na kati ya Bafarize ti Basaduse, ebuna kimvuka yina kabwanaka. 8 Sambu, Basaduse ke tubaka nde lufutumuku, bawanzio, mpi bampeve ke vandaka ve, kansi Bafarize ke ndimaka mambu yai yonso. 9 Bo yantikaka kutula makelele ya ngolo, mpi bansekudi ya nkaka ya kimvuka ya Bafarize telamaka mpi bo yantikaka kutula ntembe ya ngolo nde: “Beto me mona ve mambu ya mbi na muntu yai, kansi kana mpeve to wanzio mosi tubilaka yandi—.” 10 Ntangu ntembe kumaka ngolo, komanda ya basoda waka boma nde bo ta zenga Polo bitini-bitini, ebuna yandi songaka basoda na kukulumuka sambu bo katula yandi na kati na bo mpi bo nata yandi na banzo ya basoda. 11 Kansi na mpimpa yina landaka, Mfumu telamaka pene-pene na yandi mpi tubaka nde: “Vanda kikesa! Sambu, mutindu nge me ta kimbangi mbote-mbote sambu na mono na Yeruzalemi, mutindu yina mpi nge fwete ta kimbangi na Roma.” 12 Ntangu ntongo tanaka, Bayuda salaka komplo mpi bo diaka ndefi* nde bo ta dia ve mpi bo ta nwa ve kana bo me fwa ntete ve Polo. 13 Bantu salaka komplo yina mpi diaka ndefi vandaka bantu kuluta 40. 14 Bo kwendaka kutubila bamfumu ya banganga-nzambi mpi bankuluntu nde: “Beto me dia ndefi nde beto ta dia ve ata kima mosi kana beto me fwa ntete ve Polo. 15 Ntangu yai, beno ti bantu ya Sanedreni, beno fwete zabisa komanda ya basoda nde yandi fwete natila beno Polo, bonso nde beno ke zola kutadila mambu na yandi mbote-mbote. Kansi na ntwala nde yandi kuma pene-pene, beto ta vanda ya kuyilama sambu na kufwa yandi.” 16 Kansi, mwana-mpangi ya Polo waka mambu yina bo kanaka na kusala, ebuna yandi kwendaka kukota na banzo ya basoda mpi yandi zabisaka Polo diambu yina. 17 Ebuna Polo bingaka mfumu mosi ya basoda mpi tubilaka yandi nde: “Nata leke yai ya bakala na komanda ya basoda, sambu yandi kele ti diambu ya kuzabisa yandi.” 18 Yandi nataka yandi na komanda ya basoda mpi yandi tubaka nde: “Polo yina kele na boloko me binga mono mpi yandi me lomba mono na kunatila nge leke yai ya bakala sambu yandi kele ti diambu ya kusonga nge.” 19 Komanda ya basoda simbaka yandi na diboko, yandi nataka yandi na kingenga, ebuna yandi yulaka yandi nde: “Inki nge ke zola kusonga mono?” 20 Yandi tubaka nde: “Bayuda me wakana na kulomba nge nde nge nata Polo na Sanedreni mbasi, bonso nde bo ke zola kuzaba diambu na yandi mbote-mbote. 21 Kansi kubika ve nde bo ndimisa nge, sambu bantu kuluta 40 ta bumbana sambu na kuvingila yandi, mpi bo me dia ndefi* nde bo ta dia ve mpi bo ta nwa ve kana bo me fwa yandi ntete ve; bo kele ya kuyilama ntangu yai, mpi bo ke vingila kaka lusilu na nge.” 22 Komanda ya basoda songaka leke yina ya bakala nde: “Kuzabisa ve ata muntu mosi nde nge me songa mono mambu yai.” Ebuna yandi bikaka leke yina yandi kwenda. 23 Ntangu yai, yandi bingaka bamfumu zole ya basoda mpi yandi tubaka nde: “Beno baka basoda 200 yina ke tambulaka na makulu, mpi bantu 70 yina ke tambusaka bampunda ti basoda 200 yina ke nwanaka na makonga. Bo vanda ya kuyilama sambu na kukwenda na Sezarea na ngunga ya tatu ya mpimpa.* 24 Diaka, beno yidika bampunda sambu Polo kumata na zulu na yo, sambu na kunata yandi mbote na guvernere Feliksi.” 25 Mpi yandi sonikaka mukanda yai: 26 “Mono Klode Liziasi, mono ke sonikila nge Mfumu, Guvernere Feliksi: Mbote! 27 Bayuda kangaka muntu yai mpi bo zolaka kufwa yandi, kansi mono kwisaka nswalu ti basoda na mono mpi mono gulusaka yandi, sambu bo songaka mono nde yandi kele muntu ya Roma. 28 Sambu mono zolaka kuzaba kikuma ya bo vandaka kufunda yandi, mono nataka yandi na Sanedreni na bo. 29 Mono monaka nde bo vandaka kufunda yandi sambu na mambu ya ke tadila Nsiku na bo, kansi bo fundaka yandi ve ata na diambu mosi ya ke lomba nde bo fwa yandi to bo tula yandi na boloko. 30 Kansi sambu bo zabisaka mono diambu ya mbi ya bo kanaka kusala yandi, mono ke tindila nge yandi kukonda kusukinina, mpi mono ke lomba bantu yina ke funda yandi na kukwisa kufunda yandi na meso na nge.” 31 Yo yina, basoda yina bakaka Polo mutindu bo songaka bo mpi bo nataka yandi na mpimpa na Antipatrisi. 32 Na kilumbu yina landaka, bo bikisaka bantu yina ke tambusaka bampunda na kukwenda ti yandi, kansi bo, bo vutukaka na banzo ya basoda. 33 Bantu yina ke tambusaka bampunda kotaka na Sezarea mpi bo pesaka mukanda yina na guvernere, ebuna bo pesaka mpi Polo na maboko na yandi. 34 Yandi tangaka mukanda yina mpi yandi yulaka kana Polo kele muntu ya nki provense, mpi bo songaka yandi nde yandi kele muntu ya Silisia. 35 Yandi tubaka nde: “Mono ta wa nge mbote-mbote ntangu bantu yina fundaka nge ta kwisa.” Ebuna yandi songaka bo nde bo kengila yandi na nzo ya Erode. 
24 Bilumbu tanu na nima, nganga-nzambi ya nene Ananiasi kulumukaka ti bankuluntu ya nkaka mpi avoka mosi, zina na yandi Tertulusi, ebuna bo fundaka Polo na guvernere. 2 Ntangu bo bingaka yandi, Tertulusi yantikaka kufunda Polo nde: “Mfumu Feliksi, beto kele na ngemba mingi sambu na nge mpi bansoba ke salama na dikanda yai sambu na mayele na nge ya kutwadisa mambu. 3 Ntangu yonso mpi na bisika yonso, beto ke monisaka ntonda mingi kibeni sambu na mambu yai yonso. 4 Kansi sambu mono baka nge ntangu mingi ve, mono ke bondila nge na kumonisila beto ntima ya mbote mpi na kuwa beto fioti. 5 Sambu, beto me mona nde muntu yai kele muntu ya ke kotisaka mubulu,* yandi ke pusa Bayuda yonso na ntoto ya mvimba na kukolama, mpi yandi kele ntwadisi ya ka-dibundu mosi ya bantu ya Nazareti. 6 Yandi mekaka mpi na kuvweza tempelo, yo yina beto kangaka yandi. 7 *—— 8 Kana nge sambisa yandi nge mosi, nge ta mona nde mambu yonso yai ya beto ke funda yandi kele ya kieleka.” 9 Bayuda mpi vukanaka na kufunda Polo, bo tubaka nde mambu yina kele ya kieleka. 10 Ntangu guvernere salaka kidimbu na ntu sambu Polo kutuba, Polo tubaka nde: “Mono me zaba mbote nde nge kele zuzi ya dikanda yai katuka bamvula mingi, yo yina mono kele na kiese ya kusamba. 11 Mutindu nge mosi lenda zikisa, me luta ntete ve bilumbu 12 mono kwendaka kusambila na Yeruzalemi; 12 bo monaka mono ve mono ke swana ti konso muntu yina na tempelo to mono ke pusa bantu na kusala mavwanga, yo vanda na basinagoga to na mbanza. 13 Bo lenda pesa nge mpi ve banzikisa ya ke ndimisa mambu ya bo ke funda mono ntangu yai. 14 Kansi mono ke ndima diambu yai na meso na nge nde, na kuwakana ti mutindu ya lusambu yina bo ke binga ka-dibundu, mutindu yo yina mono ke sadilaka Nzambi ya ba-nkaka na mono kisalu ya santu, sambu mono ke ndimaka mambu yonso yina kele na Nsiku mpi yina bo me sonikaka na mikanda ya Bambikudi. 15 Mpi mono kele ti kivuvu na Nzambi, kivuvu yina bantu yai mpi ke vingilaka, nde bantu ya lunungu ti bantu ya kukonda lunungu ta futumuka. 16 Yo yina, mono ke salaka ngolo ntangu yonso sambu mono vanda ti kansansa ya mbote* na meso ya Nzambi mpi ya bantu. 17 Na nima ya bamvula mingi, mono kwisaka sambu na kupesa makabu ya mawa na dikanda na mono mpi sambu na kupesa makabu na Nzambi. 18 Ntangu mono vandaka kusala mambu yai, bo monaka mono na tempelo, mono me kudikumisa bunkete mutindu nsiku ke lombaka, kansi mono vandaka ve ti kimvuka mosi ya bantu mpi mono vandaka ve kutula mavwanga. Kansi Bayuda ya nkaka yina katukaka na provense ya Azia vandaka kuna, 19 kana bo kele kibeni ti diambu ya kufunda mono, bo zolaka kuvanda awa na ntwala na nge sambu na kufunda mono. 20 To bika bantu yai ya kele awa, bo tuba bo mosi nki mambu ya mbi bo monaka ntangu mono telamaka na ntwala ya Sanedreni, 21 katula kaka diambu mosi yai ya mono salaka, ntangu mono telamaka na kati na bo mono tubaka na ndinga ya ngolo nde: ‘Bo ke sambisa mono bubu yai na ntwala na beno sambu na lufutumuku ya bafwa!’” 22 Kansi, sambu Feliksi zabaka mbote-mbote mambu ya ke tadila Nzila yai, yandi yantikaka kuzabisa bo na kukwisa kuvutuka kilumbu ya nkaka mpi yandi tubaka nde: “Mono ta zenga mambu na beno ntangu Liziasi komanda ya basoda ta kwisa.” 23 Mpi yandi songaka mfumu ya basoda nde bo bika Polo na boloko kansi bo pesa yandi mwa kimpwanza, mpi nde bo pesa banduku na yandi nzila ya kulungisa banzala na yandi. 24 Mwa bilumbu na nima, Feliksi kwisaka ti nkento na yandi Drusiye, yina vandaka Muyuda; Feliksi tindaka muntu sambu na kubinga Polo mpi yandi waka mambu yina Polo vandaka kutuba sambu na lukwikilu na Kristu Yezu. 25 Kansi ntangu Polo tubilaka lunungu, kudiyala, mpi kusambisa yina ta kwisa, Feliksi waka boma mpi yandi tubaka nde: “Nge lenda kwenda ntangu yai, kansi kana mono mona ntangu, mono ta binga nge diaka.” 26 Yandi vandaka mpi kutula ntima nde Polo zolaka kupesa yandi mbongo. Yo yina, yandi vandaka kutinda bantu mbala na mbala sambu na kubinga yandi mpi yandi vandaka kusolula ti yandi. 27 Kansi, ntangu bamvula zole lutaka, Porsiusi Festusi yingaka Feliksi; mpi sambu Feliksi vandaka kupesa Bayuda kiese, yandi bikisaka Polo na boloko. 
25 Ntangu Festusi kumaka na provense yina mpi yantikaka kuyala, bilumbu tatu na nima, yandi katukaka na Sezarea mpi yandi kwendaka na Yeruzalemi. 2 Bamfumu ya banganga-nzambi ti babakala ya lukumu ya Bayuda fundaka Polo na Festusi. Bo bondilaka Festusi 3 na kutadila kima ya bo vandaka kulomba* mpi kutinda Polo na Yeruzalemi. Kansi bo vandaka kukana kubumbana sambu na kuvingila Polo mpi kufwa yandi na nzila. 4 Kansi, Festusi vutulaka nde Polo fwete bikala na Sezarea mpi nde yandi mosi zolaka kuvutuka kuna ntama mingi ve. 5 Yandi tubaka nde: “Bika bantu na beno yina kele ti kiyeka kukulumuka ti mono mpi kufunda yandi kana ya kieleka yandi me sala diambu ya mbi.” 6 Yandi salaka bilumbu nana to kumi na kati na bo, na nima yandi vutukaka na Sezarea; na kilumbu yina landaka yandi vandaka na kisika ya kusambisa mpi yandi songaka bo na kukwisa kunata Polo. 7 Ntangu yandi kumaka, Bayuda yina katukaka na Yeruzalemi telamaka na nziunga na yandi, bo fundaka yandi na mambu mingi ya mbi yina bo lungaka ve kupesa banzikisa. 8 Kansi Polo tubaka mambu yai sambu na kusamba: “Mono me sala ve disumu ata mosi na Nsiku ya Bayuda, to na tempelo, to na Kaisali.” 9 Sambu Festusi vandaka kuzola kupesa Bayuda kiese, yandi yulaka Polo nde: “Keti nge ke zola kukwenda na Yeruzalemi mpi bo sambisa nge kuna na meso na mono sambu na mambu yai?” 10 Polo vutulaka nde: “Mono me telama na ntwala ya kisika ya kusambisa ya Kaisali, kisika bo fwete sambisa mono. Mono me sala ve ata diambu mosi ya mbi na Bayuda; nge mosi mpi nge ke bakisa yo mbote. 11 Kana mono kele kibeni muntu ya mbi mpi mono me sala diambu yina ke lomba nde bo fwa mono, mono ke buya ve kufwa; kansi, kana kele ve ti diambu ya kieleka na mambu yina bantu yai ke fundila mono, ata muntu mosi ve kele ti nswa ya kupesa mono na maboko na bo sambu na kupesa bo kiese. Mono ke lomba nde Kaisali kusambisa mono!” 12 Festusi solulaka ti kimvuka ya bandongisi, ebuna yandi tubaka nde: “Sambu nge me lomba nde Kaisali kusambisa nge; nge ta kwenda na Kaisali.” 13 Na nima ya bilumbu fioti, ntotila Agripa ti Berenise kwisaka na Sezarea sambu na kupesa Festusi mbote. 14 Sambu bo lutisaka mwa bilumbu kuna, Festusi songaka ntotila mambu ya Polo; yandi tubaka nde: “Kele ti muntu mosi yina Feliksi bikisaka na boloko, 15 mpi ntangu mono vandaka na Yeruzalemi, bamfumu ya banganga-nzambi ti bankuluntu ya Bayuda fundaka yandi na mono. Bo lombaka nde mono sambisa yandi mpi mono pesa yandi ndola. 16 Kansi, mono vutudilaka bo nde bantu ya Roma ke vandaka ve ti kikalulu ya kupesa konso muntu yina na maboko ya bantu yina ke funda yandi sambu na kupesa bo kiese kana muntu ya bo me funda me kutana ntete ve ti bantu yina ke funda yandi mpi bo me pesa yandi ntete ve nzila ya kusamba mambu na yandi. 17 Yo yina, ntangu bo kumaka awa, mono sukininaka ve, kansi na kilumbu yina landaka, mono vandaka na kisika ya kusambisa mpi mono songaka bantu na kukwisa kunata yandi. 18 Ntangu bantu yina fundaka yandi telamaka sambu na kutuba, bo fundaka yandi ve ata na diambu mosi na kati ya mambu ya mbi yina mono vandaka kuvingila sambu na yandi. 19 Bo vandaka kaka ti mwa bantembe ti yandi sambu na lusambu na bo mpi sambu na muntu mosi, zina na yandi Yezu, yina fwaka kansi yina Polo landaka kutuba nde yandi kele na luzingu. 20 Sambu mono zabaka ve mutindu ya kuzenga ntembe yina, mono yulaka yandi kana yandi zolaka kukwenda na Yeruzalemi mpi bo sambisa yandi kuna na mambu yai. 21 Kansi ntangu Polo lombaka nde yandi bikala na boloko sambu na kuvingila nkanu ya Augusti ya Ntete,* mono songaka bantu na kukengila yandi na boloko tii kuna mono ta tinda yandi na Kaisali.” 22 Ebuna Agripa tubilaka Festusi nde: “Mono ta zola kuwa muntu yina mono mosi.” Yandi tubaka nde: “Mbasi nge ta wa yandi.” 23 Na kilumbu yina landaka, Agripa ti Berenise kwisaka ti lukumu mingi mpi bo kotaka na tribinale ti bakomanda ya basoda mpi bantu ya lukumu ya mbanza; ebuna ntangu Festusi songaka bantu na kukwisa kunata Polo, bo nataka yandi. 24 Festusi tubaka nde: “Ntotila Agripa mpi beno bantu yonso yina kele awa ti beto, beno me mona muntu yai; Bayuda yonso na Yeruzalemi mpi awa lombaka mono sambu na yandi, mpi bo tubaka na ndinga ya ngolo nde yandi fwete zinga diaka ve. 25 Kansi mono monaka nde yandi salaka ve ata kima mosi yina ke lomba nde bo fwa yandi. Yo yina, ntangu yandi lombaka nde Augusti ya Ntete kusambisa yandi, mono bakaka lukanu ya kutinda yandi. 26 Kansi mono kele ve ti mambu ya kieleka ya kusonikila Mfumu na mono sambu na yandi. Yo yina, mono me nata yandi na ntwala na beno yonso, mpi mingi-mingi na ntwala na nge, ntotila Agripa, sambu na nima ya kusambisa yandi, mono mona mambu yina mono ta sonika. 27 Sambu mono ke mona nde yo kele mbi na kutinda muntu ya boloko kukonda kumonisa mambu ya bo ke funda yandi.” 
26 Agripa tubilaka Polo nde: “Nge kele ti nswa ya kutuba mambu na nge.” Ebuna Polo tandulaka diboko mpi yantikaka kutuba sambu na kusamba nde: 2 “Ntotila Agripa, na mambu yonso yina Bayuda ke funda mono, mono kele na kiese sambu mono ke samba bubu yai na ntwala na nge, 3 mingi-mingi sambu nge me zaba mbote-mbote binkulu yonso ya Bayuda mpi bantembe yina ke vandaka na kati na bo. Yo yina, mono ke bondila nge na kukanga ntima sambu na kuwa mono. 4 “Ya kieleka, mutindu mono vandaka kuzinga katuka kileke na mono na kati ya bantu* na mono mpi na Yeruzalemi me zabana mbote na Bayuda yonso 5 yina zabaka mono tuka ntama. Kana bo zola, bo lenda ta kimbangi nde na kuwakana ti kitini ya lusambu na beto yina kele ti bansiku ya ngolo kuluta, mono vandaka Mufarize. 6 Kansi ntangu yai, bo ke sambisa mono sambu na kivuvu ya lusilu yina Nzambi pesaka ba-nkaka na beto; 7 makanda na beto 12 ke tulaka kivuvu ya kumona kulungana ya lusilu yai na mutindu bo ke sadilaka yandi kisalu ya santu na kikesa yonso mpimpa ti mwini. O ntotila, Bayuda ke funda mono sambu na kivuvu yai. 8 “Sambu na nki beno ke kwikila ve nde Nzambi ke tedimisaka bafwa? 9 Mono vandaka ntete kuyindula nde mono fwete sadila banzila yonso sambu na kunwanisa zina ya Yezu, muntu ya Nazareti. 10 Yo yina kibeni mambu yina mono salaka na Yeruzalemi, mpi mono tulaka basantu mingi na boloko, sambu mono bakaka kiyeka na bamfumu ya banganga-nzambi; mpi ntangu yo lombaka nde bo fwa bo, mono vandaka kundima yo. 11 Mono vandaka kupesa bo ndola mbala mingi na basinagoga yonso, mono mekaka kupusa bo na ngolo na kuyambula lukwikilu na bo; mpi sambu mono wilaka bo makasi mingi, mono kwendaka nkutu kumonisa bo mpasi ata na bambanza ya ntama. 12 “Ntangu mono vandaka kusala mambu yai, mono vandaka kukwenda na Damasi ti kiyeka mpi nswa ya bamfumu ya banganga-nzambi. 13 O ntotila, na midi, ntangu mono vandaka na nzila, mono monaka nsemo me katuka na zulu; nsemo yina vandaka ngolo kuluta nsemo ya ntangu; yo semaka na nziunga na mono mpi na nziunga ya bantu yina vandaka kusala nzietelo ti mono. 14 Ntangu beto yonso bwaka na ntoto, mono waka ndinga mosi ke tubila mono na Kiebreo nde: ‘Saule, Saule, sambu na nki nge ke monisa mono mpasi? Kudibula ntangu yonso na nti ya bo me tula nsongi* kele mpasi sambu na nge.’ 15 Kansi mono tubaka nde: ‘Mfumu, nge nani?’ Mfumu tubaka nde: ‘Mono Yezu, muntu yina nge ke monisa mpasi. 16 Kansi telama. Mono me monana na nge sambu na kusola nge bonso nsadi mpi mbangi ya mambu yina nge me mona mpi ya mambu yina mono ta songa nge sambu na mono. 17 Mono ta gulusa nge na kati ya bantu yai mpi na kati ya makanda, yina mono ke tinda nge 18 sambu na kukangula bo meso, sambu na kukatula bo na mpimpa mpi kunata bo na nsemo, sambu na kukatula bo na kiyeka ya Satana mpi kunata bo na Nzambi, sambu mono lolula masumu na bo mpi bo baka dikabu na kati ya bantu yina bo me kumisaka santu na nsadisa ya lukwikilu na bo na mono.’ 19 “Yo yina, ntotila Agripa, mono kolamaka ve na mbona-meso yina katukaka na zulu, 20 kansi mono kwendaka ntete na bantu yina kele na Damasi, na nima na bantu yina kele na Yeruzalemi, mpi na ntoto ya Yudea ya mvimba; mono kwendaka mpi na makanda. Mono vandaka kulonga nde bo fwete balula ntima, bo fwete vutuka na Nzambi mpi bo fwete sala bisalu yina ke monisa nde bo me balula ntima. 21 Yo yina Bayuda kangaka mono na tempelo mpi bo zolaka kufwa mono. 22 Kansi, sambu Nzambi sadisaka mono, mono ke landa kuta kimbangi tii bubu yai na bantu ya kukonda mfunu ti na bantu ya mfunu, mpi mono ke tuba ve mambu ya nkaka katula kaka mambu yina Bambikudi mpi Moize tubaka nde yo ta salama— 23 nde yo lombaka nde Kristu kumona mpasi, mpi sambu yandi ta vanda muntu ya ntete na kufutumuka na bafwa, yandi zolaka kuzabisa mpi kunata nsemo na bantu yai mpi na makanda.” 24 Ntangu Polo vandaka kutuba mambu yai sambu na kusamba, Festusi tubaka na ndinga ya ngolo nde: “Polo, nge me kuma kilawu! Kulonguka mingi ke kumisa nge kilawu!” 25 Kansi Polo tubaka nde: “Mfumu Festusi, mono me kuma ve kilawu, kansi mono ke tuba mambu ya kieleka ti mabanza ya mbote. 26 Ya kieleka, ntotila yina mono ke tuba ti masonga na ntwala na yandi me zaba mbote mambu yai; mono ke ndima nde nge me zaba mambu yai yonso, sambu ata diambu ve salamaka na kinsweki. 27 Ntotila Agripa, keti nge ke kwikilaka mambu yina Bambikudi tubaka? Mono zaba nde nge ke kwikilaka yo.” 28 Kansi Agripa tubilaka Polo nde: “Kubika fioti nge ta ndimisa mono na kukuma Mukristu.” 29 Polo tubaka nde: “Mono ke samba Nzambi nde, yo vanda na nima ya ntangu fioti to ya ntangu mingi, kaka nge ve kansi mpi bantu yonso yina ke wa mono bubu yai kukuma bonso mono, katula kaka miniololo yai.” 30 Ebuna ntotila, guvernere, Berenise, mpi bantu yina vandaka ti bo telamaka. 31 Kansi ntangu bo vandaka kukwenda, bo yantikaka kutuba bo na bo nde: “Muntu yai me sala ve ata diambu mosi ya ke lomba nde bo fwa yandi to bo tula yandi na boloko.” 32 Agripa tubilaka Festusi nde: “Beto zolaka kuyambula muntu yai kana yandi lombaka ve nde yandi kwenda kusamba na ntwala ya Kaisali.” 
27 Ntangu bo bakaka lukanu nde beto ke kwenda na Italia na maswa, bo pesaka Polo ti bantu ya nkaka ya boloko na maboko ya mfumu mosi ya basoda, zina na yandi Yuliusi, ya kimvuka ya basoda ya Auguste. 2 Beto kotaka na maswa ya Adramitiumi yina vandaka kukwenda na ndambu ya mabungu yina kele na lweka ya masa ya provense ya Azia, mpi beto kwendaka; Aristarke, muntu ya Masedonia, ya bwala Tesalonika vandaka ti beto. 3 Na kilumbu yina landaka, beto kumaka na Sidoni, mpi Yuliusi sadilaka Polo mambu mbote mpi yandi pesaka Polo nzila ya kukwenda na banduku na yandi sambu bo sadisa yandi. 4 Beto kotaka na maswa pana, beto lutaka na lweka ya Shipre sambu na kuditanina na mupepe yina vandaka kukatuka na ndambu yina beto vandaka kukwenda. 5 Beto lutaka na kati-kati ya nzadi-mungwa pene-pene ya Silisia mpi Pamfilia, ebuna beto kumaka na dibungu ya Mira na Lisia. 6 Kuna mfumu ya basoda monaka maswa mosi ya Alesandria yina vandaka kukwenda na Italia, mpi yandi kotisaka beto na maswa yina. 7 Na nima ya kukwenda malembe-malembe bilumbu mingi, beto kumaka na Kinide na mpasi. Sambu mupepe pesaka beto ve nzila ya kukwenda na ntwala, beto lutaka na lweka ya Kreta na Salmone sambu na kuditanina. 8 Beto lutaka pene-pene ya lweka ya masa na mpasi, mpi beto kumaka na kisika mosi ya bo ke bingaka Mabungu ya Mbote; yo kele pene-pene ya mbanza Lasea. 9 Ntangu mingi lutaka, ebuna yo vandaka kigonsa na kulanda kutambula na maswa, sambu ata kubuya madia yina vandaka kusalama na Kilumbu ya Kufika Masumu vandaka me luta ntama, yo yina Polo pesaka dibanza mosi; 10 yandi tubilaka bo nde: “Bampangi, mono ke mona nde nzietelo yai ta nata mpasi mpi beto ta vidisa bima mingi, kaka bima ya maswa ti maswa ve kansi mpi luzingu* na beto.” 11 Kansi mfumu ya basoda wilaka kapitene mpi munkwa-maswa; yandi waka ve mambu yina Polo tubaka. 12 Sambu dibungu yina vandaka mbote ve sambu na kulutisa nsungi ya madidi, bantu mingi pesaka dibanza nde bo katuka pana sambu na kutala kana bo lenda kuma na Feniksi sambu na kulutisa nsungi ya madidi kuna. Feniksi kele dibungu mosi ya Kreta yina ke talaka na ndambu ya nordi-esti mpi ya sudi-esti. 13 Ntangu mupepe ya sudi bulaka malembe-malembe, bo yindulaka nde bo ta kuma kisika yina bo kanaka, ebuna bo nangulaka longo mpi bo yantikaka kuluta pene-pene ya kisanga ya Kreta. 14 Kansi, ntangu fioti na nima, mupepe mosi ya ngolo ya bo ke bingaka Erakiloni* bulaka kuna. 15 Sambu mupepe vandaka kubula maswa ngolo mpi mpila ya kulanda kukwenda na ntwala vandaka ve, beto kudibikaka mpi yo nataka beto. 16 Sambu na kuditanina, beto lutaka na lweka ya kisanga mosi ya fioti, zina na yo Koda, kansi beto nungaka na mpasi na kubaka bwatu* yina vandaka na nima ya maswa. 17 Kansi na nima ya kukotisa yo na maswa, bo sadilaka bansinga sambu na kukangisa maswa; mpi sambu bo waka boma nde bo ta kangama na zelo na Sirtisi,* bo kulumusaka bima yina ke tambusaka maswa mpi bo bikaka nde mupepe kunata bo. 18 Kansi, sambu mupepe ya ngolo vandaka kunikisa beto ngolo, na kilumbu yina landaka, bo yantikaka kulosa bima sambu na kukatula kilo na maswa. 19 Mpi na kilumbu ya tatu, na maboko na bo mosi, bo losaka bima yina bo ke sadilaka na maswa. 20 Sambu ntangu ti bambwetete monikaka ve bilumbu mingi, mpi mupepe ya ngolo vandaka kubula beto, nsuka-nsuka beto yantikaka kuyindula nde beto ta guluka diaka ve. 21 Sambu bo diaka ve bilumbu mingi, Polo telamaka na kati-kati na bo mpi yandi tubaka nde: “Bampangi, kana beno landaka ndongisila na mono mpi beto kotaka ve na maswa sambu na kukatuka na Kreta, beno zolaka ve kumona mpasi yai mpi kuvidisa bima. 22 Kansi, ntangu yai mono ke longisila beno na kuvanda kikesa, sambu ata muntu* mosi ve ta fwa, kansi maswa mpamba ta fwa. 23 Na mpimpa ya bubu, wanzio mosi kwisaka kutelama pene-pene na mono; Yandi kele wanzio ya Nzambi yina kele Mfumu na mono mpi yina mono ke sadilaka kisalu ya santu; 24 yandi tubaka nde: ‘Polo, kuwa boma ve. Nge fwete telama na ntwala ya Kaisali, mpi Nzambi ta gulusa bantu yonso yina kele ti nge na maswa.’ 25 Yo yina beno vanda kikesa, sambu mono ke tula ntima na Nzambi nde yo ta salama mutindu wanzio tubilaka mono. 26 Kansi beto ta kwenda kukangama na zelo na kisanga mosi.” 27 Ntangu beto kumaka na mpimpa ya 14 mpi mupepe vandaka kunata beto ndambu na ndambu na Nzadi-Mungwa ya Adria, na midi ya mpimpa bantu ya ke salaka na maswa yantikaka kuyindula nde bo me kuma pene-pene ya ntoto. 28 Bo tesaka mudindu ya masa mpi bo monaka nde yo vandaka bametre 36; bo kwendaka na mwa kitamina ya fioti, ebuna bo tesaka diaka, mpi bo monaka nde yo vandaka kiteso ya bametre 27. 29 Sambu bo waka boma nde beto ta kwenda kututana na matadi, bo losaka balongo iya ya nima ya maswa mpi bo vandaka kuzola nde ntongo kutana. 30 Kansi ntangu bantu ya ke salaka na maswa yantikaka kusosa kutina mpi bo kulumusaka bwatu na nzadi-mungwa bonso nde bo zolaka kukulumusa balongo ya ntwala ya maswa, 31 Polo tubilaka mfumu ya basoda mpi basoda nde: “Kana bantu yai kubikala ve na maswa, beno ta guluka ve.” 32 Ebuna basoda zengaka bansinga ya bwatu mpi bo bikaka bwatu yina yo bwa na masa. 33 Ntangu ntongo zolaka kutana, Polo yantikaka kubondila bo yonso na kudia nde: “Bubu kele kilumbu ya 14 katuka ntangu yina beno ke vingila, mpi beno me dia ve ata kima mosi. 34 Yo yina mono ke siamisa beno na kudia; yo kele sambu na lutaninu na beno, sambu ata muntu mosi ve na kati na beno ta vidisa ata lunsuki mosi ya ntu na yandi.” 35 Ntangu yandi tubaka mambu yai, yandi bakaka dimpa, yandi pesaka Nzambi matondo na meso na bo yonso, yandi zengaka yo, mpi yandi yantikaka kudia. 36 Bo yonso bakaka kikesa mpi yantikaka kudia. 37 Na kati ya maswa, beto yonso vandaka bantu* 276. 38 Ntangu bo diaka mpi bo fulukaka, bo losaka ble na nzadi-mungwa sambu na kukatula kilo na maswa. 39 Ntangu ntongo tanaka, bo zabaka ve ntoto yina kansi bo monaka kisika mosi ya zelo na lweka ya nzadi, ebuna bo bakaka lukanu ya kukumisa maswa kuna kana mpila kele. 40 Bo zengaka bansinga ya balongo mpi bikaka yo, yo bwa na nzadi-mungwa. Kaka na ntangu yina bo kangulaka bansinga ya bankayi ya yenda; mpi na nima ya kutombula lele yina ke vandaka na ntwala ya maswa sambu mupepe kubula yo, bo yantikaka kukwenda na kisika yina ya zelo. 41 Ntangu bo kumaka na kisika mosi ya zelo na kati ya masa, kisika yina nzadi-mungwa vandaka kubula ndambu na ndambu, bo kwendaka kukangisa maswa kuna mpi ntwala na yo kangamaka na zelo, yo vandaka kunikana diaka ve, kansi bitembo yantikaka kupasula nima ya maswa bitini-bitini. 42 Basoda bakaka lukanu ya kufwa bantu ya boloko, sambu ata muntu mosi ve kukasa mpi kutina. 43 Kansi mfumu ya basoda zolaka kugulusa Polo mpi yandi kangaka bo nzila sambu bo lungisa ve lukanu na bo. Ebuna yandi songaka bantu yina zabaka kukasa na kubwa na nzadi-mungwa mpi kukwenda na mukidi bantu ya ntete, 44 mpi bantu ya nkaka ta landa na nima; bantu ya nkaka na zulu ya mabaya mpi bankaka na zulu ya bitini ya maswa. Yo yina bo nataka bo yonso na lutaninu na mukidi. 
28 Ntangu beto kumaka na lutaninu, bo songaka beto nde bo ke bingaka kisanga yina Malta. 2 Bantu ya kisanga yina* monisilaka beto ntima ya mbote na mutindu ya kuyituka. Bo pedisaka tiya mpi bo yambaka beto yonso mbote, sambu na mvula yina vandaka kunoka mpi sambu na madidi. 3 Kansi ntangu Polo lokutaka kita ya bankuni mpi tulaka yo na tiya, kiwuta mosi basikaka na bankuni yina sambu na tiya mpi yo kangamaka na diboko na yandi. 4 Ntangu bantu ya kisanga yina monaka kiwuta me kangama na diboko na yandi, bo yantikaka kutuba bo na bo nde: “Ya kieleka, muntu yai kele muntu ya ke fwaka bantu, mpi ata yandi gulukaka na nzadi-mungwa, Lunungu* me pesa yandi ve nzila ya kulanda kuzinga.” 5 Kansi yandi nikisaka diboko, ebuna kiwuta yina bwaka na tiya mpi yandi waka ve mpasi. 6 Bo vandaka kuvingila nde diboko na yandi kuvimba to nde yandi bwa mbala mosi mpi kufwa. Bo vingilaka ntangu mingi mpi bo monaka nde ata kima mosi ve ya mbi kuminaka yandi, ebuna bo sobaka mabanza mpi bo yantikaka kutuba nde yandi kele nzambi. 7 Pene-pene ya kisika yina, kuvandaka ti bantoto ya muntu mosi ya lukumu ya kisanga yina, zina na yandi Publiusi; yandi yambaka beto mbote mpi beto lalaka kuna bilumbu tatu. 8 Tata ya Publiusi vandaka ya kulala na mbeto sambu yandi vandaka na fievre mpi pulu-pulu ya menga, mpi Polo kotaka kisika yandi lalaka, yandi sambaka, tulaka yandi maboko, mpi belulaka yandi. 9 Na nima ya mambu yai, bantu ya nkaka ya kisanga yina, bayina vandaka kubela, yantikaka mpi kukwisa na yandi, ebuna bo mpi belukaka. 10 Bo pesaka beto mpi lukumu mpi bo pesaka beto makabu mingi, ebuna ntangu beto zolaka kukwenda, bo pesaka beto bima yonso yina beto vandaka na yo mfunu. 11 Bangonda tatu na nima, beto kotaka na maswa mosi yina vandaka ti kidimbu mosi na ntwala, bo sonikaka na zulu na yo nde “Bana ya Zeusi.” Yo katukaka na Alesandria mpi yo lutisaka nsungi ya madidi na kisanga yina. 12 Beto kumaka na Sirakuze, mpi beto lutisaka bilumbu tatu kuna; 13 katuka kuna, beto kwendaka pene-pene ya mukidi mpi beto kumaka na Regio. Kilumbu mosi na nima, mupepe ya sudi bulaka mpi na kilumbu ya zole, beto kumaka na Puteoli. 14 Awa beto monaka bampangi mpi bo bondilaka beto na kubikala ti bo bilumbu nsambwadi, ebuna beto kwendaka kukuma na Roma. 15 Ntangu bampangi yina vandaka na Roma waka nsangu na beto, bo kwisaka kukutana ti beto na Zandu ya Apiusi mpi na Banzo Tatu. Ntangu Polo monaka bo, yandi pesaka Nzambi matondo mpi bakaka kikesa. 16 Nsuka-nsuka ntangu beto kumaka na Roma, bo pesaka Polo nswa ya kuvanda yandi mosi ti soda yina vandaka kukengila yandi. 17 Kansi, bilumbu tatu na nima, yandi bingaka bantu ya lukumu ya Bayuda. Ntangu bo vukanaka, yandi tubilaka bo nde: “Babakala, bampangi, mono salaka ve ata diambu mosi ya mbi na bantu to na binkulu ya ba-nkaka na beto; kansi na Yeruzalemi bo pesaka mono na maboko ya bantu ya Roma bonso muntu ya boloko. 18 Ntangu bo sambisaka mono, bo zolaka kuyambula mono, sambu kikuma ya kufwa mono vandaka ve. 19 Kansi ntangu Bayuda buyaka, mono monaka mbote nde mono kwenda kusamba na ntwala ya Kaisali, kansi mono vandaka ve ata na diambu mosi ya kufunda dikanda na mono. 20 Yo yina, mono me lomba na kumonana ti beno mpi kusolula ti beno, sambu bo me kanga mono miniololo yai sambu na kivuvu ya Izraele.” 21 Bo tubilaka yandi nde: “Beto me baka ve mikanda ya me katuka na Yudea sambu na nge. Ata mpangi mosi mpi ve yina me katuka kuna me zabisa beto to me tubila beto diambu mosi ya mbi sambu na nge. 22 Kansi beto ke yindula nde yo kele mbote nde beto wa mabanza na nge, sambu ya kieleka beto me zaba nde bisika yonso bo ke tubaka mambu ya mbi sambu na ka-dibundu yai.” 23 Bo tulaka kilumbu mosi yina bo ta kutana ti yandi, mpi bo kwisaka mingi kibeni kisika yandi vandaka kulala. Mpi katuka na suka tii na nkokila, yandi tendudilaka bo mambu yina mpi yandi taka kimbangi mbote-mbote sambu na Kimfumu ya Nzambi; yandi sadilaka Nsiku ya Moize mpi mikanda ya Bambikudi sambu na kundimisa bo na kukwikila na Yezu. 24 Bantu ya nkaka yantikaka kukwikila mambu yina yandi tubaka; kansi bankaka kwikilaka ve. 25 Sambu bo vandaka kuwakana ve bo na bo, bo yantikaka kukwenda, mpi Polo tubaka mambu yai: “Mpeve santu tubaka mbote na ba-nkaka na beno na nzila ya mbikudi Yezaya 26 nde, ‘Kwenda na bantu yina mpi tuba nde: “Beno ta wa, kansi beno ta bakisa ve ata fioti; mpi beno ta tala, kansi beno ta mona ve ata fioti. 27 Sambu ntima ya bantu yai me kumaka ngolo, mpi bo waka ti makutu na bo kansi bo salaka kima ve, bo kangaka meso na bo, sambu bo mona ve ata fioti ti meso na bo, bo wa ve ti makutu na bo, mpi bo bakisa ve ti ntima na bo ebuna bo kwisa kuvutuka mpi mono belula bo.”’ 28 Yo yina, beno fwete zaba nde bo me tinda nsangu yai ya luguluku ya me katuka na Nzambi na bantu ya makanda; bo ta wa yo kibeni.” 29 *—— 30 Yandi bikalaka kuna bamvula zole ya mvimba na nzo yina yandi vandaka kufutila, mpi yandi vandaka kuyamba mbote bantu yonso yina vandaka kukwisa kutala yandi; 31 yandi vandaka kuzabisa bo nsangu ya Kimfumu ya Nzambi mpi yandi vandaka kulonga bo mambu ya Mfumu Yezu Kristu na kikesa yonso,* muntu mosi ve vandaka kukanga yandi nzila.

Na kisina, “Nigere.”
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
Na kisina, “nkuna.”
To “maziamu ya kuyibuka.”
To “ya bo lenda tudila ntima.”
To “salaka luzolo ya Nzambi.”
Na kisina, “yandi lalaka na lufwa.”
Na kisina, “baprozelite.”
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
To “mioyo ya bantu.”
Tala Bangindu ya Ngika A5.
To “mioyo ya balongoki.”
Tala Bangindu ya Ngika A5.
Na kisina, “kangudilaka makanda kielo ya lukwikilu.”
To “kukonda kuwakana.”
To “kuswana ngolo.”
Zina ya nkaka ya Simoni (Piere).
To “kisasa; nzo.”
Tala Bangindu ya Ngika A5.
Tala Bangindu ya Ngika A5.
Na Kigreki, por·neiʹa. Tala Bantendula ya Bangogo.
To “mbisi yina bo me fwa kansi bo me basisa ve menga na yo.”
To “mioyo na beno.”
To “mioyo.”
To “mbisi yina bo me fwa kansi bo me basisa ve menga na yo.”
Na Kigreki, por·neiʹa. Tala Bantendula ya Bangogo.
Tala Bangindu ya Ngika A3.
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
To “lutaka na.”
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
To “me tula mavwanga na ntoto ya mvimba.”
To “Yazoni ti bantu ya nkaka simbisaka bo mbongo.”
To “beno ke zolaka mambu ya Nzambi mingi.”
To “yandi vandaka kuyindula ti bo.”
Disongidila, na sinagoga.
Tala Bangindu ya Ngika A5.
Ziku na Yeruzalemi.
To “bo longaka yandi na munoko.”
Tala Bangindu ya Ngika A5.
To “landaka kutula ntu-ngolo mpi kubuya kukwikila.”
Mbongo ya bo me salaka na kibende ya bo ke bingaka arza.
Tala Bangindu ya Ngika A5.
To “sambu moyo na yandi kele na yandi.”
Na kisina, “zengaka mampa.”
To “mabanza ya kudikulumusa.”
To “sambu na mambote na beno.”
To “moyo.”
Na kisina, “bo bwaka na nkingu na yandi.”
To “diboko ya kimama ya dibungu.”
Na kisina, “bamwense iya.”
To “kulembisa mono ntima.”
Na kisina, “beto kumaka pima.”
Tala Bangindu ya Ngika A5.
To “mbisi yina bo me fwa kansi bo me basisa ve menga na yo.”
Na Kigreki, por·neiʹa. Tala Bantendula ya Bangogo.
“Diambu yai ke tendula nde bo vandaka kukwikila nde bo ta singa bo kana ndefi yina kulungana ve.”
Tala verse 12, noti.
Disongidila, pene-pene ya 9:00 ya mpimpa.
Na kisina, “kipupa.”
Tala Bangindu ya Ngika A3.
To “ya kukonda kifu.”
Na kisina, “bo lombaka nde yandi sadisa yandi ve.”
Zina ya ntinu ya Roma.
To “dikanda.”
Bo vandaka kusadila nti ya mutindu yai sambu na kutwadisa bambisi.
To “mioyo.”
Disongidila, mupepe ya nordi-esti.
Ka-bwatu yina bo lendaka kusadila sambu na kugulusa bantu.
Tala Bantendula ya Bangogo.
To “moyo.”
To “mioyo.”
Na kisina, “Bantu ya ke tubaka ndinga ya nzenza.”
Na Kigreki, Dike, ziku yo ke tubila nzambi-nkento yina ke pesaka ndola to dibanza ya lunungu na mutindu yina ke monanaka ve.
Tala Bangindu ya Ngika A3.
Na kisina, “na masonga yonso.”


^ (Mat. 4:1-25) Ebuna mpeve nataka Yezu na ntoto-makanga sambu Diabulu kumeka yandi. 2 Na nima ya kubuya madia bilumbu 40 mpi bampimpa 40, yandi waka nzala. 3 Mumeki kwisaka mpi tubilaka yandi nde: “Kana nge kele mwana ya Nzambi, tuba na matadi yai yo kuma mampa.”4 Kansi yandi vutulaka nde: “Bo me sonikaka nde: ‘Muntu fwete zinga na mampa mpamba ve, kansi na mambu yonso ya ke basikaka na munoko ya Yehowa.’”* 5 Na nima, Diabulu nataka yandi na mbanza ya santu, yandi tedimisaka yandi na zulu ya ludi ya tempelo 6 mpi tubilaka yandi nde: “Kana nge kele mwana ya Nzambi, kudilosa na ntoto, sambu bo me sonikaka nde: ‘Yandi ta pesa bawanzio na yandi nsiku sambu na nge,’ mpi ‘Bo ta nata nge na maboko na bo, sambu dikulu na nge kututana ve na ditadi.’” 7 Yezu tubilaka yandi nde: “Bo me sonikaka diaka nde: ‘Nge fwete meka ve Yehowa* Nzambi na nge.’” 8 Diaka, Diabulu nataka yandi na ngumba mosi ya nda kibeni mpi songaka yandi bimfumu yonso ya nsi-ntoto ti nkembo na yo. 9 Mpi yandi tubilaka yandi nde: “Mono ta pesa nge bima yai yonso kana nge fukama mpi nge sambila mono.”* 10 Ebuna Yezu tubilaka yandi nde: “Katuka awa, Satana! Sambu bo me sonikaka nde: ‘Nge fwete sambila Yehowa* Nzambi na nge, mpi yandi mpamba nge fwete sadila kisalu ya santu.’” 11 Na nima, Diabulu bikisaka yandi, ebuna bawanzio kwisaka mpi yantikaka kusadila yandi. 12 Kansi, ntangu yandi waka nde bo me kanga Yoane, yandi kwendaka na Galilea. 13 Diaka, ntangu yandi katukaka na Nazareti, yandi kwisaka kuzinga na Kapernaumi pene-pene ya nzadi-mungwa na teritware ya Zebuloni ti ya Naftali, 14 sambu na kulungisa mambu yina Nzambi tubaka na nzila ya mbikudi Yezaya, yina tubaka nde: 15 “O ntoto ya Zebuloni ti ntoto ya Naftali, yina kele na nzila ya nzadi-mungwa, na simu ya nkaka ya Yordani, Galilea ya makanda! 16 Bantu yina ke zingaka na mpimpa monaka nsemo ya nene, mpi bantu yina ke zingaka na insi ya kivudi ya ke nataka lufwa, nsemo basikilaka bo.” 17 Banda na ntangu yina, Yezu yantikaka kusamuna mpi kutuba nde: “Beno balula ntima, sambu Kimfumu ya zulu me kuma pene-pene.” 18 Ntangu yandi vandaka kutambula na lweka ya Nzadi-Mungwa ya Galilea, yandi monaka bampangi zole, Simoni, ya bo ke bingaka Piere, ti Andre mpangi na yandi, bo ke losa bukondi na nzadi-mungwa, sambu bo vandaka balobi-mbisi. 19 Yandi tubilaka bo nde: “Beno landa mono, ebuna mono ta kumisa beno balobi-bantu.” 20 Na mbala mosi, bo yambulaka babukondi na bo mpi landaka yandi. 21 Ntangu yandi katukaka pana, yandi monaka bantu zole ya nkaka yina vandaka bampangi, Yakobo mwana ya Zebedeo ti Yoane mpangi na yandi. Bo vandaka na maswa ti Zebedeo, tata na bo, bo ke yidika babukondi na bo, ebuna yandi bingaka bo. 22 Na mbala mosi, bo bikisaka maswa mpi tata na bo, mpi bo landaka yandi. 23 Na nima, yandi kwendaka kutambula na Galilea ya mvimba, yandi vandaka kulonga na basinagoga na bo, kusamuna nsangu ya mbote ya Kimfumu, mpi kubelula bamaladi ya mitindu yonso ti bifu ya mitindu yonso yina bantu vandaka na yo na nitu. 24 Mpi nsangu na yandi mwanganaka na Siria ya mvimba, mpi bo vandaka kunatila yandi bantu yonso yina vandaka ti bamaladi mpi bampasi ya mutindu na mutindu, bantu yina vandaka ti bademo, bayina vandaka ti maladi ya ndeke* mpi bikata, ebuna yandi vandaka kubelula bo. 25 Yo yina, bimvuka ya nene ya bantu ya Galilea, ya Dekapolisi,* ya Yeruzalemi, ya Yudea, mpi ya simu ya nkaka ya Yordani landaka yandi.

Tala Bangindu ya Ngika A5.
Tala Bangindu ya Ngika A5.
To “sambila mono mbala mosi.”
Tala Bangindu ya Ngika A5.
To “vandaka kubwa ngambu.”
To “Ntoto ya Bambanza Kumi.”


^ (Mat. 10:1-42) Ebuna, yandi bingaka balongoki na yandi 12 mpi pesaka bo kiyeka na zulu ya bampeve ya mbi, sambu bo basisa bampeve yina mpi bo belula bamaladi ya mitindu yonso mpi bifu ya mitindu yonso. 2 Yai bazina ya bantumwa 12: Ya ntete Simoni, ya bo ke bingaka Piere, mpi Andre mpangi na yandi; Yakobo mwana ya Zebedeo mpi Yoane mpangi na yandi; 3 Filipo mpi Bartelemi; Toma mpi Matayo kalaki ya mpaku; Yakobo mwana ya Alfeo; Tadeo; 4 Simoni muntu ya Kanana;* mpi Yudasi Iskariote, yina tekaka yandi na nima. 5 Yezu tindaka bantu yai 12 mpi yandi pesaka bo bantuma yai: “Beno kwenda ve na nzila ya makanda, mpi beno kota ve ata na mbanza mosi ya bantu ya Samaria; 6 kansi beno landa kukwenda na mameme ya me vilaka ya nzo ya Izraele. 7 Na ntangu beno ke kwenda, beno samuna nde: ‘Kimfumu ya zulu me kuma pene-pene.’ 8 Beno belula bantu ya maladi, beno tedimisa bafwa, beno kumisa bantu yina kele na maladi ya lepre bunkete, mpi beno basisa bademo. Beno me baka ya ofele, beno pesa mpi ya ofele. 9 Beno baka ve wolo to arza to kwivre sambu na mikaba na beno ya kunatila mbongo, 10 to mwa-saki ya kunatila madia sambu na nzietelo, to bilele zole,* to basandale to nti, sambu nsadi me fwana na kubaka madia na yandi. 11 “Na konso mbanza to bwala yina beno ke kota, beno sosa nani na kati na yo me fwana, mpi beno bikala pana tii ntangu beno ta katuka kuna. 12 Ntangu beno ke kota na nzo, beno pesa bantu ya nzo yina mbote. 13 Kana nzo yina me fwana, bika nde ngemba ya beno me zodila yo kuvanda na nzo yina; kansi kana yo me fwana ve, bika nde ngemba na beno kuvutukila beno. 14 Na konso kisika yina muntu ke yamba beno ve to ke wa ve mambu na beno, ntangu beno ke basika na nzo yina to na mbanza yina, beno pupula makulu na beno sambu na kukatula mfututu. 15 Ya kieleka mono ke tubila beno nde, na Kilumbu ya Kusambisa, yo ta vanda pete mingi sambu na Sodome ti Gomore kuluta sambu na mbanza yina. 16 “Mono ke tinda beno bonso mameme na kati ya bibulu; yo yina, beno vanda mayele bonso banioka kansi ti ntima-mpembe bonso bapizio. 17 Beno keba na bantu, sambu bo ta nata beno na batribinale ya fioti mpi bo ta bula beno fimbu na basinagoga na bo. 18 Bo ta nata beno na ntwala ya baguvernere mpi ya bantotila sambu na mono, sambu na kuta kimbangi na ntwala na bo mpi ya makanda. 19 Kansi, ntangu bo ta pesa beno na maboko na bo, beno kudiyangisa ve sambu na mutindu beno ta tuba to mambu yina beno ta tuba, sambu mambu yina beno ta tuba bo ta pesa beno yo na ngunga yina; 20 sambu bantu ke tuba kele kaka beno ve, kansi yo kele mpeve ya Tata na beno yina ke tuba na nzila na beno. 21 Diaka, mpangi ta pesa mpangi na yandi sambu bo fwa yandi, tata mwana na yandi, mpi bana ta kuma bambeni ya bibuti mpi ta sala nde bo fwa bo. 22 Mpi bantu yonso ta menga beno sambu na zina na mono, kansi muntu yina ta kanga ntima* tii na nsuka ta guluka. 23 Kana bo monisa beno mpasi na mbanza mosi, beno tina na mbanza ya nkaka, sambu ya kieleka mono ke tubila beno nde: Beno ta manisa ve kukwenda na bambanza yonso ya Izraele na ntwala nde Mwana ya muntu kukwisa. 24 “Longoki ke lutaka ve longi na yandi, mpika mpi ke lutaka ve mfumu na yandi. 25 Yo me lunga nde longoki kukuma bonso longi na yandi, mpi mpika bonso mfumu na yandi. Kana bantu me binga munkwa-nzo nde Belezebule,* beno fwete zaba kibeni nde bo ta binga bantu ya nzo na yandi mutindu mosi! 26 Yo yina, beno wa bo boma ve, sambu kele ve ti kima mosi ya kubumbana yina ta monana ve pwelele mpi kele ve ti kima mosi ya kinsweki yina ta zabana ve. 27 Mambu yina mono ke tubila beno na mpimpa, beno tuba yo na nsemo, mpi mambu yina beno ke wa na nsi-nsi, beno samuna yo na zulu ya banzo. 28 Mpi beno wa boma ve ya bantu yina ke fwaka nitu kansi yina lenda fwa ve moyo;* kansi beno wa boma ya muntu yina lenda fwa moyo ti nitu na Gehena.* 29 Keti bo ke tekaka ve tu-bandeke zole na mbongo mosi ya kibende ya mfunu mingi ve?* Kansi ata mosi ve na kati na yo ta bwa na ntoto kukonda nde Tata na beno kuzaba yo. 30 Kansi, ata nsuki ya ntu na beno, yandi ke tangaka yo yonso. 31 Yo yina, beno wa boma ve; beno kele na mfunu mingi kuluta tu-bandeke mingi.  32 “Ebuna, konso muntu yina ke ndima mono na ntwala ya bantu, mono mpi ta ndima yandi na ntwala ya Tata na mono yina kele na zulu. 33 Kansi konso muntu yina ke buya mono na ntwala ya bantu, mono mpi ta buya yandi na ntwala ya Tata na mono yina kele na zulu. 34 Beno yindula ve nde mono kwisaka sambu na kutula ngemba na ntoto; mono kwisaka sambu na kutula ngemba ve, kansi mbele ya bitumba. 35 Mono kwisaka kutula kukabwana, na kati ya mwana-bakala ti tata na yandi mpi mwana-nkento ti mama na yandi mpi nkento ya makwela ti bokilo na yandi ya nkento. 36 Ya kieleka, bambeni ya muntu ta vanda bantu ya nzo na yandi mosi. 37 Muntu yina ke zolaka mingi tata to mama na yandi kuluta mono me fwana ve na kuvanda longoki na mono, mpi muntu yina ke zolaka mingi mwana na yandi ya bakala to ya nkento kuluta mono me fwana ve na kuvanda longoki na mono. 38 Mpi konso muntu yina ke ndima ve nti na yandi ya mpasi* mpi ke landa mono ve me fwana ve na kuvanda longoki na mono. 39 Konso muntu yina ke sosa kugulusa moyo* na yandi ta vidisa yo, mpi konso muntu yina ke vidisa moyo* na yandi sambu na mono ta gulusa yo.  40 “Konso muntu yina ke yamba beno ke yamba mono mpi, ebuna muntu yina ke yamba mono, ke yamba mpi muntu yina tindaka mono. 41 Muntu yina ke yamba mbikudi sambu yandi kele mbikudi ta baka matabisi ya mbikudi, mpi muntu yina ke yamba muntu ya lunungu sambu yandi kele muntu ya lunungu ta baka matabisi ya muntu ya lunungu. 42 Mpi muntu yina ke pesa masa ya kunwa, ata dikopa mosi mpamba ya masa ya madidi, na mosi na kati ya bantu yai ya kukonda mfunu sambu yandi kele longoki, mono ke tubila beno ya kieleka nde: Yandi ta vidisa ve ata fioti matabisi na yandi.”

To “muntu ya kikesa.”
To “lele ya nkaka.”
To “ke kanga ntima.”
Zina ya bo ke sadilaka sambu na Satana, mfumu ya bademo.
To “luzingu,” disongidila, bivuvu ya luzingu.
Tala Bantendula ya Bangogo.
Na kisina, “asarioni.” Tala Bangindu ya Ngika B14.
Tala Bantendula ya Bangogo.
To “luzingu.”
To “luzingu.”


^ (Mat. 14:1-36) Na ntangu yina Erode, mfumu ya distrike, waka nsangu ya Yezu 2 ebuna yandi tubilaka bansadi na yandi nde: “Yo kele Yoane Mbotiki. Yandi me telama na bafwa, yo yina yandi ke sala bidimbu yai ya nkumbwa.” 3 Erode* kangaka Yoane, yandi kangaka yandi miniololo, mpi tulaka yandi na boloko sambu na Erodiade, nkento ya mpangi na yandi Filipo. 4 Sambu Yoane vandaka kutubila yandi nde: “Nge kele ve ti nswa ya kubaka nkento yai.” 5 Kansi, ata yandi vandaka kuzola kufwa Yoane, yandi vandaka kuwa kimvuka ya bantu boma sambu bo vandaka kubaka Yoane bonso mbikudi. 6 Kansi ntangu bo vandaka kusala nkinsi ya kilumbu ya kubutuka ya Erode, mwana-nkento ya Erodiade kinaka kilumbu yina mpi yandi pesaka Erode kiese mingi, 7 yo yina Erode silaka mpi diaka ndefi na kupesa yandi konso kima yina yandi ta lomba. 8 Ebuna na ndongisila ya mama na yandi, mwana yina ya nkento tubaka nde: “Pesa mono awa ntu ya Yoane Mbotiki na dilonga.” 9 Ata ntotila waka mawa, sambu na bandefi yina yandi diaka mpi sambu na bantu yina vandaka kudia* ti yandi, yandi songaka bo nde bo pesa yandi yo. 10 Yo yina, yandi tindaka bantu sambu bo zenga ntu ya Yoane na boloko. 11 Bo nataka ntu ya Yoane na dilonga mpi bo pesaka yo na mwana-nkento yina, ebuna yandi nataka yo na mama na yandi. 12 Na nima, balongoki na yandi kwisaka, bo bakaka mvumbi na yandi, mpi bo zikaka yo; ebuna bo kwisaka kuzabisa Yezu mambu yina. 13 Ntangu Yezu waka mambu yina, yandi katukaka pana na maswa mpi kwendaka na kisika mosi ya kingenga sambu na kuvanda yandi mosi. Kansi ntangu bimvuka ya bantu waka yo, bo katukaka na bambanza na bo mpi bo landaka yandi na makulu. 14 Ntangu yandi kumaka na dibungu, yandi monaka kimvuka mosi ya nene ya bantu, yandi wilaka bo mawa, mpi yandi belulaka bantu na bo yina vandaka na maladi. 15 Kansi ntangu nkokila bwaka, balongoki na yandi kwisaka kutubila yandi nde: “Kisika yai kele ntama ti babwala mpi ntangu me luta mingi; songa bimvuka ya bantu na kukwenda, sambu bo kwenda na babwala mpi bo kudisumbila madia.” 16 Kansi, Yezu tubilaka bo nde: “Bo fwete kwenda ve; beno mosi, beno pesa bo bima ya kudia.” 17 Bo tubilaka yandi nde: “Awa beto kele kaka ti mampa tanu mpi bambisi ya masa zole.” 18 Yandi tubaka nde: “Beno natila mono yo awa.” 19 Yandi songaka bantu na kuvanda na matiti. Na nima yandi bakaka mampa yina tanu mpi bambisi ya masa yina zole, yandi talaka na zulu mpi yandi sambaka, ebuna na nima ya kuzenga mampa yina, yandi pesaka yo na balongoki, mpi balongoki pesaka yo na bimvuka ya bantu. 20 Ebuna bo yonso diaka mpi bo fulukaka, mpi bo lokutaka bitini yina bikalaka, yo vandaka bitunga 12 ya kufuluka. 21 Bantu yina diaka vandaka kiteso ya babakala 5 000, kukonda kutanga bankento ti bana ya fioti. 22 Na nima, kukonda kusukinina, yandi songaka balongoki na yandi na kukota na maswa mpi na kukwenda na ntwala na yandi na simu ya nkaka. Ntangu balongoki vandaka kukwenda, yandi songaka bimvuka ya bantu na kukwenda. 23 Na nima ya kusonga bimvuka ya bantu na kukwenda, yandi tombukaka yandi mosi na ngumba sambu na kusamba. Ntangu nkokila bwaka, yandi vandaka kuna yandi mosi. 24 Maswa vandaka ntama kibeni* ti ntoto, yo vandaka kunwana ti bitembo sambu mupepe vandaka kukatuka na ndambu yina bo vandaka kukwenda. 25 Kansi, na nsungi ya iya ya kukengila na mpimpa,* yandi kwisaka kisika yina bo vandaka, yandi ke tambula na zulu ya nzadi-mungwa. 26 Ntangu balongoki monaka yandi ke tambula na zulu ya nzadi-mungwa, bo waka boma mpi bo tubaka nde: “Yo kele mbona-meso!” Ebuna bo tulaka milolo sambu na boma. 27 Kansi na mbala mosi Yezu tubilaka bo nde: “Beno vanda kikesa! Yo kele mono; beno wa boma ve.” 28 Piere vutudilaka yandi nde: “Mfumu, kana yo kele nge, songa mono na kukwisa na zulu ya masa tii na kisika nge kele.” 29 Yandi tubaka nde: “Kwisa!” Ebuna Piere basikaka na maswa, tambulaka na zulu ya masa, mpi kwendaka kisika Yezu vandaka. 30 Kansi ntangu yandi talaka mupepe ya ngolo, yandi waka boma. Mpi ntangu yandi yantikaka kudinda, yandi bokaka nde: “Mfumu, gulusa mono!” 31 Na mbala mosi, Yezu tandulaka diboko, simbaka yandi mpi tubilaka yandi nde: “Nge muntu ya kele na lukwikilu ya fioti, sambu na nki nge me bika nde keti-keti kununga nge?” 32 Ntangu bo kotaka na maswa, mupepe yina ya ngolo manaka. 33 Ebuna bantu yina vandaka na kati ya maswa fukiminaka yandi mpi tubaka nde: “Ya kieleka, nge kele Mwana ya Nzambi.” 34 Bo sabukaka mpi bo kumaka na mukidi na Genezareti. 35 Ntangu bantu ya kisika yina zabaka yandi, bo tindaka nsangu na ndambu yina yonso, ebuna bo natilaka yandi bantu yonso yina vandaka na maladi. 36 Bo bondilaka yandi sambu bo simba ata dilenda ya lele na yandi ya zulu, mpi bantu yonso yina vandaka kusimba yo vandaka kubeluka kibeni.

Disongidila, Erode Antipasi. Tala Bantendula ya Bangogo.
To “vandaka na mesa.”
Na kisina, “ba stade mingi.” Stade mosi kele bametre 185.
Disongidila, yantika na 3:00 ya mpimpa tii na kubasika ya ntangu pene-pene ya 6:00 ya suka.


^ (Mat. 16:1-17:27) Awa Bafarize ti Basaduse pusanaka pene-pene na yandi, mpi sambu na kumeka yandi, bo lombaka yandi na kusonga bo kidimbu mosi ya me katuka na zulu. 2 Yandi vutudilaka bo nde: “Ntangu nkokila ke bwaka, beno ke tubaka nde, ‘Kilumbu ta vanda mbote, sambu zulu kele mbwaki bonso tiya,’ 3 mpi na suka, beno ke tubaka nde, ‘Bubu, kilumbu ta vanda madidi mpi mvula ta noka, sambu zulu kele mbwaki bonso tiya kansi ndombe.’ Beno me zaba kutendula mutindu zulu ke monikaka, kansi beno ke kuka ve kutendula bidimbu ya bantangu. 4 Ndonga ya bantu ya mbi mpi ya kukonda kwikama* ke landa kusosa kidimbu, kansi bo ta pesa yo ve ata kidimbu mosi katula kaka kidimbu ya Yonasi.” Ebuna yandi kwendaka, yandi bikisaka bo. 5 Balongoki sabukaka na simu ya nkaka mpi bo vilaka na kunata mampa. 6 Yezu tubilaka bo nde: “Beno kangula meso, mpi beno keba na levire ya Bafarize mpi ya Basaduse.” 7 Ebuna, bo yantikaka kuyindula na kati na bo nde: “Beto nataka ve mampa.” 8 Sambu Yezu zabaka mambu yai, yandi tubaka nde: “Sambu na nki beno ke tuba beno na beno nde beno kele ve ti mampa, beno bantu ya kele na lukwikilu ya fioti? 9 Keti beno ke bakisa kaka ve, to keti beno ke yibuka ve mampa tanu sambu na bantu 5 000 mpi bitunga ikwa beno lokutaka? 10 To mampa nsambwadi sambu na bantu 4 000 mpi bitunga ya nene* ikwa beno lokutaka? 11 Inki mutindu beno ke bakisa ve nde mono vandaka kutubila beno ve sambu na mampa? Kansi beno keba na levire ya Bafarize ti ya Basaduse.” 12 Ebuna bo bakisaka nde yandi vandaka kutuba ve na kukeba na levire ya mampa, kansi na malongi ya Bafarize ti ya Basaduse. 13 Ntangu Yezu kumaka na provense ya Sezarea-Filipo, yandi yulaka balongoki na yandi nde: “Bantu ke tuba nde Mwana ya muntu kele nani?” 14 Bo tubaka nde: “Bantu ya nkaka ke tuba nde Yoane Mbotiki, bankaka nde Eliya, bankaka diaka nde Yeremia to mosi na kati ya bambikudi.” 15 Yandi tubilaka bo nde: “Ebuna beno, beno ke tuba nde mono kele nani?” 16 Simoni Piere vutulaka nde: “Nge kele Kristu, Mwana ya Nzambi ya moyo.” 17 Yezu vutudilaka yandi nde: “Kiese na nge, Simoni mwana ya Yonasi, sambu muntu mosi* ve me songa nge yo, kansi Tata na mono yina kele na zulu. 18 Mono ke tubila nge diaka nde: Nge kele Piere, mpi na zulu ya ditadi yai mono ta tunga dibundu na mono, mpi bakielo ya Maziamu* ta nunga yo ve. 19 Mono ta pesa nge bansapi ya Kimfumu ya zulu, mpi konso kima yina nge ta kanga na ntoto ta vanda kima yina bo me kangaka dezia na zulu, mpi konso kima yina nge ta kangula na ntoto ta vanda kima yina bo me kangulaka dezia na zulu.” 20 Ebuna yandi pesaka balongoki nsiku ya ngolo na kuzabisa ve ata muntu mosi nde yandi kele Kristu. 21 Banda na ntangu yina, Yezu yantikaka kutendudila balongoki na yandi nde yandi fwete kwenda na Yeruzalemi, ebuna bankuluntu, bamfumu ya banganga-nzambi, ti bansekudi ta monisa yandi mpasi mingi, mpi bo ta fwa yandi, kansi na kilumbu ya tatu yandi ta futumuka. 22 Ebuna Piere nataka yandi na lweka mpi yantikaka kunganina yandi nde: “Mfumu, kutuba ve diambu ya mutindu yina; mambu yai ta bwila nge ve.” 23 Kansi Yezu pesaka mukongo mpi tubilaka Piere nde: “Luta na nima na mono, Satana! Nge kele kima ya ke budisa mono sakuba, sambu nge ke yindula ve bangindu ya Nzambi, kansi bangindu ya bantu.” 24 Ebuna Yezu tubilaka balongoki na yandi nde: “Kana muntu ke zola kulanda mono, bika yandi kudibuya, yandi baka nti na yandi ya mpasi,* mpi yandi fula kulanda mono. 25 Sambu konso muntu yina ke zola kugulusa luzingu* na yandi ta vidisa yo, kansi konso muntu yina ke vidisa luzingu* na yandi sambu na mono ta gulusa yo. 26 Ya kieleka, inki mambote muntu ta baka kana yandi baka nsi-ntoto ya mvimba kansi yandi vidisa luzingu* na yandi? To nki kima muntu ta pesa na kisika ya luzingu* na yandi? 27 Sambu Mwana ya muntu ta kwisa na nkembo ya Tata na yandi ti bawanzio na yandi, ebuna yandi ta futa konso muntu na kutadila bikalulu na yandi. 28 Ya kieleka mono ke tubila beno nde bantu ya nkaka na kati ya bantu yina me telama awa ta fwa ve tii kuna bo ta mona ntete Mwana ya muntu ke kwisa na Kimfumu na yandi.” 
17 ilumbu sambanu na nima, Yezu bakaka Piere, Yakobo, ti mpangi na yandi Yoane, mpi yandi nataka bo na zulu ya ngumba mosi ya nda, kisika bo vandaka kaka bo mosi. 2 Ebuna yandi kitukaka na ntwala na bo; luse na yandi semaka bonso ntangu, mpi bilele na yandi ya zulu kumaka kungenga* bonso nsemo. 3 Mpi Moize ti Eliya basikilaka bo, bo vandaka kusolula ti yandi. 4 Ebuna Piere songaka Yezu nde: “Mfumu, yo kele mbote mutindu beto kele awa. Kana nge me zola, mono ta tunga batenta tatu awa, mosi sambu na nge, mosi sambu na Moize, mpi mosi sambu na Eliya.” 5 Ntangu yandi vandaka kaka kutuba, dituti mosi yina vandaka kusema fikaka bo, ebuna ndinga mosi basikaka na dituti yina mpi tubaka nde: “Yai Mwana na mono, ya mono ke zolaka mingi, yina mono me ndima. Beno wila yandi.” 6 Ntangu balongoki waka mambu yai, bo bwaka luse na ntoto mpi bo waka boma mingi. 7 Ebuna Yezu kwisaka pene-pene, yandi simbaka bo mpi tubaka nde: “Beno telama. Beno wa boma ve.” 8 Ntangu bo tombulaka meso, bo monaka ve ata muntu mosi, kaka Yezu. 9 Ntangu bo vandaka kukulumuka na ngumba, Yezu songaka bo nde: “Beno zabisa ve mbona-meso yai ata na muntu mosi tii kuna Mwana ya muntu ta telama na bafwa.” 10 Kansi, balongoki yulaka yandi nde: “Ebuna, sambu na nki bansekudi ke tubaka nde Eliya fwete kwisa ntete?” 11 Yandi vutulaka nde: “Ya kieleka, Eliya ke kwisa mpi yandi ta yidika mambu yonso. 12 Kansi, mono ke tubila beno nde Eliya me kwisaka dezia, mpi bo zabaka yandi ve kansi bo salaka yandi mambu yonso yina bo zolaka. Na mutindu yina mpi, Mwana ya muntu ta mona mpasi na maboko na bo.” 13 Ebuna, balongoki bakisaka nde yandi vandaka kutubila bo sambu na Yoane Mbotiki. 14 Ntangu bo kwisaka pene-pene ya kimvuka ya bantu, bakala mosi pusanaka pene-pene ya Yezu, fukamaka na ntwala na yandi mpi tubaka nde: 15 “Mfumu, wila mwana na mono mawa sambu yandi kele na maladi ya ndeke* mpi ke bela. Yandi ke bwaka mbala mingi na tiya mpi mbala mingi na masa. 16 Mono nataka yandi na balongoki na nge, kansi bo kukaka ve kubelula yandi.” 17 Yezu vutulaka nde: “O ndonga ya bantu ya kukonda lukwikilu mpi ya kubeba, tii nki ntangu mono fwete vanda ti beno? Tii nki ntangu mono fwete kanga ntima sambu na beno? Beno natila mono yandi awa.” 18 Ebuna Yezu nganinaka demo yina, mpi yo basikaka na mwana-bakala yina, mpi yandi belukaka kaka na ngunga yina. 19 Na nima, balongoki kwisaka na Yezu na kingenga mpi bo tubaka nde: “Sambu na nki beto kukaka ve kubasisa yo?” 20 Yandi tubilaka bo nde: “Sambu beno kele na lukwikilu ya fioti. Ya kieleka mono ke tubila beno nde kana beno kele ti lukwikilu ata ya fioti bonso nkeni ya mutarde, beno ta tuba na ngumba yai nde, ‘Katuka awa, kwenda kuna,’ mpi yo ta kwenda, ebuna yo ta vanda ve ti kima mosi yina beno ta kuka ve kusala.” 21* —— 22 Ntangu bo vukanaka na Galilea, Yezu tubilaka bo nde: “Bo ta teka Mwana ya muntu na maboko ya bantu, 23 mpi bo ta fwa yandi, kansi na kilumbu ya tatu, yandi ta futumuka.” Ebuna bo waka mawa mingi. 24 Ntangu bo kumaka na Kapernaumi, bantu yina vandaka kubaka mpaku ya badrakime zole* pusanaka pene-pene ya Piere mpi tubaka nde: “Keti longi na beno ke futaka ve mpaku ya badrakime zole?” 25 Yandi tubaka nde: “Ee, yandi ke futaka.” Kansi, ntangu yandi kotaka na nzo, Yezu tubilaka yandi ntete nde: “Simoni, inki nge ke yindula? Bantotila ya nsi-ntoto ke bakaka bampaku ya mutindu na mutindu na banani? Na bana na bo to na banzenza?” 26 Ntangu yandi tubaka nde: “Na banzenza,” Yezu tubilaka yandi nde: “Kana mpidina, bana ke futaka ve mpaku. 27 Kansi, sambu beto budisa bo ve sakuba, kwenda na nzadi-mungwa, losa ndobo, mpi baka mbisi ya ntete yina nge ta kanga, ebuna ntangu nge ta kangula munoko na yo, nge ta mona mbongo ya kibende ya arza.* Baka yo mpi pesa bo yo sambu na mono mpi sambu na nge.”

Na kisina, “ya bizumba.”
To “bitunga ya kubumba madia.”
Na kisina, “nsuni ti menga.”
To “Hadesi,” disongidila, maziamu ya bantu yonso. Tala Bantendula ya Bangogo.
Tala Bantendula ya Bangogo.
To “moyo.”
To “moyo.”
To “moyo.”
To “moyo.”
To “mpembe.”
To “yandi ke bwaka ngambu.”
Tala  Bangindu ya Ngika A3.
Tala Bangindu ya Ngika B14.
Na kisina, “mbongo ya kibende ya statere,” bantu vandaka kutuba nde yo kele badrakime iya. Tala Bangindu ya Ngika B14.


^ (Mat. 26:1-75) Ntangu Yezu manisaka kutuba mambu yai yonso, yandi tubilaka balongoki na yandi nde: 2 “Beno me zaba nde bilumbu zole me bikala sambu Paki kuyantika, mpi bo ta pesa Mwana ya muntu na maboko ya bantu sambu bo fwa yandi na zulu ya nti.” 3 Ebuna bamfumu ya banganga-nzambi mpi bankuluntu vukanaka na kibansala ya nganga-nzambi ya nene Kaifa, 4 mpi bo salaka komplo sambu na kukanga Yezu na mayele ya mbi mpi kufwa yandi. 5 Kansi, bo vandaka kutuba nde: “Na nkinsi ve, sambu yo basisa ve mavwanga na kati ya bantu.” 6 Ntangu Yezu vandaka na Betania na nzo ya Simoni muntu ya maladi ya lepre, 7 nkento mosi pusanaka pene-pene na yandi ti mulangi ya albatre yina vandaka ti mafuta ya nsudi ya kitoko ya ntalu mingi, mpi yandi yantikaka kutiamuna yo na ntu ya Yezu, na ntangu yandi vandaka kudia.* 8 Ntangu bo monaka diambu yai, balongoki waka makasi mpi tubaka nde: “Sambu na nki kubebisa yo mutindu yai? 9 Sambu bo lendaka kuteka yo na mbongo mingi mpi kupesa mbongo yina na bansukami.” 10 Sambu Yezu zabaka mambu yai, yandi tubilaka bo nde: “Sambu na nki beno ke sosa kuyangisa nkento yai? Yandi me sadila mono diambu mosi ya mbote. 11 Sambu beno ta vandaka ntangu yonso ti bansukami, kansi beno ta vandaka ve ti mono ntangu yonso. 12 Ntangu nkento yai me tula mafuta yai ya nsudi ya kitoko na nitu na mono, yandi me sala yo sambu na kuyidika nitu na mono na ntwala ya kuzika yo. 13 Ya kieleka mono ke tubila beno nde, na bisika yonso yina bo ta samuna nsangu yai ya mbote na nsi-ntoto ya mvimba, bo ta tubila mpi diambu ya nkento yai me sala sambu na kuyibuka yandi.” 14 Ebuna, mosi na kati ya bantumwa 12, yina bo vandaka kubinga Yudasi Iskariote, kwendaka na bamfumu ya banganga-nzambi 15 mpi tubaka nde: “Inki beno ta pesa mono sambu mono tekila beno yandi?” Bo silaka na kupesa yandi mbongo 30 ya bibende.* 16 Ebuna katuka na ntangu yina, yandi vandaka kusosa dibaku ya mbote ya kuteka Yezu. 17 Na kilumbu ya ntete ya Nkinsi ya Mampa ya Kukonda Levire, balongoki kwisaka na Yezu, mpi tubaka nde: “Na wapi nge ke zola nde beto yidikila nge kisika sambu nge dia Paki?” 18 Yandi tubaka nde: “Beno kwenda na mbanza na nzo ya Kingandi mpi beno tubila yandi nde, ‘Longi me tuba nde: “Ntangu ya bo me tudilaka mono me finama; mono ta sala nkinsi ya Paki ti balongoki na mono na nzo na nge.”’” 19 Ebuna balongoki salaka mutindu Yezu songaka bo mpi yidikaka Paki. 20 Ntangu nkokila bwaka, Yezu vandaka na mesa ti balongoki 12. 21 Ntangu bo vandaka kudia, yandi tubaka nde: “Ya kieleka mono ke tubila beno nde, muntu mosi na kati na beno ta teka mono.” 22 Diambu yai pesaka bo mawa mingi, ebuna konso muntu yantikaka kutubila yandi nde: “Mfumu, keti yo kele mono?” 23 Yandi vutulaka nde: “Muntu yina ke tula diboko na yandi ti mono na dilonga, yandi muntu ta teka mono. 24 Ya kieleka, Mwana ya muntu ke kwenda, mutindu bo me sonikaka sambu na yandi, kansi mawa sambu na muntu yina ta teka Mwana ya muntu! Yo zolaka kuvanda mbote mingi kana yandi butukaka ve.” 25 Yudasi, yina zolaka kuteka yandi, vutulaka nde: “Rabi, keti yo kele mono?” Yezu tubilaka yandi nde: “Nge mosi muntu me tuba yo.” 26 Ntangu bo vandaka kudia, Yezu bakaka dimpa, mpi na nima ya kusala kisambu, yandi zengaka yo, mpi yandi pesaka yo na balongoki, mpi tubaka nde: “Beno baka, beno dia. Yai ke tendula nitu na mono.” 27 Ebuna yandi bakaka dikopa, yandi pesaka matondo, yandi pesaka bo yo mpi tubaka nde: “Beno nwa yo, beno yonso, 28 sambu yai ke tendula ‘menga na mono ya kuwakana,’ yina ta tiamuka sambu na kulolula masumu ya bantu mingi. 29 Kansi mono ke tubila beno nde: Mono ta nwa diaka ve ata fioti kima yai ya me katuka na nti ya vinu tii na kilumbu yina mono ta nwa yo ya mpa ti beno na Kimfumu ya Tata na mono.” 30 Nsuka-nsuka, na nima ya kuyimba bankunga ya kukumisa Nzambi, bo basikaka mpi kwendaka na Ngumba ya Banti ya Olive. 31 Ebuna Yezu tubilaka bo nde: “Beno yonso ta bula sakuba sambu na mono na mpimpa yai, sambu bo me sonikaka nde: ‘Mono ta bula ngungudi, mpi mameme ta panzana.’ 32 Kansi ntangu mono ta futumuka, mono ta kwenda na ntwala na beno na Galilea.” 33 Kansi Piere vutudilaka yandi nde: “Ata bantu yonso ya nkaka kubula sakuba sambu na nge, mono ta bula ve sakuba ata fioti!” 34 Yezu songaka yandi nde: “Ya kieleka mono ke tubila nge nde, na mpimpa yai, na ntwala nde nsusu kukokula, nge ta buya mono mbala tatu.” 35 Piere tubilaka yandi nde: “Ata yo ke lomba nde mono fwa kumosi ti nge, mono ta buya nge ve ata fioti.” Balongoki yonso ya nkaka mpi tubaka mutindu mosi. 36 Ebuna Yezu kwisaka ti bo na kisika ya bo ke bingaka Getsemane, mpi yandi songaka balongoki nde: “Beno vanda awa ntangu mono ke kwenda kusamba kuna.” 37 Yandi bakaka Piere mpi bana zole ya Zebedeo, ebuna yandi yantikaka kuwa mawa mpi kudiyangisa ngolo. 38 Ntangu yai, yandi tubilaka bo nde: “Mono* kele na mpasi ya ngolo kibeni. Beno bikala awa mpi beno landa kukengila ti mono.” 39 Ebuna yandi kwendaka mwa fioti na ntwala, yandi fukamaka luse na ntoto, mpi sambaka nde: “Tata na mono, kana mpila kele, bika nde dikopa yai kuluta ntama ti mono. Mutindu mono me zola ve, kansi mutindu nge me zola.” 40 Yandi vutukaka kisika balongoki vandaka mpi kutaka bo, bo me lala, ebuna yandi tubilaka Piere nde: “Keti beno lendaka ve kukengila ata ngunga mosi ti mono? 41 Beno landa na kukengila mpi beno samba ntangu yonso sambu beno bwa ve na mpukumuna. Ya kieleka, mpeve kele ngolo,* kansi nsuni kele ngolo ve.” 42 Yandi kwendaka diaka mbala ya zole mpi sambaka nde: “Tata na mono, kana mpila kele ve nde dikopa yai kuluta kukonda nde mono nwa yo, bika nde luzolo na nge kusalama.” 43 Yandi kwisaka diaka mpi kutaka bo, bo me lala, sambu meso na bo vandaka kilo. 44 Yandi bikisaka bo, yandi kwendaka diaka mpi yandi sambaka mbala ya tatu, yandi vandaka kuvutukila mambu ya mutindu mosi. 45 Ebuna yandi vutukaka kisika balongoki vandaka mpi yandi tubilaka bo nde: “Na ntangu ya mutindu yai beno ke lala mpi beno ke pema! Tala! Ntangu yina bo fwete teka Mwana ya muntu na maboko ya bansumuki me finama. 46 Beno telama; beto kwenda. Tala, muntu yina ke teka mono me kuma pene-pene.” 47 Ntangu yandi vandaka kaka kutuba, Yudasi, mosi na kati ya bantumwa 12, kumaka mpi yandi vandaka ti kimvuka mosi ya nene ya bantu yina vandaka ti bambele ya bitumba mpi banti; bantu tindaka bo vandaka bamfumu ya banganga-nzambi ti bankuluntu ya bantu. 48 Muntu yina tekaka yandi pesaka bo kidimbu nde: “Muntu yina mono ta pesa beze, yandi yina; beno kanga yandi.” 49 Yandi kwendaka mbala mosi na ntwala ya Yezu mpi tubaka nde: “Mbote, Rabi!” mpi yandi pesaka yandi beze na mawete yonso. 50 Kansi Yezu tubilaka yandi nde: “Mpangi, sambu na nki nge kele awa?” Ebuna bo pusanaka, bo simbaka Yezu mpi bo kangaka yandi. 51 Kansi muntu mosi na kati ya bantu yina vandaka ti Yezu tandulaka diboko na yandi, basisaka mbele na yandi ya bitumba, bulaka mpika ya nganga-nzambi ya nene mpi zengaka yandi dikutu. 52 Ebuna Yezu songaka yandi nde: “Vutula mbele na nge ya bitumba na kisika na yo, sambu bantu yonso yina ke bakaka mbele ya bitumba ta fwa na mbele ya bitumba. 53 To keti nge ke yindula nde mono lenda lomba ve Tata na mono sambu yandi tindila mono sesepi yai bimvuka kuluta 12 ya bawanzio? 54 Kana mono sala mpidina, inki mutindu Masonuku yina ke tuba nde yo fwete salama mutindu yai, ta lungana?” 55 Na ngunga yina, Yezu tubilaka bimvuka yina ya bantu nde: “Keti beno me basika sambu na kukanga mono ti bambele ya bitumba mpi banti bonso nde beno me kwisa kukanga muyibi? Konso kilumbu, mono vandaka kuvanda na tempelo mono ke longa, kansi beno kangaka mono ve. 56 Kansi mambu yai yonso me salama sambu mambu yina bambikudi sonikaka kulungana.” Ebuna balongoki yonso yambulaka yandi mpi tinaka. 57 Bantu yina kangaka Yezu nataka yandi na nganga-nzambi ya nene Kaifa, kisika bansekudi mpi bankuluntu vukanaka. 58 Kansi Piere vandaka kaka kulanda yandi na mwa ntama, tii na kibansala ya nganga-nzambi ya nene, mpi na nima ya kukota na kati, yandi vandaka kisika mosi ti bansadi ya nzo yina sambu na kutala mutindu mambu ta suka. 59 Ebuna bamfumu ya banganga-nzambi ti Sanedreni ya mvimba vandaka kusosa kimbangi ya luvunu ya kufundila Yezu sambu bo fwa yandi. 60 Kansi bo zwaka ve ata kimbangi mosi, ata bambangi mingi ya luvunu kwisaka. Na nima, bambangi zole kwisaka 61 mpi tubaka nde: “Muntu yai tubaka nde, ‘Mono lenda bwisa tempelo ya Nzambi mpi kutunga yo na bilumbu tatu.’” 62 Ebuna, nganga-nzambi ya nene telamaka mpi tubilaka yandi nde: “Nge ke vutula ve ata kima mosi? Bantu yai ke funda nge sambu na nki?” 63 Kansi, Yezu vandaka kaka pima. Ebuna nganga-nzambi ya nene tubilaka yandi nde: “Mono ke lomba nge na kudia ndefi na zina ya Nzambi ya moyo na kusonga beto kana nge kele Kristu, Mwana ya Nzambi!” 64 Yezu songaka yandi nde: “Nge mosi muntu me tuba yo. Kansi mono ke songa beno nde: Katuka ntangu yai beno ta mona Mwana ya muntu me vanda na diboko ya kitata ya ngolo* mpi ke kwisa na matuti ya zulu.” 65 Ebuna nganga-nzambi ya nene pasulaka bilele na yandi ya zulu mpi tubaka nde: “Yandi me vweza! Inki mfunu ya kusosa diaka bambangi? Beno me wa mutindu yandi me vweza. 66 Inki kele dibanza na beno?” Bo vutulaka nde: “Yandi fwete fwa.” 67 Ebuna bo losilaka yandi mate na luse mpi bo bulaka yandi makofi. Bankaka bulaka yandi bambata na luse, 68 mpi tubaka nde: “Bikudila beto, nge Kristu. Nani me bula nge?” 69 Piere vandaka ya kuvanda na nganda na kati ya kibansala, ebuna nsadi mosi ya nkento kwisaka kisika yandi vandaka mpi tubilaka yandi nde: “Nge mpi nge vandaka ti Yezu muntu ya Galilea!” 70 Kansi yandi buyaka yo na ntwala na bo yonso mpi tubaka nde: “Mono me zaba ve mambu ya nge ke tuba.” 71 Ntangu yandi basikaka na kielo ya lupangu, nsadi ya nkaka ya nkento monaka yandi mpi yandi songaka bantu yina vandaka pana nde: “Muntu yai vandaka ti Yezu muntu ya Nazareti.” 72 Yandi buyaka yo diaka, mpi diaka ndefi nde: “Mono me zaba muntu yina ve!” 73 Ntangu fioti na nima, bantu yina vandaka pana kwisaka mpi tubilaka Piere nde: “Ya kieleka nge mpi kele mosi na kati na bo, nkutu ndinga* na nge ke funda nge.” 74 Ebuna yandi yantikaka kudisinga mpi kudia ndefi nde: “Mono me zaba ve muntu yina!” Mpi na mbala mosi nsusu kokulaka. 75 Ebuna Piere yibukaka mambu yina Yezu tubaka nde: “Na ntwala nde nsusu kukokula, nge ta buya mono mbala tatu.” Yandi basikaka na nganda mpi dilaka ngolo kibeni.

To “vandaka na mesa.”
Mbongo ya bo me salaka na kibende ya bo ke bingaka arza.
To “Moyo na mono.”
To “kele ti luzolo.”
To “ya Muntu ya Kuluta Ngolo.”
To “kutuba.”


^ (Bis. 1:1-5:42) O Teofile, mono sonikaka disolo ya ntete ya mambu yonso yina Yezu yantikaka kusala mpi kulonga 2 tii na kilumbu yina bo tombulaka yandi na zulu, na nima ya kupesa bantumwa yina yandi solaka bansiku na nzila ya mpeve santu. 3 Na nima ya kumona mpasi, yandi vandaka kudimonisa ya moyo na bantu yai na banzikisa mingi ya ke ndimisa. Bo monaka yandi na nsungi ya bilumbu 40, mpi yandi vandaka kutubila Kimfumu ya Nzambi. 4 Ntangu yandi vandaka kukutana ti bo, yandi songaka bo nde: “Beno katuka ve na Yeruzalemi, kansi beno landa kuvingila kima yina Tata silaka, yina mono tubilaka beno; 5 sambu ya kieleka, Yoane botikaka bantu na masa, kansi beno ta baka mbotika na mpeve santu bilumbu fioti na nima.” 6 Ntangu bo vukanaka, bo yulaka yandi nde: “Mfumu, keti nge ke vutula kimfumu na Izraele na ntangu yai?” 7 Yandi tubilaka bo nde: “Yo kele ve mambu na beno na kuzaba bantangu to bansungi yina Tata me tulaka na nsi ya kiyeka na yandi mosi. 8 Kansi beno ta baka ngolo ntangu mpeve santu ta kwisa na zulu na beno, mpi beno ta vanda bambangi na mono na Yeruzalemi, na Yudea yonso mpi na Samaria, mpi tii na kisika ya kuluta ntama* ya ntoto.” 9 Ntangu yandi manisaka kutuba mambu yai, ntangu bo yonso vandaka kutala, bo tombulaka yandi na zulu ebuna dituti mosi fikaka yandi sambu bo mona yandi ve. 10 Ntangu yandi vandaka kukwenda, bo vandaka kutala na zulu, na mbala mosi babakala zole yina lwataka bilele ya mpembe telamaka pene-pene na bo 11 mpi tubaka nde: “Babakala ya Galilea, sambu na nki beno me telama beno ke tala na zulu? Yezu yai ya bo me katula na ntwala na beno mpi me tombula na zulu ta kwisa kuvutuka mpi mutindu mosi, mutindu beno me mona yandi ke kwenda na zulu.” 12 Ebuna bo katukaka na ngumba mosi yina bo ke bingaka Ngumba ya Banti ya Olive, mpi bo vutukaka na Yeruzalemi. Ngumba yina kele pene-pene ya Yeruzalemi, kiteso ya kilometre mosi* mpamba katuka na Yeruzalemi. 13 Ntangu bo kumaka, bo tombukaka na suku mosi ya zulu kisika bo vandaka kuvanda. Yo vandaka Piere, Yoane, Yakobo, ti Andre; Filipo ti Toma; Bartelemi ti Matayo; Yakobo mwana ya Alfeo, Simoni muntu ya kikesa, mpi Yudasi mwana ya Yakobo. 14 Bantu yai yonso vandaka kukwamina na kisambu ti lukanu mosi, kumosi ti bankento ya nkaka, Maria mama ya Yezu, mpi ti bampangi na yandi ya babakala. 15 Na bilumbu yina, Piere telamaka na kati-kati ya bampangi (bantu yonso vandaka kiteso ya 120) mpi tubaka nde: 16 “Babakala, bampangi, yo vandaka mfunu nde masonama ya santu kulungana, yina mpeve santu tubaka na mutindu ya mbikudulu na nzila ya Davidi sambu na Yudasi, yina kumaka ntwadisi ya bantu yina kangaka Yezu. 17 Sambu bo tangaka yandi na kati na beto mpi yandi salaka kisalu yai ti beto. 18 (Yo yina, muntu yai sumbaka kilanga ti lufutu ya kukonda lunungu, mpi yandi bwaka ntu na ntwala, nitu na yandi pasukaka* mpi misopo na yandi panzanaka. 19 Bantu yonso ya Yeruzalemi zabaka diambu yai, yo yina bo bingaka kilanga yina na ndinga na bo nde Akeldama, disongidila, “Kilanga ya Menga.”) 20 Sambu bo me sonikaka na mukanda ya Bankunga nde, ‘Bika nde kisika na yandi ya kuzinga kubikala mpamba, mpi muntu mosi ve kuzinga na kati na yo’ mpi, ‘Bika muntu ya nkaka kubaka kisalu na yandi ya kukengila.’ 21 Yo yina, yo kele mfunu nde na kati ya babakala yina vandaka kutambula ti beto ntangu yonso yina Mfumu Yezu vandaka kusala bisalu na yandi* na kati na beto, 22 yantika ntangu Yoane botikaka yandi tii na kilumbu yina bo katulaka yandi na kati na beto, muntu mosi na kati ya babakala yai fwete kuma mbangi ya lufutumuku na yandi kumosi ti beto.” 23 Bo pesaka bazina ya bantu zole: Yozefi yina bo vandaka kubinga Barsabasi, yina bo pesaka mpi zina Yustusi, mpi Matiasi. 24 Ebuna bo sambaka mpi tubaka nde: “Nge, O Yehowa,* muntu yina ke zabaka bantima ya bantu yonso, songa nani nge me sola na kati ya babakala yai zole 25 sambu yandi baka kisika ya kisalu yai mpi kintumwa, yina Yudasi buyaka sambu na kukwenda na nzila na yandi mosi.” 26 Bo bulaka zeke sambu na bo, mpi zeke bwaka na Matiasi, ebuna bo tangaka yandi* kumosi ti bantumwa 11. 
2 Kansi, ntangu kilumbu ya Nkinsi ya Pantekoti vandaka kuluta, bo vandaka bo yonso kisika mosi. 2 Na mbala mosi makelele katukaka na zulu, bonso makelele ya mupepe yina ke bula ngolo, mpi yo fulukaka na nzo ya mvimba kisika bo vandaka. 3 Ebuna, baludimi bonso ya tiya monanaka na bo; yo kabwanaka, mpi mosi-mosi kwisaka kuvanda na zulu ya konso muntu na kati na bo, 4 ebuna bo yonso fulukaka ti mpeve santu mpi bo yantikaka kutuba na bandinga mingi, mutindu mpeve vandaka kupesa bo nzila ya kutuba. 5 Na ntangu yina, Bayuda ya masonga yina katukaka na makanda yonso ya nsi-ntoto vandaka kuzinga na Yeruzalemi. 6 Yo yina, ntangu makelele yina wakanaka, kimvuka mosi ya bantu vukanaka mpi bo kumaka kisaka-saka, sambu konso muntu vandaka kuwa bo ke tuba na ndinga na yandi mosi. 7 Ya kieleka, bo yitukaka ngolo mpi tubaka nde: “Beno tala, keti bantu yai yonso ya ke tuba kele ve bantu ya Galilea? 8 Ebuna, inki mutindu konso muntu na kati na beto ke wa ndinga na yandi yina yandi butukilaka? 9 Bantu ya Partia, ya Media, mpi ya Elami; bantu ya Mezopotamia, ya Yudea, ya Kapadosia, ya Ponti, mpi ya provense ya Azia, 10 ya Frizia, ya Pamfilia, ya Ezipte, ya bantoto ya Libia yina kele pene-pene ya Sirene; banzenza yina katukaka na Roma, Bayuda mpi bantu yina kumaka bantu ya dibundu ya Bayuda;* 11 bantu ya Kreta; mpi ya Arabia—beto ke wa bo bo ke tuba na bandinga na beto mambu ya nene ya Nzambi.” 12 Ee, bo yonso vandaka kuyituka mpi bo kumaka kisaka-saka, bo vandaka kutuba bo na bo nde: “Yo ke tendula inki?” 13 Kansi, bantu ya nkaka vandaka kuseka bo mpi kutuba nde: “Bo me lawuka vinu ya sukadi.”* 14 Kansi Piere ti bantumwa Kumi na Mosi telamaka mpi yandi tubilaka bo na ndinga ya ngolo nde: “Babakala ya Yudea mpi beno yonso bantu ya Yeruzalemi, beno zaba diambu yai mpi beno widikila mono na dikebi. 15 Ya kieleka, bantu yai me lawuka ve malafu, mutindu beno ke yindula, sambu yo kele ngunga ya tatu.* 16 Kansi, yai mambu yina bo tubaka na nzila ya mbikudi Yoele: 17 ‘“Mpi na bilumbu ya nsuka,” Nzambi muntu ke tuba, “mono ta tiamuna ndambu ya mpeve na mono na zulu ya bantu ya mitindu yonso, ebuna bana na beno ya babakala mpi ya bankento ta bikula, batoko na beno ta mona bambona-meso mpi minunu na beno ta lala bandosi, 18 mpi ata na zulu ya bampika na mono ya babakala mpi na zulu ya bampika na mono ya bankento mono ta tiamuna ndambu ya mpeve na mono na bilumbu yina, ebuna bo ta bikula. 19 Mpi mono ta songa mambu ya kuyituka* na zulu mpi bidimbu na ntoto—menga, tiya, mpi matuti ya midinga. 20 Ntangu ta kuma mpimpa mpi ngonda ta kuma menga na ntwala nde kilumbu ya Yehowa* ya nene mpi ya kuyituka kukwisa. 21 Ebuna konso muntu yina ke binga zina ya Yehowa* ta guluka.”’ 22 “Babakala ya Izraele, beno wa mambu yai: Yezu muntu ya Nazareti vandaka muntu yina Nzambi monisilaka beno pwelele na nzila ya bidimbu ya nkumbwa, mambu ya kuyituka, mpi bidimbu yina Nzambi salaka na nzila na yandi na kati na beno, mutindu beno mosi me zaba. 23 Muntu yai ya bo pesaka na maboko ya bambeni na yandi, na kutadila luzolo* ya Nzambi mpi mambu yina yandi zabaka na ntwala, beno tulaka yandi na nti na maboko ya bantu yina ke fwaka nsiku mpi beno fwaka yandi. 24 Kansi Nzambi futumunaka yandi, yandi katulaka yandi na mpasi* ya lufwa, sambu mpila vandaka ve nde yo kanga yandi. 25 Sambu Davidi ke tuba sambu na yandi nde: ‘Mono ke tulaka Yehowa* ntangu yonso na ntwala na mono,* sambu yandi kele na diboko na mono ya kitata na mpila nde mono nikana ve ata fioti. 26 Yo yina ntima na mono kumaka na kiese mpi ludimi na mono waka kiese mingi. Mpi mono* ta zinga na kivuvu; 27 sambu nge ta bika mono* ve na Maziamu,* nge ta bika mpi ve nde muntu na nge ya kwikama kupola. 28 Nge me songaka mono banzila ya luzingu; nge ta fulusa mono ti kiese mingi na ntwala na nge.’* 29 “Babakala, bampangi, beno pesa mono nswa ya kutubila beno na masonga sambu na mfumu ya dibuta Davidi, nde yandi fwaka, bo zikaka yandi, mpi maziamu na yandi kele na kati na beto tii bubu yai. 30 Sambu yandi vandaka mbikudi mpi yandi zabaka nde Nzambi pesaka yandi lusilu mpi diaka ndefi nde yandi ta vandisa mosi na kati ya bana na yandi* na kiti na yandi ya kimfumu, 31 yandi monaka na ntwala mpi tubilaka lufutumuku ya Kristu, nde bo yambulaka yandi ve na Maziamu* mpi nsuni na yandi polaka ve. 32 Nzambi futumunaka Yezu yai, mpi beto yonso kele bambangi ya diambu yai. 33 Yo yina, sambu bo tombulaka yandi na diboko ya kitata ya Nzambi mpi yandi bakaka mpeve santu yina Tata silaka, yandi me tiamuna kima yai ya beno ke mona mpi ke wa. 34 Sambu Davidi tombukaka ve na zulu, kansi yandi mosi ke tuba nde, ‘Yehowa* tubilaka Mfumu na mono nde: “Vanda na diboko na mono ya kitata 35 tii kuna mono ta tula bambeni na nge bonso kazune sambu na makulu na nge.”’ 36 Yo yina, bika nzo ya mvimba ya Izraele kuzaba nde Nzambi me kumisaka yandi Mfumu mpi Kristu, Yezu yai ya beno fwaka na zulu ya nti.” 37 Ntangu bo waka mambu yai, bo waka mpasi na ntima, mpi bo tubilaka Piere ti bantumwa ya nkaka nde: “Babakala, bampangi, inki beto fwete sala?” 38 Piere tubilaka bo nde: “Beno balula ntima, mpi konso muntu na kati na beno kubaka mbotika na zina ya Yezu Kristu sambu na ndolula ya masumu na beno, ebuna beno ta baka dikabu ya ofele ya mpeve santu. 39 Sambu lusilu kele sambu na beno, sambu na bana na beno, mpi sambu na bantu yonso yina kele ntama, sambu na bantu yonso yina Yehowa* Nzambi na beto lenda binga na yandi.” 40 Ti bangogo mingi ya nkaka, yandi taka kimbangi mbote-mbote mpi yandi landaka kusiamisa bo nde: “Beno kudigulusa na ndonga yai ya bantu ya mbi.” 41 Bantu yina ndimaka ndinga na yandi na kiese yonso bakaka mbotika, mpi na kilumbu yina bantu* kiteso ya 3 000 yikamaka. 42 Mpi bo landaka kudipesa na malongi ya bantumwa, na kuvukana,* na kudia, mpi na bisambu. 43 Ya kieleka, boma yantikaka kusimba bantu* yonso, mpi bantumwa yantikaka kusala mambu mingi ya kuyituka mpi bidimbu. 44 Bantu yonso yina kumaka kukwikila vandaka kumosi, bo vandaka kutula bima yonso kisika mosi, 45 bo vandaka kuteka bima na bo ti bantoto na bo, mpi bo vandaka kukabula mbongo yina bo vandaka kubaka na bantu yonso, na kiteso yina konso muntu vandaka ti mfunu na yo. 46 Mpi konso kilumbu bo vandaka kuvukana mbala na mbala na tempelo na lukanu mosi kaka, mpi bo vandaka kudia na banzo ya kuswaswana mpi kukabula madia na kiese mpi ti ntima ya masonga, 47 bo vandaka kukumisa Nzambi mpi bantu yonso vandaka kundima bo. Na ntangu yina mosi Yehowa* landaka kuyikila bo konso kilumbu bantu yina vandaka kuguluka. 
3 Ntangu yai Piere ti Yoane vandaka kutombuka na tempelo sambu na ngunga ya kisambu, ngunga ya uvwa,* 2 ebuna bo vandaka kunata bakala mosi yina butukaka makulu-kifu. Konso kilumbu bo vandaka kutula yandi pene-pene ya kielo ya tempelo ya bo vandaka kubinga Kitoko, sambu yandi lomba makabu ya mawa na bantu yina vandaka kukota na tempelo. 3 Ntangu yandi monaka Piere ti Yoane ke zola kukota na tempelo, yandi yantikaka kulomba makabu ya mawa. 4 Kansi Piere ti Yoane talaka yandi mpi tubaka nde: “Tala beto.” 5 Ebuna yandi talaka bo mbote-mbote, yandi vandaka kuvingila nde bo pesa yandi kima. 6 Kansi, Piere tubaka nde: “Mono kele ve na arza ti wolo, kansi mono ke pesa nge kima ya mono kele na yo. Na zina ya Yezu Kristu muntu ya Nazareti, tambula!” 7 Yandi simbaka yandi na diboko ya kitata mpi tedimisaka yandi. Na mbala mosi bitambi na yandi mpi makulu na yandi kumaka ngolo; 8 yandi pumbukaka na makulu na yandi, yandi yantikaka kutambula mpi yandi kwendaka ti bo na tempelo, yandi vandaka kutambula, kupumbuka, mpi kukumisa Nzambi. 9 Bantu yonso monaka yandi ke tambula mpi ke kumisa Nzambi. 10 Bo yantikaka kubakisa nde yandi kele muntu yina vandaka kuvanda na Kielo ya Kitoko ya tempelo sambu na kulomba makabu ya mawa, ebuna bo yitukaka mingi mpi bo fulukaka na kiese sambu na mambu yina kuminaka yandi. 11 Ntangu bakala yina vandaka kukangama kaka ti Piere mpi Yoane, bantu yonso kwendaka ntinu na kimvuka pene-pene na bo na kisika ya bo vandaka kubinga Ndonga ya Makunzi ya Salomo, bo vandaka kuyituka mingi kibeni. 12 Ntangu Piere monaka diambu yai, yandi tubilaka bantu yina nde: “Bantu ya Izraele, sambu na nki beno ke yituka mingi na diambu yai? Mpi sambu na nki beno ke tala beto bonso nde beto me tambusa yandi na ngolo na beto mosi to na kukangama na beto na Nzambi? 13 Nzambi ya Abrahami, ya Izaki, mpi ya Yakobi, Nzambi ya ba-nkaka na beto, me pesaka nkembo na Nsadi na yandi, Yezu, yina beno pesaka na maboko ya bantu mpi beno buyaka na ntwala ya Pilate, ata yandi bakaka lukanu ya kubikisa yandi. 14 Ee, beno buyaka muntu yina ya santu mpi ya lunungu, mpi beno lombaka nde bo bikisila beno muntu mosi ya ke fwaka bantu, 15 ebuna beno fwaka Ntwadisi ya Ntete-Ntete ya luzingu. Kansi Nzambi tedimisaka yandi na bafwa, mpi beto kele bambangi ya diambu yina. 16 Muntu yai ya beno ke mona mpi me zaba me kuma ngolo na zina na yandi, mpi na nzila ya lukwikilu na beto na zina na yandi. Lukwikilu yina beto kele na yo na nzila na yandi me kumisa muntu yai ngolo kibeni na ntwala na beno yonso. 17 Ebuna ntangu yai, bampangi, mono me zaba nde beno salaka yo kukonda kuzaba, mutindu bamfumu na beno mpi salaka. 18 Kansi na mutindu yai Nzambi me lungisa mambu yina yandi zabisaka na ntwala na munoko ya bambikudi yonso, nde Kristu na yandi ta mona mpasi. 19 “Yo yina, beno balula ntima mpi beno baluka sambu bo vwansa masumu na beno, sambu bansungi ya kupema ya ke katuka na Yehowa yandi mosi* kukwisa 20 mpi sambu yandi tinda Kristu ya bo me tulaka sambu na beno, Yezu. 21 Muntu yina zulu yo mosi fwete simba tii na bantangu yina bo ta vutula bima yonso yina Nzambi tubilaka na munoko ya bambikudi na yandi ya santu ya ntangu ya ntama. 22 Ya kieleka, Moize tubaka nde: ‘Yehowa* Nzambi na beno ta basisila beno mbikudi yina kele bonso mono na kati ya bampangi na beno. Beno fwete wa konso diambu yina yandi ke songa beno. 23 Ya kieleka, konso muntu* yina ke wila ve Mbikudi yina, bo ta fwa yandi kibeni.’ 24 Bambikudi yonso, yantika na Samuele mpi bayina landaka, bantu yonso yina tubaka, bo tubilaka mpi bilumbu yai na pwelele. 25 Beno kele bana ya bambikudi mpi ya kuwakana yina Nzambi salaka ti ba-nkaka na beno. Yandi tubilaka Abrahami nde: ‘Na nzila ya mwana* na nge mabuta yonso ya ntoto ta baka lusakumunu.’ 26 Na nima ya kufutumuna Nsadi na yandi, Nzambi tindaka yandi ntete na beno sambu na kusakumuna beno mpi kukatula konso muntu na kati na beno na bisalu na yandi ya mbi.” 
4 Ntangu bo zole vandaka kutuba ti bantu, banganga-nzambi, kapitene ya tempelo, mpi Basaduse kwisaka pene-pene na bo. 2 Bo waka makasi sambu bantumwa vandaka kulonga bantu mpi kuzabisa pwelele lufutumuku ya Yezu na bafwa. 3 Yo yina bo kangaka bo mpi tulaka bo na boloko tii na kilumbu yina landaka, sambu nkokila vandaka me bwa. 4 Kansi, bantu mingi na kati ya bantu yina waka diskure yina kwikilaka, mpi babakala kumaka kiteso ya 5 000. 5 Kilumbu yina landaka, bamfumu na bo, bankuluntu, mpi bansekudi vukanaka na Yeruzalemi, 6 ti Ana mfumu ya banganga-nzambi, Kaifa, Yoane, Alesandre, mpi bantu yonso yina vandaka na dibuta ya mfumu ya banganga-nzambi. 7 Bo tulaka Piere ti Yoane na kati-kati na bo mpi yantikaka kuyula bo nde: “Na nki ngolo to na zina ya nani beno salaka diambu yina?” 8 Ebuna Piere, fulukaka ti mpeve santu mpi songaka bo nde: “Bamfumu ya bantu mpi bankuluntu, 9 kana beno ke yula beto bangiufula bubu yai sambu na diambu ya mbote yina beto me sadila kikata mosi, mpi beno ke zola kuzaba nani me belula muntu yai, 10 bika beno yonso mpi bantu yonso ya Izraele kuzaba nde na zina ya Yezu Kristu muntu ya Nazareti, yina beno fwaka na zulu ya nti kansi yina Nzambi tedimisaka na bafwa, na nzila na yandi muntu yai me telama awa na ntwala na beno ti mavimpi ya mbote. 11 Yai ‘ditadi yina beno bantu ya ke tungaka monaka mpamba, yina me kumaka ditadi ya kinkonko ya ntete-ntete.’* 12 Diaka, luguluku kele ve na muntu ya nkaka, sambu kele ve ti zina ya nkaka na ntoto yina bo me pesaka na kati ya bantu, yina beto fwete guluka na nzila na yo.” 13 Ntangu bo monaka nde Piere ti Yoane vandaka kutuba na pwelele,* mpi bo bakisaka nde bo vandaka bantu yina me longukaka ve* mpi ya mpamba-mpamba, bo yitukaka. Ebuna bo bakisaka nde bo vandaka ti Yezu. 14 Ntangu bo vandaka kutala bakala yina bo belulaka me telama ti bo, bo vandaka ve ti kima ya kutuba. 15 Ebuna, bo songaka bo na kubasika na nzo ya Sanedreni, mpi bo yantikaka kupesana mabanza 16 nde: “Inki beto fwete sala bantu yai? Sambu ya kieleka bo me sala kidimbu mosi ya nene, yina ke monana na bantu yonso ya Yeruzalemi, mpi beto lenda buya yo ve. 17 Sambu yo panzana diaka ve mingi na kati ya bantu, beto pesa bo boma mpi beto songa bo nde bo tubila diaka ve ata muntu mosi zina yai.” 18 Ebuna bo bingaka bo mpi songaka bo nde, bo tuba ve ata kima mosi mpi bo longa diaka ve na zina ya Yezu. 19 Kansi Piere ti Yoane vutudilaka bo nde: “Kana yo kele mbote na meso ya Nzambi na kuwila beno na kisika ya kuwila Nzambi, beno zenga beno mosi. 20 Kansi beto, beto lenda bika ve kutubila mambu yina beto monaka mpi beto waka.” 21 Na nima ya kupesa bo diaka boma mingi, bo bikisaka bo, sambu bo monaka ve ata kikuma mosi ya kupesa bo ndola mpi sambu na bantu, sambu bantu yonso vandaka kupesa Nzambi nkembo sambu na mambu yina salamaka. 22 Sambu muntu yina bo belulaka na mutindu ya kuyituka vandaka ti bamvula kuluta 40. 23 Ntangu bo bikisaka bo, bo kwendaka na bantu na bo mpi zabisaka bo mambu yina bamfumu ya banganga-nzambi mpi bankuluntu songaka bo. 24 Ntangu bo waka mambu yai, bo sambaka Nzambi na kimvuka nde: “Mfumu ya Kuluta Nene, nge Muntu salaka zulu, ntoto, nzadi-mungwa, mpi bima yonso yina kele na kati na yo, 25 mpi yina na nzila ya mpeve santu tubaka na munoko ya nkaka na beto Davidi, nsadi na nge, nde: ‘Sambu na nki makanda kumaka kisaka-saka mpi bantu yindululaka mambu ya mpamba? 26 Bantotila ya ntoto telamaka mpi bamfumu vukanaka bonso muntu mosi sambu na kunwanisa Yehowa* mpi kunwanisa muntu yina yandi me tulaka mafuta.’* 27 Sambu Erode ti Ponse Pilate mpi bantu ya makanda ti bantu ya Izraele vukanaka na mbanza yai sambu na kunwanisa nsadi na nge ya santu Yezu, yina nge tulaka mafuta, 28 sambu na kusala mambu yina diboko na nge mpi luzolo na nge kanaka na ntwala nde yo ta salama. 29 Mpi ntangu yai, Yehowa,* tula dikebi na mutindu bo ke pesa beto boma, mpi pesa bampika na nge kikesa yonso sambu bo landa kutuba ndinga na nge, 30 ntangu nge ke tandula diboko na nge sambu na kubelula mpi ntangu bidimbu mpi mambu ya kuyituka ke salama na nzila ya zina ya nsadi na nge ya santu Yezu.” 31 Mpi ntangu bo manisaka kusamba ngolo,* kisika yina bo vukanaka nikanaka, mpi bo yonso fulukaka ti mpeve santu mpi bo vandaka kutuba ndinga ya Nzambi ti kikesa. 32 Diaka, bantu mingi yina kwikilaka vandaka ti ntima mosi mpi moyo* mosi, mpi ata muntu mosi ve vandaka kutuba nde bima yina yandi vandaka na yo vandaka ya yandi mosi, kansi bo vandaka kutula bima yonso kisika mosi. 33 Bantumwa landaka kuta kimbangi sambu na lufutumuku ya Mfumu Yezu ti ngolo mingi kibeni, mpi ntima ya mbote ya nene vandaka na bo yonso na kiteso ya kuluta nene. 34 Ya kieleka, muntu mosi ve na kati na bo kondaka kima, sambu bantu yonso yina vandaka ti bilanga to banzo vandaka kuteka yo mpi kunata mbongo ya bima yina bo vandaka kuteka, 35 mpi bo vandaka kutulula yo na makulu ya bantumwa. Ebuna bo vandaka kukabula yo na konso muntu, mutindu yandi vandaka na yo mfunu. 36 Yozefi, yina bantumwa vandaka kubinga mpi Barnabasi, (yina kana bo balula yo, yo ke tendula, “Mwana ya Ndembikilu”), Mulevi mosi yina butukaka na Shipre, 37 vandaka ti kitini mosi ya ntoto, ebuna yandi tekaka yo, yandi nataka mbongo mpi tululaka yo na makulu ya bantumwa. 
5 Kansi bakala mosi, zina na yandi Ananiasi ti nkento na yandi Safira, tekaka ndambu ya ntoto na bo. 2 Yandi katulaka na kinsweki ndambu ya mbongo, nkento na yandi mpi zabaka yo, mpi yandi nataka kaka ndambu ya mbongo yina ebuna yandi tululaka yo na makulu ya bantumwa. 3 Kansi Piere tubaka nde: “Ananiasi, sambu na nki Satana me pesa nge kikesa ya kukusa mpeve santu mpi ya kukatula na kinsweki ndambu ya mbongo ya kilanga? 4 Ntangu nge tekaka yo ntete ve, keti yo vandaka ve ya nge? Mpi ntangu nge tekaka yo, keti yo vandaka kaka ve na maboko na nge? Sambu na nki nge me yindula diambu ya mutindu yai na ntima na nge? Nge me kusa bantu ve kansi Nzambi.” 5 Ntangu yandi waka mambu yai, Ananiasi bwaka mpi fwaka. Ebuna boma ya ngolo simbaka bantu yonso yina waka yo. 6 Kansi baleke ya babakala telamaka, ziungaka yandi na bilele, nataka yandi na nganda, mpi bo kwendaka kuzika yandi. 7 Kiteso ya bangunga tatu na nima, nkento na yandi kwisaka kukota; yandi zabaka ve mambu yina salamaka. 8 Piere tubilaka yandi nde: “Songa mono, keti beno zole tekaka kilanga na ntalu yai?” Yandi tubaka nde: “Ee, na ntalu yai.” 9 Piere tubilaka yandi nde: “Sambu na nki beno zole wakanaka na kumeka mpeve ya Yehowa?* Tala! Makulu ya bantu yina zikaka bakala na nge kele na kielo, mpi bo ta nata nge na nganda.” 10 Na mbala mosi yandi bwaka na makulu ya Piere mpi fwaka. Ntangu baleke ya babakala kwisaka kukota, bo kutaka yandi ya kufwa, ebuna bo nataka yandi na nganda mpi bo kwendaka kuzika yandi pene-pene ya bakala na yandi. 11 Yo yina boma ya ngolo simbaka dibundu ya mvimba mpi bantu yonso yina waka mambu yai. 12 Bantumwa landaka kusala bidimbu mingi mpi mambu mingi ya kuyituka na kati ya bantu; mpi bo yonso vandaka kukutana na Ndonga ya Makunzi ya Salomo. 13 Ya kieleka, ata muntu ya nkaka ve vandaka ti kikesa ya kukwisa kuvukana ti bo; kansi bantu vandaka kutuba mambu ya mbote sambu na bo. 14 Diaka, bantu yina vandaka kukwikila na Mfumu vandaka kaka kukuma mingi, babakala mingi mpi bankento mingi. 15 Bo vandaka nkutu kubasisa bambefo na banzila ya nene mpi kutula bo na bambeto ya fioti mpi na bipoyi, sambu ntangu Piere ta luta, ata kizuzi na yandi kusimba bantu ya nkaka na kati na bo. 16 Diaka, bimvuka ya bantu ya bambanza yina vandaka na nziunga ya Yeruzalemi vandaka kaka kukwisa, bo vandaka kunata bantu ya maladi mpi bantu yina bampeve ya mbi vandaka kuyangisa, mpi bo yonso vandaka kubeluka. 17 Kansi nganga-nzambi ya nene mpi bantu yonso yina vandaka ti yandi, bayina vandaka na ka-dibundu ya Basaduse, telamaka mpi bo kumaka na kimpala mingi. 18 Bo kangaka bantumwa mpi bo tulaka bo na boloko ya mbanza. 19 Kansi na mpimpa, wanzio ya Yehowa* kangulaka bakielo ya boloko, basisaka bo na nganda mpi yandi tubilaka bo nde: 20 “Beno kwenda kutelama na tempelo mpi beno landa kutubila bantu mambu yonso ya me tala luzingu yai.” 21 Ntangu bo waka mambu yai, bo kotaka na tempelo na suka-suka mpi bo yantikaka kulonga. Ebuna ntangu nganga-nzambi ya nene mpi bantu yina vandaka ti yandi kumaka, bo vukisaka Sanedreni mpi kimvuka ya mvimba ya bankuluntu ya bana ya Izraele, mpi bo tindaka bapolisi na boloko sambu bo kwisa kunata bantumwa na ntwala na bo. 22 Kansi ntangu bapolisi kumaka kuna, bo monaka bo ve na boloko. Ebuna bo vutukaka mpi songaka bo 23 nde: “Beto me kuta boloko ya kukanga mpi ya kutanina mbote, mpi basoda vandaka ya kutelama na bakielo, kansi ntangu beto me kangula yo, beto me mona ata muntu mosi ve na kati.” 24 Ntangu kapitene ya tempelo mpi bamfumu ya banganga-nzambi waka mambu yai, bo vandaka kudiyula kana nki mambu ta bwa. 25 Kansi muntu mosi kwisaka mpi zabisaka bo nde: “Bantu yina beno tulaka na boloko, bo kele na tempelo, bo me telama mpi bo ke longa bantu.” 26 Ebuna kapitene kwendaka ti bapolisi na yandi mpi kwisaka kunata bo, kansi na kingolo-ngolo ve, sambu bo vandaka kuwa boma nde bantu ta losila bo matadi. 27 Yo yina bo nataka bo mpi bo tedimisaka bo na ntwala ya Sanedreni. Ebuna nganga-nzambi ya nene yulaka bo 28 nde: “Beto pesaka beno nsiku ya ngolo nde beno landa ve kulonga na zina yai, kansi beno me fulusa Yeruzalemi ti malongi na beno, mpi beno kele ti lukanu ya kutula menga ya muntu yai na zulu na beto.” 29 Piere ti bantumwa ya nkaka vutulaka nde: “Beto fwete lemfukila Nzambi bonso mfumu na kisika ya kulemfukila bantu. 30 Nzambi ya ba-nkaka na beto futumunaka Yezu, yina beno fwaka ntangu beno tulaka yandi na zulu ya nti. 31 Nzambi tombulaka muntu yai na diboko na yandi ya kitata bonso Ntwadisi ya Ntete-Ntete mpi Ngulusi, sambu Izraele kubalula ntima mpi kubaka ndolula ya masumu. 32 Mpi beto kele bambangi ya mambu yai, mutindu mosi mpi mpeve santu, yina Nzambi me pesaka bantu yina ke lemfukilaka yandi bonso mfumu.” 33 Ntangu bo waka mambu yai, bo waka makasi mingi* mpi bo zolaka kufwa bo. 34 Kansi Mufarize mosi telamaka na Sanedreni, zina na yandi Gamaliele; yandi vandaka longi ya Nsiku yina bantu yonso vandaka kuzitisa mingi, mpi yandi songaka bo na kubasisa bantu yina na nganda sambu na mwa ntangu fioti. 35 Ebuna yandi tubilaka bo nde: “Babakala ya Izraele, beno keba na mambu yina beno ke zola kusala bantu yai. 36 Mu mbandu, na ntwala ya bilumbu yai, Tedasi kolamaka, yandi vandaka kutuba nde yandi kele muntu ya mfunu, mpi kiteso ya babakala 400 kotaka na kimvuka na yandi. Kansi bo fwaka yandi, ebuna bantu yonso yina vandaka kulemfuka na yandi panzanaka mpi ata muntu mosi ve bikalaka. 37 Na nima na yandi, Yudasi muntu ya Galilea kolamaka na bilumbu ya kusonikisa bazina, mpi yandi bendaka bantu na kulanda yandi. Muntu yai mpi fwaka, mpi bantu yonso yina vandaka kulanda yandi panzanaka. 38 Yo yina, na mambu ya ke salama ntangu yai, mono ke tubila beno nde, beno kudikotisa ve na mambu ya bantu yai, kansi beno bika bo. Sambu, kana mambu yai ya bo ke kana to ke sala me katuka na bantu, yo ta bwa; 39 kansi kana yo me katuka na Nzambi, beno ta kuka ve kubwisa bo. Kana ve, mbala ya nkaka beno ta monana bonso bantu ya ke nwana kibeni ti Nzambi.” 40 Bo ndimaka ndongisila na yandi, ebuna bo bingaka bantumwa, bo bulaka bo fimbu, mpi bo pesaka bo nsiku ya kuyambula kutuba na zina ya Yezu, ebuna bo yambulaka bo. 41 Bo katukaka na ntwala ya Sanedreni, bo vandaka na kiese sambu bo monaka nde bo me fwana nde bo pesa bo nsoni sambu na zina na yandi. 42 Mpi konso kilumbu na tempelo mpi na nzo na nzo bo landaka kukonda kulemba na kulonga mpi kuzabisa nsangu ya mbote ya Kristu, Yezu.

To “nsuka.”
Na Kigreki, “sabbatou . . . odon.”  Yo kele kitamina yina Muyuda lendaka kutambula na kisabatu.
To “yandi pasukaka na kati-kati.”
Na kisina, “kukota mpi kubasika.”
Tala Bangindu ya Ngika A5.
Disongidila, bo bakaka yandi kiteso mosi ti bantumwa 11 yina ya nkaka.
Na kisina, “baprozelite.”
To “vinu ya mpa.”
Disongidila, pene-pene ya 9:00 ya suka.
To “bidimbu.”
Tala Bangindu ya Ngika A5.
Tala Bangindu ya Ngika A5.
To “ndongisila.”
To mbala ya nkaka, “bansinga.”
Tala Bangindu ya Ngika A5.
To “na ntwala ya meso na mono.”
Na kisina, “nsuni na mono.”
To “moyo na mono.”
To “Hadesi,” disongidila, maziamu ya bantu yonso. Tala Bantendula ya Bangogo.
To “na ntwala ya luse na nge.”
Na kisina, “mosi na kati ya mbuma ya luketo na yandi.”
To “Hadesi,” disongidila, maziamu ya bantu yonso. Tala Bantendula ya Bangogo.
Tala  Bangindu ya Ngika A5.
Tala  Bangindu ya Ngika A5.
To “mioyo.”
To “na kukabula bima na kati na bo.”
To “mioyo.”
Tala  Bangindu ya Ngika A5.
Disongidila, pene-pene ya 15:00.
Na kisina, “na luse ya Yehowa.” Tala Bangindu ya Ngika A5.
Tala Bangindu ya Ngika A5.
To “moyo.”
Na kisina, “nkuna.”
Na kisina, “ntu ya kinkonko.”
To “na kikesa.”
To “ya me kotaka ve nzo-nkanda,” disongidila, bo me kotaka ve banzo-nkanda ya barabi; yo ke tendula ve kukonda kuzaba kutanga mpi kusonika.
Tala Bangindu ya Ngika A5.
To “Kristu na yandi.”
Tala Bangindu ya Ngika A5.
To “kubondila.”
Tala Bantendula ya Bangogo.
Tala Bangindu ya Ngika A5.
Tala Bangindu ya Ngika A5.
To “bo waka mpasi.”


^ (Bis. 8:1-12:25) Saule ndimaka lufwa ya Etiene. Na kilumbu yina, bo yantikaka kumonisa dibundu yina vandaka na Yeruzalemi mpasi mingi; bantu yonso katula bantumwa panzanaka na baprovense ya Yudea ti ya Samaria. 2 Ebuna babakala yina ke waka Nzambi boma nataka Etiene mpi zikaka yandi, mpi bo dilaka yandi mingi. 3 Kansi, Saule yantikaka kufwa dibundu. Yandi vandaka kukota na ngolo na nzo mosi-mosi, yandi vandaka kubasisa babakala ti bankento, mpi kutula bo na boloko. 4 Kansi, bantu yina panzanaka vandaka kuzabisa nsangu ya mbote ya ndinga na bisika yonso yina bo vandaka kukwenda. 5 Ebuna Filipo kwendaka na mbanza* ya Samaria mpi yantikaka kuzabisa bo mambu ya me tala Kristu. 6 Na bumosi kibeni bimvuka ya bantu vandaka kutula dikebi na mambu yina Filipo vandaka kutuba, ntangu bo vandaka kuwa mpi kutala bidimbu yina yandi vandaka kusala. 7 Bantu mingi vandaka ti bampeve ya mbi, ebuna bampeve yina vandaka kutuba na ndinga ya ngolo mpi kubasika. Diaka, bantu mingi yina vandaka bikata mpi makulu-kifu belukaka. 8 Yo yina kiese mingi vandaka na mbanza yina. 9 Kuvandaka ti muntu mosi na mbanza yina, zina na yandi Simoni. Yandi vandaka ntete kusala bisalu ya mazi mpi kuyitukisa dikanda ya Samaria; yandi vandaka kutuba nde yandi kele muntu ya mfunu. 10 Bo yonso, yantika na muntu ya kukonda mfunu tii na muntu ya mfunu mingi, vandaka kutudila yandi dikebi mpi kutuba nde: “Muntu yai kele Ngolo ya Nzambi, yina bo ke bingaka Nene.” 11 Yo yina, bo vandaka kutudila yandi dikebi sambu yandi vandaka kuyitukisa bo tuka ntama na bisalu na yandi ya mazi. 12 Kansi ntangu bo kwikilaka Filipo, yina vandaka kuzabisa nsangu ya mbote ya Kimfumu ya Nzambi mpi ya zina ya Yezu Kristu, babakala mpi bankento vandaka kubaka mbotika. 13 Simoni yandi mosi mpi kumaka kukwikila, mpi ntangu yandi bakaka mbotika, yandi landaka kuvanda ti Filipo; yandi vandaka kuyituka na kumona bidimbu mpi mambu ya nene yina vandaka kusalama. 14 Ntangu bantumwa na Yeruzalemi waka nde Samaria ndimaka ndinga ya Nzambi, bo tindilaka bo Piere ti Yoane; 15 Piere ti Yoane kwendaka kuna mpi sambaka sambu bo baka mpeve santu. 16 Sambu yo kwisaka ntete ve na zulu ata ya muntu mosi na kati na bo, kansi bo bakaka mbotika kaka na zina ya Mfumu Yezu. 17 Bo tulaka bo maboko, ebuna bo yantikaka kubaka mpeve santu. 18 Ntangu Simoni monaka nde bantu vandaka kubaka mpeve ntangu bantumwa vandaka kutula bo maboko, yandi zolaka kupesa bo mbongo; 19 yandi tubaka nde: “Beno pesa mono mpi kiyeka yai, sambu konso muntu yina mono ta tula maboko kubaka mpeve santu.” 20 Kansi Piere tubilaka yandi nde: “Bika nge fwa ti arza na nge, sambu nge ke yindula nde nge lenda baka dikabu ya ofele ya Nzambi na mbongo. 21 Nge kele ve ti dikabu na diambu yai, sambu ntima na nge kele ve ya kusungama na meso ya Nzambi. 22 Yo yina, balula ntima na mambu na nge ya mbi, mpi bondila Yehowa,* sambu kana mpila kele yandi lolula ngindu ya mbi yina kele na ntima na nge; 23 sambu mono ke mona nde nge kele ndikila ya bululu mpi mpika ya mambu ya kukonda lunungu.” 24 Simoni vutudilaka bo nde: “Beno bondila Yehowa* sambu na mono sambu ata diambu mosi ve na kati ya mambu ya beno me tuba kubwila mono.” 25 Yo yina, ntangu bo manisaka kuta kimbangi mbote-mbote mpi bo manisaka kutuba ndinga ya Yehowa,* bo yantikaka kuvutuka na ndambu ya Yeruzalemi, mpi bo vandaka kuzabisa nsangu ya mbote na babwala mingi ya bantu ya Samaria. 26 Kansi, wanzio ya Yehowa* tubilaka Filipo nde: “Telama mpi kwenda na sudi na nzila yina ke katuka na Yeruzalemi mpi ke kwenda na Gaza.” (Nzila yina kele na ntoto ya zelo na zelo.) 27 Yandi telamaka mpi kwendaka, ebuna yandi kutanaka ti tongu mosi* ya Etiopia, muntu yina vandaka ti kiyeka mpi vandaka kusadila Kandase, ntotila-nkento ya bantu ya Etiopia, mpi yandi vandaka kukeba bimvwama na yandi yonso. Yandi kwendaka na Yeruzalemi sambu na kusambila; 28 yandi vandaka kuvutuka mpi vandaka ya kuvanda na pusu-pusu na yandi, yandi ke tanga mukanda ya mbikudi Yezaya na ndinga ya ngolo. 29 Ebuna mpeve tubilaka Filipo nde: “Kwenda pene-pene ya pusu-pusu yina.” 30 Filipo kwendaka ntinu na lweka na yo mpi waka muntu yina ke tanga mukanda ya mbikudi Yezaya na ndinga ya ngolo, mpi yandi tubaka nde: “Keti nge ke zaba* kibeni mambu ya nge ke tanga?” 31 Yandi tubaka nde: “Ya kieleka, inki mutindu mono lenda zaba kana muntu kutendudila mono ve?” Mpi yandi bondilaka Filipo na kumata mpi kuvanda ti yandi. 32 Kitini ya Masonama ya Santu yina yandi vandaka kutanga yo yai: “Bo nataka yandi bonso dimeme yina bo ke kwenda kufwa, mpi bonso mwana-dimeme yina me bikala pima na ntwala ya muntu yina ke zenga yo mika, yandi ke kangula ve munoko na yandi. 33 Ntangu bo pesaka yandi nsoni, bo yiminaka yandi lunungu. Nani ta tubila mambu ya ndonga* ya bantu na yandi? Sambu bo me katula luzingu na yandi na ntoto.” 34 Ebuna tongu yina tubilaka Filipo nde: “Mono ke bondila nge, mbikudi ke tuba mambu yai sambu na nani? Sambu na yandi mosi to sambu na muntu ya nkaka?” 35 Filipo yantikaka kutuba; yandi yantikaka ti kitini yai ya Masonama ya Santu, mpi zabisaka yandi nsangu ya mbote ya Yezu. 36 Ntangu bo vandaka kukwenda na nzila, bo kumaka na kisika mosi yina masa vandaka, ebuna tongu yina tubaka nde: “Tala! Masa yo yai; inki ke kanga mono nzila na kubaka mbotika?” 37 *—— 38 Ebuna yandi lombaka nde bo tedimisa pusu-pusu, mpi bo zole, Filipo ti tongu yina kulumukaka na masa, ebuna yandi botikaka yandi. 39 Ntangu bo basikaka na masa, mpeve ya Yehowa* nataka Filipo nswalu, mpi tongu yina monaka yandi diaka ve, mpi yandi landaka nzila na yandi na kiese. 40 Kansi Filipo kwendaka kumonika na Ashdodi, mpi yandi tambulaka na ndambu yina mpi landaka na kuzabisa nsangu ya mbote na bambanza yonso tii kuna yandi kumaka na Sezarea. 
9 Kansi Saule, yina vandaka kaka kupesa balongoki ya Mfumu boma mpi vandaka kaka kusosa kufwa bo, kwendaka na nganga-nzambi ya nene, 2 yandi lombaka yandi mikanda sambu na basinagoga ya Damasi, sambu bantu yonso yina kele bantu ya Nzila, babakala ti bankento, yina yandi ta kuta, yandi kwisa kunata bo na Yeruzalemi ya kukanga na bansinga. 3 Ntangu yandi vandaka kukwenda mpi yandi kumaka pene-pene ya Damasi, na kintulumukina nsemo mosi yina katukaka na zulu semaka na nziunga na yandi, 4 yandi bwaka na ntoto mpi waka ndinga mosi ke tubila yandi nde: “Saule, Saule, sambu na nki nge ke monisa mono mpasi?” 5 Yandi yulaka nde: “Mfumu, nge nani?” Yandi tubaka nde: “Mono kele Yezu, yina nge ke monisa mpasi. 6 Kansi telama mpi kota na mbanza, mpi bo ta songa nge mambu ya nge fwete sala.” 7 Ebuna bantu yina vandaka kusala nzietelo ti yandi telamaka, bo ke kuka ve kutuba, ya kieleka bo vandaka kuwa makelele ya ndinga mosi, kansi bo vandaka kumona ve ata muntu mosi. 8 Saule telamaka na ntoto, mpi ata meso na yandi vandaka ya kukanguka yandi vandaka ve na mpila ya kumona ata kima. Ebuna, bo simbaka yandi na diboko mpi bo nataka yandi na Damasi. 9 Bilumbu tatu yandi vandaka kumona ve ata kima mosi, mpi yandi diaka ve mpi nwaka ve. 10 Na Damasi kuvandaka ti longoki mosi, zina na yandi Ananiasi, mpi Mfumu tubilaka yandi na mbona-meso nde: “Ananiasi!” Yandi tubaka nde: “Mono yandi yai, Mfumu.” 11 Mfumu tubilaka yandi nde: “Telama, kwenda na bala-bala ya bo ke bingaka Kusungama; kwenda na nzo ya Yudasi mpi sosa muntu mosi, zina na yandi Saule, muntu ya bwala Tarse. Sambu yandi ke samba, 12 mpi yandi me mona bakala mosi na mbona-meso, zina na yandi Ananiasi, ke kota mpi ke tula yandi maboko sambu yandi mona diaka.” 13 Kansi Ananiasi vutulaka nde: “Mfumu, mono me wa na bantu mingi mambu ya me tala muntu yai mpi mambu yonso ya mbi yina yandi salaka basantu na nge na Yeruzalemi. 14 Mpi bamfumu ya banganga-nzambi me pesa yandi kiyeka ya kukanga* bantu yonso yina ke binga zina na nge.” 15 Kansi Mfumu tubilaka yandi nde: “Kwenda! sambu muntu yai kele dibungu ya mono me sola sambu na kunata zina na mono na makanda, na bantotila, mpi na bana ya Izraele. 16 Sambu mono ta songa yandi pwelele mambu mingi ya mpasi yina yandi fwete kutana ti yo sambu na zina na mono.” 17 Ananiasi kwendaka mpi kotaka na nzo yina, mpi yandi tulaka yandi maboko mpi tubaka nde: “Saule, mpangi, Mfumu Yezu, yina kwisaka kumonika na nge na nzila yina nge vandaka kukwisa, me tinda mono sambu nge mona diaka mpi nge fuluka ti mpeve santu.” 18 Mpi na mbala mosi bima yina vandaka bonso bibala katukaka na meso na yandi mpi bwaka, ebuna yandi kumaka kumona diaka. Yandi telamaka mpi bakaka mbotika, 19 yandi diaka ndambu ya madia mpi yandi bakaka ngolo. Yandi vandaka mwa bilumbu ti balongoki yina vandaka na Damasi, 20 mpi na mbala mosi yandi yantikaka kulonga na basinagoga mambu ya me tala Yezu, nde yandi kele Mwana ya Nzambi. 21 Kansi bantu yonso yina vandaka kuwa yandi vandaka kuyituka mpi kutuba nde: “Keti yai kele ve muntu yina niokulaka ngolo bantu yina kele na Yeruzalemi yina ke binga zina yai? Keti yandi kwisaka ve awa sambu na kukanga bo mpi kunata bo* na bamfumu ya banganga-nzambi?” 22 Kansi Saule vandaka kukuma kaka ngolo mpi Bayuda yina vandaka kuzinga na Damasi vandaka kuzaba ve kima ya kutuba na ntangu yandi vandaka kumonisa mambu na ndonga nde muntu yina kele Kristu. 23 Ntangu bilumbu mingi lutaka, Bayuda salaka komplo sambu na kufwa yandi. 24 Kansi, Saule zabaka komplo yina bo sadilaka yandi. Bo vandaka mpi kukengila bakielo mbote-mbote mpimpa ti mwini sambu bo fwa yandi. 25 Yo yina, balongoki na yandi bakaka yandi mpi kulumusaka yandi na mpimpa na ditobo mosi na kibaka, bo kulumusaka yandi na kitunga. 26 Ntangu yandi kumaka na Yeruzalemi, yandi salaka ngolo sambu na kuvukana ti balongoki, kansi bo yonso vandaka kuwa yandi boma, sambu bo ndimaka ve nde yandi vandaka longoki. 27 Yo yina Barnabasi kwisaka kusadisa yandi mpi nataka yandi na bantumwa, ebuna Barnabasi songaka bo na bunda mutindu Saule monaka Mfumu na nzila mpi nde Mfumu tubilaka yandi, mpi mutindu yandi tubaka na kikesa na zina ya Yezu na Damasi. 28 Ebuna yandi vandaka ti bo, yandi vandaka kutambula na kimpwanza* na Yeruzalemi, yandi vandaka kutuba na kikesa na zina ya Mfumu. 29 Yandi vandaka kusolula mpi kutulana ntembe ti Bayuda ya ke tubaka Kigreki, kansi bo vandaka kusosa kufwa yandi. 30 Ntangu bampangi zabaka yo, bo kulumusaka yandi na Sezarea mpi bo tindaka yandi na Tarse. 31 Ya kieleka, dibundu na Yudea ya mvimba, na Galilea, mpi na Samaria kotaka na nsungi mosi ya ngemba, yo vandaka kutungama; mpi sambu yo vandaka kutambula na boma ya Yehowa* mpi na kikesa ya mpeve santu, yo landaka kuyela. 32 Ntangu Piere vandaka kukwenda na ndambu yina yonso, yandi kwisaka mpi na basantu yina vandaka kuzinga na Lida. 33 Yandi kutaka muntu mosi kuna, zina na yandi Eneyasi; yandi vandaka ya kulala na mbeto na yandi tuka bamvula nana, sambu yandi vandaka kikata. 34 Piere tubilaka yandi nde: “Eneyasi, Yezu Kristu me belula nge. Telama mpi yidika mbeto na nge.” Yandi telamaka na mbala mosi. 35 Ntangu bantu yonso yina vandaka kuzinga na Lida mpi na ntoto ya kukonda ngumba ya Sharoni monaka yandi, bo kumaka kukwikila na Mfumu. 36 Kuvandaka ti longoki mosi na Yope, zina na yandi Tabita, yina kana bo balula yo, yo ke tendula, “Dorkasi.”* Yandi vandaka kusala bisalu mingi ya mbote mpi kupesa bantu makabu mingi ya mawa. 37 Kansi na bilumbu yina yandi belaka mpi fwaka. Ebuna bo yobisaka yandi mpi bo tulaka yandi na suku mosi ya zulu. 38 Lida vandaka pene-pene ya Yope. Ntangu balongoki waka nde Piere vandaka na mbanza yina, bo tindilaka yandi babakala zole sambu bo bondila yandi nde: “Pardo kwisa na beto kukonda kusukinina.” 39 Piere telamaka mpi kwendaka ti bo. Mpi ntangu yandi kumaka, bo nataka yandi na suku ya zulu; mpi mifwidi yonso ya bankento vandaka kudimonisa na yandi bo ke dila mpi ke songa yandi bilele mingi mpi bamvwela* yina Dorkasi vandaka kutunga ntangu yandi vandaka ti bo. 40 Piere basisaka bantu yonso na nganda, yandi fukamaka, mpi yandi sambaka. Ebuna yandi balukaka na ndambu ya mvumbi, yandi tubaka nde: “Tabita, telama!” Yandi kangulaka meso, ebuna ntangu yandi monaka Piere, yandi telamaka. 41 Piere pesaka yandi diboko, tedimisaka yandi, mpi bingaka basantu ti mifwidi ya bankento mpi songaka bo yandi ya moyo. 42 Diambu yai zabanaka na Yope ya mvimba, ebuna bantu mingi kumaka kukwikila na Mfumu. 43 Yandi bikalaka mwa bilumbu na Yope ti muntu mosi ya ke yidikaka bampusu ya mbisi, zina na yandi Simoni. 
10 Kuvandaka ti muntu mosi na Sezarea, zina na yandi Korneye. Yandi vandaka mfumu ya kimvuka ya basoda* yina bo vandaka kubinga basoda ya Italia.* 2 Yandi vandaka muntu ya me kudipesaka na mambu ya Nzambi mpi yandi ti bantu yonso ya nzo na yandi vandaka kuwa Nzambi boma; yandi vandaka kupesa bantu makabu mingi ya mawa mpi yandi vandaka kubondila Nzambi ntangu yonso. 3 Na kiteso ya ngunga ya uvwa,* yandi monaka pwelele na mbona-meso wanzio ya Nzambi ke kwisa na yandi mpi ke tuba nde: “Korneye!” 4 Korneye talaka yandi, na boma, mpi yulaka nde: “Inki mambu, Mfumu?” Yandi zabisaka yandi nde: “Bisambu na nge mpi makabu na nge ya mawa me tombuka na Nzambi mpi yandi me yibuka yo. 5 Ntangu yai, tinda bantu na Yope bo kwenda kubinga Simoni, yina bo ke bingaka Piere. 6 Yandi kele munzenza na nzo ya Simoni, muntu ya ke yidikaka bampusu ya mbisi. Nzo na yandi kele pene-pene ya nzadi-mungwa.” 7 Ntangu wanzio yina solulaka ti yandi kwendaka, yandi bingaka bansadi na yandi zole mpi soda mosi ya me kudipesaka na mambu ya Nzambi na kati ya basoda yina vandaka bansadi na yandi, 8 ebuna yandi songaka bo mambu yonso mpi yandi tindaka bo na Yope. 9 Na kilumbu yina landaka, ntangu bo vandaka kaka na nzila mpi kumaka pene-pene ya mbanza, Piere kwendaka kusamba na zulu ya nzo pene-pene ya ngunga ya sambanu.* 10 Kansi yandi waka nzala ya ngolo mpi zolaka kudia. Ntangu bo vandaka kulamba, yandi monaka mbona-meso 11 mpi yandi monaka zulu me kanguka mpi kima mosi* ke kwisa kukulumuka bonso lele ya nene ya lino yina bo ke kulumusa na ntoto na bansongi na yo iya; 12 bambisi ya mfinda ya mutindu na mutindu, bambisi yina ke tambulaka divumu na ntoto, mpi bandeke ya zulu vandaka na kati na yo. 13 Ebuna ndinga mosi tubilaka yandi nde: “Piere, telama, fwa yo mpi dia!” 14 Kansi Piere tubaka nde: “Ata fioti ve Mfumu, sambu mono me diaka ntete ve ata kima mosi ya mvindu mpi ya kukonda bunkete.” 15 Ndinga yina tubilaka yandi na mbala ya zole nde: “Bika kubinga bima yina Nzambi me kumisaka bunkete nde bima ya mvindu.” 16 Diambu yai salamaka na mbala ya tatu, mpi na mbala mosi bo katulaka yo mpi nataka yo na zulu. 17 Ebuna ntangu Piere vandaka kudiyula kana mbona-meso yina ke tendula inki, bantu yina Korneye tindaka yulaka kisika nzo ya Simoni vandaka mpi bo telamaka pana na kielo. 18 Bo bingaka na ndinga ya ngolo mpi yulaka kana Simoni yina bo ke bingaka Piere vandaka munzenza kuna. 19 Ntangu Piere vandaka kaka kuyindula mbona-meso yina, mpeve tubaka nde: “Bantu tatu ke sosa nge. 20 Yo yina, telama, kulumuka mpi kwenda ti bo, kuvanda ve na keti-keti ata fioti, sambu mono muntu me tinda bo.” 21 Ebuna Piere kulumukaka kisika bantu yina vandaka mpi tubaka nde: “Mono yandi yai, muntu yina beno ke sosa. Sambu na nki beno kele awa?” 22 Bo tubaka nde: “Wanzio mosi ya santu pesaka bantuma ya Nzambi na Korneye, mfumu ya basoda, muntu mosi ya lunungu mpi ya ke waka Nzambi boma yina dikanda ya mvimba ya Bayuda ke tubaka mambu ya mbote sambu na yandi, sambu yandi lomba nge na kukwisa na nzo na yandi mpi sambu yandi wa mambu yina nge ta tuba.” 23 Yo yina, yandi kotisaka bo mpi yambaka bo bonso banzenza na yandi. Na kilumbu yina landaka yandi telamaka mpi kwendaka ti bo, mpi bampangi ya nkaka ya Yope kwendaka ti yandi. 24 Na kilumbu yina landaka, yandi kotaka na Sezarea. Korneye vandaka kuvingila bo mpi yandi bingaka bampangi na yandi ti banduku na yandi ya ngolo. 25 Ntangu Piere vandaka kukota, Korneye kwisaka kukutana ti yandi, yandi bwaka na makulu na yandi, mpi fukiminaka yandi. 26 Kansi Piere tedimisaka yandi, mpi tubaka nde: “Telama; mono mpi mono kele kaka muntu.” 27 Ntangu yandi vandaka kusolula ti yandi, yandi kotaka mpi monaka bantu mingi me vukana. 28 Yandi tubilaka bo nde: “Beno me zaba mbote nde yo kele nsiku nde Muyuda kuvukana to kupusana pene-pene ya muntu ya dikanda ya nkaka, kansi Nzambi songaka mono nde mono fwete binga ve ata muntu mosi muntu ya mvindu to ya kukonda bunkete. 29 Yo yina, mono buyaka ve na kukwisa ntangu bo tindaka bantu na kukwisa kubinga mono. Ebuna mono ke yula beno, sambu na nki beno tindaka bantu na kukwisa kubinga mono.” 30 Korneye tubaka nde: “Bilumbu iya me luta katuka na ngunga yai, mono vandaka kusamba na nzo na mono na ngunga ya uvwa;* ebuna bakala mosi yina lwataka bilele ya ke ngenga telamaka na ntwala na mono 31 mpi tubaka nde: ‘Korneye, Nzambi me wa kisambu na nge, mpi yandi me yibuka makabu na nge ya mawa. 32 Yo yina, tinda bantu na Yope sambu bo kwenda kubinga Simoni yina bo ke bingaka Piere. Yandi kele munzenza na nzo ya Simoni, muntu ya ke yidikaka bampusu ya mbisi, pene-pene ya nzadi-mungwa.’ 33 Yo yina na mbala mosi mono tindaka bantu sambu bo kwisa kubinga nge, mpi nge me sala mbote kibeni mutindu nge me kwisa awa. Ebuna ntangu yai beto yonso kele na ntwala ya Nzambi sambu na kuwa mambu yonso yina Yehowa* me songa nge na kutuba.” 34 Ebuna Piere yantikaka kutuba nde: “Ya kieleka, ntangu yai mono me bakisa kibeni nde Nzambi ke pona-ponaka ve, 35 kansi na konso dikanda yandi ke ndimaka muntu yina ke tinaka yandi boma mpi ke salaka mambu ya mbote. 36 Yandi tindaka ndinga na bana ya Izraele sambu na kuzabisa bo nsangu ya mbote ya ngemba na nzila ya Yezu Kristu—muntu yai kele Mfumu ya bantu yonso. 37 Beno me zaba diambu yina bo vandaka kutubila na Yudea ya mvimba, yantika na Galilea na nima ya mbotika yina Yoane vandaka kusamuna: 38 sambu na Yezu muntu ya Nazareti. Nzambi tulaka yandi mafuta ti mpeve santu mpi pesaka yandi ngolo, mpi yandi tambulaka na insi ya mvimba sambu na kusala mambu ya mbote mpi kubelula bantu yonso yina Diabulu vandaka kumonisa mpasi, sambu Nzambi vandaka ti yandi. 39 Beto kele bambangi ya mambu yonso yina yandi salaka na insi ya Bayuda mpi na Yeruzalemi; kansi bo fwaka yandi ntangu bo tulaka yandi na zulu ya nti. 40 Nzambi futumunaka yandi na kilumbu ya tatu mpi pesaka yandi nzila ya kumonana, 41 na bantu yonso ve, kansi na bambangi yina Nzambi ponaka na ntwala, na beto bantu yina diaka mpi nwaka ti yandi ntangu yandi telamaka na bafwa. 42 Diaka, yandi tindaka beto na kusamuna na bantu mpi na kuta kimbangi mbote-mbote nde yandi kele muntu yina Nzambi me tulaka sambu na kuvanda zuzi ya bantu ya kele na luzingu mpi ya bafwa. 43 Bambikudi yonso ke taka kimbangi sambu na yandi, nde konso muntu yina ke kwikila na yandi ke baka ndolula ya masumu na zina na yandi.” 44 Ntangu Piere vandaka kaka kutubila mambu yai, mpeve santu kwisaka kukulumuka na zulu ya bantu yonso yina vandaka kuwa ndinga. 45 Mpi bantu ya kwikama* yina kwisaka ti Piere yitukaka, sambu dikabu ya ofele ya mpeve santu vandaka kutiamuka mpi na zulu ya bantu ya makanda. 46 Sambu bo waka bo, bo ke tuba na bandinga ya banzenza mpi bo ke kumisa Nzambi. Ebuna Piere vutulaka nde: 47 “Keti muntu lenda buyisa masa sambu bantu yai ya me baka mpeve santu bonso beto kubaka ve mbotika?” 48 Ebuna yandi tubaka nde bo pesa bo mbotika na zina ya Yezu Kristu. Mpi bo lombaka yandi na kubikala mwa bilumbu. 
11 Bantumwa mpi bampangi yina vandaka na Yudea waka nde bantu ya makanda mpi me ndima ndinga ya Nzambi. 2 Ebuna ntangu Piere kwisaka na Yeruzalemi, bantu yina vandaka kunwanina luyotisu yantikaka kubokutila* yandi 3 nde: “Nge kwendaka kukota na nzo ya bantu yina bo me yotisaka ve mpi nge diaka ti bo.” 4 Ebuna Piere tendudilaka bo mambu yonso nde: 5 “Mono vandaka kusamba na mbanza Yope, mpi na mbona-meso, mono monaka kima mosi* ke kwisa kukulumuka bonso lele ya nene ya lino yina bo ke kulumusa na ntoto na bansongi na yo iya, mpi yo kwisaka kukulumuka tii na kisika mono vandaka. 6 Ntangu mono talaka mbote-mbote na kati na yo, mono monaka bambisi ya kele ti makulu iya, bambisi ya mfinda, bambisi ya ke tambulaka divumu na ntoto, mpi bandeke ya zulu. 7 Mono waka mpi ndinga mosi ke tubila mono nde: ‘Piere, telama, fwa yo mpi dia!’ 8 Kansi mono tubaka nde: ‘Ata fioti ve, Mfumu, sambu kima ya mvindu mpi ya kukonda bunkete me kotaka ntete ve ata mbala mosi na munoko na mono.’ 9 Ndinga yina katukaka na zulu vutulaka na mbala ya zole nde: ‘Nge, bika kubinga bima yina Nzambi me kumisaka bunkete nde bima ya mvindu.’ 10 Diambu yai salamaka na mbala ya tatu, ebuna bo katulaka bima yonso mpi bo nataka yo na zulu. 11 Mpi kaka na ntangu yina, bantu tatu kumaka na nzo yina beto vandaka; bakala mosi tindaka bo katuka na Sezarea sambu bo kwisa kusosa mono. 12 Ebuna mpeve songaka mono na kukwenda ti bo, kukonda kuvanda ti keti-keti ata fioti. Bampangi sambanu yai mpi kwendaka ti mono, mpi beto kotaka na nzo ya bakala yina. 13 “Yandi songaka beto mutindu yandi monaka wanzio me telama na nzo na yandi mpi tubilaka yandi nde: ‘Tinda bantu na Yope sambu bo kwenda kubinga Simoni yina bo ke bingaka Piere, 14 mpi yandi ta zabisa nge mambu yina lenda gulusa nge ti dibuta na nge ya mvimba.’ 15 Kansi ntangu mono yantikaka kutuba, mpeve santu kulumukaka na zulu na bo mutindu yo kulumukaka mpi na zulu na beto na luyantiku. 16 Ebuna mono yibukaka mambu yina Mfumu vandaka kutuba: ‘Yoane botikaka na masa, kansi beno ta baka mbotika na mpeve santu.’ 17 Yo yina, kana Nzambi pesaka bo dikabu yai ya ofele ya yandi pesaka beto bantu yina me kwikilaka na Mfumu Yezu Kristu, mono kele nani sambu mono kanga Nzambi nzila?” 18 Ntangu bo waka mambu yina, bo tulaka diaka ve ntembe,* mpi bo pesaka Nzambi nkembo nde: “Ya kieleka, Nzambi me pesa mpi bantu ya makanda dibaku ya kubalula ntima sambu bo mpi kubaka luzingu.” 19 Ebuna bantu yina panzanaka sambu na mpasi yina basikaka na nima ya lufwa ya Etiene kwendaka tii na Fenisia, na Shipre, mpi na Antioshe, kansi bo vandaka kuzabisa nsangu kaka na Bayuda. 20 Ata mpidina, ntangu bo kumaka na Antioshe, bantu ya nkaka na kati na bo, bayina katukaka na Shipre mpi na Sirene yantikaka kuzabisa nsangu ya mbote ya Mfumu Yezu na bantu ya ke tubaka Kigreki. 21 Diboko ya Yehowa* vandaka mpi ti bo, ebuna bantu mingi kibeni kumaka kukwikila mpi bo landaka Mfumu. 22 Nsangu na bo kumaka tii na dibundu yina vandaka na Yeruzalemi, ebuna bo tindaka Barnabasi tii na Antioshe. 23 Ntangu yandi kumaka mpi yandi monaka ntima ya mbote ya nene ya Nzambi, yandi waka kiese mpi yandi yantikaka kupesa bo yonso kikesa na kubikala ya kwikama na Mfumu ti lukanu ya ngolo; 24 yandi vandaka muntu ya mbote; yandi vandaka ya kufuluka ti mpeve santu mpi lukwikilu. Ebuna kimvuka mosi ya nene ya bantu kwisaka kuyikama na Mfumu. 25 Yo yina yandi kwendaka na Tarse sambu na kusosa Saule mbote-mbote. 26 Ntangu yandi monaka yandi, yandi nataka yandi na Antioshe. Mvula mosi ya mvimba bo vukanaka ti bo na dibundu mpi bo longaka kimvuka mosi ya nene ya bantu. Bantu ya Antioshe vandaka bantu ya ntete yina bingaka balongoki nde Bakristu na lutwadisu ya Nzambi. 27 Na bilumbu yina, bambikudi katukaka na Yeruzalemi mpi bo kwisaka na Antioshe. 28 Mbikudi mosi na kati na bo, zina na yandi Agabusi. Yandi telamaka mpi tubaka na nzila ya mpeve nde nzala ya nene ta kota na ntoto ya mvimba; mpi mambu yina bwaka kibeni na ntangu ya Klode. 29 Yo yina, balongoki bakaka lukanu nde konso muntu kutinda lusadisu na bampangi yina vandaka kuzinga na Yudea na kutadila bima yina yandi lenda pesa; 30 bo salaka yo, mpi bo tindaka yo na bankuluntu na maboko ya Barnabasi ti Saule. 
12 Na ntangu yina, ntotila Erode yantikaka kupesa bantu ya  nkaka ya dibundu mpasi. 2 Yandi fwaka Yakobo mpangi ya Yoane na mbele ya bitumba. 3 Ntangu yandi monaka nde yo vandaka kupesa Bayuda kiese, yandi kangaka mpi Piere. (Yo vandaka na bilumbu ya Mampa ya Kukonda Levire.) 4 Yandi kangaka yandi, tulaka yandi na boloko, mpi pesaka yandi na bimvuka iya ya basoda sambu bo kengila yandi, konso kimvuka vandaka ti basoda iya. Yandi vandaka ti ngindu ya kubasisa* yandi na ntwala ya bantu na nima ya Paki. 5 Yo yina, bo vandaka kubumba Piere na boloko, kansi dibundu vandaka kusamba Nzambi ngolo sambu na yandi. 6 Ntangu Erode zolaka kubasisa yandi na ntwala ya bantu, na mpimpa yina Piere vandaka ya kulala na kati-kati ya basoda zole mpi yandi vandaka ya kukanga ti miniololo zole, mpi basoda vandaka na ntwala ya kielo sambu na kukengila boloko. 7 Kansi, wanzio ya Yehowa telamaka pana, ebuna nsemo semaka na boloko. Yandi bulaka Piere na mpanzi, tedimisaka yandi, mpi tubaka nde: “Telama nswalu!” Ebuna miniololo yina vandaka na maboko na yandi bwaka. 8 Wanzio tubilaka yandi nde: “Lwata bilele mpi basandale na nge.” Yandi lwataka yo. Ebuna yandi tubilaka yandi nde: “Lwata lele na nge ya zulu, mpi landa mono.” 9 Yandi basikaka mpi landaka yandi, kansi yandi zabaka ve nde mambu yina wanzio vandaka kusala vandaka ya kieleka. Yandi vandaka kuyindula nde yandi ke mona mbona-meso. 10 Ntangu bo lutaka kimvuka ya basoda ya ntete mpi ya zole, bo kumaka na kielo ya kibende yina ke nataka na mbanza, mpi yo kangukaka yo mosi na ntwala na bo. Ntangu bo basikaka, bo tambulaka na bala-bala mosi, mpi na mbala mosi wanzio bikisaka yandi. 11 Ntangu Piere bakisaka mambu yina vandaka kusalama, yandi tubaka nde: “Ntangu yai mono me zaba kibeni nde Yehowa* tindaka wanzio na yandi mpi yandi me gulusa mono na maboko ya Erode mpi na mambu yonso yina Bayuda vandaka kuvingila nde yo salama.” 12 Ntangu yandi bakisaka mambu yina, yandi kwendaka na nzo ya Maria mama ya Yoane yina bo vandaka kubinga Marko, balongoki mingi vukanaka kuna mpi vandaka kusamba. 13 Ntangu yandi bulaka na kielo, nsadi mosi ya nkento, zina na yandi Rode, kwisaka kutala kana nani vandaka kukokula na kielo. 14 Ntangu yandi bakisaka nde yo vandaka ndinga ya Piere, yandi waka kiese mingi kibeni, yo yina yandi kangulaka ve kielo, kansi yandi kwendaka ntinu na kati ya nzo mpi songaka bo nde Piere me telama na kielo. 15 Bo tubilaka yandi nde: “Nge kele kilawu.” Kansi yandi landaka kutuba nde yo kele mutindu yina. Bo yantikaka kutuba nde: “Yo kele wanzio na yandi.” 16 Kansi Piere bikalaka pana, yandi ke bula na kielo. Ntangu bo kangulaka kielo, bo monaka yandi mpi bo yitukaka ngolo. 17 Kansi yandi salaka kidimbu na diboko sambu bo vanda pima mpi yandi zabisaka bo mutindu Yehowa* basisaka yandi na boloko, mpi yandi tubaka nde: “Beno zabisa mambu yai na Yakobo mpi na bampangi.” Ebuna yandi basikaka mpi yandi kwendaka kisika ya nkaka. 18 Ntangu ntongo tanaka, mavwanga ya ngolo basikaka na kati ya basoda mpi bo vandaka kudiyula kana Piere kwendaka na wapi. 19 Erode sosaka yandi mbote-mbote, kansi sambu yandi monaka yandi ve, yandi sambisaka basoda yina mpi yandi tubaka nde bo nata bo sambu na kupesa bo ndola; Erode katukaka na Yudea, yandi kwendaka na Sezarea, ebuna yandi lutisaka mwa ntangu kuna. 20 Ntangu yai, yandi wilaka bantu ya Tire mpi ya Sidoni makasi mingi. Yo yina, na bumosi kibeni bo kwisaka* na yandi, mpi na nima ya kundimisa Blastusi, muntu yina vandaka kutala mambu ya nzo ya ntotila,* bo yantikaka kulomba ngemba, sambu madia ya insi na bo vandaka kukatuka na ntoto ya ntotila yina. 21 Na kilumbu mosi ya bo tulaka, Erode lwataka bilele ya kimfumu, yandi vandaka na kisika ya kusambisa, mpi yandi yantikaka kusadila bo diskure. 22 Ebuna bantu yina vukanaka yantikaka kutuba na ndinga ya ngolo nde: “Yai ndinga ya nzambi, kansi ya muntu ve!” 23 Na mbala mosi wanzio ya Yehowa* bulaka yandi, sambu yandi pesaka ve Nzambi nkembo, ebuna misopi diaka yandi mpi yandi fwaka. 24 Kansi ndinga ya Yehowa* landaka kumwangana, mpi bantu mingi yantikaka kukwikila. 25 Ntangu Barnabasi ti Saule manisaka kupesa lusadisu na Yeruzalemi, bo vutukaka mpi bo nataka Yoane yina bo vandaka mpi kubinga Marko.

To mbala ya nkaka, “mbanza mosi.”
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
Tala Bangindu ya Ngika A5.
To “kapita mosi ya nzo ya ntotila.”
To “ke bakisa.”
To “ya ndonga ya dibuta; ya dikanda.”
Tala Bangindu ya Ngika A3.
Tala Bangindu ya Ngika A5.
Na kisina, “kukanga na bansinga; kutula miniololo na.”
Na kisina, “kunata bo ya kukanga na bansinga.”
Na kisina, “yandi vandaka kukota mpi kubasika.”
Tala Bangindu ya Ngika A5.
Zina ya Kigreki Dorkasi mpi zina ya Kiarami Tabita ke tendula “Mbambi.”
To “bilele ya zulu.”
To “mfumu ya basoda” yandi vandaka kutwadisa basoda 100.
Kimvuka ya basoda ya Roma yina kele ti basoda 600.
Disongidila, pene-pene ya 15:00.
Disongidila, pene-pene ya midi.
Na kisina, “dilonga ya mutindu mosi buna.”
Disongidila, pene-pene ya 15:00.
Tala Bangindu ya Ngika A5.
Na kisina, “bantu ya bo me yotisaka yina kwikilaka.”
To “kutula ntembe ti.”
Na kisina, “dilonga ya mutindu mosi buna.”
Na kisina, “bo kumaka pima.”
Tala Bangindu ya Ngika A5.
To “kusambisa.”
Tala Bangindu ya Ngika A5.
Tala Bangindu ya Ngika A5.
Na kisina, “vandaka.”
Na kisina, “suku ya ntotila.”
Tala Bangindu ya Ngika A5.
Tala Bangindu ya Ngika A5.

















^ (Yoa. 6:48-68) “Mono kele dimpa ya luzingu. 49 Ba-nkaka na beno diaka mana na ntoto ya zelo na zelo kansi bo fwaka. 50 Yai dimpa yina ke katuka na zulu, sambu konso muntu kudia yo mpi kufwa ve. 51 Mono kele dimpa ya luzingu yina katukaka na zulu. Kana muntu kudia dimpa yai yandi ta zinga kimakulu; mpi na kutuba ya mbote, dimpa yina mono ta pesa kele nsuni na mono sambu na luzingu ya nsi-ntoto.” 52 Ebuna Bayuda yantikaka kutula ntembe bo na bo nde: “Inki mutindu muntu yai lenda pesa beto nsuni na yandi sambu beto dia yo?” 53 Yezu tubilaka bo nde: “Ya kieleka kibeni, mono ke tubila beno nde, kana beno dia ve nsuni ya Mwana ya muntu mpi beno nwa ve menga na yandi, beno kele ve ti luzingu na kati na beno mosi. 54 Muntu yina ke dia nsuni na mono mpi ke nwa menga na mono kele na luzingu ya mvula na mvula, mpi mono ta futumuna yandi na kilumbu ya nsuka; 55 sambu nsuni na mono kele madia ya kieleka, mpi menga na mono kele kima ya kunwa ya kieleka. 56 Muntu yina ke dia nsuni na mono mpi ke nwa menga na mono ke bikala na bumosi ti mono, mpi mono ke bikala na bumosi ti yandi. 57 Mutindu Tata ya moyo tindaka mono mpi mono ke zinga sambu na Tata, mutindu mosi mpi, muntu yina ke dia mono, yandi ta zinga sambu na mono. 58 Yai dimpa yina katukaka na zulu. Yo kele ve bonso ntangu ba-nkaka na beno diaka ata mpidina bo fwaka. Muntu yina ke dia dimpa yai ta zinga mvula na mvula.” 59 Yandi tubaka mambu yai ntangu yandi vandaka kulonga na sinagoga* na Kapernaumi. 60 Ntangu bo waka mambu yai, balongoki na yandi mingi tubaka nde: “Mambu yai kele mpasi na kundima; nani lenda wa yo?” 61 Kansi, sambu Yezu yandi mosi zabaka nde balongoki na yandi vandaka kubokuta sambu na diambu yai, yandi tubilaka bo nde: “Keti diambu yai ke budisa beno sakuba? 62 Ebuna, beno ta sala inki kana beno mona Mwana ya muntu ke tombuka kisika yina yandi vandaka ntete? 63 Kima ke pesaka luzingu kele mpeve; nsuni kele ti mfunu ve ata fioti. Mambu yina mono me tubila beno kele mpeve mpi kele luzingu. 64 Kansi bantu ya nkaka na kati na beno ke kwikila ve.” Sambu katuka na luyantiku Yezu zabaka banani vandaka kukwikila ve mpi nani muntu zolaka kuteka yandi. 65 Yandi tubaka diaka nde: “Yo yina mono me tubila beno nde, muntu mosi ve lenda kwisa na mono kana Tata me pesa yandi ve nzila.” 66 Sambu na diambu yai, balongoki na yandi mingi kwendaka na bima yina vandaka na nima mpi vandaka kutambula diaka ve ti yandi. 67 Ebuna Yezu tubilaka bantumwa 12 nde: “Keti beno mpi ke zola kukwenda?” 68 Simoni Piere vutudilaka yandi nde: “Mfumu, na nani beto ta kwenda? Nge kele ti bangogo ya luzingu ya mvula na mvula.

To “na ntwala ya bantu yina me vukana.”












OEBPS/images/2017012_univ_cnt_1.jpg





OEBPS/images/2017011_univ_cnt_1.jpg





OEBPS/images/2017010_univ_cnt_4.jpg





OEBPS/images/2017010_univ_cnt_3.jpg





OEBPS/images/2017008_univ_cnt_1.jpg





OEBPS/images/2017009_univ_cnt_1.jpg





OEBPS/images/2017006_univ_cnt_1.jpg





OEBPS/images/2017007_univ_cnt_1.jpg





OEBPS/images/2017010_MK_cnt_2.jpg
BO ZINGAKA NSUNGI MOSI (N.T.B.) Enoki: 3404-3039

ameki: 3152.2375
Metusela: 3300.7370 e ~ Bamwila20

Yoredi: 3566-2604

Enost: 37912886
Adami: 4026-3096

oa: 2970.2020 L
e e N e e o R e R TR R S R R R R T

4000 3900 3800 3700 3600 3500 3400 3300 3200 3100 2900 2800 2700 2600 2500 2400 2300 2200 2100 2000





OEBPS/images/2017009_univ_cnt_2.jpg





OEBPS/images/2017010_univ_cnt_1.jpg





OEBPS/images/2017005_univ_cnt_1.jpg





OEBPS/images/2017002_MK_cvr.jpg
Mutindu ya Kubaka MamQB
Mingi na Kutanga Biblia

¢
</
U






